
Nota: Las palabras del Antiguo Testamento se distinguen en la traducción 
chatina entre guiones largos.

Por ejemplo: Mat 1.23

22  Nchgaa chaꞌ re yatoꞌo na, siꞌyana chcua chaꞌ nu mxiycuiꞌ Ñi 
Xꞌnan na ꞌin yu Isaía xa juin yu: 23  —Ñaꞌan jan ñii, ntsuꞌhui chaꞌ 
xilyo ñaꞌan sca neꞌ cunaꞌan tsa suhue ti loꞌ tyiꞌin sñeꞌ neꞌ, loꞌ ca 
naan canꞌ Emanuel—. Chaꞌ re nchca tiꞌ chcuiꞌ, Ndiose ndiꞌin loꞌo 
na. 

Ta nten ꞌin Jesucristo

1  1 Nde nguinu scua nii ta nten ꞌin Jesucristo, sñeꞌ ta nten ꞌin Davi, 
cuiꞌ sñeꞌ ta nten ꞌin Abraham. 2  Abraham ncua sti Isaac, Isaac ncua 

sti Jacob, Jacob ncua sti Judá loꞌo nchgaa la ñaꞌan taꞌa ngula yu. 3  Yu 
Judá canꞌ ncua sti Fares loꞌo Zara, loꞌ jyiꞌan chcuaa yu canꞌ ncua naan 
Tamar, loꞌ Fares ncua sti Esrom, Esrom ncua sti Aram. 4 Aram canꞌ ncua 
sti Aminadab, Aminadab ncua sti Naasón, Naasón ncua sti Salmón. 5 Yu 
Salmón ncua sti Booz, loꞌ jyiꞌan canꞌ ncua naan Rahab, Booz ncua sti 
Obed, loꞌ jyiꞌan canꞌ ncua naan Rut, Obed ncua sti Isaí. 6  Isaí ncua sti yu 
nu ncua ree Davi, ree Davi canꞌ ncua sti Salomón, loꞌ jyiꞌan canꞌ ncua 
cuilyiꞌo yu Uría. 7 Salomón ncua sti Roboam, Roboam ncua sti Abía, Abía 
ncua sti Asa. 8  Yu Asa ncua sti Josafat, Josafat canꞌ ncua sti Joram, Joram 
ncua sti Uzía. 9 Uzía ncua sti Jotam, Jotam s ncua sti Acaz, Acaz ncua 
sti Ezequía. 10 Ezequía ncua sti Manasés, Manasés canꞌ ncua sti Amón, 
Amón ncua sti Josía. 11 Yu Josía ncua sti Jeconía loꞌo taꞌa ngula yu, cuiꞌ 
Babilonia ncua cuneꞌ yu xa yaa neꞌ Israel preso. 12  Chonꞌ ndeꞌen xa nguila 
neꞌ yaa neꞌ Babilonia ncua cuneꞌ Salatiel, cuiꞌ sñeꞌ Jeconía, yu Salatiel 
ncua sti Zorobabel, 13  Zorobabel ncua sti Abiud, Abiud ncua sti Eliaquim, 
Eliaquim ncua sti Azor. 14 Yu Azor ncua sti Sadoc, Sadoc ncua sti Aquim, 
Aquim ncua sti Eliud. 15 Yu Eliud ncua sti Eleazar, Eleazar ncua sti Matán, 
Matán ncua sti Jacob. 16  Jacob ncua sti yu See, cuiꞌ nu ncua cuilyiꞌo María 
nu ncua jyiꞌan Jesús, ñi nu lca Cristo. 17 Cuañaꞌan yatoꞌo yton tsa tilcua 
ta nten, tiꞌ chendyu nu mdiꞌin yu Abraham hasta chendyu nu mdiꞌin yu 
Davi, ticuiꞌ cuañaꞌan yton cha tilcua ta nten, tiꞌ chendyu ꞌin Davi tsayaꞌ 
nguila neꞌ Israel yaa neꞌ preso seꞌen lca Babilonia, ticuiꞌ cuañaꞌan yton 
cha tilcua ta nten, tiꞌ xa nguila neꞌ yaa neꞌ Babilonia tsayaꞌ mdiyaan 
Cristo chendyu.

Xa ngula Jesucristo
18  Ndeñaꞌan yatoꞌo xa ngula Jesucristo: Ncua cuiyaꞌ chaꞌ siꞌyana yu 

See ntsuꞌhui chaꞌ ca cuilyiꞌo ꞌin María, jyiꞌan Jesús, una tiꞌ lyijyi chcuan 

Mateo

yu cunta ꞌin María, xa cuaꞌ mxilyo ñaꞌan siꞌya chaꞌ cuiyaꞌ ꞌin Espíritu nu 
Luhui ꞌin Ndiose. 19 Una yu See canꞌ tsuꞌhue nten lca yu, a ncua tiꞌ yu 
xicune yu chaꞌ canꞌ, loꞌ ncua lca tiquee yu siꞌyana cunan ti siꞌyu coꞌ yu 
chaꞌ canꞌ. 20 Cuiꞌ chaꞌ canꞌ ntsuꞌhui tiquee yu, xa nguloꞌo tloo sca angujle 
ꞌin Ñi Xꞌnan na ꞌin yu niꞌ cula, loꞌ juin ꞌin yu: See, sñeꞌ ta nten ꞌin Davi, 
a cutsen chcuan cunta ꞌin María nu ca cuilyiꞌo, siꞌyana cuhuiꞌ nu ndon 
loꞌo cua, siꞌya chaꞌ cuiyaꞌ ꞌin Espíritu nu Luhui ꞌin Ndiose ca lca cuhuiꞌ. 
21 Cuhuiꞌ nu tyiꞌin cua ca naan cuhuiꞌ Jesús, siꞌyana culo laa ñi quichen 
ꞌin ñi siꞌya quiꞌya nducui neꞌ. 22  Nchgaa chaꞌ re yatoꞌo na, siꞌyana chcua 
chaꞌ nu mxiycuiꞌ Ñi Xꞌnan na ꞌin yu Isaía xa juin yu: 23  —Ñaꞌan jan ñii, 
ntsuꞌhui chaꞌ xilyo ñaꞌan sca neꞌ cunaꞌan tsa suhue ti loꞌ tyiꞌin sñeꞌ neꞌ, loꞌ 
ca naan canꞌ Emanuel—. Chaꞌ re nchca tiꞌ chcuiꞌ, Ndiose ndiꞌin loꞌo na. 
24 Xa mjyin xaa tiꞌ yu See canꞌ, mducua yu tñan tsañaꞌan ycuiꞌ angujle 
ꞌin Ñi Xꞌnan na loꞌo yu, loꞌ mchcuan yu cunta ꞌin María. 25 Una la cuaꞌ 
mdiyaan cuhuiꞌ chendyu xacanꞌ mꞌni caꞌan yu ꞌin nten ꞌin yu, loꞌ mdiꞌin 
tyaa yu nii cuhuiꞌ ca naan cuhuiꞌ Jesús, nde sñeꞌ neꞌ nu culoo.

Xa ya naꞌan yu mago ꞌin Jesús

2  1 Xa nu ncua cuneꞌ Jesús quichen Belén seꞌen lyiꞌya loo Judea, cuiꞌ xa 
nu lca yu Herode ree, xacanꞌ mdiyaa tucua snan yu mago quichen 

Jerusalén nu mdoꞌo tijyoꞌ, luhuaꞌ seꞌen nchcua cucha, 2  loꞌ mñichaꞌ yu: ¿La 
ndiꞌin yu nu lca ree ꞌin neꞌ judio, yu nu ngula canꞌ? Siꞌyana cuaꞌ naꞌan hua 
mdoꞌo tucua sca cuii, loꞌ nchcuiꞌ na chaꞌ ꞌin yu, ljyaan hua siꞌyana cuꞌni 
tnu hua ꞌin yu. 3  Xa ynan yu ree Herode chaꞌ re, msuꞌhua yu chaꞌ tiquee 
yu, loꞌ cuiꞌ cuañaꞌan quichen Jerusalén. 4 Mꞌni yu chaꞌ nguioꞌ tiꞌin nchgaa 
nu ntsuꞌhui cunta chaꞌ ꞌin laa, tsatlyu loꞌo neꞌ escriba nu ndiꞌin quichen 
canꞌ, loꞌ mñichaꞌ yu ꞌin neꞌ chaꞌ la ca ntsuꞌhui chaꞌ cula ñi nu lca Cristo. 
5 Mxcuen neꞌ ꞌin yu: Cuiꞌ quichen Belén seꞌen lyiꞌya loo Judea, siꞌyana 
ndeñaꞌan nguinu scua chaꞌ nu mxiycuiꞌ Ndiose ꞌin nguso ꞌin ñi cuaꞌ sꞌni: 
6  —Nuꞌhuin Belén, cuiꞌ quichen nu mꞌni caꞌan ꞌin Judá, a lca um nu chinꞌ 
la chaꞌ ꞌin lja nu ndon loo lati seꞌen lyiꞌya loo Judea, siꞌyana loo nuꞌhuin 
ntsuꞌhui chaꞌ tyiꞌo sca nu culo ca tñan, nu chuꞌhui cunta ꞌin quichen ꞌñan 
nu lca Israel—. 7 Xacanꞌ yu Herode msiꞌya cunan ti yu ꞌin yu mago canꞌ, 
loꞌ mñichaꞌ lyicua yu ꞌin, chaꞌ tiꞌ ñi xaa mdoꞌo tucua cuii canꞌ, 8  xacanꞌ 
nguaꞌan tñan yu ꞌin tsaa quichen Belén, loꞌ juin yu: Yaa um, loꞌ cunan 
tsuꞌhue um suun ñaꞌan ndiꞌin chaꞌ ꞌin cuhuiꞌ canꞌ, xa quija lyoo um ꞌin 
cuhuiꞌ, xitucui um loꞌ quitsaꞌ um ꞌñan, siꞌyana loꞌon nanꞌ tsa yꞌnin tnun 
ꞌin cuhuiꞌ. 9 Xa mdyi ycuiꞌ ree canꞌ loꞌo yu, mdoꞌo yu nguiaa yu, loꞌ yuhue 
ꞌa tiꞌ yu siꞌyana xiyaꞌ mdoꞌo tucua cuii nu cuaꞌ naꞌan yu, luhuaꞌ seꞌen 
nchcua cucha, loꞌ mducua loo na loo yu tsayaꞌ mdiyaa na chcua seꞌen 
ndiꞌin cuhuiꞌ canꞌ, loꞌ canꞌ ycanꞌ tucui na. 10 Ndyijyin yaꞌ tsuꞌhue ntsuꞌhui 
tiquee yu xa naꞌan yu ꞌin na. 11 Xa yten yu ñaꞌan canꞌ, naꞌan yu ꞌin cuhuiꞌ 

MATEO 1 ,  2  

canꞌ loꞌo María jyiꞌan cuhuiꞌ, mdyiꞌya xtyinꞌ yu loꞌ mꞌni tnu yu ꞌin cuhuiꞌ, 
msla yu seꞌen ntsuꞌhui chaꞌ tsuꞌhue nu ljyan loꞌo yu, loꞌ mdaa yu na oro 
ꞌin cuhuiꞌ, loꞌo na xityiꞌi nu ndiquin tucua neꞌ tloo Ndiose, loꞌo mirra. 
12  Yatoꞌo jui nu mtsaꞌ ꞌin yu niꞌ cula, siꞌyana a xitucui ꞌa yu seꞌen ndiꞌin yu 
Herode, canꞌ chaꞌ xca tucueen mxitucui yu nde quichen tyi yu.

Xa yjui neꞌ cuhuiꞌ quichen Belén
13  Xa cuaꞌ nguiaa yu mago canꞌ, sca angujle ꞌin Ñi Xꞌnan na nguloꞌo 

tloo ꞌin yu See canꞌ niꞌ cula, loꞌ juin ꞌin yu: Ndla ti cuꞌni, loꞌ tsa loꞌo ꞌin 
cuhuiꞌ cua loꞌo jyiꞌan cuhuiꞌ seꞌen lca Egipto, canꞌ tyiꞌin um la xa nu nanꞌ 
quitsanꞌ ꞌin, siꞌyana yu Herode nan yu ñaꞌan nu cujui yu ꞌin cuhuiꞌ. 14 Cuiꞌ 
xaa mdyiꞌo sla yu, loꞌ ticuiꞌ tla canꞌ mdoꞌo yu nguiaa yu loꞌo cuhuiꞌ canꞌ 
loꞌo jyiꞌan cuhuiꞌ seꞌen lca Egipto. 15 Canꞌ ndiꞌin yu xa ngujui yu Herode, 
yatoꞌo chaꞌ re siꞌyana chcua chaꞌ nu mxiycuiꞌ Ñi Xꞌnan na ꞌin nguso ꞌin 
ñi cuaꞌ sꞌni, loꞌ nchcuiꞌ na: —Seꞌen lca Egipto msiꞌyan ꞌin Sñenꞌ—. 16  Loꞌ 
yatoꞌo lyee ꞌa ycuen tiqueꞌ yu Herode, xa ngujlyo tiꞌ yu siꞌyana nguñilyiꞌo 
yu mago ꞌin yu, ngulo yu tñan siꞌyana caja nchgaa cuhuiꞌ nu ndiꞌin 
quichen Belén loꞌo chcua tyiꞌiin tsoꞌ, tsalca cuhuiꞌ nu ndiyaa tucua yjan, 
tsañaꞌan cunta nu ngulo yu loꞌo suun nu mdaa yu mago canꞌ. 17 Cuañaꞌan 
mducua chaꞌ nu mxiycuiꞌ Ndiose ꞌin yu ncua naan Jeremía xa juin yu: 
18  —Ngune msiꞌya yja cueen neꞌ quichen Ramá, nguinan neꞌ, tiꞌi ngaꞌan 
ꞌin Raquel siꞌya sñeꞌ, loꞌ a ncua lca tiquee caja nu tyaa chaꞌ tnu tiquee ꞌin 
siꞌyana ngujui sñeꞌ—. 19 Xa cuaꞌ ngujui yu Herode canꞌ, nguloꞌo tloo sca 
angujle ꞌin Ñi Xꞌnan na ꞌin yu See canꞌ niꞌ cula, seꞌen ndiꞌin yu quichen 
Egipto, 20 loꞌ juin ꞌin yu: Tyaa juesa xitucui seꞌen lca Israel loꞌo cuhuiꞌ 
cua loꞌo jyiꞌan cuhuiꞌ, siꞌyana cuaꞌ ngujui yu nu ncua tiꞌ cujui ꞌin cuhuiꞌ. 
21 Xacanꞌ mxitucui jun loꞌo cuhuiꞌ canꞌ, loꞌ nguila jun seꞌen lca Israel. 22  Xa 
ynan yu chaꞌ siꞌyana yu Arquelao ndlo yu tñan seꞌen lyiꞌya loo Judea, 
tñan loo Herode sti yu, ytsen yu quila yu canꞌ, una jui nu mtsaꞌ ꞌin yu 
niꞌ cula, canꞌ chaꞌ mdoꞌo yu nguiaa yu seꞌen lyiꞌya loo Galilea. 23  Mdiya 
tiꞌin jun quichen Nazaret, cuañaꞌan mducua chaꞌ nu ycuiꞌ nchgaa yu nu 
mxiycuiꞌ Ndiose ꞌin cuaꞌ sꞌni, ñaꞌan ca siꞌyana ca naan ñi Nazareno.

Chaꞌ ꞌin Xuhua mducua tya ꞌin nten

3  1 Ya tucua tsaan, yu Xuhua nu mducua tya ꞌin nten, mdyisnan ycuiꞌ 
yu chaꞌ tsuꞌhue ꞌin Ndiose sca seꞌen ngutyi, cuiꞌ seꞌen lyiꞌya loo 

Judea, 2  loꞌ nchcuiꞌ yu: Xiloꞌo chonꞌ um quiꞌya nguiꞌni um, siꞌyana cuaꞌ 
mdiyaa xaa culo Ndiose tñan ꞌin na. 3  Nde chaꞌ nu mxiycuiꞌ Ndiose ꞌin 
Isaía cuaꞌ sꞌni: —Tyiꞌan yu seꞌen ngutyi loꞌ chcuiꞌ cueen yu: Cuꞌni chuꞌhue 
um tucueen seꞌen caan Ñi Xꞌnan na, loꞌ cuꞌni ñi um tucueen nu ntsuꞌhui 
chaꞌ tyijyin ñi—. 4 Yu Xuhua canꞌ lcoꞌ yu sca teꞌ nu nguiaaꞌ loꞌo quichanꞌ 
camello, loꞌo sca quijyin nchcanꞌ na siiꞌ yu, loꞌ scua nu nchcu yu lca ꞌin 

  MATEO 2 ,  3

scoꞌ, loꞌ ndyiꞌyo yu cuiñanꞌ nu ntsuꞌhui niꞌ quixinꞌ. 5 Mdiyaan nten nu 
mdoꞌo quichen Jerusalén seꞌen ndlyu yu, loꞌo quichen seꞌen lyiꞌya loo 
Judea, loꞌo sca chcui seꞌen lyiꞌya loo chco tlyu Jordan, 6  mducua tya yu 
ꞌin neꞌ chco tlyu canꞌ, loꞌ ñee neꞌ quiꞌya ꞌin neꞌ. 7 Xa naꞌan yu siꞌyana quiꞌan 
neꞌ fariseo loꞌo neꞌ saduceo ljyaan neꞌ siꞌyana chcua tya neꞌ, nchcuiꞌ yu 
loꞌo neꞌ: ꞌUn ta nten nu cuiñi, ¿ti nu nguloꞌo ꞌin um siꞌyana xnan yuꞌhui 
um, loꞌ a quiꞌni caꞌan ꞌin um loꞌo chaꞌ nsinꞌ tiꞌ nu tyiꞌo tiquee Ndiose 
tiyaa xaa? 8  Xiloꞌo chonꞌ um quiꞌya nguiꞌni um, loꞌ culoꞌo xñan um ꞌin um 
loꞌo sca chendyu nu luhui. 9 A cuꞌni siyeꞌ um ta ljuin um: Sñeꞌ ta nten ꞌin 
Abraham lca hua. Cunen loꞌo um sca chaꞌ: Ndiose tca cuꞌni ñi chaꞌ cutsu 
xca ta nten chonꞌ quee re, loꞌ ca canꞌ sñeꞌ Abraham. 10 A cunta chcuan yca 
cuaꞌ nducui cuta na chonꞌ xcuaꞌ yca, canꞌ chaꞌ nchgaa yca nu a ndyiꞌyu 
mti ntsuꞌhui chaꞌ xiꞌyu na, loꞌ tsaa na loo quiiꞌ. 11 Chaꞌ ñii siꞌyana nducua 
tyan ꞌin um loꞌo tyiꞌa, siꞌyana cuaꞌ mxiloꞌo chonꞌ um quiꞌya ꞌin um, una 
nde loo la re ljyaan sca nu ndon loo la que ñaꞌan nanꞌ, loꞌ ndyijyin yaꞌ 
tsuꞌhue ntsuꞌhui tiqueen chaꞌ cua na tca cuiꞌyan snan ñi, cuiꞌ ñi tucua tya 
ñi ꞌin um loꞌo Espíritu nu Luhui ꞌin Ndiose, a cunta loꞌo quiiꞌ. 12  Yaaꞌ ñi 
cuaꞌ nducua tiyaa na nu ntsuꞌhui chaꞌ tyuhui trigo nu cuaꞌ nguioꞌ tiꞌin, loꞌ 
xuꞌhua seꞌen ñi trigo canꞌ, a cunta ntsuꞌhui chaꞌ tiquin ñi quixin canꞌ, loꞌo 
sca quiiꞌ nu a ntsuꞌhui ꞌa chaꞌ tiꞌ tyuhuiꞌ.

Xa mducua tya Jesús
13  Xacanꞌ mdoꞌo Jesús seꞌen lca Galilea, loꞌ mdiyaa ñi chco tlyu Jordan 

seꞌen nu tucua tya yu Xuhua ꞌin ñi. 14 Una yu Xuhua a ncua tiꞌ yu tucua 
tya yu ꞌin ñi, loꞌ juin yu: ꞌUn ntsuꞌhui chaꞌ tucua tya um ꞌñan nanꞌ, loꞌ nde 
ljyaan um siꞌyana nanꞌ tucua tyan ꞌin um. 15 Una mxcuen Jesús ꞌin yu: 
Tyaa yaꞌ, siꞌyana cuañaꞌan ntsuꞌhui chaꞌ tucua na tñan nchgaa chaꞌ nu ñi 
ꞌin Ndiose. La xacanꞌ mslyaa yu. 16  Ñaꞌaan mducua tya Jesús mdyiꞌo ñi loo 
tyiꞌa, cuiꞌ ñaꞌan lcaa nguila niꞌ cuaan, loꞌ naꞌan ñi nguꞌya tucua Espíritu 
ꞌin Ndiose que ñi, tsañaꞌan nchca tiꞌ ndyiꞌya tucua sca scunꞌ joꞌo. 17 Xacanꞌ 
ngune ycuiꞌ sca nu ycuiꞌ la niꞌ cuaan: Nde Sñenꞌ nu taꞌa lati ꞌñan, tsuꞌhue 
ꞌa ntsuꞌhui tiqueen loꞌo.

Ncua tiꞌ laxaꞌan xityu ꞌin Jesús loo quiꞌya

4  1 Xacanꞌ Espíritu ꞌin Ndiose mxicuꞌni ꞌin Jesús siꞌyana tsaa ñi sca 
seꞌen ngutyi, loꞌ canꞌ ncua tiꞌ laxaꞌan xityu ꞌin ñi loo quiꞌya. 2  Xa 

cuaꞌ mꞌni ñi ayuna tucua yla tsaan loꞌ tucua yla tla, xacanꞌ mdyisnan 
nguteꞌ tiꞌ ñi. 3  Cuiꞌ ñaꞌan lcaa yaan laxaꞌan tloo ñi, loꞌ juin ꞌin ñi: Chaꞌ 
nuꞌhuin lca Sñeꞌ Ndiose, chcuiꞌ loꞌo quee re loꞌ chca na jaslya. 4 Mxcuen 
ñi ꞌin, ndeñaꞌan nchcuiꞌ quityi ꞌin Ndiose: —Siꞌi tsaloo ti siꞌya chaꞌ nchcu 
ndyuꞌhui nten chendyu, cuiꞌ ca nu siꞌya nchgaa chaꞌ nu nchcuiꞌ Ndiose—. 
5 Xacanꞌ ya loꞌo laxaꞌan ꞌin ñi quichen Jerusalén, loꞌ ycuen loꞌo ꞌin ñi sca 

seꞌen cuaan lati ꞌin laa canꞌ, 6  loꞌ juin ꞌin ñi: Chaꞌ lca Sñeꞌ Ndiose, tyiꞌo 
cuaan re loꞌ quiꞌya ton la ꞌya cua, siꞌyana nchcuiꞌ quityi ꞌin Ndiose: —
Culo ñi tñan ꞌin angujle ꞌin ñi siꞌyana chuꞌhui cunta ꞌin, loꞌ suꞌhua yaaꞌ 
canꞌ ꞌin seꞌen nguiaa, siꞌyana a tsa ton quiyaꞌ loo quee—. 7 Loꞌ juin Jesús: 
Una loꞌo chaꞌ re nguinu scua na loo quityi ꞌin Ndiose: —A tyijyin lyoo ꞌin 
Ndiose Xꞌnan—. 8  Xacanꞌ ya loꞌo laxaꞌan ꞌin ñi sca loo quiꞌya cuaan yaꞌ, loꞌ 
nguloꞌo ꞌin ñi sca chcui chendyu seꞌen ndlo neꞌ tñan, loꞌo chaꞌ cuilyiyaꞌ ꞌin 
neꞌ, 9 loꞌ juin ꞌin ñi: Ñaꞌaan chaꞌ re taan ꞌin, chaꞌ tyon xtyinꞌ loꞌ cuꞌni tnu 
ꞌñan. 10 Mxcuen Jesús: Tyiꞌo tsoꞌ siinꞌ, Laxaꞌan, siꞌyana ndeñaꞌan nchcuiꞌ 
quityi ꞌin Ndiose: —ꞌIn Ndiose Xꞌnan ntsuꞌhui chaꞌ cuꞌni tnu, loꞌ scati 
ꞌin ñi ca jaꞌan—. 11 Xacanꞌ mdoꞌo tsoꞌ laxaꞌan canꞌ siiꞌ ñi, cuiꞌ ñaꞌan lcaa 
mdiyaan angujle nu ta yaaꞌ ꞌin ñi.

Mdyisnan mꞌni Jesús tñan ꞌin Ndiose
12  Xa ynan Jesús chaꞌ siꞌyana yu Xuhua cuaꞌ ntsuꞌhui naꞌan chcuan, 

mxitucui ñi seꞌen lca Galilea. 13  Xacanꞌ mdoꞌo ñi quichen Nazaret, loꞌ 
mchaꞌan tiꞌin ñi Capernaum, sca quichen ndiꞌin tuꞌhua tiyoꞌ, cuiꞌ loo yuu 
nu mꞌni caꞌan ꞌin Zabulón loꞌo Neftalí, 14 siꞌyana tsatoꞌo chaꞌ nu mxiycuiꞌ 
Ndiose ꞌin yu Isaía cuaꞌ sꞌni xa juin yu: 15 —Yuu nu mꞌni caꞌan ꞌin ta nten 
ꞌin Zabulón loꞌo seꞌen lyiꞌya loo Neftalí, cuiꞌ tucueen nu ndiyaa tuꞌhua tiyoꞌ 
xca tsoꞌ chco tlyu Jordan, seꞌen lyiꞌya loo Galilea, seꞌen ndiꞌin neꞌ gentil, 
16  sca quichen ndiꞌin seꞌen tla yta, naꞌan neꞌ sca xaa nu tlyu, nten nu 
ntsuꞌhui tuyaaꞌ chaꞌ ndyija, mꞌni sca xaa ꞌin neꞌ—. 17 Tiꞌ xacanꞌ mdyisnan 
Jesús nguloꞌo ñi ꞌin nten, loꞌ nchcuiꞌ ñi: Xiloꞌo chonꞌ um quiꞌya nguiꞌni 
um, siꞌyana cuaꞌ mdiyaa xaa culo Ndiose tñan ꞌin um. 18  Yatoꞌo sca tsaan 
mdaꞌan Jesús tuꞌhua tiyoꞌ Galilea, loꞌ naꞌan ñi ꞌin yu Tyo loꞌo yu Ndre taꞌa 
ngula yu, nduguun yu quitan loo tyiꞌa canꞌ siꞌyana yu cuta cula lca yu. 
19 Loꞌ juin ñi ꞌin yu: Chcui nchaꞌan um ꞌñan, nanꞌ culoꞌon ꞌin um cuꞌni um 
cuta, tyicana ꞌin nten. 20 Ticuiꞌ xaa ngulaꞌ sti yu quitan ꞌin yu, loꞌ mducui 
nchaꞌan yu ꞌin ñi. 21 Chinꞌ ti seꞌen tiꞌ mdaꞌan ñi, xa naꞌan ñi ꞌin tucua yu 
nu ndaꞌan loꞌo taꞌa ngula, Jacobo loꞌo yu Xuhua, ndlyu yu loꞌo Zebedeo 
sti yu niꞌ sca yca naꞌan, nxcuan suꞌhua yu quitan ꞌin yu, loꞌ msiꞌya ñi ꞌin 
yu. 22  Cuiꞌ xaa mdyiꞌo yu niꞌ yca naꞌan canꞌ, ngulaꞌ ton yu ꞌin sti yu loꞌ 
mducui nchaꞌan yu ꞌin ñi. 23  Ñaꞌaan seꞌen lyiꞌya loo Galilea mdaꞌan loꞌo ñi 
chaꞌ tsuꞌhue ꞌin Ndiose, loꞌo seꞌen ndiyoꞌ tiꞌin neꞌ judio, nguloꞌo ñi ñaꞌan 
ntsuꞌhui chaꞌ culo Ndiose tñan ꞌin nten, loꞌ mꞌni chca ñi ꞌin nchgaa nu tiꞌi 
loꞌo cuati loo quicha. 24 Ñaꞌaan seꞌen lyiꞌya loo Siria mscua cueen chaꞌ ꞌin 
ñi, mdiyan loꞌo neꞌ ꞌin nu tiꞌi loꞌo cuati loo quicha, a cunta loꞌo nu ntsuꞌhui 
cuiꞌin xaꞌan ꞌin, loꞌo nu nxñi cuiꞌin ꞌin, loꞌo nu mchcunꞌ quiyaꞌ, loꞌ mꞌni 
chca ñi ꞌin. 25 Quiꞌan ꞌa nten mducui nchaꞌan ꞌin ñi nu mdoꞌo seꞌen lyiꞌya 
loo Galilea, loꞌo Decápolis, loꞌo quichen Jerusalén, loꞌo seꞌen lyiꞌya loo 
Judea, a cunta nu mdoꞌo xca tsoꞌ chco tlyu Jordan.

  MATEO 4

El Nuevo Testamento en Chatino de Nopala de Mexico; versión para la web, © 2014, David Neil Nellis



10

Xa nguloꞌo Jesús ꞌin nten

5  1 Xa naꞌan Jesús siꞌyana quiꞌan ꞌa nten mdiya tiꞌin canꞌ, ycuen ñi sca 
seꞌen nu cuaan la, loꞌ ñaꞌaan yten tucua ñi mdiyaa yu taꞌa ndaꞌan 

ñi tloo ñi. 2  Xacanꞌ mdyisnan nguloꞌo ñi ꞌin nten, loꞌ juin ñi: 3  Tsuꞌhue ca 
xuꞌhue nu ndyiꞌya chaꞌ tiyaa siꞌyana ꞌni chaꞌ ꞌin loꞌo Ndiose, canꞌ nu caja 
chaꞌ tsuꞌhue ꞌin seꞌen ndlo Ndiose tñan. 4 Tsuꞌhue ca xuꞌhue nu tiꞌi ngaꞌan 
ꞌin siꞌya quiꞌya mꞌni, canꞌ nu caja chaꞌ tnu tiquee ꞌin. 5 Tsuꞌhue ca xuꞌhue 
nu suun nten lca, canꞌ nu quiꞌni caꞌan ꞌin yuu seꞌen ndlo Ndiose tñan. 
6  Tsuꞌhue ca xuꞌhue nu nguiteꞌ tiꞌ loꞌ nguityi tiꞌ chaꞌ nu ñi ꞌin Ndiose, canꞌ 
nu chaꞌan yuꞌhui cusya ꞌin. 7 Tsuꞌhue ca xuꞌhue nu ñaꞌan ꞌtnan tiꞌ ꞌin taꞌa, 
canꞌ nu caja nu ñaꞌan ꞌtnan tiꞌ ꞌin. 8  Tsuꞌhue ca xuꞌhue nu luhui cusya 
ꞌin, canꞌ nu ñaꞌan tloo ꞌin Ndiose tiyaa xaa. 9 Tsuꞌhue ca xuꞌhue nu ndiya 
nan ñaꞌan tyiꞌin tsuꞌhue loꞌo nchgaa tucui, canꞌ nu ca naan sñeꞌ Ndiose. 
10 Tsuꞌhue ca xuꞌhue nu ndijin chaꞌ siꞌya tñan tsuꞌhue nu nguiꞌni, canꞌ nu 
caja chaꞌ tsuꞌhue ꞌin seꞌen ndlo Ndiose tñan. 11 Tsuꞌhue ca xuꞌhue um xa 
caja nu ñaꞌan tiꞌi, loꞌ chcuiꞌ caꞌan ꞌin um siꞌya chaꞌ ꞌñan, loꞌ tñan neꞌ scasca 
quiꞌya ꞌin um. 12  Chcui tiꞌ um loꞌ ca tsuꞌhue chuꞌhui tiquee um, siꞌyana 
tlyu chaꞌ tsuꞌhue quiꞌni caꞌan ꞌin um la niꞌ cuaan, siꞌyana cuañaꞌan jui nu 
mꞌni lyiꞌo ꞌin yu nu mxiycuiꞌ Ndiose ꞌin cuaꞌ sꞌni.

Chaꞌ ꞌin tejeꞌ
13  ꞌUn nguiaa chaꞌ ꞌin um ñaꞌan nchca tiꞌ tejeꞌ lja nten chendyu, chaꞌ 

tejeꞌ canꞌ tyiꞌo tiyenꞌ na, ¿ñaꞌan ta tca ca tiyenꞌ na xiyaꞌ? A la ꞌa cunajoꞌo 
na, tsaloo chcuan ti na loꞌ caja nu culoꞌ suꞌhua ꞌin na.

Chaꞌ ꞌin xaa
14 ꞌUn nguiaa chaꞌ ꞌin um ñaꞌan nchca tiꞌ xaa nu nduꞌhui loo chendyu, 

cuiꞌ cuañaꞌan sca quichen nu ndiꞌin sca loo quiꞌya, a tca nu a ca chcanꞌ 
na. 15 A tucui nu caꞌan sca quiiꞌ loꞌ nde tucun tiꞌin ꞌin na, cuiꞌ ca nu cuaan 
chcua na siꞌyana tuꞌhui na xaa ꞌin nchgaa nu ndiꞌin ñaꞌan canꞌ. 16  Cuiꞌ 
cuañaꞌan taa um yaꞌ ca um sca xaa ꞌin nten chendyu, ñaꞌan ca siꞌyana ca 
chcanꞌ loo tñan tsuꞌhue nu nguiꞌni um, loꞌ cuꞌni tnu neꞌ ꞌin Stina Ndiose, 
ñi nu nducua niꞌ cuaan.

Chaꞌ ꞌin lee
17 A quiñan tiꞌ um ljyaan siꞌyana tyijyin lyoon ꞌin lee, loꞌo chaꞌ nu 

nguaꞌan scua yu nu mxiycuiꞌ Ndiose ꞌin cuaꞌ sꞌni, siꞌi na xcuan tloon ꞌin 
na, cuiꞌ ca nu siꞌyana ca jaꞌan ꞌin na. 18  Nu chaꞌ ñi cunen loꞌo um, tsalja 
nu tiꞌ chcanꞌ niꞌ cuaan loꞌo chendyu re, ñi sca chaꞌ nu suhue lati nducua 
loo lee canꞌ, loꞌ a tyijyin chaꞌ ꞌin na cuati ñaꞌan, cuiꞌ ca nu tsatoꞌo nchgaa 
chaꞌ nu nducua loo na. 19 Canꞌ chaꞌ nu cucha tiꞌin chaꞌ nu suhue lati ngulo 

Ndiose tñan, loꞌ chaꞌ cuañaꞌan culoꞌo canꞌ ꞌin xca tucui, a caja nu suꞌhua 
loo ꞌin seꞌen ndlo Ndiose tñan. Una nu tucua tñan ꞌin na loꞌ culoꞌo ꞌin na, 
canꞌ nu ca sca nu ndon loo seꞌen ndlo Ndiose tñan. 20 Cunen loꞌo um sca 
chaꞌ, chaꞌ a lyee la quia nan um ꞌin Ndiose que ñaꞌan nguiꞌni neꞌ escriba 
loꞌo neꞌ fariseo, a tca sten um seꞌen ndlo Ndiose tñan.

Chaꞌ nu nchcuen tiqueꞌ neꞌ
21 Cuaꞌ ngune ꞌin um ñaꞌan jui nu ycuiꞌ loꞌo neꞌ mdiꞌin sꞌni: —A cujui 

nten—, loꞌ nu cujui nten tyiꞌo quiꞌya ꞌin loꞌ ca xñan bsya ꞌin. 22  Una nanꞌ 
cunen loꞌo um, nu nscuen tiqueꞌ loꞌo taꞌa, tyiꞌo quiꞌya ꞌin loꞌ ca xñan bsya ꞌin. 
Ticuiꞌ cuañaꞌan chaꞌ caja nu chcuiꞌ loꞌo taꞌa: Tijyi ꞌa nan, tyiꞌo quiꞌya ꞌin canꞌ 
seꞌen nchca cuiyaꞌ quiꞌya. Loꞌ ñaꞌan tucui ti nu chcuiꞌ loꞌo taꞌa: Tinto ꞌa, chen 
nchcui tsaa canꞌ loo quiiꞌ. 23 Canꞌ chaꞌ xa yan loꞌo um sca lcuan ꞌin Ndiose, loꞌ 
lja xacanꞌ quia yuꞌhui tiꞌ um siꞌyana nducui nchaꞌan chaꞌ ꞌin um loꞌo taꞌa um, 
24 culaꞌ scua um lcuan canꞌ, loꞌ quia yꞌni chuꞌhue um chaꞌ ꞌin um loꞌo taꞌa um 
culo nducua la, xacanꞌ xitucui um, loꞌ tyaa um lcuan canꞌ ꞌin Ndiose. 25 Ndla 
ti cuꞌni chuꞌhue um chaꞌ ꞌin um loꞌo taꞌa cusuun um tucueen nguiaa um, lja 
nu tiꞌ lyijyi ca cuiyaꞌ chaꞌ ꞌin um, ñaꞌan tuꞌ tyaa canꞌ cunta ꞌin um tloo bse, 
loꞌ yu bse canꞌ tyaa yu cunta ꞌin um yaaꞌ silyiya, canꞌ nu suꞌhua ꞌin um naꞌan 
chcuan. 26 Nu chaꞌ ñi cunen loꞌo um, a tyiꞌo um naꞌan chcuan, chaꞌ siꞌi la 
suꞌhua lyiyaꞌ um nchgaa cunta nu nducui nchaꞌan ꞌin um.

Chaꞌ nu nguiten yuꞌhui neꞌ loꞌo cuilyiꞌo nten
27 Cuaꞌ ngune ꞌin um ñaꞌan jui nu ycuiꞌ: —A sten yuꞌhui um loꞌo cuilyiꞌo 

nten—. 28  Una nanꞌ cunen loꞌo um, nu ñanꞌ ꞌya ꞌin sca neꞌ cunaꞌan, loꞌ 
suꞌhua chaꞌ nducunꞌ niꞌ cusya ꞌin loꞌo neꞌ, ñaꞌan loo chaꞌ cuaꞌ yten yuꞌhui 
loꞌo neꞌ. 29 Chaꞌ siꞌya quiloo um nguiꞌni um quiꞌya, lyoo um ꞌin na, tsuꞌhue 
lati nu ndiya lyijyi sca tsoꞌ quiloo um sten um niꞌ cuaan, loꞌ siꞌi nu ñaꞌan 
chcui um tsaa um loo quiiꞌ. 30 Cuiꞌ cuañaꞌan, chaꞌ siꞌya yaaꞌ um cuꞌni um 
quiꞌya, siꞌyu coꞌ um ꞌin na, tsuꞌhue lati nu ndiya lyijyi sca tsoꞌ yaaꞌ um 
sten um niꞌ cuaan, loꞌ siꞌi nu ñaꞌan chcui um tsaa um loo quiiꞌ.

Chaꞌ ꞌin nten nu ndlaꞌ tiꞌin taꞌa
31 A cunta jui nu ycuiꞌ: —Sca yu quiꞌyu nu nchca tiꞌ culaꞌ tiꞌin ꞌin 

cuilyiꞌo, ꞌni chaꞌ tsaꞌ scua sca quityi ꞌin yu—. 32  Una nanꞌ cunen loꞌo um, 
yu nu culaꞌ tiꞌin ꞌin cuilyiꞌo, loꞌ chaꞌ siꞌi siꞌyana yten yuꞌhui neꞌ loꞌo xca 
tucui, ñaꞌan loo chaꞌ nxicuꞌni yu ꞌin neꞌ sten yuꞌhui neꞌ loꞌo ñaꞌan tucui ti, 
loꞌ yu nu ca cuilyiꞌo ꞌin canꞌ, loꞌo canꞌ cuꞌni quiꞌya.

A tyiꞌin tya ca na sca chaꞌ
33  A cunta cuaꞌ ngune ꞌin um ñaꞌan jui nu ycuiꞌ loꞌo neꞌ mdiꞌin sꞌni: —A 

tyiꞌin tya ca um sca chaꞌ—, cuiꞌ ca nu —tucua um tñan chaꞌ nu tyiꞌin 

tyaa um tloo Ñi Xꞌnan na—. 34 Una nanꞌ cunen loꞌo um: Ñi sca chaꞌ loꞌ a 
ntsuꞌhui chaꞌ tyiꞌin tya ca um, ñi niꞌ cuaan loꞌ a cuꞌni tyiꞌya um siꞌyana la 
cua nducua Ndiose, 35 ñi loo chendyu re siꞌyana nde nxitñanꞌ quiyaꞌ ñi, ñi 
a cuꞌni tyiꞌya um quichen Jerusalén siꞌyana lca na quichen ꞌin ñi nu lca 
Ree. 36  Ñi a tyiꞌin tya ca um chendyu ꞌin um, siꞌyana ñi sca quichanꞌ que 
um loꞌ a tca cuꞌni um chaꞌ ca mta na uta ca mten na. 37 Xa chcuiꞌ um sca 
chaꞌ, ljuin um: Cuiꞌ na, uta, siꞌi na, siꞌyana chaꞌ tiꞌ tucua la um chaꞌ canꞌ, 
cuaꞌ loꞌo chaꞌ cuiñi ljyan loꞌo na.

Chuꞌhui chaꞌ tsuꞌhue ꞌin na loꞌo taꞌa cusuun na
38  Cuaꞌ ngune ꞌin um jui nu ycuiꞌ: —Chaꞌ caja nu culo quiloo um, cuiꞌ 

cuañaꞌan cuꞌni um loꞌo canꞌ, chaꞌ caja nu xityu lyiꞌya um, ticuiꞌ cuañaꞌan 
cuꞌni um—. 39 Una nanꞌ cunen loꞌo um, a cuꞌni suꞌhua um ꞌin um loꞌo 
nu nducunꞌ, cuiꞌ ca nu chaꞌ ycuanꞌ yu sca tsoꞌ tloo um, tyaa um xca tsoꞌ 
na ycuanꞌ yu. 40 Chaꞌ ndeꞌen nu nchca tiꞌ taa quiꞌya ꞌin um loꞌ lyaa xcanꞌ 
um, tyaa um ꞌin na ꞌin cuiꞌ ñaꞌaan loꞌo teꞌ ycanꞌ tnu tuꞌhua canꞌ ꞌin um. 
41 Chaꞌ caja nu xicuꞌni ꞌin um cuiꞌya um suꞌhua sca kilometro, ꞌun cuiꞌya 
um ꞌin na tucua kilometro. 42  Chaꞌ ndeꞌen la na jñan neꞌ ꞌin um, tyaa um 
ꞌin na, cuiꞌ cuañaꞌan chaꞌ ntsuꞌhui nu jñiꞌ na ꞌin um, a cuꞌni tiji um loꞌo 
canꞌ. 43  Cuaꞌ ngune ꞌin um jui nu ycuiꞌ: —Ñaꞌan ꞌtnan tiꞌ um ꞌin taꞌa nten 
um—, loꞌ xcuan tloo um ꞌin taꞌa cusuun um. 44 Una nanꞌ cunen loꞌo um: 
Ñaꞌan ꞌtnan tiꞌ um ꞌin taꞌa cusuun um, loꞌ chcuiꞌ um chaꞌ tsuꞌhue loꞌo 
nu nchcuiꞌ chaꞌ tiꞌi ꞌin um, cuꞌni um tsuꞌhue loꞌo nu nxcuan tloo ꞌin um, 
jñan um ꞌin Ndiose siꞌya chaꞌ ꞌin nu ndaja ꞌin um loꞌ nducui nchaꞌan ꞌin 
um, 45 cuañaꞌan ca chcanꞌ loo siꞌyana lca um sñeꞌ Stina Ndiose, ñi nu 
nducua niꞌ cuaan, ñi nu nꞌni chaꞌ nduꞌhui xaa ꞌin nten nducunꞌ loꞌo nten 
nu tsuꞌhue, loꞌ nxi ꞌya ñi quioo ꞌin nten nu tsuꞌhue loꞌo nten nu nducunꞌ. 
46  Siꞌyana chaꞌ chuꞌhui chaꞌ tsuꞌhue ꞌin um loꞌo tsalca nu ntsuꞌhui chaꞌ 
tsuꞌhue ꞌin loꞌo um, ¿ñi chaꞌ tsuꞌhue ta nducua tloo um xacanꞌ? ¿Ta siꞌi 
loꞌo nten nu nducunꞌ nꞌni cuañaꞌan? 47 Chaꞌ chcuiꞌ chaꞌ um ꞌin tsalca taꞌa ti 
um, ¿ta nducua la nguiꞌni um ꞌin xca tucui? ¿Ta siꞌi loꞌo neꞌ gentil nꞌni neꞌ 
cuañaꞌan? 48  Canꞌ chaꞌ ca um sca nten nu ñi ndiꞌin chaꞌ ꞌin, tsañaꞌan Sti 
um ñi nu nducua niꞌ cuaan, ñi ndiꞌin chaꞌ ꞌin ñi.

Chaꞌ ꞌin lcuan

6  1 Xñi um cunta siꞌyana siꞌi tloo ñaꞌan nten cuꞌni um scasca loo chaꞌ 
tsuꞌhue, ta siꞌyana taa neꞌ loo um, loꞌ chaꞌ cuañaꞌan cuꞌni um, a sca 

chaꞌ tsuꞌhue quiꞌni caꞌan ꞌin um loꞌo tsoꞌ ꞌin Stina Ndiose nu nducua niꞌ 
cuaan. 2  Canꞌ chaꞌ xa taa um sca lcuan, a xicune um chaꞌ canꞌ tloo nten, 
siꞌyana cuañaꞌan nguiꞌni sca nu a ñi ndiꞌin chaꞌ ꞌin seꞌen nꞌni tnu neꞌ ꞌin 
Ndiose, uta sca seꞌen la, ñaꞌan ca siꞌyana caja nu taa loo canꞌ. Nu chaꞌ 
ñi cunen loꞌo um, loꞌo tsacanꞌ ti cuaꞌ lca siyaꞌ canꞌ. 3  Una xa taa um sca 

lcuan, a ntsuꞌhui chaꞌ ca jlyo tiꞌ tsoꞌ ca ꞌin um na nu taa tsoꞌ cuen ꞌin um, 
4 cunan ti ntsuꞌhui chaꞌ taa um lcuan, loꞌ Sti um, ñi nu nanꞌ ꞌya nchgaa 
loo chaꞌ, xitucui ñi chaꞌ tsuꞌhue ꞌin um tloo naꞌan nten.

Chcuiꞌ lyiꞌo na ꞌin Ndiose
5 Xa chcuiꞌ lyiꞌo um ꞌin Ndiose, a cuꞌni um tsañaꞌan nꞌni nu a ñi ndiꞌin 

chaꞌ ꞌin, siꞌyana nducui tiꞌ canꞌ ndyon nchcuiꞌ lyiꞌo ꞌin Ndiose seꞌen nꞌni tnu 
neꞌ ꞌin ñi, uta sca seꞌen la, siꞌyana caja nu taa loo canꞌ. Nu chaꞌ ñi cunen 
loꞌo um, loꞌo tsacua ti ñaꞌan cuaꞌ jui siyaꞌ canꞌ. 6 Una xa chcuiꞌ lyiꞌo um ꞌin 
Stina Ndiose, yten um ñaꞌan ꞌin um loꞌ tucun um ꞌin na, loꞌ chcuiꞌ um loꞌo 
ñi nu a chcanꞌ nducua, loꞌ Sti um, ñi nu nanꞌ ꞌya nchgaa loo chaꞌ, xcuen ñi 
ꞌin um tloo naꞌan nten. 7 Xa nchcuiꞌ lyiꞌo um ꞌin Ndiose, a chcuiꞌ um ticuiꞌ 
ti loo chaꞌ tsañaꞌan nꞌni neꞌ gentil nu a ndyuꞌhui lyoo ꞌin Ndiose, ñan tiꞌ neꞌ 
ta siꞌyana quiꞌan chaꞌ chcuiꞌ neꞌ, caja nu cuꞌni cunta ꞌin neꞌ. 8  A nchca chaꞌ 
cuꞌni um ñaꞌan nu nguiꞌni neꞌ, siꞌyana ñi nu lca Sti um cuaꞌ jlyo tiꞌ ñi chaꞌ 
nu ꞌni ꞌin um, siyaꞌ tiꞌ lyijyi jñan um ꞌin na. 9 Canꞌ chaꞌ xa chcuiꞌ lyiꞌo um ꞌin 
Ndiose, ndeñaꞌan chcuiꞌ um: Ndiose Sti hua, ꞌun ñi nu nducua niꞌ cuaan, 
scati um ntsuꞌhui chaꞌ cuꞌni tnu hua ꞌin um. 10 Nchca tiꞌ hua siꞌyana tsatlyu 
culo um tñan ꞌin hua, loꞌ cuꞌni um tsañaꞌan nu lca tiquee um loo chendyu 
re, cuiꞌ tsañaꞌan nguiꞌni um la niꞌ cuaan. 11 Cunda scaa tsaan taa um na 
nu cunajoꞌo ꞌin hua. 12  Cuꞌni um chaꞌ tlyu tiꞌ ꞌin hua siꞌya quiꞌya nguiꞌni 
hua, siꞌyana cuañaꞌan nguiꞌni hua chaꞌ tlyu tiꞌ ꞌin nchgaa nu nguiꞌni chaꞌ 
ngunanꞌ loꞌo hua. 13 A taa um chaꞌ cuiyaꞌ sten chaꞌ ngunanꞌ tiquee hua, 
cuiꞌ ca nu culo tsoꞌ um ꞌin hua siiꞌ chaꞌ ngunanꞌ canꞌ, siꞌyana scati um ndlo 
um tñan, loꞌ tlyu chaꞌ cuiyaꞌ ntsuꞌhui ꞌin um, tsala xaa cuꞌni tnu hua ꞌin 
um. Amen. 14 Chaꞌ cuꞌni um chaꞌ tlyu tiꞌ ꞌin taꞌa nten um, cuiꞌ cuañaꞌan Sti 
um, ñi nu nducua niꞌ cuaan, cuꞌni ñi chaꞌ tlyu tiꞌ ꞌin um, 15 una chaꞌ a cuꞌni 
um chaꞌ tlyu tiꞌ ꞌin taꞌa nten um, ticuiꞌ cuañaꞌan Sti um, ñi nu nducua niꞌ 
cuaan, a cuꞌni ñi chaꞌ tlyu tiꞌ ꞌin um siꞌya quiꞌya nguiꞌni um.

Chaꞌ ꞌin ayuno
16  Xa cuꞌni um ayuna, a taa um yaꞌ ca xiꞌin tloo um tsañaꞌan nꞌni nu a 

ñi ndiꞌin chaꞌ ꞌin, nꞌni xiꞌin canꞌ tloo siꞌyana ca jlyo tiꞌ nten siꞌyana nguiꞌni 
ayuna. Nu chaꞌ ñi cunen loꞌo um, loꞌo tsacua ti ñaꞌan cuaꞌ jui siyaꞌ canꞌ. 
17 Una xa cuꞌni um ayuna, cuꞌni chuꞌhue um ꞌin um, loꞌ ycui um tyiꞌa tloo 
um, 18  siꞌyana a ca chcanꞌ ñaꞌan siꞌyana nguiꞌni um ayuna, cuiꞌ ca nu cuꞌni 
um chaꞌ canꞌ tloo Stina Ndiose, ñi nu a chcanꞌ nducua, loꞌ Sti um, ñi nu 
nanꞌ ꞌya nchgaa loo chaꞌ, xcuen ñi ꞌin um tloo naꞌan nten.

Chaꞌ ꞌin chaꞌ cuilyiyaꞌ
19 A soꞌ tiꞌin um chaꞌ cuilyiyaꞌ loo chendyu re, seꞌen nu sta ꞌni ꞌin na 

loꞌ jlyo na, seꞌen nu sten yu cunan loꞌ cuiꞌya ꞌin na, 20 cuiꞌ ca nu soꞌ tiꞌin 

um chaꞌ cuilyiyaꞌ la niꞌ cuaan, seꞌen nu a tca sta ꞌni ꞌin na, ñi a ntsuꞌhui 
chaꞌ jlyo na, ñi yu cunan loꞌ a cuiꞌya ꞌin na. 21 Siꞌyana seꞌen ndiꞌin chaꞌ 
cuilyiyaꞌ ꞌin um, canꞌ nguilyu cusya ꞌin um.

Quiloo na nduꞌhui xaa ꞌin na
22  Quiloo um nduꞌhui na xaa ꞌin um, canꞌ chaꞌ xa nu tsuꞌhue xaa quiloo 

um, tiꞌ ñaꞌaan um mtsaꞌan yuꞌhui xaa canꞌ ꞌin um, 23  una chaꞌ a tsuꞌhue 
xaa quiloo um, ticuiꞌ cuañaꞌan ñaꞌaan um tla yta um. Loꞌ chaꞌ tla yta chaꞌ 
tiyaa ꞌin um, ¿ñaꞌan la ca ycuiꞌ ca tla yta canꞌ?

Chaꞌ ꞌin tucua xꞌnan na
24 A tucui nu tca chuꞌhui tucua xꞌnan, siꞌyana ñaꞌan tiꞌi yu ꞌin sca, loꞌ 

xca canꞌ lyee la chuꞌhui yu cunta ꞌin, uta lyee la suꞌhua loo yu ꞌin sca, loꞌ 
xca xcuan tloo yu ꞌin. Cuiꞌ cuañaꞌan a tca tyiꞌin tyaa um quiloo um ꞌin 
Ndiose, loꞌ ticuiꞌ xaa chcua quiloo um ꞌin chaꞌ cuilyiyaꞌ.

Chaꞌ ꞌin chaꞌ nduhue tiꞌ
25 Canꞌ chaꞌ cunen loꞌo um: A suꞌhua um chaꞌ nduhue tiꞌ tiquee um loꞌo na 

nu cunajoꞌo ꞌin um, ñi steꞌ um loꞌ a chuꞌhui yuhueꞌ tiꞌ um. ¿Ta a ndon loo la 
chendyu ꞌin um que ꞌin chaꞌ nchcu, cuiꞌ cuañaꞌan cunanꞌ um, ta a ntsuꞌhui 
lyoo la na que ꞌin steꞌ um? 26 Xñi um cunta ñaꞌan ndiꞌin chaꞌ ꞌin quiñi, a ntya 
ꞌin jyaan, a sca na nxoꞌ ꞌin, ñi a ntñan ꞌin juꞌhua, una Sti um, ñi nu nducua niꞌ 
cuaan nxicu ꞌin ꞌin. ¿Ta siꞌi lyee la ntsuꞌhui lyoo um que ꞌin quiñi? 27 Siyaꞌ lyee 
la nsuꞌhua um chaꞌ nduhue tiꞌ tiquee um, ¿ta ñan tiꞌ um tca tya cula la um ꞌin 
um loꞌo xca lii scun um? 28 A cunta loꞌo teꞌ nu ntsuꞌhui chaꞌ coꞌ um, ¿ñi chaꞌ 
lyee ꞌa nsuꞌhua um chaꞌ nduhue tiꞌ tiquee um loꞌo na? Xñi um cunta ñaꞌan 
ndlyo sca yca quee nu nducua niꞌ quixinꞌ, a nꞌni na tñan, ñi a ntñan na teꞌ, 
29 una cunen loꞌo um sca chaꞌ, ñi yu ree Salomón tsañaꞌan nu ncua cuilyiyaꞌ 
yu, loꞌ a tsuꞌhue la ycoꞌ yu que ñaꞌan quee cua. 30 Chaꞌ cuañaꞌan nxicoꞌ Ndiose 
ꞌin quixinꞌ, cuaꞌ ñii tsuꞌhue ñaꞌan na una quiaa quinanꞌ na loꞌ tsaa na loo quiiꞌ. 
¿Ta siꞌi nde lyee la xicoꞌ ñi ꞌin um, ꞌun nu joꞌo ndiya quiꞌan tiꞌ ꞌin ñi? 31 Canꞌ chaꞌ 
a suꞌhua um chaꞌ nduhue tiꞌ tiquee um, ta ljuin um: ¿Ñi na cu na, ñi na coꞌo na, 
loꞌ ñi na coꞌ na? 32 Siꞌyana chonꞌ nchgaa chaꞌ re nchcua quiloo neꞌ gentil, una 
ñi nu lca Sti um, ñi nu nducua niꞌ cuaan, jlyo tiꞌ ñi siꞌyana ꞌni chaꞌ ꞌin um loꞌo 
nchgaa chaꞌ re. 33 Quia nan um ꞌin Ndiose culo nducua la, loꞌ tucua um tñan 
chaꞌ nu ñi ꞌin ñi, loꞌ nchgaa chaꞌ re tya cula loꞌo ñi ꞌin um. 34 Canꞌ chaꞌ a suꞌhua 
um chaꞌ nduhue tiꞌ tiquee um ñaꞌan tyijyin um tsaan quiaa, siꞌyana quiaa cuaꞌ 
ljyan loꞌo na chaꞌ nduhue tiꞌ ꞌin na, cuiꞌ lya loꞌo chaꞌ nu nchca tsaan re ñii.

A suꞌhua quiꞌya taꞌa na

7  1 A nchca chaꞌ suꞌhua quiꞌya taꞌa um, siꞌyana a caja nu suꞌhua 
quiꞌya ꞌin um. 2  Siꞌyana tsañaꞌan nsuꞌhua um quiꞌya ꞌin xca tucui, 

cuañaꞌan caja nu suꞌhua quiꞌya ꞌin um, loꞌo cuiyaꞌ nu nsuꞌhua cuiyaꞌ um, 
cuiꞌ cuañaꞌan caja nu suꞌhua cuiyaꞌ ꞌin um. 3  ¿Ñi chaꞌ lyee ꞌa nxñi um 
cunta mti nu ntsuꞌhui quiloo taꞌa nten um, loꞌ a nꞌni cunta um coꞌ yca 
nu ntsuꞌhui quiloo um? 4 ¿Ñaꞌan ta tca ljuin um ꞌin taꞌa um: Tyaa um yaꞌ 
culyoon mti nu ntsuꞌhui quiloo um, loꞌ chaꞌ quiloo um ntsuꞌhui sca coꞌ yca 
ꞌin na? 5  ꞌUn neꞌ nu a ñi ndiꞌin chaꞌ ꞌin, lyoo um coꞌ yca nu ntsuꞌhui quiloo 
um culo nducua la, la xacanꞌ ca chcanꞌ tsuꞌhue ꞌin um culyoo um mti nu 
ntsuꞌhui quiloo xca tucui. 6  A suꞌhua um na nu luhui tloo xniꞌ, ñi a suꞌhua 
um na nu ntsuꞌhui lyoo ꞌin um tloo cuhueꞌ, ñaꞌan tuꞌ sti quiyaꞌ ꞌin ꞌin na, 
loꞌ xiton ꞌin loꞌo um, canꞌ chaꞌ xñi um cunta ꞌin um loꞌo nten.

Ntsuꞌhui chaꞌ jñan na ꞌin Ndiose
7 Jñan um na nu nchca tiꞌ um, loꞌ caja na ꞌin um, quia nan um chaꞌ canꞌ 

loꞌ quija lyoo na ꞌin um, chcuiꞌ um loꞌ caja nu sla tunaꞌan ꞌin um. 8  Siꞌyana 
nchgaa nu jñan sca chaꞌ, a sꞌni caja na ꞌin, loꞌ nu nan chaꞌ canꞌ, a sꞌni quija 
lyoo na ꞌin, loꞌ nu nchcuiꞌ, a sꞌni ndyijyi nu sla tunaꞌan ꞌin. 9 ¿Ti ñaꞌan um 
ndiꞌin sñeꞌ um, loꞌ xa jñan jaslya ꞌin um, ta xtyi tiꞌ um taa um quee ꞌin 
canꞌ? 10 ¿Uta chaꞌ jñan cula ꞌin um, ta xtyi tiꞌ um taa um cunaan ꞌin canꞌ? 
11 Chaꞌ ꞌun lca um nten nu nducunꞌ, loꞌ ndaa um na nu tsuꞌhue ꞌin sñeꞌ 
um, ¿ñaꞌan la ca Stina Ndiose, ñi nu nducua niꞌ cuaan, na a taa ñi chaꞌ 
tsuꞌhue nu jñan um ꞌin ñi? 12  Canꞌ chaꞌ, tsañaꞌan nu nducua tloo um cuꞌni 
nten loꞌo um, cuañaꞌan ntsuꞌhui chaꞌ cuꞌni um loꞌo neꞌ, siꞌyana nde chaꞌ nu 
nsuꞌhua loꞌo ñaꞌaan chaꞌ nu nchcuiꞌ lee loꞌo chaꞌ nu ycuiꞌ yu nu mxiycuiꞌ 
Ndiose ꞌin cuaꞌ sꞌni.

Chaꞌ ꞌin tunaꞌan nu luꞌhui
13  Quia nan um ñaꞌan sten um tunaꞌan nu luꞌhui, siꞌyana xeen ꞌa tunaꞌan 

loꞌ xeen tucueen nu ndiyaa loo chaꞌ ngunanꞌ, loꞌ quiꞌan ꞌa nten nguiten neꞌ 
tunaꞌan canꞌ. 14 Siꞌyana luꞌhui tunaꞌan loꞌ titi tucueen nu ndiyaa seꞌen caja 
chendyu, loꞌ chinꞌ nu nguija lyoo na ꞌin.

Chuꞌhui lyoo na nten cuaꞌ ñaꞌaan tñan nꞌni neꞌ
15 Xñi um cunta ꞌin um loꞌo yu cuiñi nu nchcuiꞌ siꞌyana Ndiose nxiycuiꞌ 

ꞌin, yu nu nguiꞌni ꞌin tsañaꞌan nchca tiꞌ sca slyaꞌ, una cusya ꞌin yu nguia chaꞌ 
ꞌin na ñaꞌan nchca tiꞌ ꞌni la. 16 Siꞌya tñan nu nꞌni yu tca chuꞌhui lyoo um ꞌin 
yu. ¿Ta tca cuiꞌyu mti uva loo ti quicheꞌ, uta tyiꞌo mti higo loo yca quicheꞌ? 
17 Cuiꞌ cuañaꞌan ndiꞌin chaꞌ ꞌin sca yca: Chaꞌ tsuꞌhue na, tsuꞌhue mti ndyiꞌyu 
loo na, loꞌ chaꞌ a tsuꞌhue na, ticuiꞌ cuañaꞌan a tsuꞌhue mti ndyiꞌo loo na. 
18  Siꞌyana sca yca nu tsuꞌhue, a ntsuꞌhui chaꞌ cuiꞌyu mti nu a tsuꞌhue loo na, 
cuiꞌ cuañaꞌan sca yca nu a tsuꞌhue, a tca cuiꞌyu mti nu tsuꞌhue loo na. 19 Canꞌ 
chaꞌ nchgaa yca nu a ndyiꞌyu mti nu tsuꞌhue ñaꞌan loo, xiꞌyu na loꞌ tsaa na 
loo quiiꞌ. 20 Canꞌ chaꞌ siꞌya tñan nu nꞌni sca nten tca chuꞌhui lyoo na ꞌin neꞌ.

Chaꞌ ꞌin nu a siyaꞌ yuꞌhui lyoo ñi
21 Siꞌi nchgaa nu nchcuiꞌ: Ñi Xꞌnan hua, Ñi Xꞌnan hua, tca sten seꞌen 

ndlo Ndiose tñan, cuiꞌ ca nu tsalca nu nducua tñan ñaꞌan nu nchca tiꞌ 
Stin, ñi nu nducua niꞌ cuaan. 22  Quiꞌan ꞌa nu chcuiꞌ loꞌon tiyaa xaa, loꞌ 
ljuin: Ñi Xꞌnan hua, Ñi Xꞌnan hua, ¿ta siꞌi loꞌo chaꞌ cuiyaꞌ ꞌin um mdaꞌan 
ycuiꞌ hua chaꞌ tsuꞌhue re? ¿Ta siꞌi loꞌo chaꞌ cuiyaꞌ ꞌin um ngulo hua cuiꞌin 
xaꞌan nu ntsuꞌhui ꞌin nten? ¿A cunta mꞌni hua scasca chaꞌ nu tnu loꞌo chaꞌ 
cuiyaꞌ ꞌin um? 23  Xacanꞌ xcuen ꞌin canꞌ: —A siyaꞌ yuꞌhui lyoon ꞌin um, tyiꞌo 
tsoꞌ um siinꞌ, ꞌun nu nguiꞌni tñan ngunanꞌ—.

Chaꞌ ꞌin suun tucua naꞌan
24 Nu quine ꞌin chaꞌ nu nchcuinꞌ re, loꞌ ca jaꞌan ꞌin na, nguiaa chaꞌ 

ꞌin canꞌ tsañaꞌan nguiaa chaꞌ ꞌin sca nten nu mdiꞌin tyaa suun naꞌan ꞌin 
loo quee nu tla. 25  Mdyisnan nguꞌya quioo loꞌ ycuen yla chco tlyu, a 
cunta yaan cuiꞌin tnu nu mdijin seꞌen nducua naꞌan canꞌ, una a mdlyu 
na siꞌyana tsuꞌhue mdiꞌin suun na chonꞌ quee canꞌ. 26  Una nu quine ꞌin 
chaꞌ nu nchcuinꞌ re, loꞌ a ca jaꞌan ꞌin na, nguiaa chaꞌ ꞌin canꞌ ñaꞌan chaꞌ 
ꞌin nten nu ndiya lyijyi chaꞌ tiyaa ꞌin, nu mdiꞌin tyaa suun naꞌan ꞌin loo 
ysin. 27 Mdyisnan nguꞌya quioo loꞌ ycuen yla chco tlyu, yaan cuiꞌin tnu loꞌ 
mxitlyu ꞌin na, loꞌ ñaꞌaan na ꞌin yu ngujlyo na. 28  Xa mdyi ycuiꞌ Jesús chaꞌ 
canꞌ, lyee ꞌa yuhue tiꞌ neꞌ ñaꞌan chaꞌ nu ndloꞌo ñi, 29 siꞌyana loꞌo chaꞌ cuiyaꞌ 
ndloꞌo ñi, loꞌ siꞌi ñaꞌan ndloꞌo neꞌ escriba.

Yu ncua tiꞌi loꞌo quitsoꞌ la

8  1 Xa mdoꞌo Jesús loo quiꞌya lyoꞌ ti canꞌ, quiꞌan ꞌa nten mducui 
nchaꞌan ꞌin ñi. 2  Xacanꞌ yaan sca yu nu nguxen quitsoꞌ la ꞌin seꞌen 

ndon ñi, loꞌ mdyiꞌya xtyinꞌ yu tloo ñi loꞌ juin yu: Ñi Xꞌnan hua, chaꞌ nchca 
tiꞌ um tca cuꞌni chca um ꞌñan. 3  Jesús mxñii ñi yaaꞌ ñi loꞌ ylaꞌ ñi ꞌin yu, 
loꞌ juin ñi: Nchca tinꞌ cuꞌni chcan ꞌin, quinu luhui loꞌo quicha cua ꞌin. 
Ticuiꞌ xaa ngulyijyi quitsoꞌ la canꞌ ꞌin yu. 4 Xacanꞌ juin Jesús ꞌin yu: Ñaꞌan 
jan ñi, a chcuiꞌ loꞌo ñi sca tucui, cuiꞌ ca nu tsaa loꞌ culoꞌo ꞌin tloo yu nu 
ntsuꞌhui cunta chaꞌ ꞌin laa, loꞌ taa sca lcuan tsañaꞌan nu ngulo Moisé tñan, 
cuañaꞌan ca jlyo tiꞌ nten siꞌyana cuaꞌ mchca.

Xa mchca nguso ꞌin xꞌnan sindatu
5 Xa mdiyaa Jesús tuꞌhua quichen Capernaum, sca xꞌnan sindatu yan 

ycua ꞌin ñi, loꞌ mdyisnan mjñan yu chaꞌ tsuꞌhue ꞌin ñi, 6  loꞌ juin yu: Ñi 
Xꞌnan hua, sca yu nguso ꞌñan nscua yu la naꞌan ꞌñan, tiꞌi ꞌa ndijin yu 
loꞌ a nchca tyiꞌan yu. 7 Xacanꞌ mxcuen Jesús ꞌin yu: Nanꞌ tsaꞌan loꞌ cuꞌni 
chcan ꞌin yu. 8  Xꞌnan sindatu canꞌ mxcuen ꞌin ñi: Ñi Xꞌnan hua, a ntsuꞌhui 
suun ꞌñan sten um ñaꞌan ꞌñan, tsaloo ti chcuiꞌ um sca chaꞌ loꞌ chca nguso 

ꞌñan. 9 Siꞌyana loꞌon nanꞌ ntsuꞌhui nu ndlo tñan ꞌñan, a cunta ndlon tñan 
ꞌin sca ta sindatu, loꞌ chaꞌ cunen loꞌo sca yu: Nde seꞌen tsaa, loꞌ tsaa yu. 
Chaꞌ cunen loꞌo xca yu: Quiaan nde re, loꞌ quiaan yu. Chaꞌ chcuinꞌ loꞌo 
nguso ꞌñan: Nde tñan cuꞌni, loꞌ cuꞌni yu ꞌin na. 10 Xa ngune ꞌin Jesús chaꞌ 
canꞌ, yuhue ꞌa tiꞌ ñi loꞌ juin ñi ꞌin nten nu ndaꞌan nchaꞌan ꞌin ñi: Nu chaꞌ 
ñi cunen loꞌo um, ñi sca neꞌ Israel, loꞌ a ndiyaa neꞌ cuiyaꞌ tsañaꞌan ndiya 
quiꞌan tiꞌ yu re ꞌñan. 11 Cunen loꞌo um sca chaꞌ, quiꞌan ꞌa neꞌ nu ntsuꞌhui 
chaꞌ tyiꞌo luhuaꞌ seꞌen nchcua cucha, loꞌo luhuaꞌ seꞌen nguiaa cucha, canꞌ 
nu chcua sca seꞌen ti loꞌo Abraham, loꞌo Isaac, loꞌo Jacob la niꞌ cuaan 
seꞌen ndlo Ndiose tñan. 12  Una nu ntsuꞌhui ca chaꞌ quiꞌni caꞌan ꞌin seꞌen 
ndlo Ndiose tñan, canꞌ nu tsatoꞌo quinu nde lyiyaꞌ seꞌen tla yta, loꞌ xiꞌya 
yja cueen canꞌ loo nu lyee tyijyin nu tiꞌi. 13  Xacanꞌ juin Jesús ꞌin xꞌnan 
sindatu canꞌ: Quia lya, loꞌ tsatoꞌo ñaꞌan nu ndiya quiꞌan tiꞌ. Ticuiꞌ xaa 
mchca nguso ꞌin yu.

Xa mchca jyiꞌan laa yu Tyo
14 Mdiyaa Jesús la naꞌan ꞌin yu Tyo, loꞌ naꞌan ñi siꞌyana jyiꞌan laa yu 

nscua tiꞌi loꞌo tiqueꞌ. 15 Ylaꞌ ñi yaaꞌ, loꞌ cuiꞌ xaa mdyiꞌo tiqueꞌ canꞌ, mdyiton 
neꞌ loꞌ mdyisnan mꞌni cunta neꞌ ꞌin jun. 16  Xa nguꞌya tla mdyisnan mdiyan 
loꞌo neꞌ quiꞌan ꞌa nu ntsuꞌhui cuiꞌin xaꞌan ꞌin seꞌen ndon ñi, loꞌ ngulo ñi 
cuiꞌin xaꞌan canꞌ siꞌya chaꞌ nu ycuiꞌ ñi, loꞌ mꞌni chca ñi ꞌin nchgaa nu tiꞌi, 
17 siꞌyana chcua chaꞌ nu mxiycuiꞌ Ndiose ꞌin yu Isaía xa juin yu: —Cuiꞌ ñi 
nguꞌya ñi quicha ꞌin na, loꞌ mdijin ñi nu tiꞌi tñan loo na—.

Chaꞌ ꞌin nu ncua tiꞌ chcui nchaꞌan ꞌin Jesús
18  Naꞌan Jesús siꞌyana quiꞌan ꞌa nten msuꞌhua loꞌo ꞌin ñi, canꞌ chaꞌ mdiꞌin 

tyaa ñi chaꞌ siꞌyana tyijyin xiꞌyu jun xca tsoꞌ tiyoꞌ. 19 Yaan sca yu escriba 
seꞌen ndon ñi loꞌ juin yu ꞌin ñi: ꞌUn ñi nu lca Bstro, chcui nchaꞌan ꞌin 
um nchgaa seꞌen tsaa um. 20 Mxcuen Jesús ꞌin yu: Sca cutaꞌ nducua tyi 
ꞌin, cuiꞌ cuañaꞌan quiñi ntsuꞌhui ten ꞌin, una Yu Quiꞌyu nu Mdoꞌo nde niꞌ 
Cuaan, a ndyijyi seꞌen nxitñanꞌ yu. 21 Xca yu nu nducui nchaꞌan ꞌin ñi juin 
yu ꞌin ñi: Ñi Xꞌnan hua, taa um chaꞌ cuiyaꞌ quia tsinꞌ ꞌin stin culo nducua 
la. 22  Mxcuen Jesús ꞌin yu: Chcui nchaꞌan ꞌñan, siꞌyana a sꞌnan nu chuꞌhui 
yuhueꞌ tiꞌ cutsiꞌ ꞌin nu cuaꞌ ngujui.

Mꞌni Jesús chaꞌ ngulyijyi quio cuiꞌin
23  Ñaꞌaan yten Jesús niꞌ yca naꞌan, cuaꞌ loꞌo yu taꞌa ndaꞌan ñi yten ꞌin 

na. 24 Cuiꞌ xaa ti canꞌ yaan sca quio cuiꞌin tnu, loꞌ mdyisnan nguitsa tiyoꞌ 
canꞌ, mdyiton sten na loꞌ nchoꞌo tiꞌin na ꞌin yca naꞌan canꞌ, una Jesús 
nscua ljaꞌ ñi. 25 Yu taꞌa ndaꞌan ñi ngulyoo sla ñi loꞌ juin ꞌin ñi: ¡Ñi Xꞌnan 
hua, culo laa um ꞌin hua, cuaꞌ quityinꞌ yuꞌhui ti na! 26  Juin ñi ꞌin yu: ¿Ñi 
chaꞌ ta nguitsen um, ta joꞌo ꞌa ndiya quiꞌan tiꞌ um? Xacanꞌ mdyiton ñi, 

loꞌ ngusun loꞌo ñi ꞌin cuiꞌin canꞌ loꞌo tiyoꞌ canꞌ, loꞌ cuiꞌ xaa mdiꞌin tiin na. 
27 Ndyijyin yaꞌ yuhue tiꞌ yu taꞌa ndaꞌan ñi loꞌ juin yu: ¿Tucui ca lca ñi re, 
ñi chaꞌ hasta cuiꞌin loꞌo tiyoꞌ re, loꞌ jaꞌan na ꞌin ñi?

Xa mchca yu Gadara
28  Xa mdiyaa jun xca tsoꞌ tiyoꞌ canꞌ seꞌen lca loo yuu ꞌin neꞌ Gadara, 

yan ycua tucua yu nu ntsuꞌhui cuiꞌin xaꞌan ꞌin, nu mdoꞌo niꞌ lyiꞌo seꞌen 
nguitsiꞌ nten, ndyijyin cuiyaꞌ la yu, ñi a tucui ꞌa xtyi tiꞌ tyijyin tucueen 
canꞌ. 29 Ycuiꞌ cueen yu: Jesús, ꞌun ñi nu lca Sñeꞌ Ndiose, ¿ñi chaꞌ ljyan taa 
um chaꞌ nsinꞌ tiꞌ ꞌin hua? ¿Ta na ljyaan um xitijin um ꞌin hua nu tiꞌi, loꞌ 
na tiꞌ lyijyi tiyaa xaa ꞌin hua? 30 Cuaꞌ tijyoꞌ chinꞌ ndaꞌan nan ycu sca ta 
tlyu cuhueꞌ. 31 Cuiꞌin xaꞌan canꞌ mjñan chaꞌ tsuꞌhue ꞌin ñi, loꞌ juin: Chaꞌ 
ntsuꞌhui tiquee um culo um ꞌin hua, una taa um chaꞌ cuiyaꞌ sten hua ꞌin 
cuhueꞌ cua. 32  Mxcuen ñi ꞌin: Yaa um. Cuiꞌ xaa mdoꞌo cuiꞌin xaꞌan canꞌ 
loꞌ yten seꞌen ndiꞌin cuhueꞌ canꞌ, cuiꞌ ñaꞌan lcaa mdoꞌo ꞌin msnan ꞌin, loꞌ 
tsatlyu mxityu loo ꞌin loo tiyoꞌ canꞌ, canꞌ ngujui yuꞌhui ꞌin. 33  Yu nu naꞌan 
seen ꞌin ꞌin, msnan yu nguiaa yu nde quichen, mdaa yu suun chaꞌ nu 
yatoꞌo, loꞌo chaꞌ ꞌin yu nu ntsuꞌhui cuiꞌin xaꞌan canꞌ ꞌin. 34 Ñaꞌaan quichen 
neꞌ ya ycua neꞌ ꞌin Jesús. Loꞌ xa naꞌan neꞌ ꞌin ñi, mjñan neꞌ chaꞌ tsuꞌhue ꞌin 
ñi siꞌyana xitucui ñi nde seꞌen mdoꞌo ñi.

Xa mchca sca yu nu a nchca tyiꞌan

9  1 Xacanꞌ yten ñi niꞌ yca naꞌan canꞌ, mdyiꞌo caꞌan ñi xca tsoꞌ loꞌ nguila 
ñi quichen seꞌen ndiꞌin ñi. 2  Yatoꞌo mdiyan loꞌo neꞌ sca yu tiꞌi nscua 

loo quiꞌñan seꞌen ndon ñi, loꞌ a nchca tyiꞌan yu. Xa naꞌan Jesús siꞌyana 
lyee ndiya quiꞌan tiꞌ yu nu ndiya loꞌo ꞌin nu tiꞌi canꞌ, xacanꞌ juin ñi ꞌin nu 
tiꞌi canꞌ: Sñenꞌ, cuꞌni tnu tiquee, cuaꞌ nguten quiꞌya ꞌin. 3  Lja canꞌ nducua 
tucua snan neꞌ escriba, loꞌ ñan tiꞌ neꞌ: Yu re, nchcuiꞌ caꞌan yu ꞌin Ndiose. 
4 Jesús, cuiꞌ xaa ngujlyo tiꞌ ñi ñaꞌan chaꞌ nu ñan tiꞌ neꞌ, loꞌ juin ñi ꞌin neꞌ: 
¿Ñi chaꞌ ñan tiꞌ cusya ꞌin um chaꞌ ngunanꞌ? 5 ¿Ti ñaꞌan ta chaꞌ a tucui la 
chcuinꞌ loꞌo yu tiꞌi re: Ta cunen loꞌo yu, cuaꞌ nguten quiꞌya ꞌin, uta na 
cunen loꞌo yu, tyiton, xñi sꞌñan loꞌ quiaa? 6  Ca jlyo tiꞌ um siꞌyana loꞌon 
nanꞌ, Yu Quiꞌyu nu Mdoꞌo nde niꞌ Cuaan, ntsuꞌhui chaꞌ cuiyaꞌ ꞌñan xicuten 
quiꞌya ꞌin nten, (xacanꞌ juin ñi ꞌin yu tiꞌi canꞌ): Tyiton, xñi sꞌñan loꞌ quiaa 
nde ñaꞌan ꞌin. 7 Cuiꞌ xaa mdyiton yu tiꞌi canꞌ, loꞌ nguiaa yu nde ñaꞌan ꞌin 
yu. 8  Xa naꞌan neꞌ chaꞌ nu yatoꞌo, ndyijyin yaꞌ yuhue tiꞌ ne loꞌ mꞌni tnu neꞌ 
ꞌin Ndiose, siꞌyana tsacua ñaꞌan chaꞌ cuiyaꞌ mdaa ñi ꞌin nten chendyu.

Xa msiꞌya Jesús ꞌin yu Mateo
9 Xacanꞌ mdoꞌo Jesús nguiaa ñi, seꞌen mdijin ñi, canꞌ naꞌan ñi sca yu 

naan Mateo, nducua yu seꞌen nsuꞌhua lyiyaꞌ nten tñi, loꞌ juin ñi ꞌin yu: 
Chcui nchaꞌan ꞌñan. Cuiꞌ xaa mdyiton yu loꞌ mducui nchaꞌan yu ꞌin ñi. 

10 Yatoꞌo sca tsaan mdiyaa ñi sca naꞌan, loꞌ yten tucua ñi tuꞌhua msa loꞌo 
yu taꞌan ndaꞌan ñi, a cunta quiꞌan nu mdiya tiꞌin canꞌ, neꞌ nducunꞌ loꞌo yu 
nu ndlo tñi, tsatlyu mducua neꞌ loꞌo Jesús. 11 Xa naꞌan neꞌ fariseo chaꞌ re, 
juin neꞌ ꞌin yu taꞌa ndaꞌan ñi: ¿Ñi chaꞌ sca seꞌen ti nchcu yu nu lca Bstro 
ꞌin um loꞌo yu nducunꞌ, loꞌo yu nu ndlo tñi? 12  Xa ngune ꞌin Jesús chaꞌ nu 
ycuiꞌ neꞌ, xacanꞌ juin ñi: Nten nu tsuꞌhue lca ꞌin, a ꞌni chaꞌ ꞌin neꞌ loꞌo nu 
nꞌni rmiyu, una nu tiꞌi canꞌ nu ꞌni chaꞌ ꞌin. 13  Quia nan um chaꞌ tiyaa ꞌin 
um ñi chaꞌ nchca tiꞌ chcuiꞌ chaꞌ re: —Chaꞌ tsuꞌhue nu tyiꞌo niꞌ cusya ꞌin 
um nchca tinꞌ, loꞌ siꞌi nu tiquin tucua um ꞌni tloon—. Siꞌyana a ljyan nan 
ꞌin nten nu cuaꞌ lca tsuꞌhue, cuiꞌ ca nu ꞌin nten nu nguiꞌni quiꞌya, siꞌyana 
xiloꞌo chonꞌ neꞌ chaꞌ ngunanꞌ ꞌin neꞌ.

Chaꞌ ꞌin neꞌ nu nꞌni ayuna
14 Yatoꞌo sca tsaan mdiyaa tucua snan taꞌa ndaꞌan yu Xuhua, loꞌ mñichaꞌ 

yu ꞌin Jesús: ¿Ñi chaꞌ huareꞌ loꞌo neꞌ fariseo lyee ꞌa nꞌni hua ayuna, loꞌ 
yu taꞌa ndaꞌan um a nꞌni yu ayuna? 15 Loꞌ juin Jesús ꞌin yu: ¿Ta tca tyiꞌin 
luꞌun tiꞌ nten nu ndiꞌin seꞌen ndyija cuilyiꞌo neꞌ, chaꞌ na tiꞌ nducua yu nu 
ndyija cuilyiꞌo canꞌ? Una tsa tucua tsaan, yu nu ndyija cuilyiꞌo canꞌ, a la ꞌa 
quine cueen yu, la xacanꞌ cuꞌni neꞌ ayuna. 16  A tucui nu nxcuan suꞌhua sca 
teꞌ cula loꞌo tsa yuꞌhue teꞌ tiji, siꞌyana teꞌ tiji canꞌ xiyaꞌ na, loꞌ seꞌen mdaꞌ 
ꞌin na quita lyijyi na. 17 Cuiꞌ cuañaꞌan a tucui nu nsuꞌhua vino nu cui ti niꞌ 
sca cuijyin quijyin nu cula, siꞌyana chaꞌ cuꞌni neꞌ cuañaꞌan, cutsu quijyin 
canꞌ loꞌ quilo vino canꞌ, a cunta jlyo quijyin canꞌ. Canꞌ chaꞌ nsuꞌhua neꞌ 
vino nu cui ti niꞌ sca cuijyin quijyin nu cui ti, loꞌ ñi sca na loꞌ a jlyo na 
xacanꞌ.

Chaꞌ ꞌin sñeꞌ Jairo loꞌo nu ylaꞌ steꞌ Jesús
18  Lja nu tiꞌ nchcuiꞌ ñi chaꞌ canꞌ mdiyaan sca yu nu ndon loo quichen 

canꞌ seꞌen ndon Jesús, mdyiꞌya xtyinꞌ yu tloo ñi loꞌ juin yu: Sca sñenꞌ 
nanꞌ nu cunaꞌan tca ngujui, cuꞌni um sca chaꞌ tsuꞌhue tsaa um loꞌ tyiꞌin 
tyaa um yaaꞌ um que, loꞌ tyiquiꞌo. 19 Cuiꞌ xaa mdoꞌo Jesús nguiaa ñi loꞌo 
taꞌa ndaꞌan ñi la naꞌan ꞌin yu. 20 Una nde chonꞌ ñi mducui nchaꞌan sca neꞌ 
cunaꞌan, nu cuaꞌ ntsuꞌhui tichcua yjan tiꞌi loꞌo quicha nguilo tne, cuiꞌ ti 
mdiyaa neꞌ loꞌ ylaꞌ neꞌ tuꞌhua steꞌ ñi, 21 siꞌyana ndeñaꞌan ñan tiꞌ neꞌ: Si cuaꞌ 
tsuꞌhue steꞌ ti ñi culanꞌ, loꞌ chcan. 22  Una Jesús mxiton ñi loꞌ naꞌan ñi ꞌin 
neꞌ, loꞌ juin ñi: Sñenꞌ, cuꞌni tnu tiquee, cuaꞌ mchca siꞌyana ndiya quiꞌan 
tiꞌ. Ticuiꞌ xaa canꞌ mchca neꞌ. 23  Xa yten Jesús ñaꞌan ꞌin yu nu ndon loo 
canꞌ, naꞌan ñi siꞌyana cuaꞌ ndiꞌin yla yu cuhuii, a cunta quiꞌan nten cuaꞌ 
ndiꞌin canꞌ. 24 Loꞌ juin ñi ꞌin neꞌ: Quia lya um, siꞌyana siꞌi na ngujui cuhuiꞌ 
re, na ljaꞌ ti cuhuiꞌ. Xacanꞌ mstyi lyiꞌo neꞌ ꞌin ñi. 25 Xa cuaꞌ mꞌni ñi chaꞌ 
mdyiꞌo neꞌ nde lyiyaꞌ, yten ñi ñaꞌan, msñi ñi yaaꞌ cuhuiꞌ canꞌ, loꞌ cuiꞌ xaa 
mdyitucui cuhuiꞌ. 26  Ñaꞌaan seꞌen canꞌ mscua cueen chaꞌ nu yatoꞌo.

Tucua yu cuityinꞌ nguila xaa quiloo
27 Xa mdoꞌo Jesús nguiaa ñi, tucua yu cuityinꞌ mducui nchaꞌan ꞌin ñi, 

msiꞌya yja cueen yu, loꞌ nchcuiꞌ yu: ꞌUn ñi nu lca Sñeꞌ ta nten ꞌin Davi, 
ñaꞌan ꞌtnan tiꞌ um ꞌin hua. 28  Xa mxitucui ñi nde ñaꞌan, mdiya nchaꞌan yu 
cuityinꞌ canꞌ ꞌin ñi, loꞌ juin Jesús ꞌin yu: ¿Ta ndiya quiꞌan tiꞌ um siꞌyana 
tca cuꞌni chcan ꞌin um? Mxcuen yu: Ndiya quiꞌan tiꞌ hua, Ñi Xꞌnan hua. 
29 Xacanꞌ ylaꞌ ñi quiloo yu loꞌ juin ñi: Cuiꞌ tsañaꞌan ndiya quiꞌan tiꞌ um, loꞌ 
cuañaꞌan tsatoꞌo na. 30 Cuiꞌ xaa nguila xaa quiloo yu. Una Jesús tla mdiꞌin 
tyaa ñi chaꞌ loꞌo yu loꞌ juin ñi: Ñaꞌan jan ñi, a chcuiꞌ um loꞌo ñi sca tucui 
chaꞌ re. 31 Una xa mdoꞌo yu nguiaa yu, mdyisnan mꞌni cueen yu chaꞌ ꞌin ñi 
sca chcui seꞌen canꞌ.

Xa mchca sca yu cuꞌun
32  Ñaꞌaan mdoꞌo yu seꞌen canꞌ, cuaꞌ mdiyan loꞌo neꞌ sca yu cuꞌun nu 

ntsuꞌhui cuiꞌin xaꞌan ꞌin. 33  Xa ngulo ñi cuiꞌin xaꞌan canꞌ, yu cuꞌun canꞌ 
cuiꞌ xaa mdyisnan ycuiꞌ yu. Ndyijyin yaꞌ yuhue tiꞌ nten loꞌ nchcuiꞌ neꞌ: Ñi 
siyaꞌ lya ñaꞌan na chaꞌ nu cuañaꞌan seꞌen lca Israel. 34 Una neꞌ fariseo juin 
neꞌ: Loꞌo chaꞌ cuiyaꞌ ꞌin xꞌnan cuiꞌin xaꞌan, ndlo yu re cuiꞌin xaꞌan ntsuꞌhui 
ꞌin nten.

Ycuiꞌ Jesús siꞌyana quiꞌan tñan ndiꞌin
35 Jesús mdyisnan mdijin ñi scasca quichen tnu loꞌo quichen suhue ti, 

ndloꞌo ñi ꞌin nten seꞌen nꞌni tnu neꞌ ꞌin Ndiose, nchcuiꞌ ñi chaꞌ tsuꞌhue ꞌin 
ñi ñaꞌan ntsuꞌhui chaꞌ culo ñi tñan ꞌin nten, loꞌ nguiꞌni chca ñi ꞌin nchgaa 
nu tiꞌi loꞌo cuati loo quicha. 36  Xa naꞌan ñi ꞌin nten quiꞌan canꞌ mñaꞌan 
ꞌtnan tiꞌ ñi ꞌin neꞌ, siꞌyana lca neꞌ ñaꞌan nchca tiꞌ slyaꞌ nu a ntsuꞌhui xꞌnan, 
sca nu cuaꞌ ñaꞌan ndaꞌan ti, loꞌ a tucui nu ntsuꞌhui cunta ꞌin. 37 Xacanꞌ 
juin ñi ꞌin yu taꞌa ndaꞌan ñi: Nu chaꞌ ñi sꞌni, quiꞌan ꞌa tñan ndiꞌin loꞌ chinꞌ 
nguso ꞌñan. 38  Canꞌ chaꞌ jñan um ꞌin ñi nu lca Xꞌnan tñan re, loꞌ caꞌan 
tñan ñi nguso ꞌin ñi loo xñan ñi.

Xa ngulohui Jesús ꞌin yu taꞌa tyiꞌan ñi

10  1 Xacanꞌ msiꞌya ñi ꞌin tsa tichcua yu nu ca taꞌa tyiꞌan ca ñi, loꞌ 
mdaa ñi chaꞌ cuiyaꞌ ꞌin yu siꞌyana culo yu cuiꞌin xaꞌan nu ntsuꞌhui 

ꞌin nten, loꞌ cuꞌni chca yu nchgaa nu tiꞌi loꞌo cuati loo quicha. 2  Ndeñaꞌan 
naan taꞌa tichcua yu nu lca apóstol: Nu culoo canꞌ lca yu Simón nu 
nchcuiꞌ neꞌ loꞌo lca Tyo, loꞌo yu Ndre taꞌa ngula yu, loꞌo Jacobo loꞌo yu 
Xuhua, sñeꞌ Zebedeo, 3  yu Lpe, yu Bartolomé, yu Toma, loꞌo Mateo nu 
ngulo tñi, yu Jacobo, sñeꞌ Alfeo, yu Lebeo nu nchcuiꞌ neꞌ loꞌo lca Tadeo, 
4 yu Simón nu lca neꞌ cananista, loꞌo yu Juda Iscariote, yu nu mdyaa ꞌin 
ñi.

Tsa tichcua yu nguaꞌan tñan Jesús
5 Tsa tichcua yu re nguaꞌan tñan Jesús ꞌin yu, loꞌ nguloꞌo ñi ꞌin yu 

ñaꞌan ntsuꞌhui chaꞌ cuꞌni yu, loꞌ juin ñi: A nchca chaꞌ tsaa um seꞌen ndiꞌin 
neꞌ gentil, ñi quichen Samaria loꞌ a sten um, 6  cuiꞌ ca nu culo nducua la 
tsaa um loꞌo neꞌ Israel, cuiꞌ slyaꞌ nu ngunanꞌ yuꞌhui canꞌ. 7 Cuaꞌ yaa ñaꞌan 
ndaꞌan um, chcuiꞌ um loꞌo neꞌ: Cuaꞌ nchcui cuiiꞌ chaꞌ culo Ndiose tñan 
ꞌin nten. 8  Cuꞌni chca um nu tiꞌi, loꞌo nu ndon quitsoꞌ la ꞌin, xiquiꞌo um nu 
cuaꞌ ngujui, loꞌ culo um cuiꞌin xaꞌan nu ntsuꞌhui ꞌin nten. Chaꞌ tsuꞌhue nu 
cuaꞌ jui ꞌin um, cuiꞌ cuañaꞌan taa um ꞌin na ꞌin xca tucui. 9 A nchca chaꞌ 
cuiꞌya um tñi, 10 ñi cuijyin loꞌ a cuiꞌya um, ñi a cuiꞌya um xca ta steꞌ um, 
ñi quinan, ñi yca loꞌ a chcua yaaꞌ um, siꞌyana sca yu nu nꞌni tñan ntsuꞌhui 
suun ꞌin yu cu yu loo tñan nu nguiꞌni yu. 11 Xa tiyaa um scasca quichen 
cunan um seꞌen quinu um, canꞌ quinu um tsalja tyiꞌin um quichen canꞌ. 
12  Chcuiꞌ chaꞌ um xa sten um naꞌan canꞌ. 13  Chaꞌ nten canꞌ cuan xuꞌhue neꞌ 
ꞌin um, chcua tucui neꞌ chaꞌ tsuꞌhue, una chaꞌ a cuan xuꞌhue neꞌ ꞌin um, a 
chcua tucui neꞌ chaꞌ tsuꞌhue canꞌ. 14 Chaꞌ siyaꞌ ti a cuan xuꞌhue neꞌ ꞌin um 
loꞌo chaꞌ nu nchcuiꞌ um, tyiꞌo um seꞌen canꞌ loꞌ scuin um yuu quiyaꞌ um, 
quinu cunta ꞌin neꞌ chaꞌ ndeꞌen la chaꞌ caan ꞌin neꞌ. 15 Nu chaꞌ ñi cunen 
loꞌo um, xa cuꞌni Ndiose xñan bsya ꞌin nten chendyu, nten ndiꞌin quichen 
canꞌ, lyee la tyijyin neꞌ nu tiꞌi que ñaꞌan ntsuꞌhui chaꞌ tyijyin neꞌ Sodoma 
loꞌo Gomorra.

Tyijyin yu scasca chaꞌ siꞌya Jesús
16 Ñaꞌan jan ñi, nanꞌ caꞌan tñan ꞌin um tsaa um ñaꞌan nchca tiꞌ sca slyaꞌ 

lja ꞌni la, canꞌ chaꞌ tyiꞌan tiyaa um ñaꞌan ndaꞌan sca cunaan, loꞌ suun ñaꞌan 
cuꞌni um ꞌin um ñaꞌan nchca tiꞌ sca scunꞌ joꞌo. 17 Xñi um cunta ꞌin um loꞌo 
nten, siꞌyana ntsuꞌhui chaꞌ tyaa neꞌ cunta ꞌin um tloo bsya, loꞌ jyiꞌin neꞌ ꞌin 
um seꞌen nꞌni tnu neꞌ ꞌin Ndiose. 18  Loꞌ hasta tloo gubierno loꞌo ree ntsuꞌhui 
chaꞌ tyaa neꞌ cunta ꞌin um siꞌya chaꞌ ꞌñan, ñaꞌan ca siꞌyana taa um suun loꞌo 
canꞌ tsatlyu loꞌo neꞌ gentil ñaꞌan ndiꞌin chaꞌ ꞌñan. 19 Xa tyaa neꞌ cunta ꞌin um 
tloo bsya, a chuꞌhui yuhue tiꞌ um ñaꞌan ntsuꞌhui chaꞌ xcuen um, loꞌ ñi chaꞌ 
nu chcuiꞌ um, siꞌyana lja xacanꞌ caja chaꞌ nu chcuiꞌ um, 20 una siꞌi loꞌo chaꞌ 
tiyaa ꞌin um, cuiꞌ ca nu Espíritu ꞌin Stina Ndiose xiycuiꞌ ꞌin um xacanꞌ. 21 A 
cunta yu quiꞌyu ntsuꞌhui chaꞌ tyaa yu ꞌin taꞌa ngula yu seꞌen caja nu cujui 
ꞌin, cuiꞌ cuañaꞌan tyaa neꞌ ꞌin sñeꞌ neꞌ, loꞌ sñeꞌ neꞌ ca tiꞌi tiꞌ ꞌin neꞌ loꞌ tyaa 
canꞌ ꞌin nten cula ꞌin seꞌen caja nu cujui ꞌin. 22  Nchgaa tucui ntsuꞌhui chaꞌ 
xcuan tloo ꞌin um siꞌya chaꞌ ꞌñan, una nu ta loo tsayaꞌ tsatii chaꞌ nu nchca 
loo chendyu re, canꞌ nu tyiꞌo laa. 23 Xa tyisnan cuꞌni lyiꞌo neꞌ ꞌin um quichen 
seꞌen tiyaa um, tsaa um xca quichen. Nu chaꞌ ñi cunen loꞌo um, ñi a nchca 
tyiꞌo yso um ñaꞌaan seꞌen lca Israel, xa quiaan Yu Quiꞌyu nu Mdoꞌo nde niꞌ 
Cuaan xiyaꞌ. 24 Sca nu nguiꞌni chaꞌan, a ndon loo la que ꞌin nu ndloꞌo ꞌin, cuiꞌ 

cuañaꞌan loꞌo sca nguso, a ndon loo la que ꞌin xꞌnan. 25 Nu nguiꞌni chaꞌan 
canꞌ, quinu tsuꞌhue tiquee ca ñaꞌan nchca tiꞌ nu ndloꞌo ꞌin, cuiꞌ cuañaꞌan 
nguso canꞌ, quinu tsuꞌhue tiquee ca ñaꞌan nchca tiꞌ xꞌnan. Ñi nu lca xꞌnan 
jun nu ndiꞌin sca naꞌan, chaꞌ ndloꞌo naan neꞌ ꞌin lca Beelzebú, xꞌnan cuiꞌin 
xaꞌan, ¿ñaꞌan la ca ljuin um ꞌin nchgaa la ñaꞌan jun nu ndiꞌin naꞌan canꞌ?

Chuꞌhui sca ytsen ꞌin na loꞌo Ndiose
26  Canꞌ chaꞌ a cutsen um ꞌin nten, siꞌyana a sca chaꞌ nu nchca cunan 

ti, ta a ca chcanꞌ loo na, loꞌ nchgaa na nu nchca cutsiꞌ ti, ndyiꞌo yne chaꞌ 
ꞌin na. 27 Chaꞌ nu chcuinꞌ loꞌo um seꞌen tla, chcuiꞌ la um ꞌin na cucha xaa, 
chaꞌ nu ngune ꞌin um cunan ti, tca chcuiꞌ cueen um ꞌin na sca seꞌen la. 
28  A cutsen um ꞌin nu ndujui nten, siꞌyana a loꞌo cusya ꞌin um tca cujlyo 
canꞌ, cuiꞌ ca nu cutsen um ꞌin ñi nu tca suꞌhua ꞌin um loꞌo cusya ꞌin um loo 
quiiꞌ. 29 ¿Ta siꞌi loꞌo jacua tñi ti nxiꞌi neꞌ tucua quiñi? Siyaꞌ cuañaꞌan, loꞌ a 
caja chaꞌ cuiyaꞌ tyu ꞌin, chaꞌ siꞌi siꞌya chaꞌ cuiyaꞌ ꞌin Stina Ndiose. 30 Hasta 
quichanꞌ que um, loꞌ cuaꞌ lca ncua na ꞌin ñi. 31 Canꞌ chaꞌ a suꞌhua um 
chaꞌ tiquee um, siꞌyana quiꞌan la ntsuꞌhui lyoo um que ꞌin quiꞌan quiñi. 
32  Ñaꞌan nu ti nu cuan xuꞌhue ꞌñan, cuiꞌ cuañaꞌan cuan xuꞌhuen ꞌin canꞌ 
tloo Stin, ñi nu nducua niꞌ cuaan. 33  Una nu xcuan tloo ꞌñan, cuiꞌ cuañaꞌan 
xcuan tloon ꞌin canꞌ tloo Stin, ñi nu nducua niꞌ cuaan.

Tyiꞌin cusuun nten siꞌya chaꞌ ꞌin Jesús
34 A quiñan tiꞌ um ta siꞌyana ljyaan, canꞌ chaꞌ tyiꞌin tsuꞌhue nten, cuiꞌ 

ca nu siꞌya chaꞌ ꞌñan tyisnan xuun neꞌ. 35 Cuañaꞌan tsatoꞌo —yu quiꞌyu 
xuun yu loꞌo sti yu, neꞌ cunaꞌan xuun neꞌ loꞌo jyiꞌan neꞌ, cuiꞌ cuañaꞌan neꞌ 
cunaꞌan xuun neꞌ loꞌo jyiꞌan laa neꞌ, 36  ticuiiꞌ jun nu ndiꞌin naꞌan chca taꞌa 
cusuun jun—. 37 Nu lyee la nsuꞌhua loo ꞌin sti loꞌo jyiꞌan que ꞌñan nanꞌ, a 
tca chcui nchaꞌan ꞌñan. Cuiꞌ cuañaꞌan nu lyee la nsuꞌhua loo ꞌin sñeꞌ yu 
quiꞌyu uta nu cunaꞌan que ꞌñan nanꞌ, a tca chcui nchaꞌan ꞌñan. 38  Chaꞌ a 
cuaꞌ mꞌni tiquee canꞌ tyaa ꞌin siyaꞌ ti siꞌya chaꞌ ꞌñan, a tca chcui nchaꞌan 
ꞌñan. 39 Siꞌyana nchgaa nu ñan tiꞌ culo laa ꞌin ticuiiꞌ, tsatoꞌo quinanꞌ canꞌ 
tiyaa xaa, una nchgaa nu tyaa cusya ꞌin ꞌñan, canꞌ nu tyiꞌo laa.

Ntsuꞌhui xuꞌhue na siꞌya tñan nguiꞌni na
40 Nu cuan xuꞌhue ꞌin um, loꞌo ꞌñan nanꞌ cuan xuꞌhue canꞌ, loꞌ nu cuan 

xuꞌhue ꞌñan, cuiꞌ cuañaꞌan cuan xuꞌhue ꞌin ñi nu nguaꞌan tñan ꞌñan. 
41 Nu cuan xuꞌhue ꞌin sca nu ndaꞌan ycuiꞌ chaꞌ ꞌin Ndiose, siꞌya chaꞌ ꞌñan, 
scañaꞌan ti quiꞌni caꞌan chaꞌ tsuꞌhue ꞌin loꞌo nu nchcuiꞌ canꞌ. Nu cuan 
xuꞌhue ꞌin sca nu nguiꞌni tñan tsuꞌhue, siꞌya chaꞌ ꞌñan, scañaꞌan ti quiꞌni 
caꞌan chaꞌ tsuꞌhue ꞌin loꞌo nu nguiꞌni tñan canꞌ. 42  Ñaꞌan tucui ti nu taa 
siyaꞌ sca vaso ti tyiꞌa coꞌo nu joꞌo la ndiꞌin chaꞌ ꞌin re, cuiꞌ siꞌyana nguiꞌni 
chaꞌan ꞌñan, nu chaꞌ ñi cunen loꞌo um, a quinanꞌ xuꞌhue ntsuꞌhui ꞌin canꞌ.

Chaꞌ ꞌin taꞌa mdaꞌan yu Xuhua mducua tya nten

11  1 Xa mdyi chaꞌ nu nguloꞌo Jesús ꞌin tsa tichcua yu taꞌa ndaꞌan ñi, 
mdoꞌo ñi seꞌen canꞌ, nguiaa ñi scasca quichen, nguloꞌo ñi loꞌ ycuiꞌ 

ñi chaꞌ tsuꞌhue ꞌin Ndiose. 2  Tiꞌ seꞌen ntsuꞌhui yu Xuhua naꞌan chcuan 
ynan yu chaꞌ nchgaa tñan nu nguiꞌni Cristo, xacanꞌ nguaꞌan tñan yu 
tucua taꞌa ndaꞌan yu seꞌen ndlyu ñi. 3  Nde chaꞌ nu mñichaꞌ yu ꞌin ñi: ¿Ta 
cuiꞌ um lca um ñi nu ntsuꞌhui chaꞌ caan, uta na quita na ꞌin xca tucui? 
4 Xacanꞌ mxcuen Jesús ꞌin yu: Quia ytsaꞌ um ꞌin yu Xuhua nchgaa chaꞌ nu 
ngune ꞌin um loꞌ naꞌan um cuaꞌ ñii: 5 —Nu cuityinꞌ nguila xaa quiloo, nu 
coꞌ quiyaꞌ nchca ndyiꞌan—, nu tiꞌi loꞌo quitsoꞌ la nguinu luhui canꞌ, —loꞌo 
nu cuꞌun cuaꞌ ne ꞌin—, loꞌ nu ngujui ndyiquiꞌo, —loꞌ nu tiꞌi ñaꞌan chendyu 
ꞌin ndyijyi nu nchcuiꞌ chaꞌ tsuꞌhue ꞌin Ndiose loꞌo—. 6  Tsuꞌhue ca xuꞌhue 
nu a nguiꞌni tucua tiꞌ loꞌon. 7 Xa mdoꞌo nu nguaꞌan tñan yu Xuhua canꞌ 
nguiaa, xacanꞌ mdyisnan ycuiꞌ Jesús loꞌo nten canꞌ chaꞌ ꞌin yu Xuhua, loꞌ 
juin ñi: ¿Ñi na ya nanꞌ ꞌya um seꞌen ngutyi cua? ¿Ta cuiꞌ ꞌin quii nu mcha 
tiꞌin cuiꞌin canꞌ? 8  Chaꞌ siꞌi, ¿ñi na ta nanꞌ ꞌya um xacanꞌ? ¿Ta cuiꞌ ꞌin sca 
yu quiꞌyu nu lcoꞌ teꞌ tsuꞌhue ñaꞌan? Ñaꞌan jan ñi, nu lcoꞌ teꞌ tsuꞌhue ñaꞌan, 
canꞌ nu ndiꞌin naꞌan ꞌin ree. 9 ¿Tucui naꞌan um chaꞌ na canꞌ? ¿Ta sca nu 
nxiycuiꞌ Ndiose ꞌin? Cuiꞌ yu, una cunen loꞌo um sca chaꞌ: Ndon loo la 
canꞌ que ꞌin sca nu nxiycuiꞌ Ndiose ꞌin. 10 Ndeñaꞌan nguinu scua sca chaꞌ 
loo quityi chaꞌ ꞌin yu Xuhua: —Ñaꞌan jan ñi, caꞌan tñan ꞌin sca nu chcua 
loo, cuꞌni chuꞌhue tucueen nu tsaa—. 11 Ñaꞌan jan ñi, tsalca nten nu cuaꞌ 
mdiyaan loo chendyu re, ñi sca yu nu mxiycuiꞌ Ndiose ꞌin, loꞌ a ndon loo 
la canꞌ que ñaꞌan Xuhua nu mducua tya ꞌin nten. Una cuaꞌ ñii tsañaꞌan 
nu ndlo Ndiose tñan ꞌin nten, nu chinꞌ la chaꞌ ꞌin, canꞌ nu ndon loo la que 
ñaꞌan chaꞌ ꞌin yu Xuhua. 12  Tiꞌ tsaan nu mdaꞌan yu Xuhua mducua tya ꞌin 
nten hasta cuaꞌ ñii, tsañaꞌan ntsuꞌhui chaꞌ culo Ndiose tñan ꞌin nten, ljyan 
nguilo na loꞌo sca chaꞌ cuiyaꞌ nu tlyu, loꞌ tsalca ti nu tnu tiquee nguiten 
loo chaꞌ canꞌ. 13  Siꞌyana nchgaa yu nu mxiycuiꞌ Ndiose ꞌin cuaꞌ sꞌni loꞌo 
chaꞌ ꞌin lee nu nguinu scua, nchcuiꞌ siꞌyana cuañaꞌan tsatoꞌo tsaan nu 
caan yu Xuhua. 14 Chaꞌ nchca tiꞌ um cuan xuꞌhue um chaꞌ re, yu Xuhua 
canꞌ ca lca yu Elía nu ntsuꞌhui chaꞌ caan, tsañaꞌan chaꞌ nu nguinu scua. 
15 Nchgaa nu ndon nscan chaꞌ nu ycuinꞌ re cuꞌni cunta ꞌin na. 16  ¿Ñaꞌan 
ta chaꞌ nu tca tyiꞌin tyaan loꞌo ta nten re ñaꞌan nu nguiaa chaꞌ ꞌin neꞌ? 
Nguiaa chaꞌ ꞌin neꞌ re, ñaꞌan chaꞌ ꞌin nu suhue ti nu ndiꞌin loquiyaꞌ loꞌ 
nxiꞌya taꞌa, 17 loꞌ nchcuiꞌ: Yla hua cuhuii quii, loꞌ a yla quiyaꞌ um, yla hua 
jyiin nu nguitsiꞌ nten, loꞌ ñi a mdiꞌin ynan um. 18  Xa mdiyaan yu Xuhua 
nu mducua tya nten, loꞌ siꞌyana a ycu yu ñi a yiꞌo yu, canꞌ chaꞌ juin um: 
Cuiꞌin xaꞌan ntsuꞌhui ꞌin yu. 19 Cuaꞌ ñii mdiyaan Yu Quiꞌyu nu Mdoꞌo nde 
niꞌ Cuaan, loꞌ siꞌyana nchcu yu loꞌ ndyiꞌyo yu, canꞌ chaꞌ nchcuiꞌ um: Yu re 
lca yu sca nu tucunꞌ loꞌo chaꞌ nchcu, yu cuꞌhui, loꞌ taꞌa tsuꞌhue yu ꞌin nu 

ndlo tñi loꞌo nu nducunꞌ. Siꞌya chaꞌ tiyaa nu ñi nchca chcanꞌ loo scasca 
tñan nu tsuꞌhue.

Caan yuhueꞌ ꞌin nten nu mscuan tloo ꞌin Jesús
20 Xacanꞌ mdyisnan ngusun loꞌo ñi ꞌin scasca quichen seꞌen mꞌni ñi 

chaꞌ nu tnu, siꞌyana a mslyaa neꞌ xiloꞌo chonꞌ neꞌ quiꞌya ꞌin neꞌ, loꞌ juin 
ñi: 21 ꞌTnan ca um, ꞌun nu ndiꞌin quichen Corazín, loꞌ ꞌtnan ca um, ꞌun nu 
ndiꞌin quichen Betsaida, tsala ñaꞌan chaꞌ nu tnu cuaꞌ mꞌnin tloo um, loꞌ 
chaꞌ cua na mꞌnin chaꞌ re nde quichen Tiro loꞌo Sidón, cuaꞌ sꞌni mxiloꞌo 
chonꞌ neꞌ quiꞌya ꞌin neꞌ, loꞌ ca chcanꞌ loo siꞌyana tiꞌi ngaꞌan ꞌin neꞌ loꞌo 
ñaꞌan nu nchcoꞌ neꞌ a cunta loꞌo ñaꞌan nu nꞌni neꞌ. 22  Canꞌ chaꞌ cunen loꞌo 
um sca chaꞌ: Tsaan nu ntsuꞌhui chaꞌ ca xñan bsya ꞌin nten chendyu, lyee 
la tyijyin um nu tiꞌi que ñaꞌan nu tyijyin quichen Tiro loꞌo Sidón. 23  A 
cunta ꞌun nu ndiꞌin quichen Capernaum, —xqueꞌ tiꞌ um siꞌyana cuaꞌ jui 
xuꞌhue um la niꞌ cuaan, una tiyaa xaa caja nu suꞌhua ꞌin um seꞌen ndyijyin 
neꞌ nu tiꞌi—, loꞌ chaꞌ cua na mꞌnin chaꞌ nu tnu quichen Sodoma tsañaꞌan 
nu mꞌnin seꞌen ndiꞌin um, quichen canꞌ tiꞌ ndiꞌin na hasta cuaꞌ ñii. 24 Canꞌ 
chaꞌ xiyaꞌ cunen loꞌo um: Tsaan nu cuꞌni Ndiose xñan bsya ꞌin nten 
chendyu, lyee la tyijyin um nu tiꞌi que ñaꞌan tyijyin quichen Sodoma.

Nꞌni Jesús chaꞌ xitñanꞌ cusya ꞌin na
25 Ticuiꞌ xaa canꞌ mdyisnan ycuiꞌ ñi loꞌ juin ñi: Stina Ndiose, nanꞌ cuꞌnin 

tnun ꞌin um, ꞌun nu lca Xꞌnan niꞌ cuaan loꞌo chendyu re, siꞌyana msuꞌhua 
cutsiꞌ um chaꞌ re ꞌin nu tiyaa la loꞌo nu nxqueꞌ tiꞌ lyee la mꞌni chaꞌan, loꞌ 
ngulyo scua la um chaꞌ re loꞌo nu chinꞌ la chaꞌ ꞌin. 26  Chaꞌ ñi, ꞌun ñi nu lca 
Stin, cuañaꞌan mdoꞌo tiquee um. 27 Ñi nu lca Stin nchgaa loo chaꞌ mdyaa 
ñi cunta ꞌñan, loꞌ a tucui nu ndyuꞌhui lyoo ca ꞌin Sñeꞌ ñi, cuiꞌ ca nu scati 
Stina Ndiose, loꞌ a tucui nu ndyuꞌhui lyoo ca ꞌin Stina Ndiose, cuiꞌ ca nu 
scati Sñeꞌ ñi, a cunta culyo scua la canꞌ chaꞌ re loꞌo tsalca nu nchca tiꞌ. 
28  Quiaan um, nchgaa ꞌun nu cuaꞌ tñanꞌ loꞌ xiꞌin chendyu ꞌin, —loꞌ nanꞌ 
cuꞌni chaꞌ xitñanꞌ cusya ꞌin um—. 29 Taa um yaꞌ ca sca chaꞌ ti ꞌñan loꞌo 
um, cuꞌni chaꞌan um ꞌñan, siꞌyana cuti cusya ꞌñan, suun ñaꞌan ndiꞌin chaꞌ 
ꞌñan, loꞌ xitñanꞌ cusya ꞌin um, 30 siꞌyana a tucui tñan nu taan ꞌin um, loꞌ ñi 
a tiꞌin na.

Xa mston yu juun trigo

12  1 Nu ncua sca tsaan, cuiꞌ tsaan nu nxitñanꞌ neꞌ judio, mdijin Jesús 
loꞌo yu taꞌa ndaꞌan ñi sca loo jyaan seꞌen nducua trigo, loꞌ siꞌyana 

nguiteꞌ tiꞌ yu, mston yu jun trigo canꞌ loꞌ ycu yu ꞌin na. 2  Xa naꞌan tucua 
snan neꞌ fariseo ñaꞌan nguiꞌni yu, loꞌ juin neꞌ ꞌin ñi: Ñaꞌan jan ñi, xñi um 
cunta ñaꞌan nguiꞌni yu taꞌa ndaꞌan um, sca chaꞌ nu a ntsuꞌhui chaꞌ cuꞌni 
na tsaan nu nxitñanꞌ na. 3  Mxcuen ñi ꞌin neꞌ: ¿Ta a nchca chcuiꞌ um seꞌen 

nchcuiꞌ chaꞌ ꞌin yu Davi ñaꞌan mꞌni yu xa nguteꞌ tiꞌ yu loꞌo yu taꞌa mdaꞌan 
yu? 4 Yten yu seꞌen nꞌni tnu neꞌ ꞌin Ndiose, loꞌ ycu yu jaslya nu cuaꞌ ncuan 
ꞌin Ndiose, na nu a ntsuꞌhui chaꞌ cu yu, ñi loꞌo taꞌa ndaꞌan yu, cuiꞌ ca nu 
tsalca ti yu nu ntsuꞌhui cunta seꞌen canꞌ, tca cu yu ꞌin na. 5 ¿Ta a nchca 
chcuiꞌ um seꞌen nguinu scua chaꞌ ꞌin lee canꞌ, siꞌyana yu nu ntsuꞌhui cunta 
seꞌen nꞌni tnu neꞌ ꞌin Ndiose nguiꞌni yu tñan tsaan nu nxitñanꞌ neꞌ, una a 
nducui yu quiꞌya siꞌya chaꞌ canꞌ? 6  Una cunen loꞌo um sca chaꞌ, lja na re 
ndon sca nu ndon loo lati que chaꞌ ꞌin laa. 7 Chaꞌ cua na ca cuiyaꞌ tiꞌ um, 
ñi chaꞌ nchca tiꞌ chcuiꞌ sca chaꞌ nu cuaꞌ nguinu scua loo quityi: —Chaꞌ 
tsuꞌhue nu tyiꞌo niꞌ cusya ꞌin um nchca tinꞌ, loꞌ siꞌi nu tiquin tucua um ꞌni 
tloon—. Chaꞌ cua na quiꞌya um cunta chaꞌ re, loꞌ a culo quiꞌya um ꞌin nu 
a mꞌni quiꞌya, 8  siꞌyana Yu Quiꞌyu nu Mdoꞌo nde niꞌ Cuaan lca Ñi Xꞌnan 
tsaan nu nxitñanꞌ na.

Mchca sca yu quiꞌyu ngutyi sca tsoꞌ yaaꞌ
9 Ñaꞌaan mdoꞌo ñi canꞌ mdiyaa ñi seꞌen nꞌni tnu neꞌ ꞌin Ndiose. 10 Canꞌ 

ndiꞌin sca yu nu ngutyi sca tsoꞌ yaaꞌ. Neꞌ fariseo ngunan neꞌ ñaꞌan nu 
suꞌhua neꞌ quiꞌya ꞌin ñi, loꞌ mñichaꞌ neꞌ ꞌin ñi: ¿Ta ntsuꞌhui chaꞌ cuiyaꞌ 
cuꞌni chca na sca nu tiꞌi tsaan nu nxitñanꞌ na? 11 Mxcuen ñi ꞌin neꞌ: Chaꞌ 
ndon sca slyaꞌ ꞌin um, loꞌ tyu yuꞌhui ꞌin sca tuyuu tsaan nu nxitñanꞌ na, 
¿ta siꞌi cuiꞌ xaa quia lyoo um ꞌin ꞌin? 12  ¿Ta a ntsuꞌhui lyoo la sca nten que 
ꞌin sca slyaꞌ? Canꞌ chaꞌ nchgaa loo tñan tsuꞌhue tca cuꞌni na siyaꞌ tsaan nu 
nxitñanꞌ na. 13  Xacanꞌ juin ñi ꞌin nu tiꞌi canꞌ: Xñii yaaꞌ. Cuiꞌ xaa mxñii yu 
yaaꞌ yu, loꞌ mchca tsuꞌhue na ꞌin yu tsañaꞌan xca tsoꞌ canꞌ. 14 Neꞌ fariseo xa 
mdyiꞌo neꞌ seꞌen canꞌ, mꞌni cuiyaꞌ neꞌ chaꞌ ñaꞌan tca cujui neꞌ ꞌin Jesús.

Sca nguso nu cuaꞌ mdoꞌo hui ꞌin Ndiose
15 Xa ngujlyo tiꞌ Jesús chaꞌ canꞌ, mdoꞌo ñi nguiaa ñi, loꞌ quiꞌan ꞌa nten 

mducui nchaꞌan ꞌin ñi, loꞌ mꞌni chca ñi ꞌin nchgaa nu tiꞌi. 16 Una mdiꞌin tya 
tla ñi sca chaꞌ loꞌo neꞌ, siꞌyana a chcuiꞌ la neꞌ chaꞌ ꞌin ñi loꞌo nten, 17 siꞌyana 
chcua chaꞌ nu mxiycuiꞌ Ndiose ꞌin yu Isaía xa juin yu: 18  —Nde nu lca 
nguso ꞌñan nu cuaꞌ ngulohuin, ñi nu taꞌa lati ꞌñan, loꞌ ndyijyin yaꞌ tsuꞌhue 
ntsuꞌhui tiqueen loꞌo ñi. Taan Espíritu ꞌñan chuꞌhui niꞌ cusya ꞌin ñi. Tyiꞌan 
ycuiꞌ ñi loꞌo neꞌ gentil chaꞌ nu ñi ꞌñan. 19 Ñi a ca jñan tiꞌ ñi chaꞌ cusuun, uta 
xiꞌya loꞌo ñi ꞌin neꞌ, ñi a quine tijyoꞌ loo xa chcuiꞌ ñi. 20 Ñi sca quii nu cuaꞌ 
mtsa tucui, loꞌ a cucha lyijyi ñi ꞌin na. A cunta sca quiiꞌ nu cuaꞌ tyuhuiꞌ 
ti, a suhuiꞌ lyijyi ñi ꞌin na, chaꞌ siꞌi la cuaꞌ ngulyo scua la ñi chaꞌ nu ñi ꞌin 
Ndiose, 21 loꞌ siꞌya ñi nchgaa neꞌ gentil nducua tloo neꞌ tyiꞌo laa neꞌ—.

Nten nu nchcuiꞌ caꞌan ꞌin Espíritu
22  Chonꞌ ndeꞌen canꞌ ya loꞌo neꞌ ꞌin sca yu ntsuꞌhui cuiꞌin xaꞌan ꞌin 

tloo Jesús, a cunta cuityinꞌ yu loꞌ cuꞌun yu. Mꞌni chca ñi ꞌin yu, cuiꞌ xaa 

ncua chcanꞌ ꞌin yu loꞌ mdyisnan ycuiꞌ yu. 23  Ndyijyin yaꞌ yuhueꞌ tiꞌ neꞌ, 
loꞌ nchcuiꞌ neꞌ: ¿Ta xtyi tiꞌ cuiꞌ Sñeꞌ ta nten ꞌin Davi, ñi nu ntsuꞌhui chaꞌ 
caan lca ñi re? 24 Xa ngune ꞌin neꞌ fariseo chaꞌ re, xacanꞌ juin neꞌ: Yu re 
ndlo yu cuiꞌin xaꞌan ntsuꞌhui ꞌin nten loꞌo chaꞌ cuiyaꞌ ꞌin Beelzebú, xñan 
cuiꞌin xaꞌan. 25 Nguꞌya Jesús cunta ñaꞌan lca tiquee neꞌ, loꞌ juin ñi ꞌin neꞌ: 
Sca quichen tnu tsatii chaꞌ ꞌin na chaꞌ tyisnan xuun na loꞌo ticuiiꞌ taꞌa 
na, cuiꞌ cuañaꞌan loꞌo cunda scaa quichen uta cunda scaa naꞌan, chaꞌ 
nsuun canꞌ loꞌo ticuiiꞌ taꞌa, a cula scua chaꞌ ꞌin. 26  Chaꞌ Laxaꞌan ndlo ꞌin 
cuiꞌin xaꞌan, ticuiiꞌ taꞌa ndlo tsoꞌ ꞌin xacanꞌ. ¿Loꞌ ñaꞌan ta tca cula scua 
chaꞌ ꞌin seꞌen ndlo tñan? 27 Chaꞌ nanꞌ ndlon cuiꞌin xaꞌan loꞌo chaꞌ cuiyaꞌ 
ꞌin Beelzebú, loꞌ ti nu mdaa chaꞌ cuiyaꞌ ꞌin nu taꞌa ndaꞌan um ndlo cuiꞌin 
xaꞌan chaꞌ na canꞌ? Canꞌ yu nu cuꞌni cuiyaꞌ chaꞌ ꞌin um loꞌo chaꞌ re. 28  Una 
chaꞌ nanꞌ ndlon cuiꞌin xaꞌan loꞌo chaꞌ cuiyaꞌ ꞌin Espíritu ꞌin Ndiose, ca 
cuiyaꞌ tiꞌ um siꞌyana cuaꞌ mdiyaa tsaan nu culo Ndiose tñan ꞌin um. 29 A 
tucui nu tca sten ñaꞌan ꞌin sca yu ngula tiꞌ loꞌ cuiꞌya na ndiꞌin ꞌin yu, chaꞌ 
siꞌi culo nducua la caja nu scanꞌ ꞌin yu, la xacanꞌ tca cuiꞌya canꞌ na nu 
ndiꞌin ꞌin yu. 30 Nu a nguiaa tsoꞌ ꞌñan, canꞌ nu lca taꞌa cusuun, loꞌ nu a 
nxoꞌ tiꞌin slyaꞌ ꞌñan, canꞌ nu nde nsuꞌhua ta ꞌin ꞌin. 31 Chcuinꞌ sca chaꞌ loꞌo 
um: Ndiose cuꞌni ñi chaꞌ tlyu tiꞌ ꞌin nten siꞌya nchgaa loo quiꞌya nu nꞌni 
neꞌ, loꞌo nchgaa loo chaꞌ ngunanꞌ nu nchcuiꞌ neꞌ, una nu nchcuiꞌ caꞌan 
ꞌin Espíritu, a chuꞌhui ꞌa chaꞌ tlyu tiꞌ ꞌin ñi loꞌo canꞌ. 32  Nchgaa tucui nu 
nchcuiꞌ chaꞌ tiꞌi ꞌin Yu Quiꞌyu nu Mdoꞌo nde niꞌ Cuaan, tiꞌ chuꞌhui chaꞌ 
tlyu tiꞌ ꞌin ñi loꞌo canꞌ, una nu nchcuiꞌ chaꞌ tiꞌi ꞌin Espíritu nu Luhui ꞌin 
Ndiose, a cuꞌni ñi chaꞌ tlyu tiꞌ ꞌin canꞌ, ñi cuaꞌ ñii loꞌ ñi tsala xaa. 33  Sca 
yca nu tsuꞌhue, ticuiꞌ tsuꞌhue mti ndyiꞌyu loo na, loꞌ yca nu a tsuꞌhue, 
ticuiꞌ a tsuꞌhue mti ndyiꞌyu loo na. Chuꞌhui lyoo na sca yca cuaꞌ ñaꞌaan 
mti ndyiꞌo loo na. 34 ¡ꞌUn lca um sñeꞌ ta nten nu cuiñi! ¿Ta tca chcuiꞌ um 
chaꞌ nu tsuꞌhue chaꞌ lca um nten nu nducunꞌ? Chaꞌ nu mtsaꞌan yuꞌhui niꞌ 
cusya ꞌin nten, canꞌ chaꞌ nu ndyiꞌo tuꞌhua neꞌ. 35 Sca nten nu tsuꞌhue chaꞌ 
ꞌin, nchcuiꞌ chaꞌ tsuꞌhue nu ntsuꞌhui niꞌ cusya ꞌin, cuiꞌ cuañaꞌan sca nten 
nu nducunꞌ, nchcuiꞌ chaꞌ nducunꞌ nu ndyiꞌo niꞌ cusya ꞌin. 36  Una cunen loꞌo 
um sca chaꞌ, nchgaa chaꞌ nu a seꞌen ñaꞌan nchcuiꞌ nten, ntsuꞌhui chaꞌ tyaa 
neꞌ cunta ꞌin na tsaan nu ntsuꞌhui chaꞌ ca xñan bsya ꞌin neꞌ. 37 Siꞌya chaꞌ 
nu nchcuiꞌ um tca quinanꞌ um uta tca tyiꞌo laa um.

Nten nducunꞌ njñan chaꞌ nu tnu
38  Xacanꞌ tucua snan neꞌ escriba loꞌo neꞌ fariseo juin ꞌin ñi: ꞌUn ñi nu lca 

Bstro, nchca tiꞌ hua cuꞌni um sca chaꞌ nu tnu tloo hua. 39 Mxcuen ñi ꞌin neꞌ: 
Ta nten nducunꞌ nu a ñi ndiꞌin chaꞌ ꞌin, canꞌ nu njñan scasca chaꞌ nu tnu, 
una a ntsuꞌhui chaꞌ ñaꞌan neꞌ chaꞌ canꞌ, cuiꞌ lya loꞌo chaꞌ nu yatoꞌo ꞌin Jonás. 
40 Tsañaꞌan —yuꞌhui yu niꞌ cula snan tsaan loꞌ snan tla—, ticuiꞌ cuañaꞌan 
Yu Quiꞌyu nu Mdoꞌo nde niꞌ Cuaan ntsuꞌhui chaꞌ caja nu suꞌhua ꞌin yu niꞌ 

yuu snan tsaan loꞌ snan tla. 41 Xa ca xñan bsya ꞌin nten chendyu, tyiton 
neꞌ Nínive loꞌ culo quiꞌya neꞌ ꞌin ta nten re, siꞌyana nten canꞌ mxiloꞌo chonꞌ 
neꞌ quiꞌya ꞌin neꞌ loꞌo chaꞌ nu ycuiꞌ Jonás, una lja na re ndon sca nu ndon 
loo lati que ꞌin Jonás. 42  Ticuiꞌ cuañaꞌan neꞌ cunaꞌan ꞌin ree nu mdoꞌo seꞌen 
lca Arabia, tyiton neꞌ loꞌ culo quiꞌya neꞌ ꞌin ta nten re xa nu ca xñan bsya 
ꞌin nten chendyu, siꞌyana tijyoꞌ mdoꞌo neꞌ nu quine ꞌin chaꞌ tiyaa nu taa yu 
Salomón, una lja na re ndon sca nu ndon loo lati que ꞌin yu Salomón.

Chaꞌ ꞌin cuiꞌin xaꞌan nu nxitucui xiyaꞌ
43  Xa nu cuiꞌin xaꞌan ndyiꞌo ꞌin sca nten, ndaꞌan nan canꞌ seꞌen tyiꞌin sca 

seꞌen ngutyi, una a ndyijyi na. 44 Ndeñaꞌan nchcuiꞌ xacanꞌ: Tsuꞌhue lati 
chaꞌ xitucuin seꞌen mdoꞌon. Loꞌ xa quila canꞌ seꞌen mdiꞌin, quija lyoo na 
ꞌin lja na, cuaꞌ lca luhui na, a cunta ncua tsuꞌhue na. 45 Xacanꞌ tsa nan cha 
cati cuiꞌin xaꞌan nu nducunꞌ lati que ꞌin, loꞌ tsatlyu tyiꞌin canꞌ seꞌen nguila, 
loꞌ nducua la tsatoꞌo ꞌin neꞌ que ñaꞌan tiꞌ culoo. Cuiꞌ cuañaꞌan tsatoꞌo ꞌin ta 
nten nu nducunꞌ re.

Jyiꞌan Jesús loꞌo taꞌa ngula ñi
46  Lja nu tiꞌ nchcuiꞌ ñi loꞌo nten canꞌ, xa mdiyaa ton jyiꞌan ñi loꞌo taꞌa 

ngula ñi tunaꞌan lyiyaꞌ, loꞌ nchca tiꞌ jun chcuiꞌ jun loꞌo ñi. 47 Loꞌ jui nu 
mtsaꞌ ꞌin ñi: La tunaꞌan lyiyaꞌ cua ndon jyiꞌan um loꞌo taꞌa ngula um, 
nchca tiꞌ jun nchcuiꞌ jun loꞌo um. 48  Xacanꞌ mxcuen ñi ꞌin nu mtsaꞌ ꞌin ñi: 
¿Ti nu lca jyiꞌan loꞌ ti nu lca taꞌa ngulan? 49 Nguloꞌo yaaꞌ ñi seꞌen ndiꞌin 
nchgaa taꞌa ndaꞌan ñi loꞌ juin ñi: Nde ndiꞌin nu lca jyiꞌan loꞌo taꞌa ngulan. 
50 Ñaꞌan nu ti nu ca jaꞌan chaꞌ nu nchca tiꞌ Stin, ñi nu nducua niꞌ cuaan, 
canꞌ nu lca taꞌa ngulan loꞌ canꞌ nu lca jyiꞌan.

Chaꞌ ꞌin nten nu ntya mti

13  1 Ticuiꞌ tsaan canꞌ mdyiꞌo Jesús ñaꞌan canꞌ, loꞌ mdiyaa ñi tuꞌhua 
tiyoꞌ. 2  Mdyisnan nguioꞌ tiꞌin quiꞌan nten seꞌen ndlyu ñi, yten 

tucua ñi niꞌ sca yca naꞌan, loꞌ nten canꞌ ndiꞌin neꞌ tuꞌhua tiyoꞌ canꞌ, 
3  nguloꞌo ñi scasca chaꞌ loꞌ nchcuiꞌ ñi: Nu ncua sca tsaan mdoꞌo sca yu 
nguia yta mti trigo. 4 Seꞌen msne yu mti canꞌ nguilo tsachinꞌ na tuꞌhua 
tucueen, cuiꞌ xaa ti yaan quiñi loꞌ ycu ꞌin mti canꞌ. 5 Tichinꞌ mti canꞌ 
nguilo na sca seꞌen nu chinꞌ ti yuu nducua loo quee, loꞌ cuiꞌ xaa mducua 
na siꞌyana chinꞌ ti yuu canꞌ, 6  una xa cuaꞌ mꞌni tiqueꞌ cuaan ꞌin na, cuiꞌ 
xaa nguinanꞌ na, loꞌ siꞌyana a jui seꞌen tyiꞌya xcuaꞌ na, canꞌ chaꞌ ngutyi 
na. 7 Tichinꞌ mti canꞌ nguilo na lja yca quicheꞌ, una yca quicheꞌ canꞌ yjui 
xuꞌhua na ꞌin trigo canꞌ. 8  Tichinꞌ mti canꞌ nguilo na loo yuu tsuꞌhue, loꞌ 
tsuꞌhue ncua tñan na: Ntsuꞌhui juun nu mdoꞌo sca ciento mti loo, ntsuꞌhui 
nu mdoꞌo snan yla na, a cunta ntsuꞌhui nu mdoꞌo cla tyii na ꞌin. 9 Nchgaa 
nu ndon nscan chaꞌ nu ycuinꞌ re, cuꞌni cunta ꞌin na.

Mñichaꞌ yu ꞌin Jesús chaꞌ nu ycuiꞌ ñi
10 Xacanꞌ yu taꞌa ndaꞌan ñi mñichaꞌ yu ꞌin ñi xca cunta: ¿Ñi chaꞌ scasca 

chaꞌ ndyiꞌin tyaa um loꞌo nten cua? 11 Mxcuen ñi ꞌin yu: ꞌUn cuaꞌ mdaa 
Ndiose chaꞌ cuiyaꞌ ca cuiyaꞌ tiꞌ um scasca chaꞌ nu yuꞌhui cutsiꞌ ꞌin ñi, 
tsañaꞌan ntsuꞌhui chaꞌ culo ñi tñan ꞌin um, una tsoꞌ nu ꞌin neꞌ cua, a mdaa 
ñi chaꞌ cuiyaꞌ quiꞌya neꞌ cunta chaꞌ re. 12  Nu cuaꞌ ntsuꞌhui chaꞌ ꞌin Ndiose 
niꞌ cusya ꞌin, nde taa la ñi chaꞌ tiyaa ꞌin canꞌ, loꞌ ñi a tsa lyijyi na ꞌin, una 
tsalca nu a ntsuꞌhui chaꞌ re niꞌ cusya ꞌin, nde caja nu lyoo tsachinꞌ chaꞌ 
nu cuaꞌ ngune ꞌin. 13  Canꞌ chaꞌ ndyiꞌin tyaan scasca chaꞌ loꞌo neꞌ, ñaꞌan 
ca siꞌyana siyaꞌ lyee la ñaꞌan neꞌ loꞌ a ca chcanꞌ ꞌin neꞌ, siyaꞌ lyee la ton 
nscan neꞌ loꞌ a quine ꞌin neꞌ, loꞌ ñi a quiꞌya neꞌ chaꞌ tiyaa. 14 Tsatoꞌo ꞌin 
neꞌ ñaꞌan mxiycuiꞌ Ndiose ꞌin yu Isaía xa juin yu: —Ñi lyee la quine ꞌin 
um, loꞌ a quiꞌya um chaꞌ tiyaa, siyaꞌ lyee la ñaꞌan um, loꞌ a ca chcanꞌ ꞌin 
um. 15 Siꞌyana nten re ncua tla cusya ꞌin neꞌ, cuaꞌ mxiyaꞌ tiꞌ neꞌ ne ꞌin neꞌ, 
mducun neꞌ quiloo neꞌ, ñaꞌan ca siꞌyana a ca chcanꞌ ꞌin neꞌ, ñi a quine ꞌin 
neꞌ, ñi a quiꞌya neꞌ chaꞌ tiyaa, ñi a quia nan neꞌ ꞌñan seꞌen nu cuꞌnin chcan 
ꞌin neꞌ—. 16  Una tsuꞌhue ca xuꞌhue um siꞌyana tsuꞌhue xaa quiloo um, loꞌ 
xaa tunscan um. 17 Chcuinꞌ sca chaꞌ nu ñi loꞌo um: Quiꞌan yu nu mxiycuiꞌ 
Ndiose ꞌin cuaꞌ sꞌni, loꞌo yu nu mꞌni tñan tsuꞌhue, ncua lca tiquee yu ñaꞌan 
yu chaꞌ nu naꞌan um cuaꞌ ñii, una a naꞌan yu ꞌin na, ñi a ngune ꞌin yu chaꞌ 
nu ne ꞌin um cuaꞌ ñii.

Jesús ngulyo scua la ñi chaꞌ ꞌin trigo
18  Quiꞌya um cunta ñaꞌan nguiaa chaꞌ ꞌin yu nu ntya mti trigo: 19 Sca 

nten nu ne ꞌin chaꞌ tsuꞌhue ꞌin Ndiose, loꞌ a ndyiꞌya neꞌ cunta chaꞌ canꞌ, 
cuiꞌ xaa ndyiꞌan laxaꞌan loꞌ ndlyoo chaꞌ tsuꞌhue nu cuaꞌ nguita niꞌ cusya ꞌin 
neꞌ. Canꞌ nu nguiaa chaꞌ ꞌin tsañaꞌan nguiaa chaꞌ ꞌin mti nu nguilo tuꞌhua 
tucueen canꞌ. 20 Mti nu nguilo seꞌen chinꞌ ti yuu nducua loo quee canꞌ, 
nguiaa chaꞌ ꞌin na tsañaꞌan nguiaa chaꞌ ꞌin nten nu ne ꞌin chaꞌ tsuꞌhue ꞌin 
Ndiose, loꞌ ticuiꞌ xaa nducuan xuꞌhue neꞌ chaꞌ canꞌ, tsuꞌhue ntsuꞌhui tiquee 
neꞌ. 21 Loꞌ siꞌyana a ndyiꞌya xcuaꞌ tsuꞌhue na niꞌ cusya ꞌin neꞌ, chinꞌ ti xaa 
ndon loꞌo neꞌ chaꞌ canꞌ, siꞌya scasca chaꞌ nu ndyijyin neꞌ siꞌya chaꞌ tsuꞌhue 
ꞌin Ndiose, cuiꞌ xaa ndyiꞌo tsoꞌ neꞌ. 22  Mti nu nguilo seꞌen nducua yca 
quicheꞌ canꞌ, nguiaa chaꞌ ꞌin na tsañaꞌan nguiaa chaꞌ ꞌin nten nu ne ꞌin chaꞌ 
tsuꞌhue ꞌin Ndiose, una siꞌya scasca chaꞌ nu nchca loo chendyu re, uta siꞌya 
chaꞌ cuilyiyaꞌ nu ñilyiꞌo ꞌin neꞌ, canꞌ nu ndujui xuꞌhua chaꞌ tsuꞌhue nu cuaꞌ 
nguita niꞌ cusya ꞌin neꞌ, loꞌ a ndyijyi ñaꞌan cuton na. 23  Una mti nguilo loo 
yuu nu tsuꞌhue canꞌ, nguiaa chaꞌ ꞌin na tsañaꞌan nguiaa chaꞌ ꞌin nten nu 
ne ꞌin chaꞌ tsuꞌhue ꞌin Ndiose, tsuꞌhue ndyiꞌya neꞌ cunta chaꞌ canꞌ, nchca 
chcanꞌ loo chendyu ꞌin neꞌ tsañaꞌan nguiaa chaꞌ ꞌin juun trigo nu ndaa sca 
ciento mti loo, ta snan yla na, uta cla tyii na scaa loo juun.

Xca loo quixinꞌ nu nchcua lja trigo
24 Ycuiꞌ ñi xca chaꞌ loꞌ juin ñi: Tsañaꞌan ndlo Ndiose tñan ꞌin nten, 

nguiaa chaꞌ ꞌin na tsañaꞌan nguiaa chaꞌ ꞌin sca nten nu msne mti trigo nu 
tsuꞌhue lati loo jyaan ꞌin, 25 una tla xa ljaꞌ neꞌ yaa taꞌa cusuun neꞌ, msne 
mti nu a tsuꞌhue lja trigo canꞌ, xacanꞌ mdoꞌo nguiaa. 26  Tsatlyu mdoꞌo 
tucua na, una xa mdyisnan mducua juun na, la xacanꞌ ncua chcanꞌ loo 
na siꞌyana siꞌi chacuiꞌ trigo nducua canꞌ. 27 Tucua snan yu nguso ya ytsaꞌ 
yu ꞌin xꞌnan tñan canꞌ, loꞌ juin yu: ꞌUn nu lca xꞌnan hua, ¿ta siꞌi mti nu 
cuaꞌ mdoꞌo hui yta um loo xꞌñan um? Loꞌ xca loo mti canꞌ, ¿la mdoꞌo na 
xacanꞌ? 28  Xacanꞌ mxcuen xꞌnan tñan canꞌ ꞌin yu: Ndeꞌen la taꞌa cusuun 
na ya yꞌni tñan cua. Loꞌ juin yu nguso canꞌ: ¿Ta nchca tiꞌ um loꞌ xton hua 
ꞌin na? 29 Mxcuen xꞌnan yu ꞌin yu: A quiton na, ñaꞌan tuꞌ loꞌo trigo cua 
xton um. 30 Tyaa um yaꞌ culo na tsatlyu loꞌ cula tucua na, loꞌ xa quioꞌ na 
chcuinꞌ loꞌo yu nguso canꞌ: Xoꞌ um culo nducua la quixinꞌ nu a tsuꞌhue 
canꞌ, scanꞌ yni um ꞌin na loꞌ squin na, xacanꞌ xoꞌ um mti trigo canꞌ loꞌ 
tyiꞌin seꞌen na.

Chaꞌ ꞌin mti mostaza
31 Nde xca chaꞌ nu ycuiꞌ Jesús: Tsañaꞌan nu ndlo Ndiose tñan ꞌin nten, 

nguiaa chaꞌ ꞌin na tsañaꞌan nguiaa chaꞌ ꞌin mti mostaza nu yta sca yu 
quiꞌyu loo xꞌñan yu. 32  Chaꞌ ñi siꞌyana lca na sca mti nu suhue lati que ꞌin 
nchgaa loo mti, una tnu la ndlyo na que ꞌin nchgaa loo quixinꞌ, ndlyo na 
tsañaꞌan nchca tiꞌ sca yca, loꞌ hasta quiñi nsuꞌhua ten ꞌin lja stanꞌ na.

Chaꞌ ꞌin suun jaslya
33  Nde xca chaꞌ nu ycuiꞌ ñi: Tsañaꞌan nu ndlo Ndiose tñan ꞌin nten, 

nguiaa chaꞌ ꞌin na tsañaꞌan nguiaa chaꞌ ꞌin suun jaslya nu mxitiyaꞌ neꞌ loꞌo 
snan cuiyaꞌ quita, loꞌ tsatlyu mchcuen na xacanꞌ.

Nde siꞌya chaꞌ ycuiꞌ nchcun Jesús
34 Nchgaa chaꞌ re ycuiꞌ nchcun Jesús loꞌo nten, loꞌ a ncua nu a chcuiꞌ 

nchcun ñi loꞌo neꞌ, 35 cuiꞌ siꞌyana chcua chaꞌ nu mxiycuiꞌ Ndiose ꞌin 
nguso ꞌin ñi xa juin yu: —Chacuiꞌ chaꞌ nu ntsuꞌhui nchcun chcuinꞌ loꞌo 
nten, culyo scua lan chaꞌ nu ntsuꞌhui cutsiꞌ ꞌin Ndiose tiꞌ xa mtñan ñi 
chendyu—.

Chaꞌ ꞌin quixinꞌ nu mducua lja trigo
36  Xa mslaꞌ taꞌa Jesús loꞌo nten canꞌ yten ñi ñaꞌan canꞌ, loꞌ yu taꞌa ndaꞌan 

ñi yaa yu cuiꞌ la seꞌen ndon ñi, loꞌ juin yu ꞌin ñi: Cuꞌni um chaꞌ tsuꞌhue 
quitsaꞌ la um ꞌin hua ñi chaꞌ nchca tiꞌ chcuiꞌ chaꞌ ꞌin quixinꞌ nu mducua 
lja trigo canꞌ. 37 Mxcuen ñi ꞌin yu: Yu nu ntya mti nu tsuꞌhue canꞌ lca Yu 

Quiꞌyu nu Mdoꞌo nde niꞌ Cuaan. 38  Yuu seꞌen nguita na lca na chendyu re, 
loꞌ nchgaa nu lca sñeꞌ Ndiose lca mti nu tsuꞌhue canꞌ, loꞌ mti nu a tsuꞌhue 
canꞌ lca sñeꞌ laxaꞌan. 39 Laxaꞌan canꞌ lca taꞌa cusuun xꞌnan tñan canꞌ, cuiꞌ 
nu ya sne mti canꞌ, loꞌ xa quioꞌ na nchca tiꞌ chcuiꞌ xa tsatii chaꞌ nu nchca 
loo chendyu re, loꞌ nu ntsuꞌhui chaꞌ xoꞌ ꞌin na lca angujle. 40 Cuiꞌ ñaꞌan 
nguiton quixinꞌ nu nducua lja trigo canꞌ loꞌ ndiquin na, cuañaꞌan tsatoꞌo 
tiyaa xaa xa tsatii chaꞌ nu nchca loo chendyu re. 41 Yu Quiꞌyu nu Mdoꞌo 
nde niꞌ Cuaan caꞌan tñan angujle ꞌin seꞌen ndlo tñan, xoꞌ tiꞌin canꞌ ꞌin 
nchgaa nu nchcui ndijin loꞌo nchgaa nu nguiꞌni quiꞌya, 42  loꞌ suꞌhua ꞌin 
canꞌ loo quiiꞌ tnu, canꞌ xiꞌya yja cueen loo nu lyee tyijyin nu tiꞌi. 43  Xacanꞌ 
tsañaꞌan luhui xaa ꞌin cucha, cuañaꞌan tyiꞌo scua la chaꞌ ꞌin nchgaa nu 
ñi ndiꞌin chaꞌ ꞌin seꞌen ndlo Ndiose tñan. Nchgaa nu ndon nscan chaꞌ nu 
ycuinꞌ re, cuꞌni cunta ꞌin na.

Chaꞌ ꞌin tñi nu ntsuꞌhui cutsiꞌ
44 Tiꞌ juin la ñi: Tsañaꞌan nu ndlo Ndiose tñan ꞌin nten, ticuiꞌ cuañaꞌan 

nguiaa chaꞌ ꞌin na tsañaꞌan nguiaa chaꞌ ꞌin tñi nu ntsuꞌhui cutsiꞌ niꞌ yuu, 
loꞌ nguija lyoo na ꞌin sca nten, una msuꞌhua cutsiꞌ neꞌ ꞌin na xiyaꞌ. Loo nu 
tsuꞌhue ntsuꞌhui tiquee neꞌ yjuiꞌ neꞌ nchgaa na nu ndiꞌin ꞌin neꞌ loꞌ msiꞌi 
neꞌ yuu canꞌ.

Chaꞌ ꞌin perla nu ntsuꞌhui lyoo
45 A cunta nde xca chaꞌ nu tca quiꞌya um chaꞌ tiyaa tsañaꞌan nu ndlo 

Ndiose tñan ꞌin nten, nguiaa chaꞌ ꞌin na tsañaꞌan ndiꞌin chaꞌ ꞌin sca yu nu 
ndujuiꞌ na, loꞌ nan yu chacuiꞌ perla nu tsuꞌhue la, 46  loꞌ xa nguija lyoo yu 
sca perla nu ndyiꞌya la canꞌ, xacanꞌ yjuiꞌ yu nchgaa na nu ndiꞌin ꞌin yu loꞌ 
msiꞌi yu ꞌin na.

Chaꞌ ꞌin quitan nguinu cula
47 Tiꞌ juin la ñi: Tsañaꞌan nu ndlo Ndiose tñan ꞌin nten, nguiaa chaꞌ 

canꞌ tsañaꞌan nguiaa chaꞌ ꞌin quitan nu nduguun neꞌ loo tyiꞌa, loꞌ nguinu 
cuati loo cula, 48  loꞌ xa cuaꞌ nguinu ꞌin, ndlyoo neꞌ ꞌin na nde tuꞌhua tyiꞌa, 
xacanꞌ nchcua lyohui neꞌ cula canꞌ, nu tsuꞌhue canꞌ nxuꞌhua seꞌen neꞌ, loꞌ 
nxcuan neꞌ nu a tsuꞌhue canꞌ. 49 Cuañaꞌan tsatoꞌo xa tsatii chaꞌ nu nchca 
loo chendyu re, caan angujle loꞌ culo tsoꞌ ꞌin nten nu nducunꞌ lja nten nu 
ñi ndiꞌin chaꞌ ꞌin, 50 loꞌ suꞌhua ꞌin canꞌ loo quiiꞌ tnu, canꞌ xiꞌya yja cueen 
loo nu lyee tyijyin nu tiꞌi.

Na nu cui ti loꞌo na nu cula
51 Loꞌ juin Jesús ꞌin yu taꞌa ndaꞌan ñi: ¿Ta nguꞌya um chaꞌ tiyaa chaꞌ re? 

Mxcuen yu ꞌin ñi: Nguꞌya hua chaꞌ tiyaa Ñi Xꞌnan hua. 52  Xacanꞌ juin ñi ꞌin yu: 
Sca yu nu tsuꞌhue ndyiꞌya cunta ñaꞌan ndiꞌin chaꞌ ꞌin Ndiose, nguiaa chaꞌ ꞌin 

yu tsañaꞌan nguiaa chaꞌ ꞌin sca nten nu ntsuꞌhui cunta sca naꞌan, siꞌyana loo 
na nu ntsuꞌhui seꞌen canꞌ ꞌin, ndlyoo na nu cui ti loꞌo na nu cula.

Jesús nguila ñi quichen Nazaret
53 Xa mdyi ycuiꞌ Jesús scasca chaꞌ canꞌ, mdoꞌo ñi nguiaa ñi, 54 nguila ñi 

quichen seꞌen mdiꞌin ñi, loꞌ mdyisnan nguloꞌo ñi ꞌin nten seꞌen nꞌni tnu neꞌ 
ꞌin Ndiose, loꞌ nten canꞌ lyee ꞌa yuhue tiꞌ neꞌ ꞌin ñi loꞌ nchcuiꞌ neꞌ: ¿La ngulo 
yu re chaꞌ tiyaa tsañaꞌan nu nchcuiꞌ yu loꞌ nꞌni yu chaꞌ nu tnu? 55 ¿Ta siꞌi sñeꞌ 
yu cuityi yca ca lca yu re? ¿Ta siꞌi jyiꞌan yu lca María, loꞌ taꞌa ngula yu lca 
Jacobo, loꞌo yu See, yu Simón loꞌo yu Juda? 56 ¿Ta siꞌi nchgaa nu cunaꞌan taꞌa 
ngula yu ndiꞌin loꞌo na quichen re? ¿La ta ngulo yu nchgaa chaꞌ re? 57 Siꞌya 
chaꞌ canꞌ yten chaꞌ tucua tiꞌ niꞌ cusya ꞌin neꞌ loꞌo ñi. Una juin Jesús loꞌo neꞌ: 
Sca yu nu nxiycuiꞌ Ndiose ꞌin ndyijyi nu nducuan xuꞌhue ꞌin yu xca seꞌen, 
una siꞌi quichen tyi yu uta lja ta nten ꞌin yu. 58 A mꞌni ñi quiꞌan la chaꞌ nu tnu 
quichen tyi ñi, siꞌya chaꞌ nu a ya quiꞌan tiꞌ neꞌ ꞌin ñi.

Xa ngujui yu Xuhua mducua tya ꞌin nten

14  1 Yu Herode Antipas nu ndlo tñan canꞌ, ynan yu nchgaa chaꞌ nu mꞌni 
Jesús, 2 loꞌ juin yu ꞌin nguso ꞌin yu: Cuiꞌ yu Xuhua mducua tya ꞌin nten 

lca yu cua, loꞌ cuaꞌ ñii mdyiquiꞌo yu, canꞌ chaꞌ nchca nꞌni yu scasca chaꞌ nu 
tnu. 3 Juin yu Herode cuañaꞌan siꞌyana cuiꞌ yu mꞌni yu chaꞌ nguinu yu Xuhua 
canꞌ, loꞌ mscanꞌ neꞌ ꞌin yu loꞌo carena, loꞌ msuꞌhua neꞌ ꞌin yu naꞌan chcuan, 
siꞌya Herodía, neꞌ cunaꞌan ꞌin yu Lpe taꞌa ngula yu. 4 Siꞌyana yu Xuhua nchcuiꞌ 
yu loꞌo Herode: A tsuꞌhue tyiꞌin lyiꞌo um cunaꞌan ꞌin taꞌa ngula um. 5 Canꞌ chaꞌ 
ncua tiꞌ yu Herode cujui yu ꞌin yu Xuhua, una ntsen yu tloo nten quichen 
siꞌyana nsuꞌhua loo neꞌ ꞌin yu lca yu sca nu nxiycuiꞌ Ndiose ꞌin. 6 Una xa 
nguꞌya nii Herode msuꞌhua yu sca taꞌa, lja xacanꞌ sca nu cunaꞌan sñeꞌ Herodía 
yla quiyaꞌ tluꞌhue la seꞌen nducua yu, loꞌ mdiyaa ꞌa tiꞌ yu ñaꞌan yla quiyaꞌ 
neꞌ, 7 loꞌ siꞌya chaꞌ canꞌ, mdiꞌin tyaa yu sca chaꞌ nu chaꞌ ñi ca loꞌo neꞌ cunaꞌan 
canꞌ, siꞌyana taa yu ñaꞌan na ti nu jñan neꞌ ꞌin yu. 8 Loꞌ jyiꞌan neꞌ cunaꞌan canꞌ 
msuꞌhua tiquee neꞌ siꞌyana chcuiꞌ neꞌ: Jni re ñii nchca tinꞌ sca quiꞌnan seꞌen 
ndiꞌin que yu Xuhua mducua tya ꞌin nten. 9 Yu ree canꞌ cuiꞌ xaa nguluꞌun tiꞌ yu. 
Loꞌ siꞌya sca chaꞌ nu cuaꞌ mdiꞌin tyaa yu tloo nchgaa taꞌa nducua yu, mxcuen 
yu chaꞌ nu ncua tiꞌ neꞌ, 10 ngulo yu tñan siꞌyana xiꞌyu yni yu Xuhua seꞌen 
ntsuꞌhui yu naꞌan chcuan. 11 Niꞌ sca quiꞌnan mdiꞌin que canꞌ nguian loꞌo yu ꞌin 
na, loꞌ mdyaa yu ꞌin na ꞌin neꞌ cunaꞌan canꞌ, cuiꞌ xaa mdyaa neꞌ ꞌin na ꞌin jyiꞌan 
neꞌ. 12 Xacanꞌ taꞌa mdaꞌan yu Xuhua canꞌ nguia ꞌya ꞌin yu seꞌen su, loꞌ ya tsiꞌ yu 
ꞌin. Chonꞌ ndeꞌen canꞌ ya ytsaꞌ yu ꞌin Jesús chaꞌ nu yatoꞌo.

Mxicu Jesús caꞌyu mii yu quiꞌyu
13 Xa ngujlyo tiꞌ Jesús chaꞌ canꞌ, cuiꞌ xaa mdoꞌo ñi nguiaa ñi loꞌ yten 

ñi niꞌ sca yca naꞌan, mdiyaa ñi sca seꞌen scati ñi seꞌen nu a tca nten. Xa 

ngujlyo tiꞌ nten la nde nguiaa ñi, cuiꞌ xaa mdoꞌo neꞌ scasca quichen mdaꞌan 
quiyaꞌ ti neꞌ ya nchaꞌan neꞌ ꞌin ñi. 14 Xa mdyiꞌo ñi niꞌ yca naꞌan canꞌ, naꞌan 
ñi siꞌyana quiꞌan ꞌa nten cuaꞌ ndiꞌin canꞌ, mñaꞌan ꞌtnan tiꞌ ñi ꞌin neꞌ loꞌ mꞌni 
chca ñi ꞌin nu tiꞌi. 15 Xa cuaꞌ msiin tsaan canꞌ mdiya ycuiꞌ yu taꞌa ndaꞌan 
ñi loꞌo ñi, loꞌ juin yu: Cuaꞌ msiin ꞌa loꞌ tijyoꞌ a nguinu seꞌen re, tsuꞌhue lati 
slaꞌ tijin um ꞌin nten re, loꞌ tsa siꞌi neꞌ na nu cunajoꞌo ꞌin neꞌ scasca quichen 
suhue ti. 16 Loꞌ juin Jesús ꞌin yu: A najoꞌo quiaa neꞌ, ꞌun xicu um ꞌin neꞌ. 
17 Mxcuen yu ꞌin ñi: Una a ndaꞌan loꞌo hua na quiꞌan la, seen cha caꞌyu ti 
jaslya loꞌo chcua ti cula ndaꞌan loꞌo hua. 18  Loꞌ juin ñi ꞌin yu xacanꞌ: Tyaa 
um ꞌin na ꞌñan. 19 Xacanꞌ ngulo ñi tñan siꞌyana sten tucua nten canꞌ loo 
quixinꞌ xuhue ti canꞌ. Msñi ñi caꞌyu jaslya loꞌo tucua cula canꞌ, mscuen ñi 
tloo ñi loꞌ mdyaa ñi xuꞌhue ꞌin Ndiose, msuꞌhue ñi ꞌin na loꞌ mdaa ñi ꞌin na 
ꞌin yu taꞌa ndaꞌan ñi, canꞌ yu cuaꞌ mtsa ꞌin na ꞌin nten canꞌ. 20 Nchgaa neꞌ 
ycu neꞌ tsayaꞌ nu ngulaꞌ tiꞌ neꞌ, loꞌ tsa tichcua xcuhui tiꞌ mꞌni chaꞌan yu loꞌo 
yuꞌhue jaslya nu nguinu canꞌ. 21 Nten nu ycu canꞌ mdiyaa neꞌ tsa caꞌyu mii 
neꞌ tsalca yu quiꞌyu ti, loꞌ ñi a ncua yu ꞌin jun cunaꞌan loꞌo nu suhue ti.

Xa mdaꞌan Jesús loo tyiꞌa
22  Xacanꞌ msuꞌhua Jesús ꞌin yu taꞌa ndaꞌan ñi, siꞌyana chcua loo yu tsaa 

yu niꞌ yca naꞌan, loꞌ tyiꞌo caꞌan yu xca tsoꞌ tiyoꞌ canꞌ, lja nu tiꞌ nslaꞌ ñi ꞌin 
nten canꞌ. 23  Xa cuaꞌ mslaꞌ taꞌa ñi loꞌo nten canꞌ, ycuen ñi sca loo quiꞌya 
lyoꞌ ti, canꞌ nxiton ñi scati ñi xa nguꞌya tla. 24 Yca naꞌan canꞌ cuaꞌ nguiaa 
na tluꞌhue tiyoꞌ canꞌ, lyee nguiꞌni xcua na loo tyiꞌa siꞌya cuiꞌin nu ljyaan 
loo na. 25 Tla nde cuaꞌ ljyaan xaa, mdoꞌo Jesús nguia ycua ñi ꞌin yu loo 
tyiꞌa canꞌ, loꞌ ndaꞌan quiyaꞌ ti ñi. 26  Yu taꞌa ndaꞌan ñi naꞌan yu ljyaan sca 
nu ndaꞌan quiyaꞌ ti loo tyiꞌa canꞌ, lyee ytsen yu loꞌ msiꞌya yja cueen yu, loꞌ 
nchcuiꞌ yu: ¡Sca cuxee ca cua! 27 Una cuiꞌ xaa ycuiꞌ Jesús loꞌo yu: ¡Cuꞌni 
tnu tiquee um siꞌyana nanꞌ lcan, a cutsen um! 28  Xacanꞌ mxcuen yu Tyo ꞌin 
ñi: Ñi Xꞌnan hua, chaꞌ ꞌun lca um, cuꞌni um chaꞌ tsa ycuan ꞌin um loo tyiꞌa 
re. 29 Loꞌ juin ñi ꞌin yu: Cuan lya. Yu Tyo canꞌ cuiꞌ xaa nguꞌya ton yu loo 
tyiꞌa canꞌ, loꞌ mdyisnan mdaꞌan yu nu tsa ycua yu ꞌin ñi. 30 Una xa naꞌan 
yu siꞌyana lyee nchca cuiꞌin cuiꞌ xaa ytsen yu, cuiꞌ ñaꞌan lcaa nguityinꞌ 
yuꞌhui yu, loꞌ ycuiꞌ cueen yu: ¡Ñi Xꞌnan hua, culo laa um ꞌñan! 31 Loꞌ Jesús 
cuiꞌ xaa mxñii ñi yaaꞌ ñi, ngulyoo ñi ꞌin yu, loꞌ juin ñi: ¿Ta joꞌo ꞌa ndiya 
quiꞌan tiꞌ, ñi chaꞌ nguiꞌni tucua tiꞌ? 32  Xa cuaꞌ ycuen ñi loꞌo yu niꞌ yca naꞌan 
canꞌ, cuiꞌ ñaꞌan cuaꞌ loꞌo cuiꞌin canꞌ ngulyijyi na. 33  Xacanꞌ nchgaa nu 
ntsuꞌhui niꞌ yca naꞌan canꞌ, cuiꞌ xaa mdyiꞌya xtyinꞌ yu tloo ñi loꞌ mꞌni tnu 
yu ꞌin ñi, loꞌ nchcuiꞌ yu: Nu chaꞌ ñi ca siꞌyana Sñeꞌ Ndiose lca um.

Mꞌni chca Jesús ꞌin neꞌ Genesaret
34 Xacanꞌ mdoꞌo caꞌan jun tuꞌhua tiyoꞌ loo yuu ꞌin neꞌ Genesaret. 35 Xa 

yuꞌhui lyoo nten canꞌ ꞌin ñi, cuiꞌ ñaꞌan lcaa mxicune neꞌ chaꞌ sca chcui 

seꞌen canꞌ, loꞌ cuiꞌ xaa ya loꞌo neꞌ ꞌin nchgaa nu tiꞌi seꞌen ndon ñi. 36  Mjñan 
neꞌ chaꞌ tsuꞌhue ꞌin ñi siꞌyana tca culaꞌ neꞌ siyaꞌ tuꞌhua steꞌ ti ñi, loꞌ nchgaa 
nu ylaꞌ steꞌ ñi mchca.

Chaꞌ nu cooꞌ ntsuꞌhui niꞌ cusya ꞌin nten

15  1 Xacanꞌ mdiya tiꞌin tucua snan neꞌ escriba, loꞌo neꞌ fariseo nu 
mdoꞌo quichen Jerusalén, loꞌ nchcuiꞌ neꞌ: 2  ¿Ñi chaꞌ yu taꞌa ndaꞌan 

um ncha tiꞌin yu chaꞌ nu mxnu scua nten cula ꞌin na? ¿Ñi chaꞌ a ñaanꞌ yu 
xa nchcu yu? 3  Mxcuen ñi ꞌin neꞌ: Ticuiꞌ cuañaꞌan ꞌun, ¿ñi chaꞌ ncha tiꞌin 
um chaꞌ nu ndlo Ndiose tñan, loꞌo ñaꞌan chaꞌ nu cuaꞌ ntsuꞌhui ꞌin um? 
4 Nde chaꞌ nu nchcuiꞌ Ndiose: —Cuꞌni suun um ꞌin um tloo sti um loꞌo 
jyiꞌan um—, loꞌ nde xca chaꞌ: —Nu taja ꞌin sti loꞌo jyiꞌan tyiꞌo tñan caja 
canꞌ—. 5 Una ꞌun ndeñaꞌan nda cueen um ꞌin nten: Tca chcuiꞌ um loꞌo nten 
cula ꞌin um, siꞌyana nchgaa chaꞌ tsuꞌhue nu ndiꞌin ꞌin um cuaꞌ lca na lcuan 
ꞌin Ndiose, 6  canꞌ chaꞌ a nguiꞌni caꞌan ꞌa ꞌin um ta yaaꞌ um ꞌin nten cula 
ꞌin um. Cuañaꞌan nguia ncha tiꞌin um chaꞌ nu ndlo Ndiose tñan siꞌya chaꞌ 
nu cuaꞌ ntsuꞌhui ꞌin um. 7 ꞌUn neꞌ nu a ñi ndiꞌin chaꞌ ꞌin, chaꞌ ñi ꞌa ñaꞌan 
mxiycuiꞌ Ndiose ꞌin yu Isaía chaꞌ ꞌin um xa juin yu: 8  —Nten re loꞌo tuꞌhua 
ti neꞌ nꞌni tnu neꞌ ꞌñan, una cusya ꞌin neꞌ tijyoꞌ nchca na siinꞌ. 9 Cua chaꞌ ti 
nꞌni tnu neꞌ ꞌñan, siꞌyana chaꞌ nu ndlo que neꞌ ndijin neꞌ cunta ꞌin na lca 
na chaꞌ nu ꞌin Ndiose—. 10 Tsatlyu msiꞌya ñi ꞌin nten loꞌ juin ñi: Ton nscan 
um loꞌ quiꞌya um cunta chaꞌ re. 11 Siꞌi na nu nchcu nten, nꞌni chaꞌ nchca 
cooꞌ cusya ꞌin neꞌ tloo Ndiose, chaꞌ nu ndyiꞌo tuꞌhua neꞌ, canꞌ nu nꞌni chaꞌ 
nchca cooꞌ cusya ꞌin neꞌ. 12  Xacanꞌ mdiya tiꞌin yu taꞌa ndaꞌan ñi tloo ñi, 
loꞌ juin yu: ¿Ta nguꞌya um cunta siꞌyana neꞌ fariseo a mdiyaa tiꞌ neꞌ chaꞌ 
nu ycuiꞌ um? 13  Mxcuen ñi ꞌin yu: Nchgaa yca nu a yta Stin, ñi nu nducua 
niꞌ cuaan, ntsuꞌhui chaꞌ quiton na ñaꞌan loꞌo xcuaꞌ na. 14 A ta quiyaꞌ um 
ꞌin neꞌ, siꞌyana cuityinꞌ neꞌ loꞌ tiꞌ nchca tiꞌ neꞌ xñi neꞌ yaaꞌ taꞌa cuityinꞌ neꞌ, 
una tsatoꞌo chcuaa canꞌ tyu sca tuyuu. 15 Xacanꞌ mdoꞌo ycuiꞌ yu Tyo loꞌ 
juin yu ꞌin ñi: Cuꞌni um chaꞌ tsuꞌhue quitsaꞌ um ꞌin hua ñaꞌan nguiaa chaꞌ 
nu ycuiꞌ nchcun um re. 16  Juin Jesús ꞌin yu: ¿Ta na loꞌo um nchcun chaꞌ 
tiyaa ꞌin um? 17 ¿Ta na a ndyiꞌya um cunta siꞌyana nchgaa na nu nchcu neꞌ 
ndyijyin ti na niꞌ neꞌ? 18  Una chaꞌ nu ndyiꞌo tuꞌhua neꞌ, nde niꞌ cusya ꞌin 
neꞌ ndyiꞌo na, canꞌ nu nꞌni chaꞌ nchca cooꞌ cusya ꞌin neꞌ. 19 Siꞌyana nde niꞌ 
cusya ꞌin neꞌ ndyiꞌo chaꞌ tiyaa ngunanꞌ, chaꞌ nu ndujui neꞌ nten, nguiten 
yuꞌhui neꞌ loꞌo cuilyiꞌo nten uta loꞌo ñaꞌan tucui ti, chaꞌ cunan, chaꞌ cuiñi, 
chaꞌ nu ndaja taꞌa neꞌ. 20 Nde chaꞌ nu nꞌni chaꞌ nchca cooꞌ cusya ꞌin neꞌ, 
una nu cu neꞌ loꞌ a ñaanꞌ neꞌ, a cuꞌni cooꞌ chaꞌ canꞌ ꞌin neꞌ.

Chaꞌ ꞌin sca neꞌ cunaꞌan Canaán
21 Xacanꞌ mdoꞌo Jesús nguiaa ñi, loꞌ mdiyaa ñi loo yuu seꞌen lyiꞌya loo 

quichen Tiro loꞌo Sidón. 22  Yatoꞌo sca neꞌ cunaꞌan nu mdoꞌo seꞌen lyiꞌya loo 

Canaán ycuiꞌ cueen neꞌ loꞌo ñi, loꞌ nchcuiꞌ neꞌ: ¡Ñi Xꞌnan hua, ꞌun ñi nu lca 
Sñeꞌ ta nten ꞌin Davi, ñaꞌan ꞌtnan tiꞌ um ꞌin hua! Siꞌyana sca neꞌ cunaꞌan 
sñenꞌ lyee ꞌa tiꞌi ndijin siꞌya cuiꞌin xaꞌan nu ntsuꞌhui ꞌin. 23  Una Jesús a 
mxcuen ñi ꞌin neꞌ. Yu taꞌa ndaꞌan ñi mdiyaa yu cuiꞌ la seꞌen nguiaa ñi, loꞌ 
juin yu ꞌin ñi: Chcuiꞌ um loꞌo neꞌ siꞌyana quiaa neꞌ, loꞌ a can siꞌya ꞌa neꞌ 
nde chonꞌ na. 24 Loꞌ juin ñi xacanꞌ: Ndiose nguaꞌan tñan ꞌñan siꞌya slyaꞌ nu 
ndaꞌan ngunanꞌ yuꞌhui seꞌen lca Israel. 25 Cuiꞌ ñaꞌan lcaa mdiyaa neꞌ tloo 
ñi, mdyiꞌya xtyinꞌ neꞌ, loꞌ mjñan neꞌ chaꞌ tsuꞌhue ꞌin ñi: ¡Ñi Xꞌnan hua, ta 
yaaꞌ um ꞌin hua! 26  Mxcuen ñi ꞌin neꞌ: A ntsuꞌhui chaꞌ caja nu lyoo jaslya 
nu ntsuꞌhui tuyaaꞌ sñeꞌ, loꞌ taa ꞌin na cu xniꞌ. 27 Juin neꞌ xacanꞌ: Chaꞌ ñi ꞌin 
um, Ñi Xꞌnan hua, una hasta loꞌo xniꞌ, loꞌ nxoꞌ ycu ꞌin ta nu nguilo nde 
niꞌ msa ꞌin xꞌnan ꞌin. 28  Mxcuen Jesús ꞌin neꞌ: Chaꞌ ñi siꞌyana lyee ndiya 
quiꞌan tiꞌ um, cuiꞌ ñaꞌan chaꞌ nu ntsuꞌhui tiquee um cuañaꞌan tsatoꞌo. 
Ticuiꞌ braa canꞌ mchca sñeꞌ neꞌ cunaꞌan canꞌ.

Mꞌni chca Jesús ꞌin quiꞌan nu tiꞌi
29 Jesús mdoꞌo ñi seꞌen canꞌ loꞌ mxitucui ñi nde tuꞌhua tiyoꞌ Galilea, 

ycuen ñi sca loo quiꞌya lyoꞌ ti, canꞌ yten tucua ñi. 30 Quiꞌan ꞌa nten nguioꞌ 
tiꞌin canꞌ, mdiya loꞌo neꞌ ꞌin nu a nchca tyiꞌan, nu cuityinꞌ, nu a nchca 
chcuiꞌ, a cunta loꞌo nu cuxi yaaꞌ, cuañaꞌan quiꞌan nu tiꞌi loꞌo cuati loo 
quicha, mdiya loꞌo neꞌ ꞌin tloo Jesús, loꞌ mꞌni chca ñi ꞌin. 31 Nten quiꞌan 
canꞌ lyee ꞌa yuhue tiꞌ neꞌ xa naꞌan neꞌ siꞌyana nu cuꞌun canꞌ ncua ycuiꞌ, 
nchgaa nu cuxi yaaꞌ nguinu tsuꞌhue na ꞌin, nu a nchca tyiꞌan loꞌ mdyisnan 
mdaꞌan, a cunta nguila xaa quiloo nu cuityinꞌ, loꞌ tsatlyu mꞌni tnu neꞌ ꞌin 
Ndiose ꞌin neꞌ Israel.

Mxicu Jesús jacua mii yu quiꞌyu
32  Xacanꞌ msiꞌya Jesús ꞌin yu taꞌa ndaꞌan ñi, loꞌ juin ñi: ꞌTnan ꞌa tinꞌ ꞌin 

nten re siꞌyana cuaꞌ nchca snan tsaan ndiꞌin neꞌ loꞌon, loꞌ a loꞌo ꞌa na nu 
cu neꞌ, a nchca tinꞌ tucui xuꞌhuan ꞌin neꞌ chaꞌ a nchca cu neꞌ, chen nchcui 
ñaꞌan tiꞌ neꞌ tucueen quiaa neꞌ. 33  Mxcuen yu taꞌa ndaꞌan ñi: ¿La caja 
jaslya xicu na ꞌin nten quiꞌan re, loꞌ niꞌ quixinꞌ lca na re? 34 Loꞌ juin Jesús 
ꞌin yu: ¿Ñi ncua jaslya tiꞌ ndaꞌan loꞌo um? Mxcuen yu ꞌin ñi: Cha cati ti 
na loꞌo chcua xnan cula xuhue ti. 35 Xacanꞌ ngulo ñi tñan ꞌin nten canꞌ 
siꞌyana sten tucua neꞌ lyuu. 36  Msñi ñi taꞌa cati jaslya loꞌo cula canꞌ, loꞌ 
mdyaa ñi xuꞌhue ꞌin Ndiose, xacanꞌ msuꞌhue ñi ꞌin na loꞌ mdaa ñi ꞌin na ꞌin 
yu taꞌa ndaꞌan ñi, canꞌ nu cuaꞌ mtsa ꞌin na ꞌin nten canꞌ. 37 Nchgaa neꞌ ycu 
neꞌ tsayaꞌ ngulaꞌ tiꞌ neꞌ, loꞌ tiꞌ mxoꞌ yu tsa cati xcuhui loꞌo yuꞌhue jaslya nu 
nguinu canꞌ. 38  Nten nu ycu canꞌ mdiyaa neꞌ jacua mii neꞌ tsalca yu quiꞌyu 
ti, loꞌ ñi a ncua yu ꞌin jun cunaꞌan loꞌo nu suhue ti. 39 Xa cuaꞌ mslaꞌ taꞌa ñi 
loꞌo nten canꞌ, yten ñi niꞌ yca naꞌan, loꞌ mdoꞌo caꞌan ñi xca tsoꞌ tiyoꞌ seꞌen 
lyiꞌya loo quichen Magdala.

Chaꞌ ꞌin nten nu njñan chaꞌ nu tnu

16  1 Neꞌ fariseo loꞌo neꞌ saduceo mdiyaan neꞌ loꞌo chaꞌ mañan ꞌin neꞌ, 
mjñan neꞌ ꞌin Jesús siꞌyana cuꞌni ñi chaꞌ nu tnu nu tyiꞌo nde niꞌ 

cuaan. 2  Mxcuen ñi ꞌin neꞌ: Xa nxiin tsaan ndeñaꞌan nchcuiꞌ um: Tsuꞌhue 
ꞌa luhui xaa siꞌyana ngaꞌá niꞌ cuaan. 3  Loꞌ xa nde tlya nchcuiꞌ um: Cuaꞌ ñii 
quiꞌya quioo siꞌyana ngaꞌá ndla nducui niꞌ cuaan. ꞌUn neꞌ nu a ñi ndiꞌin 
chaꞌ ꞌin, ndyiꞌya um cunta chaꞌ nu nchca niꞌ cuaan, ¿loꞌ ñi chaꞌ a ndyiꞌya 
um chaꞌ tiyaa chaꞌ nu nchca tloo um cuaꞌ ñii? 4 Ta nten nducunꞌ nu a ñi 
ndiꞌin chaꞌ ꞌin, canꞌ nu nchca tiꞌ ñaꞌan chaꞌ nu tnu, una a ntsuꞌhui chaꞌ 
ñaꞌan neꞌ chaꞌ canꞌ, cuiꞌ lya loꞌo chaꞌ nu yatoꞌo ꞌin Jonás. Xacanꞌ ngulaꞌ ton 
ñi ꞌin neꞌ, mdoꞌo ñi nguiaa ñi.

Chaꞌ mañan ꞌin neꞌ fariseo
5 Xa mdiyaa yu taꞌa ndaꞌan ñi xca tsoꞌ tiyoꞌ canꞌ, nguia yuꞌhui tiꞌ yu 

siꞌyana a loꞌo jaslya lyiꞌya yu. 6  Loꞌ juin Jesús ꞌin yu: Ñaꞌan jan ñi, xñi um 
cunta ꞌin um siꞌya suun jaslya ꞌin neꞌ fariseo loꞌo neꞌ saduceo. 7 Ndeñaꞌan 
ñan tiꞌ yu: Nchcuiꞌ ñi chaꞌ re siꞌyana a lyiꞌya na jaslya. 8  Nguꞌya ñi cunta 
chaꞌ canꞌ loꞌ juin ñi: ¿Ta cuañaꞌan chaꞌ ndaꞌan tiquee um siꞌyana a lyiꞌya 
um jaslya, ꞌun neꞌ nu joꞌo ndiya quiꞌan tiꞌ? 9 ¿Ta na a nchca quiꞌya um 
chaꞌ tiyaa, loꞌ a ndiya yuꞌhui tiꞌ um chaꞌ ꞌin tsa caꞌyu jaslya nu ycu caꞌyu 
mii yu quiꞌyu, loꞌ ñi ncua xcuhui na tiꞌ mxoꞌ um? 10 A cunta loꞌo cha cati 
jaslya nu ycu jacua mii nten, ¿loꞌ ñi ncua xcuhui na tiꞌ mxoꞌ um? 11 ¿Ta a 
ndyiꞌya um chaꞌ tiyaa? Siꞌi siꞌya chaꞌ ꞌin jaslya nchcuinꞌ chaꞌ re. Xñi um 
cunta ꞌin um siꞌya suun jaslya ꞌin neꞌ fariseo loꞌo neꞌ saduceo. 12  La xacanꞌ 
nguꞌya yu cunta siꞌyana siꞌi chaꞌ ꞌin suun jaslya nchcuiꞌ ñi, cuiꞌ ca nu siꞌya 
ñaꞌan ndloꞌo neꞌ fariseo loꞌo neꞌ saduceo.

Ycuiꞌ la yu Tyo siꞌyana Jesús lca ñi Cristo
13  Mdiyaa Jesús seꞌen lyiꞌya loo quichen Cesarea de Filipo, loꞌ mñichaꞌ 

ñi ꞌin yu taꞌa ndaꞌan ñi: Tsañaꞌan nu nchcuiꞌ nten, ¿ti ca lca Yu Quiꞌyu 
nu Mdoꞌo nde niꞌ Cuaan? 14 Mxcuen yu ꞌin ñi: Ntsuꞌhui nu nchcuiꞌ siꞌyana 
lca um yu Xuhua nu mducua tya ꞌin nten, xca nu nchcuiꞌ siꞌyana lca um 
yu Elía, loꞌ ntsuꞌhui nu nchcuiꞌ siꞌyana Jeremía lca um, uta scasca yu nu 
mxiycuiꞌ Ndiose ꞌin cuaꞌ sꞌni. 15 Loꞌ juin ñi ꞌin yu: Loꞌ ꞌun jan ñi, ¿tucui 
ta lcan nanꞌ ñan tiꞌ um? 16  Xacanꞌ mxcuen yu Tyo: ꞌUn lca um ycuiꞌ ca 
Cristo, Sñeꞌ Ndiose, ñi nu loꞌo ca. 17 Xacanꞌ mxcuen Jesús ꞌin yu: Tsuꞌhue 
ca xuꞌhue, Simón sñeꞌ Jonás, siꞌyana siꞌi nten chendyu ngulyo scua la 
chaꞌ re loꞌo, cuiꞌ ca nu Stin, ñi nu nducua niꞌ cuaan. 18  Nanꞌ cunen loꞌo: 
Nuꞌhuin lca Tyo, loꞌ chonꞌ quee re cuꞌnin chaꞌ tsa quiñan nchgaa nu tsa 
quiꞌan tiꞌ ꞌñan, loꞌ ñi chaꞌ ndyija loꞌ a tca cuꞌni tiꞌi loꞌo canꞌ. 19 ꞌIn nuꞌhuin 
taan chaꞌ cuiyaꞌ chcuiꞌ loꞌo nten tsañaꞌan ntsuꞌhui chaꞌ culo Ndiose tñan 

ꞌin neꞌ, nchgaa chaꞌ nu scanꞌ loo chendyu re, cuaꞌ nchcanꞌ na la niꞌ cuaan, 
loꞌ nchgaa chaꞌ nu xtinꞌ loo chendyu re, cuaꞌ nguitinꞌ na la niꞌ cuaan. 
20 Xacanꞌ ngulo ñi tñan ꞌin yu taꞌa ndaꞌan ñi, siꞌyana a chcuiꞌ yu loꞌo ñi sca 
tucui siꞌyana lca ñi Jesús, ñi nu lca Cristo.

Jesús mtsaꞌ ñi siꞌyana ntsuꞌhui chaꞌ caja ñi
21 Tiꞌ xacanꞌ Jesús mdyisnan ngulyo scua la ñi chaꞌ loꞌo yu taꞌa ndaꞌan 

ñi, siꞌyana ꞌni chaꞌ tsaa ñi quichen Jerusalén, loꞌ canꞌ tyijyin ñi nu tiꞌi 
tuyaaꞌ quiꞌyu cula, loꞌo yu nu ndlo ca tñan niꞌ lyaa, loꞌo neꞌ escriba, nu 
hasta cujui neꞌ ꞌin ñi, una nu cuaꞌ ca snan tsaan tyiquiꞌo ñi. 22  Yu Tyo canꞌ 
ngulo tsoꞌ yu ꞌin ñi sca seꞌen, loꞌ ngusun loꞌo yu ꞌin ñi: Ñi Xꞌnan hua, a 
cula yaꞌ Ndiose ꞌin um ca cuañaꞌan. 23  Cuiꞌ xaa mxiton ñi loꞌ juin ñi ꞌin yu 
Tyo canꞌ: Laxaꞌan, tyiꞌo tsoꞌ siinꞌ loꞌ a chcui ndijin loon, siꞌyana chaꞌ tiyaa 
ꞌin, a nchcua taꞌa na loꞌo chaꞌ tiyaa ꞌin Ndiose, cuiꞌ ca nu ndaꞌan loꞌo chaꞌ 
tiyaa ꞌin nten chendyu. 24 Xacanꞌ juin Jesús loꞌo yu taꞌa ndaꞌan ñi: Chaꞌ 
ndeꞌen nu nchca tiꞌ chcui nchaꞌan ꞌñan, ꞌni chaꞌ jlya tiꞌ canꞌ ꞌin, loꞌ cuꞌni 
tnu tiquee caja siꞌyan, loꞌ tsa quiñan chcui nchaꞌan ꞌñan. 25 Loꞌ nchgaa 
nu ñan tiꞌ culo laa ꞌin ticuiiꞌ, tsatoꞌo quinanꞌ canꞌ tiyaa xaa, una nchgaa 
nu tyaa ꞌin siꞌya chaꞌ ꞌñan, canꞌ nu tyiꞌo laa. 26  Siꞌyana, ¿Ñi canan chuꞌhui 
ꞌin neꞌ cuꞌni ꞌin neꞌ ñaꞌaan chendyu, loꞌ nde quinanꞌ cusya ꞌin neꞌ? ¿Ñi na 
tca cuꞌni neꞌ nu tiꞌ chcuan neꞌ cusya ꞌin neꞌ xiyaꞌ? 27 Yu Quiꞌyu nu Mdoꞌo 
nde niꞌ Cuaan ntsuꞌhui chaꞌ quiaan ñi loo xaa ꞌin Sti ñi loꞌo angujle ꞌin 
ñi, xacanꞌ xuꞌhua lyiyaꞌ ñi ꞌin cunda scaa nten cuaꞌ ñaꞌaan tñan mꞌni neꞌ. 
28  Chaꞌ ñi cunen loꞌo um, ntsuꞌhui nu ndon re a caja, chaꞌ siꞌi culo nducua 
la ñaꞌan ꞌin Yu Quiꞌyu nu Mdoꞌo nde niꞌ Cuaan xa tyisnan culo ñi tñan.

Xa mchaꞌan ñaꞌan Jesús

17  1 Xa cuaꞌ mdijin scua tsaan, sca cunta mdoꞌo loꞌo Jesús ꞌin yu 
Tyo, yu Jacobo, loꞌo yu Xuhua taꞌa ngula yu, nguiaa jun sca loo 

quiꞌya cuaan. 2  Tloo naꞌan yu mchaꞌan ñaꞌan ñi, nduhui tloo ñi tsañaꞌan 
nchca tiꞌ cucha, loꞌ steꞌ ñi nguinu mten na tsañaꞌan nchca tiꞌ sca xaa. 3  Lja 
xacanꞌ naꞌan yu mdoꞌo ton Moisé loꞌo Elía nu nchcuiꞌ loꞌo ñi. 4 Xacanꞌ 
juin yu Tyo ꞌin Jesús: Ñi Xꞌnan hua, tsuꞌhue ꞌa siꞌyana loꞌo hua ndlyu hua 
re. Chaꞌ nchca tiꞌ um loꞌ tñan hua snan quisin, sca na ꞌin um, xca na ꞌin 
Moisé, loꞌ xca na ꞌin Elía. 5 Lja nu tiꞌ nchcuiꞌ yu chaꞌ canꞌ, nguoꞌo yuꞌhui 
sca ndla tsuꞌhue ñaꞌan xaa ꞌin jun, cuiꞌ xaa ngune ycuiꞌ sca nu ycuiꞌ niꞌ 
ndla canꞌ: Nde Sñenꞌ nanꞌ nu taꞌa lati ꞌñan, quine ꞌin um chaꞌ nu chcuiꞌ re. 
6  Xa ngune ꞌin yu taꞌa ndaꞌan ñi chaꞌ canꞌ, cuiꞌ xaa mdyiꞌya sti yu ꞌin yu la 
lyuu loꞌ lyee ytsen yu. 7 Yaan Jesús loꞌ ylaꞌ ñi ꞌin yu, loꞌ juin ñi: Tyiton loꞌ 
a cutsen um. 8  Xa mscuen yu tloo yu, a tucui ꞌa naꞌan yu, cuiꞌ ca nu xca ti 
Jesús ndon ñi. 9 Xa mdoꞌo jun loo quiꞌya canꞌ, ngulo Jesús tñan ꞌin yu: A 
chcuiꞌ um loꞌo ñi sca tucui chaꞌ nu naꞌan um, chaꞌ siꞌi la xa cuaꞌ mdyiquiꞌo 

Yu Quiꞌyu nu Mdoꞌo nde niꞌ Cuaan. 10 Xacanꞌ mñichaꞌ yu taꞌa ndaꞌan ñi ꞌin 
ñi: ¿Ñi chaꞌ ta nchcuiꞌ neꞌ escriba siꞌyana yu Elía caan yu culo nducua la? 
11 Mxcuen Jesús ꞌin yu: Chaꞌ ñi siꞌyana yu Elía caan yu culo nducua la, loꞌ 
cuꞌni chuꞌhue yu nchgaa loo chaꞌ. 12  Una cunen loꞌo um siꞌyana cuaꞌ yaan 
Elía, loꞌ a yuꞌhui lyoo neꞌ ꞌin yu, cuiꞌ ca nu mꞌni lyiꞌo neꞌ ꞌin yu ñaꞌan nu 
ncua tiꞌ neꞌ, cuiꞌ cuañaꞌan xitijin neꞌ nu tiꞌi ꞌin Yu Quiꞌyu nu Mdoꞌo nde niꞌ 
Cuaan. 13  Xacanꞌ yu taꞌa ndaꞌan ñi nguꞌya yu chaꞌ tiyaa siꞌyana nchcuiꞌ ñi 
chaꞌ ꞌin yu Xuhua mducua tya ꞌin nten.

Mchca sca yu tsa suhue ti
14 Xa nguila jun seꞌen ndiꞌin nten quiꞌan canꞌ, mdiyaan sca yu quiꞌyu loꞌ 

mdyiꞌya xtyinꞌ yu tloo ñi, loꞌ nchcuiꞌ yu: 15 Ñi Xꞌnan hua, ñaꞌan ꞌtnan tiꞌ um 
ꞌin sñenꞌ nanꞌ, siꞌyana nxñi cuiꞌin ꞌin yu loꞌ tiꞌi ꞌa ndijin yu, cuaꞌ tyun yaꞌ 
nxitlyu suꞌhua na ꞌin yu loo quiiꞌ uta loo tyiꞌa. 16 Cuaꞌ yan loꞌon ꞌin yu tloo 
yu taꞌa ndaꞌan um, una a ncua ꞌin yu cuꞌni chca yu ꞌin. 17 Mxcuen Jesús: 
¡ꞌUn lca um nten nu a ndiya quiꞌan tiꞌ loꞌ lca um nten nducunꞌ! ¿Tsala ta 
xaa cuiꞌ ti ꞌñan nducua tloo um, loꞌ tsala xaa tiꞌ ta loon ꞌin um? Quian loꞌo 
um ꞌin sñeꞌ um. 18  Ngusun loꞌo Jesús ꞌin cuiꞌin xaꞌan canꞌ, xacanꞌ ngulaꞌ ton 
na ꞌin yu, ticuiꞌ xaa mchca yu. 19 Yu taꞌa ndaꞌan Jesús mñichaꞌ yu ꞌin ñi sca 
cunta: ¿Ñi chaꞌ huareꞌ, a ncua ꞌin hua culo hua cuiꞌin xaꞌan cua? 20 Juin 
Jesús ꞌin yu: Cuiꞌ siꞌyana joꞌo ndiya quiꞌan tiꞌ um. Nu chaꞌ ñi cunen loꞌo 
um, mti mostaza suhue ti na, siyaꞌ tsacua ti ñaꞌan tsa quiꞌan tiꞌ um, loꞌ tca 
chcuiꞌ um loꞌo quiꞌya cua: Tyiꞌo loꞌ tsa tucua la cua, loꞌ cuañaꞌan tsatoꞌo, loꞌ 
a sca chaꞌ ta a tca cuꞌni um. 21 Una cuiꞌin nu cuañaꞌan, a tyiꞌo canꞌ chaꞌ siꞌi 
culo nducua la chcuiꞌ lyiꞌo na ꞌin Ndiose loꞌ cuꞌni na ayuna.

Xiyaꞌ ycuiꞌ Jesús siꞌyana cujui neꞌ ꞌin ñi
22  Lja nu tiꞌ ntsuꞌhui lyijyi jun seꞌen lyiꞌya loo Galilea, juin Jesús ꞌin 

yu taꞌa ndaꞌan ñi: Yu Quiꞌyu nu Mdoꞌo nde niꞌ Cuaan caja nu tyaa ꞌin ñi 
tuyaaꞌ nten, 23  loꞌ cujui neꞌ ꞌin ñi, una nu cuaꞌ ca snan tsaan ntsuꞌhui chaꞌ 
tyiquiꞌo ñi. Una yu taꞌa ndaꞌan ñi ndyijyin yaꞌ nguluꞌun tiꞌ yu.

Msuꞌhua lyiyaꞌ Jesús tñi chaꞌ ꞌin laa
24 Xa nguila jun quichen Capernaum, mdijin yu nu nxoꞌ tñi chaꞌ ꞌin 

laa, loꞌ juin yu ꞌin yu Tyo: Ñi nu lca Xꞌnan um, ¿ta a loꞌo ñi taa ñi tñi nu 
nxoꞌ hua re? 25 Mxcuen yu: Loꞌo ñi. Ñaꞌaan yten yu Tyo ñaꞌan canꞌ culo 
nducua la Jesús ycuiꞌ loꞌo yu: ¿Ñaꞌan ljuin, Simón? Yu nu nchca ree loo 
chendyu re, ¿ti ca ꞌin ndlo yu scasca tñi, ꞌin sñeꞌ yu uta na ꞌin nten quita? 
26  Mxcuen yu Tyo ꞌin ñi: ꞌIn nten quita. Xacanꞌ juin Jesús: Tsalca sñeꞌ yu, 
a loꞌo canꞌ suꞌhua lyiyaꞌ. 27 Una siꞌyana a ljuin yu ta lyeꞌ tiꞌ na, yaa loo 
tiyoꞌ cua loꞌ cuun chcuin ꞌin, loꞌ culoo cula nu quinu ꞌin sla tuꞌhua ꞌin, 
canꞌ quija lyoo sca tñi plata, culyoo ꞌin na loꞌ taa ꞌin na ꞌin yu tñan loo na.

¿Tucui ca lca nu ndon loo la?

18  1 Xacanꞌ mñichaꞌ yu taꞌa ndaꞌan Jesús ꞌin ñi: ¿Tucui ca lca nu ndon 
loo la seꞌen ndlo Ndiose tñan? 2  Msiꞌya Jesús ꞌin sca yu lyoꞌ ti, loꞌ 

mdiꞌin tyaa ñi ꞌin yu tluꞌhue la canꞌ, 3  loꞌ juin ñi: Nu chaꞌ ñi cunen loꞌo 
um, chaꞌ a xitsaꞌan um chaꞌ tiyaa ꞌin um, loꞌ ñi a cuꞌni um ꞌin um ñaꞌan 
nu suhue ti, a tca sten um seꞌen ndlo Ndiose tñan. 4 Canꞌ chaꞌ ñaꞌan tucui 
ti nu cuꞌni lyoꞌ ꞌin tsañaꞌan ndiꞌin chaꞌ ꞌin yu lyoꞌ ti re, canꞌ nu ndon loo 
lati seꞌen ndlo Ndiose tñan. 5 Ñaꞌan nu ti nu cuan xuꞌhue ꞌin sca nu lyoꞌ ti 
ñaꞌan yu re, siꞌya chaꞌ ꞌñan, cuꞌni canꞌ cunta siꞌyana ꞌñan cuan xuꞌhue.

A xityu na ꞌin xca tucui loo quiꞌya
6  Ñaꞌan tucui ti nu xityu ꞌin sca nu ndiya quiꞌan tiꞌ ꞌñan, tsañaꞌan ndiꞌin 

chaꞌ ꞌin nu suhue ti re, ndyiꞌo la tñan yni canꞌ scanꞌ tucui sca quee tlyu 
nu ndiyo neꞌ trigo, loꞌ cuun neꞌ ꞌin tluꞌhue la tyiꞌa tujoꞌo. 7 ¡ꞌTnan ca nten 
chendyu nu xityu ꞌin xca tucui loo quiꞌya! A ndyijyin yuꞌhui nu a caan 
chaꞌ canꞌ. ¡Una ꞌtnan ca nu xityu ꞌin xca tucui loo quiꞌya! 8  Chaꞌ siꞌya yaaꞌ 
um uta quiyaꞌ um cuꞌni um quiꞌya, siꞌyu um ꞌin na loꞌ xcuan um ꞌin na, 
siꞌyana tsuꞌhue lati chaꞌ coꞌ yaaꞌ um loꞌ coꞌ quiyaꞌ um sten um tloo Ndiose, 
loꞌ siꞌi nu chcuaa tsoꞌ yaaꞌ um loꞌ chcuaa tsoꞌ quiyaꞌ um tsaa um loo quiiꞌ 
tsala xaa. 9 Chaꞌ siꞌya quiloo um cuꞌni um quiꞌya, culo um ꞌin na loꞌ xcuan 
um ꞌin na, siꞌyana tsuꞌhue lati chaꞌ sca tsoꞌ ti quiloo um sten um tloo 
Ndiose, loꞌ siꞌi nu chcuaa tsoꞌ quiloo um tsaa um loo quiiꞌ.

Chaꞌ ꞌin slyaꞌ nu ngunanꞌ yuꞌhui
10 Xñi um cunta siꞌyana a xcuan tloo um ꞌin nu suhue ti re, cunen loꞌo 

um siꞌyana angujle nu ntsuꞌhui cunta ꞌin re, nchgaa xaa ndon tloo Stin, 
ñi nu nducua niꞌ cuaan. 11 Yu Quiꞌyu nu Mdoꞌo nde niꞌ Cuaan mdiyaan 
ñi siꞌyana culo laa ñi ꞌin nu ngunanꞌ yuꞌhui. 12  ¿Ñaꞌan ljuin um? Chaꞌ sca 
yu quiꞌyu ndiꞌin sca ciento slyaꞌ ꞌin yu, loꞌ chaꞌ tyiꞌo tsoꞌ sca ꞌin, ¿ta a xnu 
tiꞌin yu ꞌin cha jacua yla ntsuꞌhui ꞌtñulcua nu canꞌ, loꞌ quia nan yu ꞌin nu 
ngunanꞌ yuꞌhui canꞌ? 13  Chaꞌ quija lyoo ꞌin, nu chaꞌ ñi cunen loꞌo um, lyee 
la ca tsuꞌhue chuꞌhui tiquee yu loꞌo canꞌ, que ꞌin cha jacua yla ntsuꞌhui 
ꞌtñulcua nu a ngunanꞌ yuꞌhui canꞌ. 14 Cuiꞌ cuañaꞌan Stina Ndiose, ñi nu 
nducua niꞌ cuaan, a lca tiquee ñi quinanꞌ ñi sca nu suhue ti re.

Cuꞌni na chaꞌ tlyu tiꞌ ꞌin taꞌa na
15 Chaꞌ sca jun taꞌa na cuꞌni quiꞌya loꞌ cuꞌni tiꞌi loꞌo um, chcuiꞌ um loꞌo 

canꞌ seꞌen scati um, chaꞌ cuꞌni cunta chaꞌ nu chcuiꞌ um, cuaꞌ mꞌni um 
canan mchca tsuꞌhue chaꞌ ꞌin. 16  Chaꞌ a cuꞌni cunta chaꞌ chcuiꞌ um, cuni 
um tucua snan jun taꞌa tsaa um, —loꞌ tyiꞌo scua la sca chaꞌ siꞌya tucua 
snan nu taa suun chaꞌ canꞌ—. 17 Chaꞌ a cuꞌni cunta canꞌ ꞌin jun taꞌa yaa 

um, quitsaꞌ um ꞌin laa, loꞌ chaꞌ a cuꞌni cunta chaꞌ nu chcuiꞌ nchgaa jun 
taꞌa na, cuꞌni um cunta ꞌin canꞌ lca sca nu nducunꞌ loꞌ tiji nan. 18  Nu chaꞌ 
ñi cunen loꞌo um, nchgaa chaꞌ nu scanꞌ um loo chendyu re, cuaꞌ nchcanꞌ 
na la niꞌ cuaan, loꞌ nchgaa chaꞌ nu xtinꞌ um loo chendyu re, cuaꞌ nguitinꞌ 
na la niꞌ cuaan. 19 Xiyaꞌ cunen loꞌo um, chaꞌ tucua um ca sca chaꞌ ti ꞌin 
um loo chendyu re, loꞌ nchgaa chaꞌ nu jñan um ꞌin Stin, ñi nu nducua niꞌ 
cuaan, cuiꞌ ñi cuꞌni ñi chaꞌ canꞌ. 20 Siꞌyana seꞌen ndiyoꞌ tiꞌin tucua snan 
jun siꞌya chaꞌ ꞌñan, nanꞌ ndon tluꞌhue la canꞌ. 21 Xacanꞌ mdiyaa yu Tyo la 
tloo ñi, loꞌ juin yu: Ñi Xꞌnan hua, ¿ñi ncua yaꞌ cuꞌnin chaꞌ tlyu tiꞌ ꞌin sca 
yu taꞌa na nu cuꞌni sca chaꞌ ngunanꞌ loꞌon? ¿Tsa cati yaꞌ? 22  Juin Jesús ꞌin 
yu: Siꞌi tsa cati yaꞌ, cuiꞌ ca nu snan yla ntsuꞌhui tii yaꞌ cuꞌni um cati canꞌ.

Chaꞌ ꞌin tucua yu nducui tniꞌ
23 Canꞌ chaꞌ tsañaꞌan ndlo Ndiose tñan, suꞌhua ñaꞌan nguiaa chaꞌ ꞌin na loꞌo 

chaꞌ ꞌin sca yu ree nu mꞌni chuꞌhue cunta ꞌin loꞌo nguso ꞌin. 24 Xa mdyisnan 
mꞌni yu cunta, mdiyaa sca nguso nu nducui tyun millon tñi ꞌin yu. 25 Loꞌ 
siꞌyana a ncua ꞌin yu xuꞌhua lyiyaꞌ yu tniꞌ canꞌ, ngulo xꞌnan yu tñan siꞌyana ca 
quiyaꞌ yu, tsatlyu loꞌo nten ꞌin yu loꞌo sñeꞌ yu loꞌo nchgaa na nu ndiꞌin ꞌin yu, 
loꞌ cuañaꞌan xicuten yu tñi nducui yu. 26 Xacanꞌ mdyiꞌya xtyinꞌ yu nguso canꞌ, 
mjñan yu chaꞌ tsuꞌhue ꞌin xꞌnan yu, loꞌ nchcuiꞌ yu: Ñi xꞌnan hua, chuꞌhui chaꞌ 
tlyu tiꞌ ꞌin um loꞌon, nanꞌ xuꞌhua lyiyanꞌ ñaꞌaan tñi nu nducuin ꞌin um. 27 Xꞌnan 
nguso canꞌ mñaꞌan ꞌtnan tiꞌ ꞌin yu, loꞌ mꞌni chaꞌ tlyu tiꞌ ꞌin yu loꞌo tñi canꞌ, loꞌ 
ngulaa ꞌin yu nguiaa yu. 28 Ñaꞌaan mdoꞌo yu nguso canꞌ, mchcua tucui yu 
ꞌin xca taꞌa nguso yu nu nducui tsachinꞌ tñi ꞌin yu, cuiꞌ xaa yaa yu loꞌ msñanꞌ 
yu yni, loꞌ nchcuiꞌ yu: Xuꞌhua lyiyaꞌ na nu nducui ꞌñan. 29 Taꞌa nguso yu canꞌ 
mdyiꞌya xtyinꞌ tloo yu, loꞌ mjñan chaꞌ tsuꞌhue ꞌin yu, loꞌ nchcuiꞌ: Chuꞌhui chaꞌ 
tlyu tiꞌ ꞌin loꞌon, nanꞌ xuꞌhua lyiyanꞌ ñaꞌaan tñi nu nducuin ꞌin. 30 Una yu nguso 
canꞌ a mꞌni yu cunta chaꞌ canꞌ, cuiꞌ ca nu msuꞌhua yu ꞌin naꞌan chcuan, loꞌ canꞌ 
chuꞌhui yu tsayaꞌ nu xuꞌhua lyiyaꞌ tñi canꞌ. 31 Xa naꞌan nchgaa la ñaꞌan taꞌa 
lca yu nguso chaꞌ nu yatoꞌo, ndyijyin yaꞌ nguluꞌun tiꞌ yu, loꞌ ya taa yu suun 
ꞌin xꞌnan yu nchgaa chaꞌ nu yatoꞌo. 32 Xacanꞌ msiꞌya xꞌnan nguso canꞌ ꞌin yu 
loꞌ juin: Nuꞌhuin lca sca nguso nu nducunꞌ, ñaꞌaan tñi nducui ꞌñan mꞌni chaꞌ 
tlyu tiꞌ ꞌin loꞌo na, siꞌyana mjñan chaꞌ tsuꞌhue ꞌñan. 33 Loꞌ nuꞌhuin jan ñi, ¿ta a 
ncua cuꞌni chaꞌ tlyu tiꞌ ꞌin taꞌa lca nguso, tsañaꞌan nu nanꞌ mꞌnin loꞌo? 34 Lyee ꞌa 
ycuen tiqueꞌ xꞌnan yu, loꞌ mdyaa cunta ꞌin yu seꞌen nu ntsuꞌhui chaꞌ tyijyin nu 
tiꞌi, tsayaꞌ nu xuꞌhua lyiyaꞌ yu ñaꞌaan tñi nducui yu. 35 Cuiꞌ cuañaꞌan cuꞌni Stin, 
ñi nu nducua niꞌ cuaan loꞌo um, chaꞌ a cuꞌni um chaꞌ tlyu tiꞌ loꞌo nu chcui lca 
tiquee um, ꞌin cunda scaa taꞌa um nu nguiꞌni chaꞌ ngunanꞌ loꞌo um.

Nten nu ndlaꞌ tiꞌin ꞌin cuilyiꞌo

19  1 Yatoꞌo xa mdyi ycuiꞌ Jesús chaꞌ re, mdoꞌo ñi seꞌen lyiꞌya loo 
Galilea, loꞌ mdiyaa ñi seꞌen lyiꞌya loo Judea, mdoꞌo caꞌan ñi 

xca tsoꞌ chco tlyu Jordan. 2  Quiꞌan ꞌa nten mducui nchaꞌan ꞌin ñi, canꞌ 
mꞌni chca ñi ꞌin neꞌ. 3  Xacanꞌ mdiyaan tucua snan neꞌ fariseo, loꞌ nan neꞌ 
ñaꞌan suꞌhua neꞌ quiꞌya ꞌin ñi loꞌo chaꞌ nu xcuen ñi, loꞌ juin neꞌ ꞌin ñi: ¿Ta 
ntsuꞌhui chaꞌ cuiyaꞌ ꞌin yu quiꞌyu culaꞌ tiꞌin yu ꞌin cuilyiꞌo yu, siꞌya chaꞌ 
a ngujlyo ñaꞌan? 4 Mxcuen ñi ꞌin neꞌ: ¿Ta na a nchca chcuiꞌ um quityi 
seꞌen mdyisnan suun chaꞌ re? Ñi nu mtñan ꞌin nten chendyu, —quiꞌyu loꞌ 
cunaꞌan mtñan ñi—, 5 loꞌ juin ñi: —Canꞌ chaꞌ yu quiꞌyu ntsuꞌhui chaꞌ tyiꞌo 
tsoꞌ yu siiꞌ sti yu loꞌo jyiꞌan yu, loꞌ tyiꞌin yu loꞌo cuilyiꞌo yu, loꞌ chcuaa 
canꞌ sca tucui ti lca—. 6  Cuaꞌ siꞌi ꞌa tucua lca canꞌ, cuiꞌ ca nu scati lca canꞌ, 
canꞌ chaꞌ nu cuaꞌ mꞌni sca Ndiose ꞌin, a ntsuꞌhui ꞌa chaꞌ tiꞌ culaꞌ tiꞌin taꞌa. 
7 Xacanꞌ juin neꞌ ꞌin ñi: ¿Ñi chaꞌ Moisé mdaa chaꞌ cuiyaꞌ ꞌin yu quiꞌyu culaꞌ 
tiꞌin yu cuilyiꞌo yu, chaꞌ na tsaꞌ scua sca quityi ꞌin yu? 8  Loꞌ juin ñi ꞌin 
neꞌ: Siꞌya chaꞌ tla cusya ꞌin um, mdaa Moisé chaꞌ cuiyaꞌ siꞌyana tyiꞌo chaꞌ 
cuilyiꞌo ꞌin um, una siꞌi cuañaꞌan lca na tiꞌ culoo. 9 Una nanꞌ cunen loꞌo 
um, yu culaꞌ tiꞌin ꞌin cuilyiꞌo loꞌ tyiꞌin loꞌo xca neꞌ cunaꞌan, quiꞌya nguiꞌni 
canꞌ, cuiꞌ cuañaꞌan neꞌ cunaꞌan nu ngulaꞌ tiꞌin yu canꞌ, chaꞌ tyiꞌin neꞌ 
loꞌo xca yu quiꞌyu, ticuiꞌ quiꞌya nguiꞌni neꞌ. Siꞌya scati chaꞌ tca tyiꞌo chaꞌ 
cuilyiꞌo ꞌin nten, chaꞌ na yten yuꞌhui canꞌ loꞌo xca tucui. 10 Yu taꞌa ndaꞌan 
ñi canꞌ juin yu ꞌin ñi: Chaꞌ cuañaꞌan ndiꞌin chaꞌ ꞌin yu quiꞌyu loꞌo neꞌ 
cunaꞌan, a ndyiꞌo tñan ja cuilyiꞌo yu. 11 Xacanꞌ juin ñi ꞌin yu: Siꞌi nchgaa 
tucui tca quiꞌya cunta chaꞌ re, cuiꞌ ca nu tsalca nu cuaꞌ mdaa Ndiose chaꞌ 
cuiyaꞌ ꞌin tca cuan xuꞌhue chaꞌ re. 12  Ntsuꞌhui yu nu lca eunuco nu cuaꞌ 
lca ñaꞌan xa ngula, loꞌ ntsuꞌhui yu nu nchca eunuco loꞌo cunta ꞌin nten 
chendyu, a cunta ntsuꞌhui yu nu nsuꞌhua juesa ꞌin loꞌo chaꞌ re siꞌya tñan 
ꞌin Ndiose. Yu nu cuan xuꞌhue chaꞌ re, tsuꞌhue chaꞌ tca cuꞌni yu ꞌin na.

Xa mcuan Jesús ꞌin nu suhue ti
13  Xacanꞌ mdiyan loꞌo neꞌ ꞌin nu suhue ti tloo ñi, siꞌyana tyiꞌin tyaa ñi 

yaaꞌ ñi que, loꞌ jñan ñi ꞌin Ndiose siꞌya. Loꞌ yu taꞌa ndaꞌan ñi ngusun loꞌo 
yu ꞌin neꞌ. 14 Una Jesús juin ñi ꞌin yu: Tyaa um yaꞌ caan nu suhue ti seꞌen 
ndon, loꞌ a chcui ndijin um, siꞌyana seꞌen ndlo Ndiose tñan sten tsalca nu 
cuꞌni lyoꞌ ꞌin tsañaꞌan nu suhue ti re. 15 Xa cuaꞌ mdiꞌin tyaa ñi yaaꞌ ñi que 
nu suhue ti canꞌ, mdoꞌo ñi nguiaa ñi.

Chaꞌ ꞌin sca yu cuilyiyaꞌ
16  Xacanꞌ mdiyaan sca yu juin ꞌin ñi: ꞌUn lca um bstro nu tsuꞌhue ca, 

¿ñi tñan tsuꞌhue cuꞌnin siꞌyana caja chendyu nu a tsatii ꞌa ꞌñan? 17 Xacanꞌ 
juin ñi ꞌin yu: ¿Ñi chaꞌ nchcuiꞌ siꞌyana lcan sca nu tsuꞌhue? Scati Ndiose 
tsuꞌhue ñi. Chaꞌ nchca tiꞌ caja chendyu nu a tsatii ꞌa ꞌin, xuꞌhua seꞌen 
chaꞌ nu ngulo ñi tñan. 18  Loꞌ juin yu: ¿Ti ñaꞌan ta chaꞌ? Mxcuen Jesús ꞌin 
yu: —A cujui um nten, a sten yuꞌhui um loꞌo cuilyiꞌo nten, a cuꞌni um 
cunan, a chcuiꞌ um chaꞌ cuiñi. 19 Cuꞌni suun um ꞌin um tloo sti um loꞌo 

jyiꞌan um—, a cunta —ñaꞌan ꞌtnan tiꞌ um ꞌin taꞌa nten um tsañaꞌan nꞌni 
um ꞌtnan ꞌin um—. 20 Xacanꞌ mxcuen yu ꞌin ñi: Tiꞌ lyonꞌ nxuꞌhua seꞌen 
nchgaa chaꞌ re. ¿Ti ñaꞌan la chaꞌ tiꞌ lyijyi ꞌñan? 21 Juin Jesús ꞌin yu: Chaꞌ 
nchca tiꞌ ca sca nu ñi ndiꞌin chaꞌ ꞌin, quiaa loꞌ cujuiꞌ nchgaa na nu ndiꞌin 
ꞌin, loꞌ cutsa tñi canꞌ ꞌin nu tiꞌi, cuañaꞌan caja chaꞌ cuilyiyaꞌ ꞌin la niꞌ 
cuaan, xacanꞌ ljyaan loꞌ chcui nchaꞌan ꞌñan. 22  Xa ngune ꞌin yu chaꞌ canꞌ, 
nguluꞌun ꞌa tiꞌ yu siꞌyana ndyijyin yaꞌ cuilyiyaꞌ yu. 23  Xacanꞌ juin Jesús 
ꞌin yu taꞌa ndaꞌan ñi: Nu chaꞌ ñi cunen loꞌo um, tucui ꞌa ñaꞌan sten neꞌ 
cuilyiyaꞌ seꞌen ndlo Ndiose tñan. 24 Xiyaꞌ cunen loꞌo um: Cuti la tyijyin 
sca camello quito quiyaꞌ cuxa, que nu sten sca yu cuilyiyaꞌ seꞌen ndlo 
Ndiose tñan. 25 Xa ngune ꞌin yu taꞌa ndaꞌan ñi chaꞌ re, lyee ꞌa yuhue tiꞌ 
yu loꞌ nchcuiꞌ yu: ¿Ti nu ta tca tyiꞌo laa chaꞌ na canꞌ? 26  Xacanꞌ mxinaꞌan 
Jesús ꞌin yu, loꞌ juin ñi: Chaꞌ ꞌin nten, a ndyijyi ñaꞌan chaꞌ re, una a sca 
chaꞌ tucui ꞌin Ndiose. 27 Yu Tyo mdoꞌo ycuiꞌ yu loꞌ juin yu ꞌin ñi: Ñaꞌan um 
jan ñi, huareꞌ cuaꞌ ngulaꞌ tiꞌin hua nchgaa na nu ndiꞌin ꞌin hua, loꞌ nducui 
nchaꞌan hua ꞌin um, ¿ñi chaꞌ tsuꞌhue ta quiꞌni caꞌan ꞌin hua? 28  Mxcuen 
Jesús ꞌin yu taꞌa ndaꞌan ñi: Nu chaꞌ ñi cunen loꞌo um, tiyaa xaa chca cui 
nchgaa chaꞌ, xa nu Yu Quiꞌyu nu Mdoꞌo nde niꞌ Cuaan chcua ñi loo xaa 
seꞌen ntsuꞌhui chaꞌ culo ñi tñan, nchgaa ꞌun nu nducui nchaꞌan ꞌñan, loꞌo 
um ntsuꞌhui chaꞌ chcua um loo tsa tichcua yca xlya, loꞌ cuꞌni cuiyaꞌ um 
chaꞌ ꞌin tsa tichcua ta nten ꞌin neꞌ Israel. 29 Ñaꞌan tucui ti nu xnu tucua 
naꞌan ꞌin, uta xnu tiꞌin taꞌa ngula, uta ꞌin sti loꞌo jyiꞌan, loꞌo cuilyiꞌo, loꞌo 
sñeꞌ, uta yuu seꞌen nꞌni tñan, cuiꞌ siꞌya chaꞌ ꞌñan, quiꞌan la caja ꞌin canꞌ, 
a cunta loꞌo chendyu nu a tsatii ꞌa. 30 Siꞌyana quiꞌan ꞌa nu culoo cuaꞌ ñii, 
quinu caꞌan chonꞌ canꞌ tiyaa xaa. Loꞌ nu nguinu caꞌan chonꞌ cuaꞌ ñii, canꞌ 
nu chcua loo tiyaa xaa.

Chaꞌ ꞌin yu nguso nu nguiꞌni tñan

20  1 Tsañaꞌan ndlo Ndiose tñan, nguiaa chaꞌ ꞌin na ñaꞌan ndiꞌin chaꞌ 
ꞌin sca nu ndlo tñan, loꞌ tlya mdoꞌo yu nguia nan yu nguso nu 

cuꞌni tñan seꞌen nducua ti uva ꞌin yu. 2  Xa cuaꞌ mꞌni cuiyaꞌ yu chaꞌ loꞌo 
siꞌyana suꞌhua lyiyaꞌ yu ꞌin tsañaꞌan siyaꞌ yu sca tsaan, xacanꞌ nguaꞌan 
tñan yu ꞌin la loo xñan yu. 3  Tsa ntsuꞌhui braa cuaꞌ caa tlya mdijin yu 
nde loquiyaꞌ, canꞌ naꞌan yu tucua snan yu nu a sca tñan nguiꞌni, 4 loꞌ juin 
yu ꞌin: Yaa um loꞌ cuꞌni um tñan ꞌñan, loꞌ suꞌhua lyiyanꞌ ꞌin um ñaꞌan nu 
ntsuꞌhui chaꞌ, loꞌ mdoꞌo yu nguiaa yu. 5 Xiyaꞌ tsa ntsuꞌhui ndyiꞌya cuaan 
loꞌo braa cuaꞌ snan siin, mdoꞌo xꞌnan tñan canꞌ nguiaa, ticuiꞌ ti ñaꞌan mꞌni 
yu. 6  Xiyaꞌ mdoꞌo yu tsa ntsuꞌhui braa cuaꞌ caꞌyu siin, nguija lyoo chcua 
xnan yu nu a sca tñan nguiꞌni, loꞌ juin yu ꞌin: ¿Ñi chaꞌ ndon um chcui 
tsaan re, loꞌ a sca tñan nguiꞌni um? 7 Mxcuen yu ꞌin: Siꞌyana a nchca tucui 
cuni ꞌin hua. Xacanꞌ juin xꞌnan tñan canꞌ: Tsaa na loꞌ cuꞌni um tñan, loꞌ 
caja siyaꞌ um ñaꞌan nu ntsuꞌhui chaꞌ. 8  Xa msiin tsaan canꞌ, xꞌnan tñan canꞌ 

msiꞌya ꞌin yu nu ntsuꞌhui cunta tñan, loꞌ juin ꞌin yu: Xiꞌya ꞌin yu nu mꞌni 
tñan cua loꞌ suꞌhua lyiyaꞌ tsaan ꞌin yu, una tyisnan loꞌo yu nu yten tñan la 
msiin la, loꞌ cuañaꞌan tsa quiñan loꞌo nchgaa la ñaꞌan yu. 9 Xa mdiyaan yu 
nu yten tñan braa cuaꞌ caꞌyu siin canꞌ, cunda scaa yu jui siyaꞌ yu tsañaꞌan 
siyaꞌ yu sca tsaan. 10 Xa mdiyaan yu nu yten tlya canꞌ, ñan tiꞌ yu siꞌyana 
quiꞌan la caja ꞌin yu, una scañaꞌan ti jui siyaꞌ yu, chaꞌ ꞌin sca tsaan. 11 Una 
xa cuaꞌ msñi siyaꞌ yu, xacanꞌ mdyisnan ycuiꞌ tyijyin yu loꞌo xꞌnan tñan 
canꞌ, 12  loꞌ nchcuiꞌ yu: Yu nu yten tñan la msiin la, seen sca braa ti mꞌni 
yu tñan, loꞌ suꞌhua ñaꞌan msuꞌhua lyiyaꞌ um ꞌin hua loꞌo yu, loꞌ chcui 
tsaan mꞌni hua tñan, a cunta tiqueꞌ cuaan. 13  Xacanꞌ mxcuen xꞌnan tñan 
canꞌ ꞌin sca yu canꞌ: Migo, a nguiꞌnin tiꞌi loꞌo, ¿ta a nguinu na chaꞌ siꞌyana 
xñi siyaꞌ chaꞌ ꞌin sca tsaan? 14 Xñi lya siyaꞌ loꞌ quiaa, una nanꞌ nchca tinꞌ 
suꞌhua lyiyanꞌ ꞌin yu nu yten msiin la re, tsañaꞌan nu msuꞌhua lyiyanꞌ ꞌin 
nuꞌhuin. 15 ¿Ta a ntsuꞌhui suun ꞌñan cuꞌnin ñaꞌan nu nchca tinꞌ loꞌo na nu 
ꞌñan? ¿Uta na ntsuꞌhui chaꞌ jñan tiꞌ ꞌin siꞌyana tsuꞌhue chaꞌ ꞌñan? 16  Canꞌ 
chaꞌ nu culoo cuaꞌ ñii, quinu caꞌan chonꞌ canꞌ tiyaa xaa, loꞌ nu nguinu 
caꞌan chonꞌ cuaꞌ ñii, ntsuꞌhui chaꞌ ca nu culoo, siꞌyana quiꞌan nten jui nu 
msiꞌya ꞌin, una chinꞌ ti nu mdoꞌo hui.

Xiyaꞌ ycuiꞌ Jesús siꞌyana cujui neꞌ ꞌin ñi
17 Jesús mdoꞌo ñi nguiaa ñi quichen Jerusalén, loꞌ tucueen nguiaa jun 

sca cunta ycuiꞌ ñi loꞌo tsa tichcua yu canꞌ, loꞌ juin ñi: 18  Cuaꞌ ñii tsaa na 
quichen Jerusalén, loꞌ Yu Quiꞌyu nu Mdoꞌo nde niꞌ Cuaan, ntsuꞌhui chaꞌ 
quinu ñi tuyaaꞌ yu nu ndlo ca tñan niꞌ lyaa, loꞌo neꞌ escriba, loꞌ culo 
quiꞌya neꞌ ꞌin ñi tsayaꞌ caja ñi. 19 Tyaa neꞌ cunta ꞌin ñi yaaꞌ neꞌ gentil, 
xacanꞌ taa neꞌ chaꞌ jyiꞌo ꞌin ñi, jyiꞌin neꞌ ꞌin ñi loꞌ jyiꞌin caꞌan neꞌ ꞌin ñi loo 
cusi, una nu cuaꞌ ca snan tsaan ntsuꞌhui chaꞌ tyiquiꞌo ñi.

Mjñan yu Xuhua loꞌo yu Jacobo sca chaꞌ ꞌin Jesús
20 Xacanꞌ mdiyaan cunaꞌan ꞌin yu Zebedeo loꞌo chcuaa sñeꞌ neꞌ, loꞌ 

mdyiꞌya xtyinꞌ tloo ñi, loꞌ mjñan sca chaꞌ tsuꞌhue ꞌin ñi. 21 Loꞌ juin ñi 
ꞌin: ¿Ñi na nchca tiꞌ? Neꞌ cunaꞌan canꞌ juin ꞌin ñi: Taa um chaꞌ cuiyaꞌ ꞌin 
chcuaa sñenꞌ nanꞌ, siꞌyana scaa tsoꞌ siiꞌ um chcua seꞌen ntsuꞌhui chaꞌ culo 
um tñan. 22  Xacanꞌ mxcuen Jesús: A jlyo tiꞌ um ñi na njñan um. ¿Ta tca 
tyijyin um nu tiꞌi tsañaꞌan ntsuꞌhui chaꞌ tijin, loꞌ sca nu tiꞌi ti tyijyin na 
loꞌo um? Mxcuen yu ꞌin ñi: Tca ꞌin hua. 23  Loꞌ juin ñi ꞌin yu: Chaꞌ ñi ñaꞌan 
nu nchcuiꞌ um siꞌyana sca nu tiꞌi ti ntsuꞌhui chaꞌ tyijyin na, loꞌ scañaꞌan 
ti tyijyin na loꞌo um. Una nu chcua um tsoꞌ cueen ꞌñan loꞌo tsoꞌ ca, siꞌi 
cunta ꞌñan lca chaꞌ canꞌ, cuiꞌ ca nu canꞌ chcua nu taa Stin chaꞌ cuiyaꞌ ꞌin. 
24 Cha tii yu taꞌa ndaꞌan ñi, xa ngune ꞌin yu chaꞌ nu ycuiꞌ chcuaa yu canꞌ, 
lyee ꞌa ycuen tiqueꞌ yu. 25 Xacanꞌ msiꞌya Jesús ꞌin nchgaa yu, loꞌ juin ñi: 
ꞌUn cuaꞌ jlyo tiꞌ um siꞌyana tsalca yu nu ndlo tñan quichen tnu, siꞌya chaꞌ 

cuiyaꞌ ꞌin yu nꞌni xꞌnan neꞌ ꞌin yu, loꞌ yu nu ndon loo ꞌin yu tla ꞌa ndlo 
canꞌ tñan. 26  Una siꞌi cuañaꞌan cuꞌni um, cuiꞌ ca nu chaꞌ ndeꞌen um nchca 
tiꞌ um ca um nu ndon loo, canꞌ nu tucua tloo nchgaa tucui. 27 Nu nchca tiꞌ 
ca nu ndon loo, canꞌ nu ca nguso ꞌin nchgaa tucui. 28  Siꞌyana Yu Quiꞌyu nu 
Mdoꞌo nde niꞌ Cuaan, a ljyan nan ñi nu ca nguso ꞌin ñi, cuiꞌ ca nu siꞌyana 
ca ñi nguso ꞌin nchgaa tucui, loꞌ taa ñi chendyu ꞌin ñi siꞌyana tyiꞌo laa 
quiꞌan nten.

Tucua yu cuityinꞌ nguila xaa quiloo
29 Xa mdijin jun tuꞌhua quichen Jericó, quiꞌan ꞌa nten mducui nchaꞌan 

ꞌin jun. 30 Tuꞌhua tucueen canꞌ nducua tucua yu cuityinꞌ, xa ngune ꞌin yu 
siꞌyana ndijin Jesús canꞌ, msiꞌya cueen yu ꞌin ñi: Ñi Xꞌnan hua, Sñeꞌ ta 
nten ꞌin Davi, ñaꞌan ꞌtnan tiꞌ um ꞌin hua. 31 Scasca nu ngusun loꞌo ꞌin yu 
siꞌyana chcua seen tuꞌhua yu, una nde lyee la msiꞌya yu ꞌin ñi: Ñi Xꞌnan 
hua, ta nten ꞌin Davi, ñaꞌan ꞌtnan tiꞌ um ꞌin hua. 32  Xacanꞌ ycanꞌ ton Jesús, 
msiꞌya ñi ꞌin yu loꞌ juin ñi: ¿Ñi na ta nchca tiꞌ um? 33  Mxcuen yu: Ñi Xꞌnan 
hua, nchca tiꞌ hua siꞌyana quila xaa quiloo hua. 34 Jesús mñaꞌan ꞌtnan tiꞌ 
ꞌin yu, ylaꞌ ñi quiloo yu, cuiꞌ xaa nguila xaa quiloo yu, loꞌ mducui nchaꞌan 
yu ꞌin ñi.

Xa yten Jesús quichen Jerusalén

21  1 Xa cuaꞌ tiyaa ti jun quichen Jerusalén, cuiꞌ ti canꞌ ndiꞌin quichen 
Betfagé seꞌen nducua quiꞌya Olivo, xacanꞌ nguaꞌan tñan Jesús ꞌin 

tucua yu taꞌa ndaꞌan ñi. 2  Loꞌ juin ñi ꞌin yu: Yaa um seꞌen ndiꞌin quichen 
lyoꞌ ti cua, canꞌ quija lyoo um nchcanꞌ ton sca burra loꞌo sñeꞌ, xtinꞌ um ꞌin 
ꞌin loꞌ quian loꞌo um ꞌin ꞌin. 3 Chaꞌ ntsuꞌhui nu cuñichaꞌ ꞌin um ndeꞌen la 
chaꞌ, ljuin um ꞌin: Ñi Xꞌnan na nchca tiꞌ ꞌin ꞌin, una cuiꞌ xaa quian loꞌo hua 
ꞌin ꞌin. 4 Nchgaa chaꞌ re yatoꞌo na siꞌyana tsa tucua chaꞌ nu mxiycuiꞌ Ndiose 
ꞌin nguso ꞌin ñi cuaꞌ sꞌni, xa juin yu: 5 —Chcuiꞌ um loꞌo neꞌ Jerusalén: Ñaꞌan 
um jan ñi, nde cuaꞌ ljyaan ñi nu lca Ree ꞌin um, suun ñaꞌan ndiꞌin chaꞌ ꞌin 
ñi, nducua ñi chonꞌ sca burru cuneꞌ ti, sñeꞌ sca ꞌni nu ndyiꞌya yuꞌhua—. 
6 Yu taꞌa ndaꞌan Jesús yaa yu, loꞌ mꞌni yu ñaꞌan nu ngulo ñi tñan ꞌin yu. 
7 Nguian loꞌo yu ꞌin burra canꞌ loꞌo sñeꞌ ꞌin, loꞌ msla scua yu steꞌ yu chonꞌ 
ꞌin, loꞌ mducua ñi ꞌin ꞌin. 8  Nten quiꞌan canꞌ mdyisnan msla sti neꞌ steꞌ neꞌ 
tucueen ljyaan ñi, ntsuꞌhui nu ncha stanꞌ quixinꞌ, ticuiꞌ cuañaꞌan ndyiꞌin 
tyaa neꞌ ꞌin na tucueen ljyaan ñi. 9 Nten nu nducua loo canꞌ loꞌo nu ljyaan 
nde chonꞌ nchcuiꞌ neꞌ: ¡—Culo laa um ꞌin hua—, ꞌun ñi nu lca Sñeꞌ ta nten 
ꞌin Davi! ¡—Tlyu chaꞌ tsuꞌhue ntsuꞌhui ꞌin ñi nu ljyaan loꞌo chaꞌ cuiyaꞌ ꞌin Ñi 
Xꞌnan na! ¡Culo laa um ꞌin hua—, ꞌun ñi nu nducua la niꞌ cuaan! 10 Xa yten 
ñi Jerusalén, ñaꞌaan quichen neꞌ nguilo tiꞌin neꞌ, loꞌ nchcuiꞌ neꞌ: ¿Tucui ca 
lca yu re? 11 Nten nu nducui nchaꞌan canꞌ juin neꞌ: Nde nu lca Jesús, ñi nu 
nxiycuiꞌ Ndiose ꞌin, nu mdoꞌo quichen Nazaret seꞌen lyiꞌya loo Galilea.

  MATEO 20 ,  21

El Nuevo Testamento en Chatino de Nopala de Mexico; versión para la web, © 2014, David Neil Nellis



44

Ngulo Jesús ꞌin nten niꞌ lyaa
12  Xacanꞌ yten Jesús niꞌ lyaa seꞌen nguiꞌni tnu neꞌ ꞌin Ndiose, ngulo ñi 

ꞌin nchgaa nu ndyujuiꞌ na loꞌo nu nsiꞌi na, mxitlyu ñi msa seꞌen nducua 
yu nu nxitsaꞌan tñi, loꞌo yca xlya ꞌin yu nu ndyujuiꞌ quiñi, 13  loꞌ juin ñi: 
Ndeñaꞌan nguinu scua sca chaꞌ loo quityi ꞌin Ndiose: —Naꞌan ꞌñan lca na 
seꞌen nchcuiꞌ lyiꞌo neꞌ ꞌñan—, loꞌ ꞌun nguiꞌni um ꞌin na lca na —naꞌan tyi 
yu cunan—. 14 Seꞌen ndlyu ñi niꞌ lyaa canꞌ, mdiyan loꞌo neꞌ ꞌin nu cuityinꞌ 
loꞌo nu coꞌ quiyaꞌ, loꞌ mꞌni chca ñi ꞌin. 15 Una yu nu ndlo tñan niꞌ lyaa loꞌo 
neꞌ escriba, lyee ycuen tiqueꞌ neꞌ xa naꞌan neꞌ chaꞌ nu tnu nguiꞌni ñi, a 
cunta ne ꞌin neꞌ ñaꞌan nchcuiꞌ yu suhue ti niꞌ lyaa canꞌ: ¡—Culo laa um 
ꞌin hua—, ꞌun ñi nu lca Sñeꞌ ta nten ꞌin Davi! 16  Loꞌ juin neꞌ ꞌin ñi: ¿Ta ne 
ꞌin chaꞌ nu nchcuiꞌ yu suhue ti re? Xacanꞌ mxcuen Jesús ꞌin neꞌ: Nen ꞌñan, 
¿ta na a nchca chcuiꞌ um chaꞌ re: —Ndiose mꞌni ñi chaꞌ siꞌyana tuꞌhua nu 
suhue ti loꞌo nu tiꞌ nguitiꞌ cuꞌni tnu ꞌin ñi—? 17 Xacanꞌ mxnu ton ñi ꞌin neꞌ, 
mdoꞌo ñi nguiaa ñi quichen Betania, canꞌ nguinu ñi sca tla.

Msuꞌhua Jesús yuhueꞌ ꞌin yca higo
18  Tlya ti xca tsaan canꞌ mxitucui ñi nde quichen Jerusalén, loꞌ 

mdyisnan nguteꞌ tiꞌ ñi. 19 Tuꞌhua tucueen canꞌ naꞌan ñi nducua sca yca 
higo, mdiyaa ñi seꞌen nducua na, loꞌ naꞌan ñi siꞌyana a lyiꞌyu mti loo na, 
cuiꞌ ca nu chacuiꞌ lcaꞌ ti na nducua. Loꞌ juin ñi ꞌin na: Ñi xca tsaan, loꞌ 
a ñaꞌan ꞌa cuiꞌyu mti loo. Cuiꞌ xaa ngutyi yca higo canꞌ. 20 Xa naꞌan yu 
taꞌa ndaꞌan ñi chaꞌ re, lyee ꞌa yuhue tiꞌ yu loꞌ nchcuiꞌ yu: ¿Ñaꞌan ta ncua 
ngutyi yca re cuiꞌ xaa? 21 Mxcuen Jesús ꞌin yu: Nu chaꞌ ñi cunen loꞌo 
um, chaꞌ ꞌun tsa quiꞌan tiꞌ um loꞌ a cuꞌni tucua tiꞌ um, siꞌi tsañaꞌan mꞌnin 
tin loꞌo yca higo re tca cuꞌni um, cuiꞌ ca nu tca chcuiꞌ um loꞌo quiꞌya 
cua: Tyiꞌo seꞌen nducua loꞌ tsa yuꞌhui la loo tyiꞌa tujoꞌo, loꞌ cuiꞌ cuañaꞌan 
tsatoꞌo. 22  Chaꞌ tsa quiꞌan tiꞌ um, chcuan um cunta nchgaa chaꞌ nu jñan 
um ꞌin Ndiose.

Mñichaꞌ neꞌ ꞌin Jesús siꞌya chaꞌ cuiyaꞌ ꞌin ñi
23  Yatoꞌo xiyaꞌ yten ñi niꞌ lyaa, loꞌ yu nu ndlo ca tñan niꞌ lyaa, loꞌo 

quiꞌyu cula mdiyaa neꞌ seꞌen ndloꞌo ñi ꞌin nten canꞌ, loꞌ juin neꞌ ꞌin ñi: ¿La 
jui chaꞌ cuiyaꞌ ꞌin nu nguiꞌni chaꞌ re, loꞌ ti nu mdaa ꞌin na ꞌin? 24 Mxcuen 
Jesús ꞌin neꞌ: Loꞌon nanꞌ nchca tinꞌ cuñichanꞌ ꞌin um sca chaꞌ, loꞌ chaꞌ 
xcuen um ꞌñan loꞌo chaꞌ re, xacanꞌ quitsanꞌ ꞌin um la jui chaꞌ cuiyaꞌ nu 
nguiꞌnin chaꞌ re. 25 Tsañaꞌan nu mducua tya yu Xuhua ꞌin nten, ¿la mdoꞌo 
chaꞌ cuiyaꞌ canꞌ? ¿Seꞌen nducua Ndiose, uta tsoꞌ ꞌin nten chendyu? Xacanꞌ 
scasca neꞌ mñichaꞌ taꞌa neꞌ: Chaꞌ ljuin na siꞌyana la niꞌ cuaan mdoꞌo chaꞌ 
cuiyaꞌ canꞌ, tinaꞌan xcuen yu ꞌin na, ñi chaꞌ a ya quiꞌan tiꞌ na chaꞌ canꞌ. 
26  Chaꞌ ljuin na siꞌyana nten chendyu mdaa chaꞌ cuiyaꞌ canꞌ, una a tca 

chcuiꞌ na cuañaꞌan, siꞌyana ñaꞌaan quichen neꞌ cuaꞌ jlyo tiꞌ neꞌ siꞌyana yu 
Xuhua canꞌ ncua yu sca nu mxiycuiꞌ Ndiose ꞌin. 27 Xacanꞌ mxcuen neꞌ ꞌin 
Jesús: A jlyo tiꞌ hua. Juin ñi ꞌin neꞌ: Ñi nanꞌ loꞌ a quitsanꞌ ꞌin um la jui chaꞌ 
cuiyaꞌ re ꞌñan.

Chaꞌ ꞌin yu quiꞌyu nu ndiꞌin tucua sñeꞌ
28  ¿Ñaꞌan ta ljuin um loꞌo chaꞌ re? Sca yu quiꞌyu ndiꞌin tucua sñeꞌ yu, 

loꞌ juin yu ꞌin nu culoo canꞌ: Sñenꞌ, yaa chinꞌ tñan ꞌñan tsaan re ñii seꞌen 
nducua ti uva cua. 29 Xacanꞌ mxcuen yu: A nchca tinꞌ tsaꞌan, una chonꞌ 
ndeꞌen canꞌ mxitsaꞌan yu chaꞌ tiyaa ꞌin yu, loꞌ yaa yu. 30 Ticuiꞌ cuañaꞌan 
juin yu ꞌin xca sñeꞌ yu, una sñeꞌ yu mxcuen ꞌin yu: Nanꞌ tsaꞌan. Una a 
yaa yu. 31 ¿Ti ñaꞌan ta chcuaa yu re mducua yu tñan chaꞌ nu ycuiꞌ sti yu? 
Mxcuen neꞌ ꞌin ñi: Yu nu culoo canꞌ. Juin Jesús ꞌin neꞌ: Nu chaꞌ ñi cunen 
loꞌo um, nten nu nducunꞌ lati, culo nducua lati canꞌ sten seꞌen ndlo Ndiose 
tñan que ꞌin um. 32  Cuaꞌ yaan yu Xuhua loꞌ nguloꞌo yu chaꞌ nu ñi, una a 
ya quiꞌan tiꞌ um chaꞌ nu ycuiꞌ yu, una nten nu nducunꞌ lati, loꞌ ya quiꞌan 
tiꞌ neꞌ, una ꞌun naꞌan tloo um chaꞌ re loꞌ a mxiloꞌo chonꞌ um quiꞌya nguiꞌni 
um, ñi a ya quiꞌan tiꞌ um chaꞌ nu ycuiꞌ yu.

Yu nducunꞌ yuꞌhui cunta seꞌen nducua ti uva
33  Nde xca chaꞌ nu chcuinꞌ loꞌo um: Sca yu quiꞌyu yta yu sca jyaan 

chacuiꞌ ti uva, loꞌ msuꞌhua loꞌo yu ꞌin na, mtñan yu sca seꞌen tyiꞌo tyiꞌa 
uva canꞌ, a cunta mtñan yu sca seꞌen cuaan siꞌyana chcua nu chuꞌhui cuan 
ꞌin na. Mxnu yu ꞌin na ꞌin xca tucui nda tluꞌhue, loꞌ mdoꞌo yu nguiaa yu 
sca seꞌen tijyoꞌ. 34 Xa mdiyaa xaa nu ntsuꞌhui chaꞌ quioꞌ mti canꞌ, nguaꞌan 
tñan yu nguso ꞌin yu nu tsa chcuan cunta na nu quiꞌni caꞌan ꞌin yu. 35 Una 
yu nu ntsuꞌhui cunta tñan canꞌ, cuañaꞌan ti mꞌni yu loꞌo nguso nu mdiyaa 
canꞌ, ntsuꞌhui nu mjyiꞌin yu ꞌin, loꞌ xca canꞌ yjui yu, loꞌ xca canꞌ mjyiꞌin yu 
quee ꞌin. 36  Xiyaꞌ nguaꞌan tñan xꞌnan tñan canꞌ quiꞌan la nguso ꞌin yu, una 
ticuiꞌ ti ñaꞌan mꞌni lyiꞌo yu ꞌin canꞌ. 37 Una la xca ti yaꞌ canꞌ nguaꞌan tñan 
yu ꞌin sñeꞌ yu, loꞌ ndeñaꞌan nguñan tiꞌ yu: Tinaꞌan cuꞌni cunta yu chaꞌ 
nu chcuiꞌ sñenꞌ nanꞌ. 38  Una yu nu ntsuꞌhui cunta ꞌin tñan canꞌ, xa naꞌan 
yu ljyaan sñeꞌ xꞌnan tñan canꞌ, ndeñaꞌan ycuiꞌ scasca yu: Nde ljyaan yu 
nu ntsuꞌhui chaꞌ chcuan cunta tñan re, ndla ti um loꞌ cujui na ꞌin yu, loꞌ 
quinu tñan re ꞌin na. 39 Cuiꞌ xaa ngulo yu ꞌin nde chonꞌ loꞌo canꞌ, loꞌ yjui 
yu ꞌin. 40 Xa caan xꞌnan tñan canꞌ, ¿ñaꞌan ta cuꞌni canꞌ loꞌo yu nu ntsuꞌhui 
cunta tñan canꞌ? 41 Mxcuen neꞌ ꞌin ñi: Cuꞌni lyiꞌo yu ꞌin canꞌ a seꞌen ꞌa 
ñaꞌan, loꞌ cujui yu ꞌin, loꞌ cunan yu xca nu chuꞌhui cunta tñan canꞌ, cuiꞌ 
nu tyaa cunta na nu ntsuꞌhui chaꞌ quiꞌni caꞌan ꞌin yu. 42  Loꞌ juin Jesús ꞌin 
neꞌ: ¿Ta a nchca chcuiꞌ um quityi seꞌen nguinu scua sca chaꞌ: —Quee nu 
mscuan tloo yu cuityi naꞌan, cuaꞌ ñii lca na quee nu nsñi ton ꞌin naꞌan. 
Ñi Xꞌnan na mꞌni ñi chaꞌ re, loꞌ nduhue tiꞌ na chaꞌ nu naꞌan tloo na—? 

43  Cunen loꞌo um sca chaꞌ, Ndiose ntsuꞌhui chaꞌ chcuan ñi chaꞌ tsuꞌhue 
canꞌ ꞌin um, loꞌ taa ñi ꞌin na ꞌin xca ta nten nu jlyo tiꞌ suꞌhua loo ꞌin na. 
44 Nchgaa nu tlyu scua chonꞌ quee canꞌ, quita tiꞌin canꞌ, una chaꞌ tyu 
quee canꞌ chonꞌ, quinu ta canꞌ siyaꞌ ti. 45 Yu nu ndlo ca tñan niꞌ lyaa canꞌ 
loꞌo neꞌ fariseo, cuiꞌ xaa nguꞌya neꞌ cunta siꞌyana chaꞌ ꞌin neꞌ ca ycuiꞌ ñi. 
46  Ngunan neꞌ ñaꞌan nu quinu ñi, una a msti tiꞌ neꞌ siꞌyana nguitsen neꞌ 
ꞌin nten quichen canꞌ, siꞌyana chaꞌ nu ꞌin nten canꞌ lca ñi sca nu nxiycuiꞌ 
Ndiose ꞌin.

Chaꞌ ꞌin ree nu msuꞌhua sca taꞌa

22  1 Xiyaꞌ mdyisnan ycuiꞌ Jesús xca chaꞌ loꞌ juin ñi: 2  Seꞌen ndlo 
Ndiose tñan, nguiaa chaꞌ ꞌin na tsañaꞌan ndiꞌin chaꞌ ꞌin sca yu 

ree nu msuꞌhua taꞌa seꞌen jui cuilyiꞌo sñeꞌ. 3  Xacanꞌ nguaꞌan tñan yu nguso 
ꞌin yu tsa teꞌen ꞌin nchgaa nu cuaꞌ nguaꞌan chaꞌ ꞌin tsaa taꞌa canꞌ, una a 
mslyaa neꞌ tsaa neꞌ. 4 Xiyaꞌ nguaꞌan tñan yu xca ta nguso ꞌin yu, loꞌ juin 
yu ꞌin: Chcuiꞌ um loꞌo nchgaa nu ntsuꞌhui chaꞌ caan taꞌa re, siꞌyana cuaꞌ 
mꞌni chaꞌ ngujui ꞌni loꞌo bta cojoꞌ ꞌñan, cuaꞌ ncua tsuꞌhue scua re, cuaꞌ 
ndiꞌin tiyaa nchgaa chaꞌ re. 5 Una a tucui nu mdaa quiyaꞌ chaꞌ nu ycuiꞌ yu 
nguso canꞌ, cuiꞌ ca nu ntsuꞌhui nu nguiaa loo xñan, loꞌ xca canꞌ nguiaa loo 
chaꞌ jyinsya ꞌin. 6  A cunta ntsuꞌhui nu cuaꞌ ñaꞌan ti mꞌni lyiꞌo ꞌin yu nguso 
canꞌ, nu hasta loꞌo yjui neꞌ ꞌin yu. 7 Xa ynan yu ree canꞌ chaꞌ re, cuiꞌ xaa 
ycuen tiqueꞌ yu, msuꞌhua yu sindatu ꞌin yu tsa jlyo nchgaa nu yjui nguso 
ꞌin yu, loꞌ mdiquin yu quichen canꞌ. 8  Xacanꞌ juin yu loꞌo nguso ꞌin yu: Nu 
chaꞌ ñi siꞌyana cuaꞌ lca taꞌa re, una nu ntsuꞌhui ca chaꞌ caan, a ngujlyo tiꞌ 
cuan xuꞌhue chaꞌ re. 9 Canꞌ chaꞌ cuaꞌ ñii, yaa um la tucueen cua, loꞌ chcuiꞌ 
um loꞌo ñaꞌan tucui ti nu quija lyoo um siꞌyana caan taꞌa re. 10 Mdoꞌo yu 
nguso canꞌ nguiaa yu la tucueen, loꞌ mdyisnan nguni yu ñaꞌan tucui ti nu 
nguija lyoo yu, neꞌ nducunꞌ loꞌo nten tsuꞌhue, loꞌ mtsaꞌan yuꞌhui neꞌ seꞌen 
nchca taꞌa canꞌ. 11 Xacanꞌ yten yu ree canꞌ nu chcuiꞌ chaꞌ yu ꞌin nten canꞌ, 
canꞌ naꞌan yu nducua sca nu a lcoꞌ teꞌ, tsañaꞌan nchcoꞌ nten nu ndyiꞌan 
taꞌa seꞌen ndyijyi cuilyiꞌo neꞌ. 12  Loꞌ juin yu ꞌin: Migo, ¿ñaꞌan ncua yten 
seꞌen nchca taꞌa re, loꞌ a lcoꞌ teꞌ ñaꞌan nu ntsuꞌhui chaꞌ coꞌ? Una yu canꞌ, ñi 
sca chaꞌ loꞌ a mxcuen yu. 13  Xacanꞌ juin yu ree canꞌ loꞌo yu nu nsuꞌhua na 
loo msa: Scanꞌ um quiyaꞌ yu loꞌo yaaꞌ yu, loꞌ cuun ꞌin yu nde lyiyaꞌ seꞌen 
tla yta, cua xtyi ynan yu loo nu lyee tyijyin yu nu tiꞌi. 14 Siꞌyana quiꞌan 
nten jui nu msiꞌya ꞌin, una chinꞌ ti nu mdoꞌo hui.

Tñi nu msuꞌhua lyiyaꞌ neꞌ ꞌin César
15 Xacanꞌ mdoꞌo neꞌ fariseo nguiaa neꞌ, loꞌ mꞌni cuiyaꞌ neꞌ chaꞌ ñaꞌan 

ntsuꞌhui chaꞌ culo quiꞌya neꞌ ꞌin Jesús loꞌo chaꞌ nu chcuiꞌ ñi. 16  Nguaꞌan 
tñan neꞌ tucua snan yu nu mꞌni chaꞌan chaꞌ ꞌin neꞌ, loꞌo nu ntsuꞌhui tsoꞌ ꞌin 
neꞌ Herode, mdiyaa neꞌ seꞌen nguilyu ñi loꞌ juin neꞌ: ꞌUn ñi nu lca Bstro, 

cuaꞌ jlyo tiꞌ hua siꞌyana nchcuiꞌ um loꞌ ndloꞌo um chaꞌ nu ñi ꞌin Ndiose, 
ñi a nan um ñaꞌan nu quinu tsuꞌhue tiquee nten loꞌo um, loꞌ ñi a nxñi um 
cunta ñaꞌan chaꞌ ꞌin nten. 17 ¿Ñaꞌan ljuin um loꞌo chaꞌ re, ta tsuꞌhue chaꞌ tiꞌ 
taa na tñi nu njñan yu César, uta na a tsuꞌhue ꞌa? 18  Una Jesús ngujlyo tiꞌ 
ñi siꞌyana nchcuiꞌ neꞌ loꞌo chaꞌ mañan, loꞌ juin ñi ꞌin neꞌ: ꞌUn neꞌ nu a ñi 
ndiꞌin chaꞌ ꞌin, ¿ñi chaꞌ nan um ñaꞌan nu suꞌhua um quiꞌya ꞌñan? 19 Tyaa 
um sca tñi ꞌñan. Xacanꞌ mdaa neꞌ sca tñi ꞌin ñi, nu nꞌni neꞌ canan sca 
tsaan. 20 Xacanꞌ juin ñi ꞌin neꞌ: ¿Tucui ta ꞌin lcuin ngaꞌan chonꞌ tñi re, loꞌo 
niin nu ngaꞌan ꞌin na? 21 Mxcuen neꞌ ꞌin ñi: Yu César. Loꞌ juin ñi ꞌin neꞌ: 
Canꞌ chaꞌ tyaa um ꞌin César na nu quiꞌni caꞌan ꞌin yu, cuiꞌ cuañaꞌan tyaa 
um ꞌin Ndiose na nu quiꞌni caꞌan ꞌin ñi. 22  Yuhueꞌ tiꞌ neꞌ xa ngune ꞌin neꞌ 
chaꞌ re, xacanꞌ ngulaꞌ ton neꞌ ꞌin ñi, mdoꞌo neꞌ nguiaa neꞌ.

Chaꞌ ꞌin neꞌ ngujui nu tyiquiꞌo
23  Ticuiꞌ tsaan canꞌ mdiyaa tucua snan neꞌ saduceo seꞌen nguilyu ñi, neꞌ 

nu a ndiya quiꞌan tiꞌ siꞌyana ndyiquiꞌo neꞌ cuaꞌ ngujui, loꞌ mñichaꞌ neꞌ ꞌin 
ñi: 24 ꞌUn ñi nu lca Bstro, nguaꞌan scua yu Moisé sca chaꞌ loꞌ nchcuiꞌ na: —
Chaꞌ sca yu quiꞌyu caja yu, loꞌ ñi sca sñeꞌ yu loꞌ a mdiꞌin loꞌo cuilyiꞌo yu, 
ꞌni chaꞌ ticuiꞌ taꞌa ngula yu tyiꞌin lyiꞌo ꞌin neꞌ cunaꞌan canꞌ, loꞌ chaꞌ tyiꞌin 
sñeꞌ neꞌ, cuꞌni neꞌ cunta siꞌyana sñeꞌ neꞌ loꞌo cuilyiꞌo ca neꞌ lca canꞌ—. 
25 Nde sca chaꞌ yatoꞌo lja hua, mdiꞌin tsa cati yu quiꞌyu, sca taꞌa ngula ti 
yu. Yu nu cula la canꞌ jui cuilyiꞌo yu, loꞌ ngujui yu, loꞌ siꞌyana a mdiꞌin 
sñeꞌ neꞌ loꞌo yu, xca taꞌa ngula yu mdiꞌin lyiꞌo ꞌin neꞌ. 26  Ngujui canꞌ, loꞌ 
cuañaꞌan yatoꞌo loꞌo nu cuaꞌ nchca snan canꞌ tsayaꞌ mdaꞌa cati yu canꞌ. 
27 Yatoꞌo loꞌo neꞌ cunaꞌan canꞌ ngujui neꞌ. 28  Xa ntsuꞌhui chaꞌ tyiquiꞌo neꞌ 
cuaꞌ ngujui, ¿ti ñaꞌan taꞌa cati yu canꞌ lca cuilyiꞌo ca neꞌ cunaꞌan canꞌ, 
siꞌyana nchgaa yu mdiꞌin lyiꞌo yu ꞌin neꞌ? 29 Xacanꞌ mxcuen Jesús ꞌin 
neꞌ: Siꞌi ñaꞌan chaꞌ tiyaa ꞌin um, ¿ta na a ndyiꞌya um cunta ñaꞌan nchcuiꞌ 
quityi ꞌin Ndiose, loꞌ tsala ñaꞌan tlyu chaꞌ cuiyaꞌ ꞌin ñi? 30 Xa ntsuꞌhui 
chaꞌ tyiquiꞌo neꞌ cuaꞌ ngujui, a ntsuꞌhui ꞌa chaꞌ tiꞌ caja cuilyiꞌo neꞌ, loꞌ ñi a 
taa ꞌa neꞌ chaꞌ cuilyiꞌo ꞌin nten, cuiꞌ ca nu suꞌhua ñaꞌan ndiꞌin chaꞌ ꞌin neꞌ 
loꞌo angujle ꞌin Ndiose la niꞌ cuaan. 31 Una chaꞌ ꞌin neꞌ nu ntsuꞌhui chaꞌ 
tyiquiꞌo, ¿ta na a nchca chcuiꞌ um quityi ꞌin Ndiose xa juin ñi: 32  —Nanꞌ 
lcan Ndiose ꞌin Abraham, Ndiose ꞌin Isaac, Ndiose ꞌin Jacob—? Siꞌyana 
Ndiose a lca ñi Ndiose ꞌin neꞌ ngujui, cuiꞌ ca nu lca ñi Ndiose ꞌin neꞌ nu 
loꞌo. 33  Xa ngune ꞌin nten chaꞌ nu ycuiꞌ ñi, lyee nduhue tiꞌ neꞌ loꞌo chaꞌ nu 
ndloꞌo ñi.

Chaꞌ nu ndon loo la ngulo Ndiose tñan
34 Neꞌ fariseo xa naꞌan neꞌ siꞌyana Jesús mꞌni ñi chaꞌ ncua tiin ꞌin neꞌ 

saduceo canꞌ, cuiꞌ xaa mꞌni sca neꞌ chaꞌ ꞌin neꞌ ñaꞌan ntsuꞌhui chaꞌ cuꞌni 
neꞌ. 35 Lja canꞌ ntsuꞌhui nu ndloꞌo chaꞌ ꞌin lee, mñichaꞌ ꞌin ñi loꞌo chaꞌ 

mañan, loꞌ juin: 36  ꞌUn ñi nu lca Bstro, ¿ti ñaꞌan ta chaꞌ nu ndon loo lati 
nu nchcuiꞌ lee? 37 Mxcuen Jesús ꞌin neꞌ: —Loꞌo nu chcui cusya ꞌin um 
tyaa um ꞌin um ꞌin Ndiose Xꞌnan um, loꞌo nu chcui lca tiquee um—, 
loꞌo nchgaa chaꞌ tiyaa ꞌin um. 38  Nde chaꞌ nu tlyu lati loꞌ ndon loo la nu 
ntsuꞌhui chaꞌ xuꞌhua seꞌen na. 39 Nu cuaꞌ nchca tucua ticuiꞌ ndon loo na: 
—Ñaꞌan ꞌtnan tiꞌ um ꞌin taꞌa nten um tsañaꞌan nꞌni um ꞌtnan ꞌin um—. 
40 Chcuaa chaꞌ re nsuꞌhua loꞌo na ꞌin nchgaa la ñaꞌan chaꞌ nu nchcuiꞌ lee, 
loꞌo chaꞌ nu mxiycuiꞌ Ndiose ꞌin nguso ꞌin ñi cuaꞌ sñi.

¿Tucui ca sñeꞌ ꞌin ñi nu lca Cristo?
41 Tsatlyu ndiꞌin neꞌ fariseo, loꞌ Jesús mñichaꞌ ñi ꞌin neꞌ sca chaꞌ, 42  loꞌ 

juin ñi: ¿Ñaꞌan ta ñan tiꞌ um chaꞌ ꞌin Cristo? ¿Tucui ta lca ñi? Mxcuen neꞌ 
ꞌin ñi: Cuiꞌ sñeꞌ ta nten ꞌin Davi. 43  Juin ñi xacanꞌ: ¿Ñi chaꞌ ndloꞌo naan 
Davi ꞌin ñi siꞌyana lca ñi Xꞌnan yu, xa mxiycuiꞌ Espíritu ꞌin yu ndeñaꞌan: 
44 —Ndiose Xꞌnan na juin ñi loꞌo Ñi Xꞌnan: Chcua tsoꞌ cueen ꞌñan lja 
xicuꞌnin ꞌin taꞌa cusuun quinu nde tuquiyaꞌ—? 45 Chaꞌ Davi ndloꞌo naan 
yu ꞌin ñi lca ñi Xꞌnan yu, ¿ñaꞌan ta lca ñi sñeꞌ ta nten ꞌin yu chaꞌ na canꞌ? 
46  Una a tucui nu ncua mxcuen ꞌin ñi loꞌo chaꞌ re, loꞌ ñi a tucui ꞌa msti tiꞌ 
cuñichaꞌ ꞌin ñi ndeꞌen la chaꞌ.

Ycuiꞌ Jesús chaꞌ ꞌin neꞌ escriba loꞌo neꞌ fariseo

23  1 Xacanꞌ mdyisnan ycuiꞌ Jesús loꞌo nten canꞌ tsatlyu loꞌo taꞌa 
ndaꞌan ñi, loꞌ juin ñi: 2  Neꞌ escriba loꞌo neꞌ fariseo nchcua neꞌ, loꞌ 

ndloꞌo neꞌ chaꞌ ꞌin lee nu mxnu scua Moisé. 3  Ca jaꞌan um loꞌ tucua um 
tñan chaꞌ nu nchcuiꞌ neꞌ, una a nchca chaꞌ cuꞌni um ñaꞌan nu nꞌni neꞌ, 
siꞌyana nchcuiꞌ neꞌ sca chaꞌ loꞌ a nꞌni neꞌ ꞌin na. 4 Siꞌyana nxi ꞌya neꞌ yuꞌhua 
nu tiꞌin ꞌin nten loꞌo chaꞌ nu ndloꞌo neꞌ, una chaꞌ nu ꞌin neꞌ, ñi tsachinꞌ ti 
loꞌ a lca tiquee neꞌ quiꞌni caꞌan neꞌ ꞌin na. 5 Tsaloo ti nꞌni neꞌ tñan tsuꞌhue 
siꞌyana caja nu chcua quiloo ꞌin neꞌ, nducui tiꞌ neꞌ nchaꞌan ychaꞌ Ndiose 
tuchcan neꞌ loꞌo scun neꞌ, lyee la que ñaꞌan nu ntsuꞌhui ca chaꞌ cuꞌni neꞌ, 
ticuiꞌ cuañaꞌan nꞌni chuꞌhue neꞌ tuꞌhua steꞌ neꞌ. 6  Nducui tiꞌ neꞌ nchcu siin 
neꞌ seꞌen nchcua yu nu ndon loo lati, ticuiꞌ cuañaꞌan nan neꞌ seꞌen tsuꞌhue 
la nchcua neꞌ seꞌen nꞌni tnu neꞌ ꞌin Ndiose. 7 Nducui tiꞌ neꞌ ndyijyi nu 
chcuiꞌ chaꞌ ꞌin neꞌ loꞌo suun ñaꞌan seꞌen nchca quiyaꞌ, uta ndloꞌo naan neꞌ 
ꞌin: Bstro, Bstro. 8  Una ꞌun a tucua tloo um caja nu chcuiꞌ loꞌo um, Bstro, 
siꞌyana scati ñi nu lca Bstro, cuiꞌ Cristo, loꞌ nchgaa la ñaꞌan um lca um 
chacuiꞌ taꞌa ngula um. 9 A nchca chaꞌ culoꞌo naan um ꞌin sca yu quiꞌyu, 
Stina, siꞌyana scati Ndiose nu nducua niꞌ cuaan lca Stina. 10 Ñi a tucua 
tloo um siꞌyana caja nu culoꞌo naan ꞌin um, Bstro, siꞌyana scati ñi nu lca 
Bstro, cuiꞌ Cristo. 11 Nu ndon loo lati ntsuꞌhui lja um, canꞌ nu ntsuꞌhui chaꞌ 
ca nguso ꞌin um. 12  Siꞌyana nu scuen cuaan ꞌin ticuiiꞌ, caja nu cuꞌni lyoꞌ 
ꞌin, loꞌ nu cuꞌni lyoꞌ ꞌin caja nu scuen cuaan ꞌin. 13  ¡ꞌTnan ca ꞌun neꞌ escriba 

loꞌo neꞌ fariseo, a ñi ndiꞌin chaꞌ ꞌin um! Siꞌyana nchcui ndijin um tloo 
nten chendyu nu nchca tiꞌ sten seꞌen ndlo Ndiose tñan, ñi ycuiꞌ um loꞌ 
a nguiten um loꞌ ñi a ndaa um yaꞌ sten nten. 14 ¡ꞌTnan ca ꞌun neꞌ escriba 
loꞌo neꞌ fariseo, a ñi ndiꞌin chaꞌ ꞌin um! Siꞌyana ndlyaa um naꞌan ꞌin neꞌ 
cunaꞌan nu nguinu loꞌo chaꞌ ycuiꞌ ti, loꞌ siꞌyana a ca chcanꞌ chaꞌ ngunanꞌ 
nu nguiꞌni um, canꞌ chaꞌ chaan nchcuiꞌ lyiꞌo um ꞌin Ndiose, una siꞌya chaꞌ 
re tlyu la yuhueꞌ nsoꞌ tucua um chonꞌ um. 15 ¡ꞌTnan ca ꞌun neꞌ escriba loꞌo 
neꞌ fariseo, a ñi ndiꞌin chaꞌ ꞌin um! Siꞌyana ndyiꞌan snan sti um sca chcui 
chendyu siꞌyana cuꞌni um canan siyaꞌ cuaꞌ tsuꞌhue scati nu sten tsoꞌ ꞌin 
um, loꞌ chaꞌ cuaꞌ mꞌni um canan ꞌin canꞌ, ndla lati tsaa canꞌ loo quiiꞌ que 
ꞌin um. 16  ¡ꞌTnan ca ꞌun nu nchcun chaꞌ tiyaa ꞌin, loꞌ ndloꞌo um ꞌin xca 
tucui! Chaꞌ ntsuꞌhui nu ndlo ca ꞌin loꞌo chaꞌ ꞌin laa, a sca ntsuꞌhui lyoo 
na, una chaꞌ ndloꞌo naan canꞌ oro nu ntsuꞌhui niꞌ lyaa, la xacanꞌ nguinu 
scua tla chaꞌ nu nchcuiꞌ canꞌ. 17 ¡ꞌUn neꞌ tinto loꞌ nchcun chaꞌ tiyaa ꞌin 
um! ¿Ti ñaꞌan ta chaꞌ re nu ndon loo la, oro uta na laa seꞌen ntsuꞌhui oro 
canꞌ? 18  A cunta nchcuiꞌ um: Chaꞌ ntsuꞌhui nu ndlo ca ꞌin, loꞌ ndloꞌo naan 
loo seꞌen nꞌni tnu na Ndiose, a sca ntsuꞌhui lyoo na, una chaꞌ ndloꞌo naan 
canꞌ lcuan nu nscua loo canꞌ, xacanꞌ nguinu scua tla chaꞌ nu nchcuiꞌ canꞌ. 
19 ¡Tiji ꞌa nan um loꞌ nchcun chaꞌ tiyaa ꞌin um! ¿Ti ñaꞌan ta chaꞌ re nu ndon 
loo la, lcuan canꞌ uta na seꞌen ndyiꞌya na lcuan tloo Ndiose? 20 Siꞌyana nu 
ndlo ca ꞌin, loꞌ ndloꞌo naan loo seꞌen nꞌni tnu na Ndiose, siꞌi tsaloo ti seꞌen 
canꞌ nsuꞌhua loo canꞌ, cuiꞌ ca nu loꞌo lcuan nu nscua canꞌ ndlo ca ꞌin loꞌo 
na. 21 Nu ndlo ca ꞌin loꞌo chaꞌ ꞌin laa, siꞌi tsaloo ti ꞌin laa nsuꞌhua loo canꞌ, 
cuiꞌ ca nu loꞌo Ndiose ndlo ca ꞌin. 22  Loꞌ nu ndlo ca ꞌin loꞌo niꞌ cuaan, siꞌi 
tsaloo ti niꞌ cuaan nsuꞌhua loo canꞌ, cuiꞌ ca nu loꞌo seꞌen nducua Ndiose, 
tsatlyu loꞌo ñi ndlo ca canꞌ ꞌin. 23  ¡ꞌTnan ca ꞌun neꞌ escriba loꞌo neꞌ fariseo, 
a ñi ndiꞌin chaꞌ ꞌin um! Siꞌyana scasca quixinꞌ nu ndyuꞌhui loo scua ndaa 
um tsachinꞌ canꞌ ꞌin Ndiose, loꞌ nxnu caꞌan chonꞌ um chaꞌ nu ndon loo 
lati nchcuiꞌ lee: Nu chcui nchaꞌan na chaꞌ nu ñi, loꞌ ñaꞌan ꞌtnan tiꞌ na ꞌin 
nten, loꞌ tsa quiꞌan tiꞌ na ꞌin Ndiose. Nde chaꞌ nu ndon loo nu ntsuꞌhui 
chaꞌ cuꞌni um, una siꞌi canꞌ chaꞌ culaꞌ tiꞌ um cuꞌni um nchgaa la ñaꞌan chaꞌ 
canꞌ. 24 ¡ꞌUn nu nchcun chaꞌ tiyaa ꞌin loꞌo chaꞌ nu ndloꞌo um! Nducua hui 
um na nu ndyiꞌyo um siꞌyana a ycuinꞌ um cuiyaꞌ, una ndiyatoꞌo ycuinꞌ um 
sca camello. 25 ¡ꞌTnan ca ꞌun neꞌ escriba loꞌo neꞌ fariseo, a ñi ndiꞌin chaꞌ ꞌin 
um! Siꞌyana njyiꞌan um nde chonꞌ vaso loꞌo nde chonꞌ quiꞌnan seꞌen nchcu 
um, una nde niꞌ cusya ꞌin um mtsaꞌan yuꞌhui chaꞌ ngunanꞌ, a cunta loꞌo 
chaꞌ cunan. 26  ¡ꞌUn neꞌ fariseo nu nchcun chaꞌ tiyaa ꞌin! Chaꞌ cua na suhui 
um culo nducua la nde niꞌ vaso loꞌo quiꞌnan ꞌin um, cuañaꞌan loꞌo chonꞌ 
na quinu luhui. 27 ¡ꞌTnan ca ꞌun neꞌ escriba loꞌo neꞌ fariseo, a ñi ndiꞌin chaꞌ 
ꞌin um! Siꞌyana suꞌhua ñaꞌan nguiaa chaꞌ ꞌin um loꞌo sca tucuaa nu tsuꞌhue 
ñaꞌan mten, una nde niꞌ na mtsaꞌan yuꞌhui tijyan neꞌ ngujui loꞌo nchgaa 
loo na nu cooꞌ. 28  Cuiꞌ cuañaꞌan nguiaa chaꞌ ꞌin um, nꞌni um chaꞌ siꞌyana 

ñi ndiꞌin chaꞌ ꞌin um tloo taꞌa nten um, una nde niꞌ cusya ꞌin um mtsaꞌan 
yuꞌhui chaꞌ cuiñi loꞌo chaꞌ nducunꞌ. 29 ¡ꞌTnan ca ꞌun neꞌ escriba loꞌo neꞌ 
fariseo, a ñi ndiꞌin chaꞌ ꞌin um! Siꞌyana ntñan tucua um tucuaa seꞌen mtsiꞌ 
yu nu mxiycuiꞌ Ndiose ꞌin cuaꞌ sꞌni, loꞌ nꞌni chuꞌhue um tucuaa seꞌen mtsiꞌ 
nten tsuꞌhue, 30 loꞌ nchcuiꞌ um xacanꞌ: Chaꞌ cua na mdiꞌin na tiꞌ xa mdiꞌin 
nten cula ꞌin na, a ca taꞌa loꞌo na ꞌin nu yjui ꞌin yu nu mxiycuiꞌ Ndiose 
ꞌin. 31 Loꞌo chaꞌ re ndaa um suun siꞌyana lca um ticuiꞌ ta nten nu yjui ꞌin 
yu nu mxiycuiꞌ Ndiose ꞌin cuaꞌ sꞌni. 32  Canꞌ chaꞌ tsa quiñan la um cuꞌni 
um nchgaa tñan ngunanꞌ nu mꞌni nten cula ꞌin um. 33  ¡ꞌUn lca um ñaꞌan 
nchca tiꞌ ꞌni la, loꞌ lca um sñeꞌ neꞌ cuiñi! ¿Ñaꞌan ta tyiꞌo laa um loo quiiꞌ 
siꞌya yuhueꞌ nducua chonꞌ um? 34 Canꞌ chaꞌ ndaꞌan tñan ꞌin yu nu nxiycuiꞌ 
Ndiose ꞌin lja um, loꞌo yu nu tiyaa, yu nu ndloꞌo ꞌin um. Una ntsuꞌhui canꞌ 
cujui um ꞌin loꞌ hasta jyiꞌin caꞌan um ꞌin loo cusi, loꞌ ntsuꞌhui nu jyiꞌin um 
ꞌin seꞌen nꞌni tnu um ꞌin Ndiose, a cunta chcui nchaꞌan um ꞌin canꞌ scasca 
quichen, 35 cuiꞌ siꞌyana caan yuhueꞌ chonꞌ um siꞌya nchgaa tne nu nguilo 
ꞌin nten nu suun nu mdiꞌin loo chendyu re, tiꞌ tne nu mslo neꞌ ꞌin Abel 
hasta loꞌo nu ꞌin Zacaría, sñeꞌ Berequía, yu nu yjui nten cula ꞌin um niꞌ 
lyaa. Loꞌ tluꞌhue la seꞌen yjui neꞌ ꞌin yu, sca tsoꞌ canꞌ nducua seꞌen ndiquin 
tucua neꞌ ꞌni, loꞌ xca tsoꞌ canꞌ nducua laa. 36  Nu chaꞌ ñi cunen loꞌo um, 
nchgaa chaꞌ re caan na chonꞌ ta nten nu ndiꞌin cuaꞌ ñii.

Nguꞌya tuꞌhua tiquee Jesús siꞌya Jerusalén
37 ¡Jerusalén, ꞌun nu ndiꞌin Jerusalén, ndujui um ꞌin nu nxiycuiꞌ Ndiose 

ꞌin, loꞌo quee ti ndujui um ꞌin nu ndaꞌan tñan Ndiose ꞌin um. Tsala ñaꞌan 
tyun yaꞌ ncua tinꞌ xoꞌ tiꞌin ꞌin um, tsañaꞌan nxoꞌ tiꞌin cutu ꞌin sñeꞌ ꞌin nde 
niꞌ jlyuꞌhue ꞌin, una a mslyaa um. 38  Ñaꞌan jan ñi, —tiyaa xaa quinu tucua 
lja naꞌan re—. 39 Cunen loꞌo um sca chaꞌ, a ntsuꞌhui ꞌa chaꞌ ñaꞌan tloo um 
ꞌñan, chaꞌ siꞌi la xa nu chcuiꞌ um: —Tlyu chaꞌ tsuꞌhue ntsuꞌhui ꞌin ñi nu 
ljyaan loꞌo chaꞌ cuiyaꞌ ꞌin Ñi Xꞌnan na—.

Ntsuꞌhui chaꞌ jlyo laa ꞌin neꞌ judio

24  1 Xa mdoꞌo Jesús niꞌ lyaa canꞌ, yu taꞌa ndaꞌan ñi mdiyaa yu cuiꞌ 
la seꞌen ndon ñi, loꞌ nguloꞌo yu ꞌin ñi tsala ñaꞌan tlyu nguiaaꞌ 

laa canꞌ. 2  Mxcuen ñi ꞌin yu: ¡Naꞌan um tsala ñaꞌan nguiaaꞌ na! Nu chaꞌ ñi 
cunen loꞌo um, ntsuꞌhui chaꞌ cuten na re, ñi xca quee loꞌ a quinu scua ꞌa 
na chonꞌ taꞌa na.

Xa nu tsatii chendyu
3 Lja nducua ñi loo quiꞌya Olivo canꞌ, sca cunta mdiyaa yu taꞌa ndaꞌan ñi 

cuiꞌ la seꞌen nducua ñi, loꞌ juin yu: Quitsaꞌ um ꞌin hua chaꞌ ñi xaa tsatoꞌo 
chaꞌ re, loꞌ ñi lyijyi chaꞌ ca chcanꞌ loo xa quiaan um uta xa tsatii chendyu 
re. 4 Mxcuen Jesús ꞌin yu: Xñi um cunta siꞌyana a tucui nu cuñilyiꞌo ꞌin 

um. 5 Siꞌyana quiꞌan ꞌa nu caan, loꞌ cuꞌni ꞌin siꞌyana ljyaan loꞌo chaꞌ cuiyaꞌ 
ꞌñan, loꞌ chcuiꞌ: Nanꞌ lcan Cristo. Quiꞌan ꞌa nten cuñilyiꞌo canꞌ. 6 A cunta 
cunan um chaꞌ siꞌyana cuaꞌ nguiꞌni neꞌ cusuun seꞌen tijyoꞌ loꞌo seꞌen cuiꞌ ti, 
una a suꞌhua um chaꞌ nduhue tiꞌ tiquee um siꞌyana nchgaa chaꞌ re ntsuꞌhui 
chaꞌ ca na, una siꞌi canꞌ chaꞌ cuaꞌ tsatii chendyu re. 7 Ntsuꞌhui chaꞌ xuun 
quichen tnu loꞌo taꞌa quichen tnu na, loꞌ sca chcui chendyu tyiꞌin suun neꞌ. 
A cunta scasca seꞌen ntsuꞌhui chaꞌ quiꞌya bjuꞌñan loꞌo quicha, loꞌ ntsuꞌhui 
chaꞌ quiñan lyee yaꞌ. 8  Nchgaa chaꞌ re lca nu tiꞌi nu tca tyisnan. 9 Xacanꞌ tyaa 
neꞌ ꞌin um seꞌen tyijyin um nu tiꞌi, loꞌ cujui neꞌ ꞌin um, loꞌ chcua tyiꞌiin tsoꞌ 
ntsuꞌhui chaꞌ xcuan tloo neꞌ ꞌin um siꞌya chaꞌ ꞌñan. 10 Quiꞌan ꞌa nten tyiꞌo tsoꞌ 
neꞌ siiꞌ Ndiose, scasca neꞌ tnanꞌ taꞌa neꞌ, a cunta xcuan tloo taꞌa neꞌ. 11 Quiꞌan 
ꞌa nu cuiñi chcuiꞌ siꞌyana Ndiose nxiycuiꞌ ꞌin, loꞌ tsacua quiꞌan nu cuñilyiꞌo 
canꞌ. 12  Loꞌ siꞌyana lyee ꞌa cuaꞌ yton quiꞌya, nguiaa ndiyatii chaꞌ tsuꞌhue nu 
ntsuꞌhui tiquee neꞌ scasca neꞌ. 13 Una nu tla ndon hasta yaꞌ tsatii chaꞌ nu 
nchca loo chendyu re, canꞌ nu tyiꞌo laa. 14 Una chaꞌ tsuꞌhue ꞌin Ndiose caja 
nu chcuiꞌ ꞌin na sca chcui chendyu, ñaꞌan ca siꞌyana ca cuiyaꞌ tiꞌ neꞌ chaꞌ 
re, xacanꞌ tsatii chaꞌ nu nchca loo chendyu re. 15 Canꞌ chaꞌ xa ñaꞌan um 
cuaꞌ nchca —chaꞌ ngunanꞌ seꞌen nꞌni tnu neꞌ ꞌin Ndiose—, tsañaꞌan chaꞌ 
nu mxiycuiꞌ Ndiose ꞌin Daniel (canꞌ chaꞌ quiꞌya um cunta, ꞌun nu nchcuiꞌ 
quityi re). 16 Xacanꞌ nu ndiꞌin seꞌen lca Judea, xnan yuꞌhui canꞌ nde loo 
quiꞌya. 17 Nu nguilyu nde que naꞌan ꞌin, a bla ꞌa quiꞌya canꞌ lyoo na ndiꞌin 
ñaꞌan ꞌin. 18  Cuañaꞌan nu nguiꞌni tñan niꞌ quixinꞌ, a bla ꞌa ꞌin canꞌ tiꞌ quia 
ꞌya steꞌ. 19 Una ꞌtnan ca neꞌ cunaꞌan nu cuaꞌ xcañaꞌan nxiton, loꞌo nu cuneꞌ 
sñeꞌ. 20 Canꞌ chaꞌ jñan um ꞌin Ndiose siꞌyana a tsatoꞌo chaꞌ re tsaan nu tlyaꞌ, 
uta tsaan nu nxitñanꞌ na, 21 siꞌyana ntsuꞌhui chaꞌ caan —scasca nu tiꞌi tnu 
nu a nchca siyaꞌ tsatoꞌo tiꞌ xa mtñan Ndiose chendyu, ñi a ntsuꞌhui ꞌa chaꞌ 
tiꞌ caan la na—. 22  Chaꞌ Ndiose a siꞌyu coꞌ ñi chaꞌ re, a tucui nu tyiꞌo laa, 
una siꞌya nten nu cuaꞌ mdoꞌo hui ꞌin ñi, canꞌ chaꞌ siꞌyu coꞌ ñi chaꞌ re. 23 Chaꞌ 
ndeꞌen nu ljuin loꞌo um: Ñaꞌan jan ñi, nde ndon Cristo, uta chaꞌ ljuin: La cua 
ndon ñi. A tsa quiꞌan tiꞌ um ꞌin canꞌ. 24 Siꞌyana ntsuꞌhui chaꞌ caan scasca nu 
cuiñi loꞌ ljuin siꞌyana lca Cristo, a cunta chcuiꞌ siꞌyana Ndiose nxiycuiꞌ ꞌin, 
loꞌ cuꞌni canꞌ scasca chaꞌ nu tnu seꞌen nu cuhue tiꞌ nten ꞌin, loꞌ hasta loꞌo 
nu cuaꞌ ngulohui Ndiose ꞌin cuñilyiꞌo, chaꞌ cua na tca ꞌin. 25 Cuaꞌ msuꞌhua 
tiyaan ꞌin um loꞌo chaꞌ re. 26 Canꞌ chaꞌ, chaꞌ ntsuꞌhui nu ljuin loꞌo um: Ñaꞌan 
jan ñi, la seꞌen ngutyi cua nguilyu ñi, a tsaa um. Uta ljuin: Nde ñaꞌan cua 
nducua. A tsa quiꞌan tiꞌ um. 27 Tsañaꞌan nchca tiꞌ xa ndyuhui niꞌ cuaan, loꞌ 
nxtyi xaa scasca tsoꞌ, cuañaꞌan ca chcanꞌ quiaan Yu Quiꞌyu nu Mdoꞌo nde niꞌ 
Cuaan tiyaa xaa. 28  Seꞌen xtyi nu ngujui, canꞌ ntsuꞌhui chaꞌ quioꞌ tiꞌin laxo.

Xa quiaan Cristo xiyaꞌ
29 Cuiꞌ ñaꞌan lcaa xa cuaꞌ mdijin nchgaa nu tiꞌi canꞌ, —ntsuꞌhui chaꞌ 

quiꞌya tla loo cucha, ñi cooꞌ loꞌ a tyuꞌhui ꞌa xaa ꞌin na, cuii nu nducua niꞌ 

cuaan ntsuꞌhui chaꞌ quilo na, loꞌ ñaꞌaan niꞌ cuaan ntsuꞌhui chaꞌ quiñan 
tucui na—. 30 Xacanꞌ ca chcanꞌ loo Yu Quiꞌyu nu Mdoꞌo nde niꞌ Cuaan. —
Nchgaa nten chendyu quiꞌya tuꞌhua tiquee neꞌ—, loꞌ ñaꞌan tloo neꞌ ꞌin —Yu 
Quiꞌyu nu Mdoꞌo nde niꞌ Cuaan quiaan ñi niꞌ ndlaa— loꞌo sca chaꞌ cuiyaꞌ 
nu tlyu, loꞌo sca xaa tsuꞌhue ñaꞌan. 31 Xacanꞌ tyiꞌo ne sca cuhuii, cuiꞌ ñaꞌan 
lcaa caꞌan tñan ñi angujle ꞌin ñi, nu tsa xoꞌ ꞌin nchgaa nu cuaꞌ mdoꞌo hui 
ꞌin ñi taꞌa jacua nscan chendyu. 32  Xñi um cunta ñaꞌan nguiaa chaꞌ ꞌin sca 
yca higo: Xa ñaꞌan um cuaꞌ tyisnan chcua lcaꞌ cojoꞌ na, cuaꞌ jlyo tiꞌ um 
siꞌyana cuaꞌ nchcui cuiiꞌ chaꞌ quila quioo. 33  Cuiꞌ cuañaꞌan xa ñaꞌan um cuaꞌ 
nchca nchgaa chaꞌ re, ca jlyo tiꞌ um siꞌyana cuaꞌ nchcui cuiiꞌ chaꞌ quiaan 
ñi. 34 Nu chaꞌ ñi cunen loꞌo um, tiꞌ ndiꞌin ta nten re xa tsatoꞌo nchgaa chaꞌ 
re. 35 Niꞌ cuaan loꞌo chendyu re, a la ꞌa quine cueen na tiyaa xaa, una chaꞌ 
nu nchcuinꞌ loꞌo um, tsala xaa quinu scua na. 36 A tucui nu jlyo tiꞌ ñi tsaan 
loꞌ ñi braa tsatoꞌo chaꞌ re, ñi angujle nu ndiꞌin niꞌ cuaan, cuiꞌ ca nu scati 
Stin jlyo tiꞌ ñi chaꞌ re. 37 Tsañaꞌan yatoꞌo xa mdiꞌin yu Noé, cuañaꞌan tsatoꞌo 
xa quiaan Yu Quiꞌyu nu Mdoꞌo nde niꞌ Cuaan. 38  Xa tiꞌ lyijyi caan quio tnu 
canꞌ, nchcu neꞌ, ndyiꞌyo neꞌ, ndyija cuilyiꞌo neꞌ, loꞌ ndaa neꞌ chaꞌ cuilyiꞌo ꞌin 
taꞌa nten neꞌ, tsayaꞌ mdiyaa tsaan yten yu Noé niꞌ yca naꞌan canꞌ. 39 Nguꞌya 
neꞌ cunta chaꞌ canꞌ la cuaꞌ mdyisnan quio tnu loꞌ ngujlyo na ꞌin neꞌ nchgaa 
neꞌ, cuañaꞌan tsatoꞌo xa quiaan Yu Quiꞌyu nu Mdoꞌo nde niꞌ Cuaan. 40 Tucua 
yu nguiꞌni tñan niꞌ quixinꞌ, sca canꞌ quia loꞌo ñi ꞌin, loꞌ xca canꞌ quinu ton. 
41 Tucua neꞌ cunaꞌan ndiyo, sca canꞌ quia loꞌo ñi ꞌin, loꞌ xca canꞌ quinu ton. 
42  Canꞌ chaꞌ tyiꞌin tiyaa um, siꞌyana a jlyo tiꞌ um ñi braa quiaan Ñi nu lca 
Xꞌnan um. 43 Una ca jlyo tiꞌ um chaꞌ re: Chaꞌ cua na ca jlyo tiꞌ xꞌnan naꞌan 
ñi braa caan yu cunan, cuaꞌ lca ndon tiyaa canꞌ, loꞌ a cuiꞌya yu na nu ndiꞌin 
ꞌin. 44 Cuañaꞌan ꞌun, tyiꞌin tiyaa um, siꞌyana Yu Quiꞌyu nu Mdoꞌo nde niꞌ 
Cuaan ntsuꞌhui chaꞌ quiaan ñi lja nu a sca chaꞌ ntsuꞌhui tiquee um. 45 ¿Ti 
nu lca nguso nu ñi ndiꞌin chaꞌ ꞌin loꞌ tiyaa? Ta siꞌi cuiꞌ yu nguso nu mxnu 
xꞌnan cunta ꞌin loꞌo nchgaa loo tñan, siꞌyana tyiꞌin tiyaa yu loꞌ taa yu na nu 
cunajoꞌo ꞌin nu ndiꞌin naꞌan canꞌ. 46 Tsuꞌhue ca xuꞌhue yu nguso canꞌ, chaꞌ 
cuañaꞌan nguiꞌni yu xa quila xꞌnan yu. 47 Nu chaꞌ ñi cunen loꞌo um, xꞌnan 
nguso canꞌ xnu cunta ꞌin yu loꞌo nchgaa la ñaꞌan tñan canꞌ. 48  Una yu nguso 
canꞌ, chaꞌ lca yu sca nu nducunꞌ loꞌ tyisnan tyiꞌan chaꞌ tiquee yu, loꞌ ljuin 
yu: Ñi xꞌnan a quila ñi cuiꞌ xaa, 49 loꞌ tyisnan jyiꞌin yu ꞌin nchgaa la ñaꞌan 
yu nguso canꞌ, loꞌ tyiꞌan yu loꞌo yu cuꞌhui, 50 loꞌ chaꞌ quila xꞌnan yu sca 
tsaan nu a nta yu ꞌin, lja nu a sca chaꞌ ntsuꞌhui tiꞌ yu, 51 tsaloo ti xitijin canꞌ 
ꞌin yu nu tiꞌi, loꞌ suꞌhua ꞌin yu sca seꞌen ti loꞌo nu cuiñi, canꞌ xtyi ynan yu 
loo nu lyee tyijyin yu nu tiꞌi.

Chaꞌ ꞌin tsa tii ngüiꞌ tsa suhue ti

25  1 Tsañaꞌan ndlo Ndiose tñan, nguiaa chaꞌ ꞌin na ñaꞌan ndiꞌin chaꞌ 
ꞌin tsa tii ngüiꞌ tsa suhue ti, nu taꞌa nguiaa ꞌin xen nu chcuan 

cunta ꞌin cuilyiꞌo, loꞌ yaaꞌ neꞌ nducua quiiꞌ nu nduꞌhui xaa ꞌin neꞌ. 2  Tsa 
caꞌyu neꞌ canꞌ tiyaa neꞌ, loꞌ cha caꞌyu neꞌ tinto neꞌ. 3  Nu tinto canꞌ msñi 
seꞌen ndiquin quiiꞌ canꞌ ꞌin, una a lyiꞌya xca ta ceite nu tiꞌ tiquin la. 
4 Una neꞌ nu tiyaa canꞌ, msñi neꞌ seꞌen ndiquin quiiꞌ canꞌ ꞌin neꞌ tsatlyu 
loꞌo xca teꞌen ceite. 5 Yu nu ndyijyi cuilyiꞌo canꞌ a mdiyaan yu cuiꞌ xaa, 
loꞌ mdyisnan yaan sla ngüiꞌ canꞌ, loꞌ yjaꞌ ngüiꞌ. 6  Xa mdiyaa tluꞌhue tla 
mdyisnan ycuiꞌ cueen nten canꞌ loꞌ nchcuiꞌ neꞌ: Nde cuaꞌ ljyaan yu nu 
ndyija cuilyiꞌo canꞌ, yaa um loꞌ tsa tucua um ꞌin. 7 Xacanꞌ mdyiꞌo sla ngüiꞌ, 
loꞌ mdyisnan mꞌni chuꞌhue ngüiꞌ seꞌen ndiquin quiiꞌ canꞌ ꞌin ngüiꞌ. 8  Nu 
tinto canꞌ juin ꞌin nu tiyaa canꞌ: Tyaa um tsachinꞌ ceite ꞌin hua siꞌyana a 
xlyaa na re xñi quiiꞌ ꞌin na. 9 Una ngüiꞌ nu tiyaa canꞌ mxcuen: Tsuꞌhue lati 
tsa siꞌi um ceite nu cunajoꞌo ꞌin um, siꞌyana a sca na tsa lyijyi na ꞌin na. 
10 Lja mdoꞌo neꞌ nguia siꞌi neꞌ ceite canꞌ, mdiyaan yu nu ndyija cuilyiꞌo 
canꞌ, loꞌ ngüiꞌ nu cuaꞌ ndon tiyaa canꞌ tsatlyu yten ñaꞌan loꞌo yu nu ndyija 
cuilyiꞌo canꞌ, xacanꞌ mchcun tunaꞌan canꞌ. 11 Chonꞌ ndeꞌen canꞌ nguila cha 
caꞌyu ngüiꞌ canꞌ, loꞌ nchcuiꞌ ngüiꞌ: ¡Ñi Xꞌnan hua, Ñi Xꞌnan hua, xla um 
tunaꞌan re loꞌ sten hua! 12  Una mxcuen ñi ꞌin neꞌ: Nu chaꞌ ñi cunen loꞌo 
um, a ndyuꞌhui lyoon ꞌin um. 13  Canꞌ chaꞌ tyiꞌin tiyaa um, siꞌyana a jlyo tiꞌ 
um ñi tsaan loꞌ ñi braa caan Yu Quiꞌyu nu Mdoꞌo nde niꞌ Cuaan.

Chaꞌ ꞌin yu nu mchcuan cunta tñi
14 Tsañaꞌan ndlo Ndiose tñan, nguiaa chaꞌ ꞌin na ñaꞌan ndiꞌin chaꞌ ꞌin 

sca yu cuaꞌ tsaa sca seꞌen tijyoꞌ, loꞌ msiꞌya yu nguso ꞌin yu siꞌyana xnu yu 
cunta tñan canꞌ ꞌin. 15 Mdyaa yu cunta ꞌin sca yu nguso canꞌ caꞌyu millon 
tñi, loꞌ xca canꞌ mchcuan cunta tucua millon, xca canꞌ mchcuan cunta 
sca millon, cunda scaa yu cuaꞌ ñaꞌaan cunta tiꞌ yu loꞌo tñi. Xacanꞌ mdoꞌo 
xꞌnan tñan canꞌ, nguiaa sca seꞌen tijyoꞌ. 16  Yu nu mchcuan caꞌyu millon 
canꞌ, mꞌni yu jyinsya loꞌ mꞌni yu canan cha caꞌyu millon tñi. 17 Ticuiꞌ 
cuañaꞌan mꞌni yu nu mchcuan cunta tucua millon canꞌ, mꞌni yu canan 
chcua millon loꞌo na. 18  Una yu nu mchcuan sca millon canꞌ, yatoꞌo mjñi 
yu sca tuyuu loꞌ msuꞌhua cutsiꞌ yu tñi nu mdaa xꞌnan yu. 19 La cuaꞌ sꞌni 
canꞌ nguila xꞌnan nguso canꞌ, mdyisnan mjñan cunta ꞌin yu nguso canꞌ. 
20 Mdiyaa yu nu msñi caꞌyu millon canꞌ, loꞌo cha caꞌyu millon lyiꞌya yu, 
loꞌ juin yu: Ñi xꞌnan hua, nde tyaan caꞌyu millon nu mxnu um cunta ꞌñan, 
a cunta nde cha caꞌyu millon nu mꞌnin canan loꞌo na. 21 Xacanꞌ juin xꞌnan 
yu: Tsuꞌhue ꞌa ñaꞌan nu mꞌni, nuꞌhuin lca sca nguso nu tsuꞌhue loꞌ ñi ndiꞌin 
chaꞌ ꞌin. Loꞌo tsachinꞌ cunta nu nguinu yaaꞌ mdoꞌo ñi chaꞌ ꞌin, cuaꞌ ñii 
quiꞌan la cunta tyaan ꞌin, loꞌ tsatlyu ca tsuꞌhue chuꞌhui tiquee loꞌo ñi nu 
lca xꞌnan. 22  Xacanꞌ mdiyaa yu nu msñi tucua millon canꞌ, loꞌ juin yu: Ñi 
xꞌnan hua, nde tyaan tucua millon nu mxnu um cunta ꞌñan, a cunta nde 
chcua millon nu mꞌnin canan loꞌo na. 23  Juin xꞌnan yu loꞌo yu: Tsuꞌhue 
ꞌa ñaꞌan nu mꞌni, nuꞌhuin lca sca nguso nu tsuꞌhue loꞌ ñi ndiꞌin chaꞌ ꞌin. 

  MATEO 25

El Nuevo Testamento en Chatino de Nopala de Mexico; versión para la web, © 2014, David Neil Nellis



54

Loꞌo tsachinꞌ cunta nu nguinu yaaꞌ mdoꞌo ñi chaꞌ ꞌin, cuaꞌ ñii quiꞌan la 
cunta tyaan ꞌin, loꞌ tsatlyu ca tsuꞌhue chuꞌhui tiquee loꞌo ñi nu lca xꞌnan. 
24 Xacanꞌ mdiyaa yu nu msñi sca millon canꞌ, loꞌ juin yu: Ñi xꞌnan hua, 
jlyo tinꞌ siꞌyana ꞌun lca um sca nu tla chaꞌ ꞌin, loꞌ nxoꞌ um na nu a ntya 
um, loꞌ nxoꞌ um tñan ꞌin xca tucui, 25 loꞌ siꞌyana ytsen culyijyin tñi re ꞌin 
um, canꞌ chaꞌ msuꞌhuan cutsinꞌ ꞌin na tuyuu, una nde tyaan na ꞌin um. 
26  Mxcuen xꞌnan yu ꞌin yu: Nuꞌhuin lca sca nguso nu nducunꞌ loꞌ ndaja, 
cuaꞌ jlyo tiꞌ siꞌyana nxonꞌ na nu a ntyan, loꞌ nxonꞌ tñan ꞌin xca tucui. 
27 Chaꞌ cua na mdaa um tñi ꞌñan mjñiꞌ xca tucui, loꞌ xa xitucuin chcuan 
ꞌin na loꞌo sñeꞌ na. 28  Chcuan um tñi cua ꞌin yu, loꞌ tyaa um ꞌin na ꞌin yu 
nu cuaꞌ ndiꞌin tii millon ꞌin. 29 Siꞌyana nu cuaꞌ jui chaꞌ tsuꞌhue ꞌin, nde caja 
nu taa la na ꞌin loꞌ ca quiꞌan la na ꞌin, una nu a jui chaꞌ tsuꞌhue ꞌin, hasta 
loꞌo tsachinꞌ na nu cuaꞌ ndiꞌin ꞌin, caja nu chcuan lyijyi ꞌin na. 30 Yu nguso 
nu a ncua tñan re, lyoo um ꞌin yu nde lyiyaꞌ seꞌen tla yta cua, canꞌ xtyi 
ynan yu loo nu lyee tyijyin yu nu tiꞌi.

Xa ca xñan bsya ꞌin nten chendyu
31 Xa nu tyiꞌo Yu Quiꞌyu nu Mdoꞌo nde niꞌ Cuaan loo xaa ꞌin ñi, loꞌ 

tsatlyu caan ñi loꞌo nchgaa angujle ꞌin ñi, xacanꞌ sten tucua ñi seꞌen 
ntsuꞌhui chaꞌ culo ñi tñan loo xaa ꞌin ñi, 32  ñaꞌaan sca chcui chendyu quioꞌ 
tiꞌin tloo ñi, loꞌ culohui ñi ꞌin cunda scaa ta, tsañaꞌan nꞌni yu nu naꞌan 
seen slyaꞌ xa ndlohui yu ꞌin ꞌin lja chiu. 33  Xoꞌ tiꞌin ñi slyaꞌ canꞌ tsoꞌ cueen 
ꞌin ñi, loꞌ chiu canꞌ quioꞌ tiꞌin tsoꞌ ca ꞌin ñi. 34 Xacanꞌ chcuiꞌ ñi nu lca Ree 
canꞌ loꞌo nu ndiꞌin tsoꞌ cueen ꞌin ñi: Quiaan um, ꞌun nu cuaꞌ ndaꞌan loꞌo 
chaꞌ tsuꞌhue nu mdaa Stin, chcuan um cunta seꞌen ndlo ñi tñan, cuiꞌ chaꞌ 
nu cuaꞌ mdiꞌin tyaa ñi tiꞌ xa mtñan ñi chendyu re, loꞌ cuaꞌ ñi quiꞌni caꞌan 
na ꞌin um. 35 Siꞌyana xa nguteꞌ tinꞌ mdaa um na ycun, xa ngutyi tinꞌ mdaa 
um tyiꞌa yiꞌon, xa ncuan sca yu ndaꞌan ti mdaa um seꞌen nguinun. 36  A 
cunta ya lyijyi stenꞌ mdaa um teꞌ yconꞌ, xa ncua tiꞌin ꞌun mꞌni cunta um 
ꞌñan, yuꞌhuin naꞌan chcuan loꞌ ya naꞌan um seꞌen ntsuꞌhuin. 37 Xacanꞌ 
xcuen jun nu mdoꞌo hui ꞌin ñi: ¿Ñi Xꞌnan hua, ñi xaa nguteꞌ tiꞌ um loꞌ 
mdaa hua na ycu um, ñi xaa ngutyi tiꞌ um loꞌ mdaa hua tyiꞌa yiꞌo um? 
38  ¿Ñi xaa ncuan xuꞌhue hua ꞌin um xa ncua um sca nu ndaꞌan ti, uta 
ya lyijyi steꞌ um loꞌ mdaa hua teꞌ ycoꞌ um? 39 ¿Ñi xaa ncua tiꞌi um, uta 
yuꞌhui um naꞌan chcuan loꞌ mꞌni cunta hua ꞌin um? 40 Loꞌ xcuen ñi nu 
lca Ree canꞌ: Nu chaꞌ ñi cunen loꞌo um, nchgaa yaꞌ mꞌni um chaꞌ tsuꞌhue 
loꞌo taꞌan nu ndon re, siyaꞌ nu chinꞌ la chaꞌ ꞌin, mꞌnin cunta siꞌyana loꞌon 
nanꞌ mꞌni um ꞌin na. 41 Xacanꞌ chcuiꞌ ñi loꞌo nu ndiꞌin tsoꞌ ca ꞌin ñi: Tyiꞌo 
tsoꞌ um siinꞌ, ꞌun nu nducua yuhueꞌ chonꞌ loꞌ tsaa um loo quiiꞌ tsala xaa, 
seꞌen nu cuaꞌ ncua tsuꞌhue tsaa laxaꞌan tsatlyu loꞌo angujle ꞌin. 42  Siꞌyana 
nguteꞌ tinꞌ loꞌ a mdaa um na cun, ngutyi tinꞌ loꞌ a mdaa um tyiꞌa coꞌon. 
43  Xa ncuan sca nu ndaꞌan ti, a mdaa um seꞌen quinun, ya lyijyi stenꞌ loꞌ 

a mdaa um teꞌ conꞌ, ncua tiꞌin, a cunta yuꞌhuin naꞌan chcuan loꞌ a mꞌni 
cunta um ꞌñan. 44 Ticuiꞌ cuañaꞌan xcuen neꞌ canꞌ ꞌin ñi: Ñi Xꞌnan hua, ¿ñi 
xaa naꞌan hua siꞌyana nguteꞌ tiꞌ um, uta ngutyi tiꞌ um, loꞌ ñi xaa ncua um 
sca nu ndaꞌan ti, uta ya lyijyi steꞌ um, loꞌ ta ncua tiꞌi um uta yaa um naꞌan 
chcuan, loꞌ a mꞌni cunta hua ꞌin um? 45 Xacanꞌ xcuen ñi ꞌin neꞌ: Nu chaꞌ 
ñi cunen loꞌo um, loo nu a mꞌni um chaꞌ tsuꞌhue re loꞌo taꞌan nu ndon re, 
siyaꞌ chinꞌ la chaꞌ ꞌin, mꞌnin cunta siꞌyana ꞌñan mscuan tloo um. 46  Canꞌ nu 
tsaa loo quiiꞌ tsala xaa, una jun nu cuaꞌ ncuan xuꞌhue ꞌñan, quiꞌni caꞌan 
ꞌin canꞌ chendyu nu a tsatii ꞌa.

Ngunan neꞌ ñaꞌan nu quinu Jesús

26  1 Xa mdyi ycuiꞌ Jesús nchgaa chaꞌ re, juin ñi loꞌo yu taꞌa ndaꞌan 
ñi: 2  Cuaꞌ jlyo tiꞌ um siꞌyana niꞌ chcua ti tsaan cuaꞌ ca taꞌa pascua, 

loꞌ Yu Quiꞌyu nu Mdoꞌo nde niꞌ Cuaan tyaa neꞌ ꞌin ñi, loꞌ jyiꞌin caꞌan neꞌ ꞌin 
ñi loo cusi. 3  Lja xacanꞌ yu nu ndlo tñan niꞌ lyaa loꞌo neꞌ escriba, tsatlyu 
loꞌo quiꞌyu cula nguioꞌ tiꞌin neꞌ tunaꞌan lyiyaꞌ seꞌen ndiꞌin yu Caifás, 
yu nu ndlo ca tñan niꞌ lyaa ꞌin neꞌ, 4 mꞌni cuiyaꞌ neꞌ chaꞌ ñaꞌan ntsuꞌhui 
chaꞌ quinu Jesús loꞌo chaꞌ cuiñi ꞌin neꞌ, loꞌ cujui neꞌ ꞌin ñi. 5 Loꞌ ndeñaꞌan 
nchcuiꞌ neꞌ: Una siꞌi lja taꞌa re, siꞌyana a nchca tiꞌ na quilo tiꞌin nten 
quichen re.

Xa mslo tucua neꞌ tyiꞌa xityiꞌi que Jesús
6 Jesús ndiꞌin ñi quichen Betania, naꞌan ꞌin Simón nu ncua tiꞌi loꞌo quitsoꞌ 

la, 7 lja xacanꞌ mdiyaa sca neꞌ cunaꞌan seꞌen nducua ñi tuꞌhua msa, lyiꞌya 
neꞌ sca teꞌen tyiꞌa xityiꞌi nu quiꞌan nchca, loꞌ mslo tucua neꞌ ꞌin na que ñi. 
8  Xa naꞌan yu taꞌa ndaꞌan ñi chaꞌ canꞌ, msinꞌ tiꞌ yu loꞌ nchcuiꞌ yu: ¿Ñi chaꞌ 
mslo luꞌun neꞌ tyiꞌa xityiꞌi re? 9 Tsuꞌhue lati chaꞌ cua na ncua quiyaꞌ na, caja 
tñi loꞌo na loꞌ quitsa na ꞌin nu tiꞌi ñaꞌan chendyu ꞌin. 10 Nguꞌya Jesús cunta 
chaꞌ nchcuiꞌ yu, loꞌ juin ñi: ¿Ñi chaꞌ nducui ndijin um loꞌo chaꞌ nu nguiꞌni 
neꞌ cunaꞌan re? Sca nu tsuꞌhue nguiꞌni neꞌ loꞌon. 11 Nu tiꞌi ñaꞌan chendyu 
ꞌin, nchgaa xaa ndiꞌin canꞌ loꞌo um, una nanꞌ siꞌi tsala xaa ñaꞌan tloo um 
ꞌñan. 12  Tsañaꞌan mslo tucua neꞌ tyiꞌa xityiꞌi ꞌñan, cuaꞌ mxitucua loo neꞌ 
chaꞌ ꞌin neꞌ xa nu quitsinꞌ. 13 Nu chaꞌ ñi cunen loꞌo um, ñaꞌan tucui ti nu 
tyiꞌan ycuiꞌ chaꞌ tsuꞌhue re ꞌñan sca chcui chendyu, loꞌo chaꞌ ꞌin neꞌ cunaꞌan 
re chcuiꞌ canꞌ, loꞌ ca jlyo tiꞌ nten tsañaꞌan nu mꞌni neꞌ re.

Ycuiꞌ yu Juda siꞌyana tyaa yu ꞌin Jesús
14 Xacanꞌ sca yu nu nchca tichcua canꞌ, yu nu naan Juda Iscariote, yaa 

yu seꞌen ndiꞌin yu nu ndlo ca tñan niꞌ lyaa, 15 loꞌ juin yu ꞌin neꞌ: ¿Tsala taa 
um ꞌñan, loꞌ nanꞌ tyaan ꞌin Jesús tuyaaꞌ um? —Xacanꞌ ncua neꞌ cla tyii tñi 
plata mdaa neꞌ ꞌin yu—. 16  Tiꞌ xacanꞌ ngunan yu ñaꞌan nu tyaa yu ꞌin ñi 
tuyaaꞌ neꞌ canꞌ.

Xa ycu siin Jesús loꞌo yu taꞌa mdaꞌan ñi
17 Culoo tsaan nu nchca taꞌa, xa nchcu neꞌ jaslya nu a yuꞌhui suun ꞌin, 

yu taꞌa ndaꞌan ñi mdiyaa yu cuiꞌ la tloo ñi, loꞌ juin yu: ¿La ta nchca tiꞌ um 
tsa yꞌni chuꞌhue hua na nu cu siin na taꞌa pascua re? 18  Juin ñi ꞌin yu: Yaa 
um loo quichen cua, loꞌ ndeñaꞌan chcuiꞌ um loꞌo sca yu nu cuaꞌ ndon tiyaa 
canꞌ: Ñi nu lca Bstro ꞌin na juin ñi siꞌyana cuaꞌ nchcui cuiiꞌ chaꞌ ꞌin ñi. 
Ñaꞌan ꞌin um ntsuꞌhui chaꞌ cu siin ñi loꞌo yu taꞌa ndaꞌan ñi taꞌa pascua re. 
19 Yu taꞌa ndaꞌan ñi mducua yu tñan ñaꞌan nu juin Jesús, loꞌ mꞌni chuꞌhue 
yu na nu cu siin jun taꞌa pascua canꞌ. 20 Xa nguꞌya tla canꞌ yten tucua ñi 
loꞌo taꞌa tichcua yu taꞌa ndaꞌan ñi, 21 loꞌ lja nchcu siin jun mdyisnan ycuiꞌ 
ñi: Nu chaꞌ ñi cunen loꞌo um, sca um nu taꞌa nducua na re ntsuꞌhui chaꞌ 
tyaa um ꞌñan. 22  Lyee nguluꞌun tiꞌ yu, loꞌ cunda scaa yu juin yu ꞌin ñi: Ñi 
Xꞌnan hua, ¿ta xtyi tiꞌ nanꞌ lcan? 23  Mxcuen ñi ꞌin yu: Cuiꞌ yu nu cuchaꞌ 
jaslya ꞌin sca niꞌ quiꞌnan ti loꞌon, canꞌ nu ntsuꞌhui chaꞌ tyaa ꞌñan. 24 Nu 
chaꞌ ñi siꞌyana Yu Quiꞌyu nu Mdoꞌo nde niꞌ Cuaan, ntsuꞌhui chaꞌ tyijyin 
ñi ñaꞌan chaꞌ nu cuaꞌ nguaꞌan scua loo quityi ꞌin Ndiose. ¡Una ꞌtnan ca yu 
nu ntsuꞌhui chaꞌ tyaa ꞌin Yu Quiꞌyu nu Mdoꞌo nde niꞌ Cuaan! Tiꞌ tsuꞌhue 
lati chaꞌ cua na a mdiyaan yu chendyu. 25 Xacanꞌ juin yu Juda, cuiꞌ yu nu 
ntsuꞌhui chaꞌ tyaa ꞌin ñi: ꞌUn ñi nu lca Bstro, ¿ta xtyi tiꞌ nanꞌ? Mxcuen ñi 
ꞌin yu: Cuiꞌ ñaꞌan nu nchcuiꞌ cua. 26  Lja nchcu siin jun canꞌ msñi Jesús sca 
jaslya, mdyaa ñi xuꞌhue ꞌin Ndiose, msuꞌhue ñi ꞌin na loꞌ mdaa ñi ꞌin na ꞌin 
yu taꞌa ndaꞌan ñi, loꞌ juin ñi: Xñi um loꞌ ca xuꞌhue um ꞌin na, nde nu lca 
cunanꞌ nanꞌ. 27 Xacanꞌ msñi ñi seꞌen ntsuꞌhui vino canꞌ. Xa cuaꞌ mdyaa ñi 
xuꞌhue ꞌin Ndiose mdaa ñi ꞌin na ꞌin yu, loꞌ juin ñi: Yiꞌo um ꞌin na nchgaa 
um. 28  Nde nu lca tnen nanꞌ, loꞌ siꞌya na chca tsuꞌhue chaꞌ ꞌin nten loꞌo 
Ndiose, loꞌ ntsuꞌhui chaꞌ quilo na, siꞌyana chca quiꞌya ꞌin quiꞌan nten. 
29 Cunen loꞌo um sca chaꞌ, ñi xiyaꞌ loꞌ a coꞌon ꞌan vino lja nu tiꞌ ndiꞌin loꞌo 
um, chaꞌ siꞌi la xa coꞌo na ꞌin na seꞌen ndlo Stin tñan.

Yu Tyo ntsuꞌhui chaꞌ xcuan tloo yu ꞌin Jesús
30 Xa cuaꞌ mdyi yla jun sca jyiin ꞌin Ndiose, mdoꞌo jun nguiaa jun nde 

loo quiꞌya Olivo. 31 Xacanꞌ juin Jesús ꞌin yu: Nchgaa um ntsuꞌhui chaꞌ xnu 
ton um ꞌñan xcan tin tla re ñii, siꞌyana cuañaꞌan nguinu scua sca chaꞌ loo 
quityi ꞌin Ndiose: —Taan chaꞌ cuiyaꞌ cujui neꞌ ꞌin ñi nu naꞌan seen slyaꞌ, 
loꞌ slyaꞌ canꞌ cuaꞌ la tucueen cunaan ꞌin—. 32  Una xa cuaꞌ mdyiquiꞌon, culo 
nducua la tsaꞌan seꞌen lca Galilea que ꞌin um. 33  Yu Tyo canꞌ mxcuen yu 
ꞌin ñi: Chaꞌ nchgaa yu re xnu ton yu ꞌin um, una nanꞌ a cuꞌnin cuañaꞌan. 
34 Juin Jesús ꞌin yu: Nanꞌ cunen loꞌo, cuiꞌ tla re ñii lja nu tiꞌ lyijyi xiꞌya 
latyee, tsatoꞌo snan yaꞌ chcuiꞌ siꞌyana a ndyuꞌhui lyoo ꞌñan. 35 Una juin 
yu Tyo ꞌin ñi: A ꞌni chaꞌ siyaꞌ cajan loꞌo um, una a xcuan tloon ꞌin um. 
Scañaꞌan ti ycuiꞌ nchgaa la ñaꞌan yu taꞌa ndaꞌan ñi.

Ycuiꞌ lyiꞌo Jesús ꞌin Ndiose seꞌen lca Getsemaní
36  Xacanꞌ mdiyaa Jesús loꞌo yu taꞌa ndaꞌan ñi sca seꞌen naan Getsemaní, 

loꞌ juin ñi ꞌin yu: Nde ti chcua um lja chcuiꞌ lyiꞌon ꞌin Ndiose la cua. 
37 Mdoꞌo loꞌo ñi ꞌin yu Tyo loꞌo chcuaa sñeꞌ Zebedeo, loꞌ mdyisnan nguꞌya 
sca tuꞌhua tiquee ñi nu lyee tiꞌi ngaꞌan ꞌin ñi. 38  Xacanꞌ juin Jesús ꞌin yu: 
Luꞌun ꞌa tiꞌ cusya ꞌñan, lyiꞌya ca yaꞌ nu cuaꞌ cajan. Nde ti quinu um loꞌ a 
taa um yaꞌ quiꞌya sla um. 39 Chinꞌ ti seꞌen tiꞌ mdaꞌan ñi, loꞌ mdyiꞌya xtyinꞌ 
ñi hasta nguꞌya tiꞌin tloo ñi la lyuu, loꞌ mjñan ñi ꞌin Ndiose loꞌ juin ñi: ꞌUn 
ñi nu lca Stin, chaꞌ caja ñaꞌan nu a tijin nu tiꞌi re, una siꞌi ñaꞌan nu nchca 
tinꞌ, cuiꞌ ca nu ñaꞌan nu ꞌun nchca tiꞌ um. 40 Xacanꞌ mxitucui ñi seꞌen 
nguinu tucua yu canꞌ, nguija lyoo ñi ꞌin yu ljaꞌ yu, loꞌ juin ñi ꞌin yu Tyo: 
¿Ta xtyi tiꞌ ñi sca braa ti loꞌ a ncua chcua um ndii tiꞌ um? 41 Chcua tiyaa 
um loꞌ chcuiꞌ lyiꞌo um ꞌin Ndiose, siꞌyana a sten chaꞌ ngunanꞌ tiquee um. 
Lca tiquee um cuꞌni um sca tñan tsuꞌhue, una nu cuꞌni um ꞌin na naꞌan 
tiꞌ um. 42  Xiyaꞌ yaa ñi loꞌ ycuiꞌ lyiꞌo ñi ꞌin Ndiose nu cuaꞌ nchca tucua yaꞌ, 
loꞌ nchcuiꞌ ñi: ꞌUn ñi nu lca Stin, chaꞌ a ndyijyi ñaꞌan nu a tijin nu tiꞌi re, 
una cuꞌni tu um ñaꞌan nu nchca tiꞌ um. 43  Xacanꞌ mxitucui ñi xiyaꞌ, ticuiꞌ 
ti ñaꞌan ljaꞌ yu siꞌyana lyee tiꞌin ljyaan sla yu. 44 Mxnu tucua ñi ꞌin yu, 
loꞌ nu cuaꞌ nchca snan yaꞌ ycuiꞌ lyiꞌo ñi ꞌin Ndiose ticuiꞌ ti loo chaꞌ canꞌ. 
45 Xiyaꞌ mxitucui ñi seꞌen nducua yu taꞌa ndaꞌan ñi, loꞌ juin ñi ꞌin yu: Cajaꞌ 
lya um, xitñanꞌ um, siꞌyana cuaꞌ mdiyaa braa, Yu Quiꞌyu nu Mdoꞌo nde niꞌ 
Cuaan ntsuꞌhui chaꞌ quinu ñi tuyaaꞌ yu nducunꞌ. 46  Tyiton um loꞌ quiaa na. 
Ñaꞌan jan ñi, nde cuaꞌ ljyaan yu nu ntsuꞌhui chaꞌ tyaa ꞌñan.

Chaꞌ ꞌin Jesús xa nguinu ñi
47 Lja nchcuiꞌ ñi chaꞌ canꞌ mdiyaa yu Juda, cuiꞌ sca yu nu nchca tichcua 

canꞌ, loꞌ quiꞌan ꞌa nten mdiya loꞌo yu, ntsuꞌhui nu lyiꞌya spada, ntsuꞌhui 
nu nducua yca yaaꞌ. Mdiyaa neꞌ siꞌya chaꞌ cuiyaꞌ ꞌin yu nu ndlo ca tñan 
niꞌ lyaa tsatlyu loꞌo quiꞌyu cula. 48  Yu nu ntsuꞌhui chaꞌ tyaa ꞌin Jesús, mꞌni 
cuiyaꞌ yu chaꞌ loꞌo neꞌ ñaꞌan ntsuꞌhui chaꞌ tyaa yu ꞌin ñi, loꞌ ndeñaꞌan juin 
yu: Yu nu chcuiꞌ chanꞌ la siiꞌ scaꞌ, canꞌ nu ca lca yu. Cuiꞌ xaa xñi um ꞌin 
yu. 49 Cuiꞌ ñaꞌan lcaa mdiyaa yu seꞌen ndon Jesús, loꞌ ycuiꞌ chaꞌ yu la siiꞌ 
sca ñi loꞌ juin yu: ꞌUn ñi nu lca Bstro. 50 Loꞌ juin Jesús ꞌin yu: Migo, ¿ñi 
tñan ljyaan? Cuiꞌ xaa mdiyaa neꞌ loꞌ msñi neꞌ ꞌin Jesús. 51 Una sca yu nu 
taꞌa ndaꞌan Jesús ngulo yu spada ꞌin yu, loꞌ msiꞌyu yu nscan sca nguso ꞌin 
yu nu ndlo ca tñan niꞌ lyaa canꞌ. 52  Xacanꞌ juin Jesús ꞌin yu: Xuꞌhua seꞌen 
spada ꞌin niꞌ tyi na, siꞌyana nchgaa nu ndaꞌan loꞌo spada, ticuiꞌ loꞌo spada 
caja canꞌ. 53  ¿Ta ñan tiꞌ siꞌyana a tca jñan ꞌin Stin, loꞌ caꞌan tñan ñi tyun 
mii angujle nu ta yaaꞌ ꞌñan? 54 Una, ¿ñaꞌan ta quinu chaꞌ nu nguinu scua 
loo quityi ꞌin Ndiose, siꞌyana ꞌni chaꞌ tsatoꞌo nchgaa chaꞌ re? 55 Xacanꞌ juin 
Jesús ꞌin neꞌ: ¿Ñi chaꞌ ljyan ꞌya um ꞌñan tsañaꞌan nchca tiꞌ sca yu cunan, 

hasta loꞌo spada loꞌo yca nducua yaaꞌ um? ¿Ta siꞌi nchgaa xaa nguilyun 
loꞌo um, loꞌ ndloꞌon ꞌin nten niꞌ lyaa, ñi chaꞌ a msñi um ꞌñan xacanꞌ? 
56  Una nchgaa chaꞌ re nchca na, siꞌyana tsatoꞌo chaꞌ nu cuaꞌ nguaꞌan scua 
yu nu mxiycuiꞌ Ndiose ꞌin cuaꞌ sꞌni. Xacanꞌ nchgaa yu taꞌa ndaꞌan ñi mxnu 
ton yu ꞌin ñi xca ti ñi, loꞌ msnan yu.

Xa mꞌni cuiyaꞌ neꞌ chaꞌ ꞌin Jesús
57 Neꞌ nu msñi ꞌin Jesús ya loꞌo neꞌ ꞌin ñi tloo Caifás, yu nu ndlo ca tñan 

niꞌ lyaa, canꞌ nguioꞌ tiꞌin neꞌ escriba loꞌo quiꞌyu cula. 58  Una yu Tyo tijyoꞌ 
ti mducui nchaꞌan yu ꞌin Jesús, tsayaꞌ mdiyaa yu tunaꞌan lyiyaꞌ ꞌin yu nu 
ndlo ca tñan canꞌ. Canꞌ yten tucua yu sca seꞌen ti loꞌo yu silyiya, siꞌyana 
ñaꞌan yu ñi lyijyi ñaꞌan tsatoꞌo chaꞌ canꞌ. 59 Nchgaa yu nu ndlo tñan niꞌ 
lyaa tsatlyu loꞌo quiꞌyu cula, loꞌo nchgaa la ñaꞌan taꞌa nducua yu canꞌ, 
ngunan neꞌ ñaꞌan nu suꞌhua neꞌ quiꞌya ꞌin Jesús loꞌo chaꞌ cuiñi, ñaꞌan ca 
siꞌyana cujui neꞌ ꞌin ñi. 60 Loꞌ a sca quiꞌya nguija lyoo ꞌin ñi, siyaꞌ quiꞌan la 
nten msuꞌhua neꞌ quiꞌya chonꞌ ñi. Una chonꞌ ndeꞌen canꞌ mdiyaan chcua 
yu nu msuꞌhua quiꞌya ꞌin ñi loꞌo chaꞌ cuiñi, 61 loꞌ nchcuiꞌ yu: Yu re nchcuiꞌ 
yu siꞌyana xicuten yu laa ꞌin Ndiose nu nducua re, loꞌ tsaniꞌ snan ti tsaan 
xiton ꞌin na. 62  Xacanꞌ mdyiton yu nu ndlo ca tñan niꞌ lyaa canꞌ, loꞌ juin yu 
ꞌin ñi: ¿Ñi chaꞌ ñi sca chaꞌ loꞌ a nxcuen? ¿Ñaꞌan ta ndyiꞌo chaꞌ nu nsuꞌhua 
neꞌ re quiꞌya ꞌin? 63  Una Jesús ñi sca chaꞌ loꞌ a mxcuen ñi. Xacanꞌ juin yu 
nu ndlo ca tñan canꞌ: Tiꞌ Ndiose ñi nu loꞌo ca, quitsaꞌ ꞌin hua chaꞌ nuꞌhuin 
lca ycuiꞌ ca Cristo, Sñeꞌ Ndiose. 64 Mxcuen Jesús ꞌin yu: ꞌUn nchcuiꞌ um 
cuañaꞌan. Una cunen loꞌo um sca chaꞌ: Tiꞌ cuaꞌ ñii ñaꞌan um ꞌin —Yu 
Quiꞌyu nu Mdoꞌo nde niꞌ Cuaan nducua ñi tsoꞌ cueen ꞌin Ndiose—, cuiꞌ 
cuañaꞌan ñaꞌan um ꞌin ñi —quiaan ñi niꞌ ndlaa—. 65 Xacanꞌ yu nu ndlo 
ca tñan canꞌ hasta msta yu steꞌ yu, loꞌ juin yu: Yu re nchcuiꞌ caꞌan yu ꞌin 
Ndiose. A ꞌni ꞌa chaꞌ cunan na xca nu taa suun loꞌo na, siꞌyana cuaꞌ ngune 
ꞌin na ñaꞌan ndaja yu re ꞌin Ndiose. 66  ¿Ñaꞌan ljuin um? Nchgaa neꞌ tsatlyu 
mxcuen neꞌ: ¡Tsaloo na caja ti yu! 67 Scasca neꞌ mdyisnan msuꞌhua siyeꞌ 
neꞌ tloo ñi, ntsuꞌhui nu mycuanꞌ ꞌin ñi, loꞌ ntsuꞌhui nu mjyiꞌin yaaꞌ tloo ñi, 
68  loꞌ nchcuiꞌ neꞌ: Cristo, chcuiꞌ ñaꞌan na chaꞌ tucui ca mjyiꞌin ꞌin.

Yu Tyo mscuan tloo yu ꞌin Jesús
69 Yu Tyo tiꞌ nducua yu tunaꞌan lyiyaꞌ canꞌ, loꞌ sca neꞌ cunaꞌan nguso 

mdiya ton cuiꞌ ti seꞌen nducua yu, loꞌ juin neꞌ: Loꞌo nuꞌhuin taꞌa ndaꞌan 
Jesús nu mdoꞌo seꞌen lyiꞌya loo Galilea. 70 Una yu Tyo canꞌ ytsen yu, loꞌ 
juin yu tloo nchgaa nten canꞌ: A jlyo tinꞌ ñi chaꞌ nchcuiꞌ um. 71 Xa mdoꞌo 
ton yu tunaꞌan lyiyaꞌ, canꞌ mdoꞌo ycuiꞌ xca neꞌ cunaꞌan nguso, loꞌ nchcuiꞌ 
neꞌ: Loꞌo yu re ndaꞌan yu loꞌo Jesús Nazaret. 72  Una yu Tyo canꞌ hasta 
mꞌnin tyiꞌya yu ꞌin Ndiose, loꞌ mxcuen yu ꞌin neꞌ: A ndyuꞌhui lyoon ꞌin 
yu cua. 73  Cuiꞌ xaa ti mdiyaa xca nu juin ꞌin yu Tyo: Yu re nu chaꞌ ñi ca 

taꞌa ndaꞌan yu cua, siꞌyana tiꞌ chaꞌ nchcuiꞌ ti chcanꞌ ñaꞌan na. 74 Xacanꞌ 
mdyisnan msuꞌhua yu Tyo sca chaꞌ chonꞌ yu, loꞌ hasta mꞌni tyiꞌya yu ꞌin 
Ndiose, loꞌ juin yu: A ndyuꞌhui lyoon ꞌin yu cua. Cuiꞌ xaa canꞌ msiꞌya sca 
latyee. 75 La xacanꞌ nguia yuꞌhui tiꞌ yu Tyo chaꞌ nu ycuiꞌ Jesús loꞌo yu xa 
nu juin ñi: Tiꞌ lyijyi xiꞌya latyee, loꞌ snan yaꞌ ljuin siꞌyana a ndyuꞌhui lyoo 
ꞌñan. Xacanꞌ mdoꞌo yu nde lyiyaꞌ, nguꞌya tuꞌhua tiquee yu loꞌ ynan yu.

Ya loꞌo neꞌ ꞌin Jesús tloo yu Pilato

27  1 Nguꞌya ti xaa canꞌ, nchgaa yu nu ndlo ca tñan niꞌ lyaa tsatlyu 
loꞌo quiꞌyu cula, mꞌni cuiyaꞌ neꞌ chaꞌ ñaꞌan ntsuꞌhui chaꞌ cujui 

neꞌ ꞌin Jesús. 2  Nchcanꞌ ñi mdyaa neꞌ cunta ꞌin ñi yaaꞌ yu Pilato, nu lca 
gubierno.

Xa ngujui yu Juda
3  Yu Juda nu mdyaa ꞌin ñi, xa naꞌan yu siꞌyana cuaꞌ ncua cuiyaꞌ chaꞌ 

siꞌyana caja ñi, tiꞌi ꞌa ngaꞌan ꞌin yu. Cuiꞌ xaa nguia loꞌo yu cla tyii tñi plata 
canꞌ, loꞌ mdiyaa yu tloo yu nu ndlo ca tñan niꞌ lyaa loꞌo quiꞌyu cula canꞌ, 
4 loꞌ juin yu ꞌin neꞌ: Nanꞌ nducuin quiꞌya siꞌyana mdyaan sca nu ñi ndiꞌin 
chaꞌ ꞌin. Mxcuen neꞌ ꞌin yu: ¿Ñi chaꞌ ndyuhue tiꞌ huareꞌ chaꞌ canꞌ? Quinu 
cunta ꞌin. 5 Xacanꞌ nguun yu tñi canꞌ la niꞌ lyaa, mdoꞌo yu nguiaa yu loꞌ 
msuꞌhua yu sca canꞌ yni yu. 6  Nchgaa yu nu ndlo ca tñan niꞌ lyaa canꞌ, 
msñi yu tñi canꞌ loꞌ juin yu: A tsuꞌhue quinu tñi re niꞌ lyaa, siꞌyana cuiꞌ 
na yuꞌhui lyiyaꞌ na tne nten. 7 Xa cuaꞌ mꞌni cuiyaꞌ neꞌ chaꞌ, msiꞌi neꞌ sca 
yuu ꞌin sca nu ntñan quitonꞌ, siꞌyana canꞌ quitsiꞌ nten nu ndaꞌan ti. 8  Canꞌ 
chaꞌ hasta cuaꞌ ñii ndloꞌo naan neꞌ seꞌen canꞌ: Yuu nu yuꞌhui lyiyaꞌ loꞌo tne 
nten. 9 Cuañaꞌan mducua chaꞌ nu mxiycuiꞌ Ndiose ꞌin Jeremía xa juin yu: 
—Ta nten ꞌin neꞌ Israel, loꞌo cla tyii tñi plata msuꞌhua lyiyaꞌ neꞌ tne ñi nu 
taꞌa lati ꞌñan, tsañaꞌan cuiyaꞌ nu cuaꞌ mdiꞌin tyaa neꞌ. 10 Loꞌo tñi canꞌ msiꞌi 
neꞌ sca yuu ꞌin sca nu ntñan quitonꞌ, tsañaꞌan nu ngulo Ñi Xꞌnan na tñan 
ꞌñan—.

Ncua cuiyaꞌ chaꞌ ꞌin Jesús tloo yu Pilato
11 Loꞌ Jesús ndon ñi tloo yu Pilato, loꞌ mñichaꞌ yu ꞌin ñi: ¿Ta cuiꞌ lca 

Ree ꞌin neꞌ judio? Jesús mxcuen ñi ꞌin yu: ꞌUn nchcuiꞌ um cuañaꞌan. 12  Lja 
xacanꞌ msuꞌhua neꞌ quiꞌya ꞌin ñi, yu nu ndlo ca tñan niꞌ lyaa canꞌ loꞌo 
quiꞌyu cula, una ñi sca chaꞌ loꞌ a mxcuen ñi. 13  Xacanꞌ juin yu Pilato ꞌin 
ñi: ¿Ta na a ne ꞌin, tsala ñaꞌan nsuꞌhua neꞌ quiꞌya ꞌin? 14 Siyaꞌ cuañaꞌan, a 
mxcuen Jesús ñi sca chaꞌ, canꞌ chaꞌ nde lyee lati yuhue tiꞌ yu Pilato ꞌin ñi.

Mdyaa yu Pilato cunta siꞌyana cujui neꞌ ꞌin Jesús
15 Ndeñaꞌan ntsuꞌhui sca chaꞌ ꞌin gubierno nchgaa yjan xa nchca Pascua, 

ndlaa yu sca preso, ñaꞌan nu ti nu jñan nten quichen chaꞌ lyaa. 16  Cuiꞌ lja 

xacanꞌ ntsuꞌhui sca yu preso nu nducunꞌ lati naan Barrabás. 17 Yu Pilato 
mñichaꞌ yu ꞌin nten nu nguioꞌ tiꞌin tloo yu: ¿Ti ñaꞌan chcuaa yu re nchca 
tiꞌ um culaan, ta Barrabás, uta ꞌin Jesús nu nchcuiꞌ neꞌ lca Cristo? 18  Juin 
yu cuañaꞌan siꞌyana jlyo tiꞌ yu siꞌya chaꞌ njñan tiꞌ mdyaa neꞌ ꞌin Jesús 
tuyaaꞌ yu. 19 Lja nducua yu seꞌen nchca cuiyaꞌ chaꞌ, xa nguaꞌan tñan neꞌ 
cunaꞌan ꞌin yu sca suun ꞌin yu, loꞌ nchcuiꞌ neꞌ: A nchca chaꞌ ca taꞌa loꞌo 
um nten cua, siꞌyana a sca quiꞌya nducui yu cua, a cunta tla re ñii lyee 
msuꞌhuan chaꞌ tiqueen siꞌya chaꞌ nu ycuinꞌ slan. 20 Una yu nu ndlo ca tñan 
niꞌ lyaa tsatlyu loꞌo quiꞌyu cula, nde lyee la mxicuꞌni neꞌ ꞌin nten quiꞌan 
canꞌ siꞌyana jñan neꞌ chaꞌ lyaa Barrabás, loꞌ cujui neꞌ ꞌin Jesús. 21 Mxcuen 
yu Pilato ꞌin nten canꞌ: ¿Ti ñaꞌan ta chcuaa yu re nchca tiꞌ um culaan? 
Mxcuen neꞌ: ꞌIn Barrabás. 22  Mñichaꞌ yu Pilato ꞌin neꞌ: ¿Ñaꞌan ta nchca tiꞌ 
um cuꞌnin loꞌo Jesús, nu nchcuiꞌ neꞌ lca Cristo? Tsatlyu ycuiꞌ neꞌ: ¡Jyiꞌin 
caꞌan um ꞌin yu loo cusi! 23  Yu Pilato canꞌ juin yu: ¿Una ñi quiꞌya ta mꞌni 
yu? Nde lyee la ycuiꞌ cueen neꞌ: ¡Jyiꞌin caꞌan um ꞌin yu loo cusi! 24 Xa 
naꞌan yu Pilato siꞌyana a ncua ꞌa chcui ndijin yu loꞌo chaꞌ canꞌ, cuiꞌ ca nu 
nde lyee la nguilo tiꞌin nten canꞌ, canꞌ chaꞌ mjñan yu tyiꞌa mjyiꞌan yu yaaꞌ 
yu tloo nchgaa nten canꞌ, loꞌ juin yu: Siꞌi cunta ꞌñan chaꞌ caja yu nu ñi 
ndiꞌin chaꞌ ꞌin re, quinu cunta ꞌin um. 25 Xacanꞌ mxcuen ñaꞌaan quichen 
neꞌ: A ꞌni chaꞌ siyaꞌ chonꞌ hua, uta chonꞌ sñeꞌ hua tsaa chaꞌ re siꞌya tne yu. 
26  Xacanꞌ ngulaa yu Pilato ꞌin Barrabás, loꞌ ngulo yu tñan siꞌyana quiꞌni 
Jesús. Mdyaa yu cunta ꞌin ñi tuyaaꞌ sindatu siꞌyana jyiꞌin caꞌan yu ꞌin 
ñi loo cusi. 27 Xacanꞌ ya loꞌo yu sindatu ꞌin Jesús tunaꞌan tñan ꞌin yu, loꞌ 
mxoꞌ tiꞌin taꞌa yu seꞌen ndon ñi, 28  ngulyoo yu steꞌ ñi loꞌ mxicoꞌ yu sca teꞌ 
ngaꞌá ꞌin ñi. 29 Xacanꞌ mdiꞌin tyaa yu sca sniꞌ quicheꞌ que ñi, loꞌ msuꞌhua 
yu sca yca yaaꞌ ñi tsoꞌ cueen, mdyiꞌya xtyinꞌ yu tloo ñi loꞌ mstyi lyiꞌo yu 
ꞌin ñi loꞌ nchcuiꞌ yu: ¡Nchcuiꞌ chaꞌ hua ꞌin um, ꞌun ñi nu lca Ree ꞌin neꞌ 
judio! 30 Xacanꞌ msuꞌhua siyeꞌ yu tloo ñi, ticuiꞌ yca nducua yaaꞌ ñi msñi yu 
loꞌ mjyiꞌin yu que ñi. 31 Ngulyoo yu teꞌ ngaꞌá nu lcoꞌ ñi, loꞌ mxicoꞌ yu ꞌin ñi 
loꞌo steꞌ ca ñi, loꞌ ya loꞌo yu ꞌin ñi seꞌen chaꞌan ñi loo cusi.

Xa ngujui Jesús loo cusi
32  Tucueen seꞌen nguia loꞌo yu sindatu ꞌin Jesús, mchcua taꞌa yu loꞌo 

sca yu Cirene nu naan Simón, loꞌ mxicuꞌni yu ꞌin siꞌyana cuiꞌya cusi canꞌ. 
33  Xacanꞌ mdiya loꞌo yu sindatu ꞌin ñi sca seꞌen naan Gólgota, chaꞌ re 
nchca tiꞌ chcuiꞌ, que jyiꞌo. 34 Mdaa yu vino coꞌo Jesús nu mxitiyaꞌ loꞌo sca 
na nu lyee tlyaaꞌ, una xa cuaꞌ yiꞌo caꞌan ñi ꞌin na, a mslyaa ꞌa ñi coꞌo ñi ꞌin 
na. 35 Xa cuaꞌ mjyiꞌin caꞌan yu sindatu canꞌ ꞌin ñi loo cusi, xacanꞌ ngulo 
yu xuꞌhue yu loꞌo steꞌ ñi, chaꞌ ñaꞌan quiꞌni caꞌan na ꞌin yu cunda scaa yu, 
siꞌyana tsa tucua chaꞌ nu mxiycuiꞌ Ndiose ꞌin nguso ꞌin ñi cuaꞌ sꞌni, xa juin 
yu: —Mtsa yu stenꞌ, a cunta ngulo yu xuꞌhue yu loꞌo na—. 36  Canꞌ nducua 
yu loꞌ ntsuꞌhui yu cuan ꞌin ñi. 37 Que cusi canꞌ nguaꞌan yu sca chaꞌ loꞌo 

quiꞌya nu msuꞌhua neꞌ ꞌin ñi, loꞌ nchcuiꞌ na: Nde Jesús nu lca Ree ꞌin neꞌ 
judio. 38  A cunta loꞌo tucua yu cunan mjyiꞌin caꞌan yu sindatu ꞌin loo cusi, 
sca yu tsoꞌ cueen ꞌin ñi, loꞌ xca yu tsoꞌ ca. 39 Nten nu ndijin cuiꞌ ti canꞌ 
nchcuiꞌ caꞌan neꞌ ꞌin ñi, loꞌ hasta nxiquiñan neꞌ que neꞌ, 40 loꞌ nchcuiꞌ neꞌ: 
¿Ta siꞌi nuꞌhuin juin siꞌyana xicuten laa nducua re, loꞌ tsaniꞌ snan ti tsaan 
xiton ꞌin na xiyaꞌ? ¡Lyo laa ꞌin ticuiiꞌ! Chaꞌ cuiꞌ lca Sñeꞌ Ndiose, quiꞌya loo 
cusi cua. 41 Yu nu ndlo ca tñan niꞌ lyaa tsatlyu loꞌo neꞌ escriba, neꞌ fariseo 
loꞌo quiꞌyu cula, ticuiꞌ cuañaꞌan nchcuiꞌ caꞌan neꞌ ꞌin ñi loꞌ nchcuiꞌ neꞌ: 
42  Yu re xca tucui ngulo laa yu, una a nchca culo laa yu ꞌin yu. Chaꞌ na 
cuiꞌ yu lca yu Ree ꞌin neꞌ Israel, tca quiꞌya yu loo cusi, loꞌ tsa quiꞌan tiꞌ na 
ꞌin yu. 43  ¿—Ta siꞌi ꞌin Ndiose mdiꞌin tyaa yu quiloo yu? Cuiꞌ ñi tca culo 
laa ñi ꞌin yu chaꞌ na nꞌni ñi ꞌtnan ꞌin yu—, siꞌyana cuiꞌ yu juin yu: Nanꞌ 
lcan Sñeꞌ Ndiose. 44 Ticuiꞌ cuañaꞌan yu nu taꞌa ngaꞌan ñi loo cusi nchcuiꞌ 
caꞌan ꞌin ñi. 45 Xa mdiyaa ndyiꞌya cuaan, nguꞌya tla yta ñaꞌaan seꞌen canꞌ 
tsayaꞌ mdiyaa braa cuaꞌ snan siin. 46  Chcua braa cuaꞌ snan siin canꞌ ycuiꞌ 
cueen Jesús: —Elí, Elí, ¿lama sabactani—? Chaꞌ re nchca tiꞌ chcuiꞌ: —
Ndiose ꞌñan, Ndiose ꞌñan, ¿ñi chaꞌ ta ngula yaaꞌ um ꞌñan—? 47 Ntsuꞌhui 
nu ngune ꞌin chaꞌ nu ycuiꞌ ñi, loꞌ nchcuiꞌ neꞌ: Yu re nsiꞌya yu ꞌin nu ncua 
naan Elía. 48  Cuiꞌ ñaꞌan lcaa mdoꞌo sca yu nu nguia ꞌya sca teꞌ, loꞌ mchaꞌ 
yu ꞌin na loꞌo tyiꞌa vinagre, loꞌ mscuen yu ꞌin na sca tucoꞌ yca siꞌyana 
xoꞌ yiꞌo ñi ꞌin na. 49 Loꞌ juin nchgaa la ñaꞌan yu canꞌ: Quita na ñaꞌan na 
chaꞌ caan Elía, loꞌ culo laa ꞌin yu. 50 Una Jesús xiyaꞌ msiꞌya cueen ñi, cuiꞌ 
ñaꞌan lcaa mdoꞌo cusya ꞌin ñi. 51 Cuiꞌ xacanꞌ teꞌ tlyu nu nducui niꞌ lyaa 
canꞌ, mdaꞌ tluꞌhue la na, tiꞌ ndyiꞌo la cuaan tsayaꞌ nguꞌya la lyuu, loꞌ juesa 
nu nguñan canꞌ hasta loꞌo quee nguita na. 52  Hasta loꞌo tucuaa nguila 
tucua na, loꞌ quiꞌan jun nu cuaꞌ ya quiꞌan tiꞌ ꞌin Ndiose mdyiquiꞌo xacanꞌ, 
53  mdyiꞌo jun niꞌ cuaa canꞌ xa cuaꞌ mdyiquiꞌo Jesús, xacanꞌ yten jun loo 
quichen Jerusalén, loꞌ quiꞌan nten naꞌan tloo ꞌin jun. 54 Yu nu lca que ꞌin 
sindatu ntsuꞌhui yu cuan ꞌin Jesús loꞌo nchgaa la ñaꞌan taꞌa ndiꞌin yu canꞌ, 
xa naꞌan yu mdyisnan nguñan, a cunta loꞌo nchgaa chaꞌ nu yatoꞌo, lyee 
ytsen yu, loꞌ nchcuiꞌ yu: Nu chaꞌ ñi ca siꞌyana yu re ncua yu Sñeꞌ Ndiose. 
55 A cunta tyun jun cunaꞌan ndon tijyoꞌ ti, nguiꞌni quii jun, cuiꞌ nu nguiꞌni 
cunta ꞌin Jesús tiꞌ la seꞌen lca Galilea, 56  lja canꞌ ndon María Magdalena, 
loꞌo María jyiꞌan Jacobo loꞌo yu See, a cunta loꞌo jyiꞌan sñeꞌ Zebedeo.

Xa mtsiꞌ Jesús
57 Xa cuaꞌ msiin tsaan canꞌ mdiyaa sca yu cuilyiyaꞌ naan See nu mdoꞌo 

Arimatea, loꞌo yu cuaꞌ ntsuꞌhui yu chaꞌ ꞌin Jesús. 58  Ya jñan yu chaꞌ cuiyaꞌ 
ꞌin Pilato siꞌyana cutsiꞌ yu ꞌin Jesús. Xacanꞌ ngulo yu tñan ꞌin sindatu ꞌin 
yu siꞌyana chcuan yu See canꞌ cunta ꞌin Jesús. 59 Yu See canꞌ mdyiꞌya yu 
ꞌin ñi loꞌ nguxen yu sca teꞌ nu luhui ꞌin ñi, 60 loꞌ mdiꞌin tyaa yu ꞌin ñi sca 
niꞌ tuquee nu tca nguiaaꞌ, xacanꞌ mducun yu tucuaa canꞌ loꞌo sca quee nu 

tlyu, loꞌ mdoꞌo yu nguiaa yu. 61 Cuiꞌ ti tucuaa canꞌ ndon María Magdalena 
loꞌo xca María.

Yuꞌhui yu cuan seꞌen mtsiꞌ Jesús
62  Xca tsaan canꞌ, cuiꞌ tsaan nu nxitñanꞌ neꞌ judio, nchgaa yu nu ndlo ca 

tñan niꞌ lyaa, loꞌo neꞌ fariseo mdiyaa neꞌ tloo yu Pilato, 63  loꞌ juin neꞌ: ꞌUn 
nu lca xꞌnan hua, nguia yuꞌhui tiꞌ hua sca chaꞌ nu ycuiꞌ yu cuiñi canꞌ xa tiꞌ 
loꞌo yu, loꞌ juin yu siꞌyana taꞌa snan tsaan tyiquiꞌo yu. 64 Canꞌ chaꞌ cuaꞌ ñii 
jñan hua sca chaꞌ tsuꞌhue ꞌin um, caꞌan tñan um ꞌin yu nu chuꞌhui cuan 
tucuaa canꞌ tsaniꞌ snan tsaan, ñaꞌan tuꞌ tla tsaa taꞌa mdaꞌan yu loꞌ culyoo 
ꞌin yu, loꞌ tyisnan chcuiꞌ loꞌo nten siꞌyana cuaꞌ mdyiquiꞌo yu, loꞌ hasta 
lyee la tsa quiꞌan tiꞌ neꞌ chaꞌ cuiñi re ꞌin yu que ñaꞌan tiꞌ culoo. 65 Mxcuen 
yu Pilato ꞌin neꞌ: Una ndiꞌin silyiya ꞌin um, tca suꞌhua um ꞌin canꞌ tsaa loꞌ 
chuꞌhui cuan tucuaa canꞌ, tsañaꞌan nu tca ꞌin um. 66  Xacanꞌ yaa neꞌ tucuaa 
canꞌ loꞌ mducun tsuꞌhue la neꞌ ꞌin na, hasta mjyiꞌin caꞌan neꞌ sca cuiyaꞌ ꞌin 
na, canꞌ mxnu tucua neꞌ ꞌin yu nu chuꞌhui cuan ꞌin na.

Xa mdyiquiꞌo Jesús

28  1 Xa mdijin tsaan nu nxitñanꞌ neꞌ judio, tlya ti culoo tsaan ꞌin 
snan canꞌ, loꞌ María Magdalena loꞌo xca María mdiyaa jun tucuaa 

canꞌ. 2  Xacanꞌ lyee nguñan siꞌyana sca angujle ꞌin Ñi Xꞌnan na mdoꞌo la 
niꞌ cuaan, loꞌ ngulo ntan quee nu nchcun tucuaa canꞌ, loꞌ canꞌ yten tucua. 
3 Tsuꞌhue ñaꞌan tloo tsañaꞌan nchca tiꞌ xa ndyuhui, tsuꞌhue ñaꞌan mten 
steꞌ tsañaꞌan nchca tiꞌ coo. 4 Yu nu ntsuꞌhui cuan canꞌ lyee ytsen yu, loꞌ 
mdyisnan mchcuan yu xa naꞌan yu ꞌin angujle canꞌ, mdlyu yu loꞌ msti yu 
tsañaꞌan nchca tiꞌ sca yu ngujui. 5 Una angujle juin ꞌin jun cunaꞌan canꞌ: A 
cutsen um, jlyo tinꞌ siꞌyana ndaꞌan nan um ꞌin Jesús, ñi nu nguaꞌan loo cusi, 
6 una a ntsuꞌhui ꞌa ñi re, siꞌyana cuaꞌ mdyiquiꞌo ñi ñaꞌan nu cuaꞌ juin ñi. 
Quiaan um loꞌ cuꞌni quii um seꞌen nu mdiꞌin tyaa neꞌ ꞌin Ñi Xꞌnan na. 7 Ndla 
ti xitucui um loꞌ quia ytsaꞌ um ꞌin yu taꞌa mdaꞌan ñi siꞌyana cuaꞌ mdyiquiꞌo 
ñi, a cunta culo nducua la tsaa ñi seꞌen lca Galilea, loꞌ canꞌ ñaꞌan um ꞌin ñi. 
Cuaꞌ ñii ngune ꞌin um chaꞌ re. 8  Xacanꞌ mdoꞌo jun tucuaa canꞌ, nguitsen jun 
loꞌ tsacua ñaꞌan tsuꞌhue ntsuꞌhui tiquee jun, ndla ndsa ti nguia ytsaꞌ jun ꞌin 
yu taꞌa mdaꞌan ñi chaꞌ nu naꞌan jun. 9 Tucueen nguiaa jun canꞌ tsa nduꞌhui 
nguloꞌo tloo Jesús ꞌin jun, loꞌ ycuiꞌ chaꞌ ñi ꞌin jun, cuiꞌ xaa mdyiꞌya xtyinꞌ 
jun tloo ñi, msuꞌhua tuscun jun quiyaꞌ ñi, loꞌ mꞌni tnu jun ꞌin ñi. 10 Xacanꞌ 
juin Jesús ꞌin jun: A cutsen um, xitucui um loꞌ taa um suun loꞌo nchgaa yu 
taꞌan siꞌyana tsaa yu seꞌen lca Galilea, la cua ñaꞌan taꞌa hua loꞌo yu.

Chaꞌ ꞌin silyiya nu yuꞌhui cuan
11 Lja nguiaa jun cunaꞌan canꞌ, mdoꞌo yu silyiya canꞌ nguiaa yu nde 

loo quichen, loꞌ mtsaꞌ yu ꞌin yu nu ndlo ca tñan niꞌ lyaa nchgaa chaꞌ 

nu yatoꞌo. 12  Mxoꞌ tiꞌin taꞌa neꞌ loꞌo quiꞌyu cula, loꞌ mꞌni cuiyaꞌ neꞌ chaꞌ 
siꞌyana suꞌhua lyiyaꞌ neꞌ quiꞌan tñi ꞌin yu silyiya canꞌ, 13  loꞌ nchcuiꞌ neꞌ 
loꞌo yu: Nde chaꞌ nu chcuiꞌ um loꞌo nten: Yu taꞌa mdaꞌan yu cua, yaa yu 
tla loꞌ ngulyoo yu ꞌin nu ngujui canꞌ lja nguꞌya sla hua. 14 Siyaꞌ gubierno 
cunan chaꞌ re, una huareꞌ cunan hua ñaꞌan nu chcuiꞌ hua loꞌo yu, loꞌ a sca 
chaꞌ chen nchcui ꞌin um. 15 Yu silyiya canꞌ msñi yu tñi canꞌ, ncua jaꞌan yu 
nchgaa chaꞌ nu ycuiꞌ neꞌ loꞌo yu, cuañaꞌan yatoꞌo mxicune neꞌ chaꞌ re lja 
neꞌ judio hasta cuaꞌ ñii.

Mxnu Jesús tñan ꞌin yu taꞌa mdaꞌan ñi
16  Cha tixca yu taꞌa mdaꞌan ñi mdoꞌo yu nguiaa yu seꞌen lca Galilea, 

mdiyaa yu loo quiꞌya seꞌen mxnu Jesús chaꞌ tsaa yu. 17 Xa naꞌan yu ꞌin ñi 
mꞌni tnu yu ꞌin ñi, una ntsuꞌhui nu mꞌni tucua tiꞌ loꞌo ñi. 18  Xacanꞌ mdiyaa 
Jesús cuiꞌ la canꞌ, loꞌ juin ñi ꞌin yu: Nchgaa chaꞌ cuiyaꞌ cuaꞌ jui ꞌñan la 
niꞌ cuaan loꞌo loo chendyu re. 19 Canꞌ chaꞌ yaa um sca chcui chendyu loꞌ 
cunan um nu cuꞌni chaꞌan chaꞌ re, tucua tya um ꞌin canꞌ loꞌo chaꞌ cuiyaꞌ 
ꞌin Stina Ndiose, loꞌo Sñeꞌ ñi, loꞌo Espíritu nu Luhui ꞌin ñi, 20 loꞌ culoꞌo um 
ꞌin canꞌ siꞌyana xuꞌhua seꞌen nchgaa chaꞌ nu cuaꞌ ycuinꞌ loꞌo um. Ñaꞌan 
jan ñi, nanꞌ ndiꞌin loꞌo um nchgaa xaa tsayaꞌ nu tsatii chaꞌ nu nchca loo 
chendyu re. Amen. 

Chaꞌ ꞌin yu Xuhua nu mducua tya ꞌin nten

1  1 Ndeñaꞌan mdyisnan suun chaꞌ tsuꞌhue ꞌin Jesucristo, Sñeꞌ Ndiose, 
2  tsañaꞌan nchcuiꞌ quityi nu nguaꞌan scua yu Isaía, yu nu mxiycuiꞌ 

Ndiose ꞌin cuaꞌ sꞌni: —Ñaꞌan jan ñi, nde caꞌan tñan sca yu chcua loo siꞌyana 
cuꞌni chuꞌhue yu tucueen nu caan. 3 Tyiꞌan yu seꞌen ngutyi loꞌ chcuiꞌ cueen 
yu: Cuꞌni chuꞌhue um tucueen seꞌen caan Ñi Xꞌnan na, loꞌ cuꞌni ñi um 
tucueen nu ntsuꞌhui chaꞌ tyijyin ñi—. 4 Yatoꞌo yu Xuhua mdaꞌan ycuiꞌ yu 
sca seꞌen ngutyi, nguloꞌo yu ꞌin neꞌ siꞌyana xiloꞌo chonꞌ neꞌ quiꞌya ꞌin neꞌ 
loꞌ chcua tya neꞌ, ñaꞌan ca siꞌyana cuꞌni Ndiose chaꞌ tlyu tiꞌ ꞌin neꞌ. 5 Quiꞌan 
ꞌa neꞌ Jerusalén loꞌo nchgaa la ñaꞌan quichen ndiꞌin seꞌen lyiꞌya loo Judea, 
ndyiꞌan neꞌ seꞌen nchcuiꞌ yu Xuhua canꞌ, ñee neꞌ quiꞌya ꞌin neꞌ loꞌ mducua 
tya yu ꞌin neꞌ chco tlyu Jordan. 6 Teꞌ nu nchcoꞌ yu Xuhua canꞌ nguiaaꞌ na 
loꞌo quichanꞌ camello, loꞌo sca quijyin nchcanꞌ na siiꞌ yu. Scua nu nchcu yu 
lca ꞌin scoꞌ, loꞌ ndyiꞌyo yu cuiñanꞌ nu ntsuꞌhui niꞌ quixinꞌ. 7 Ndeñaꞌan nchcuiꞌ 
yu loꞌo nten canꞌ: Nde loo la re ntsuꞌhui chaꞌ caan ñi nu tla la chaꞌ ꞌin que 
ꞌñan nanꞌ. Tsuꞌhue ꞌa ntsuꞌhui tiqueen chaꞌ cua na tca xtinꞌ siyaꞌ tisnan ti ñi. 
8  Nanꞌ nu chaꞌ ñi loꞌo tyiꞌa ti nducuan tyan ꞌin um, una cuiꞌ ñi caꞌan tñan ñi 
Espíritu nu Luhui ꞌin Ndiose chuꞌhui niꞌ cusya ꞌin um.

Xa mducua tya Jesús
9 Yatoꞌo sca tsaan mdoꞌo Jesús quichen Nazaret seꞌen lyiꞌya loo Galilea, 

mdiyaa ñi seꞌen ndon yu Xuhua chco tlyu Jordan, loꞌ mducua tya yu ꞌin 
ñi. 10 Xa cuaꞌ tyiꞌo Jesús loo tyiꞌa canꞌ, naꞌan ñi nguila tucua niꞌ cuaan, 
nguiaan Espíritu ꞌin Ndiose seꞌen ndon ñi, nguꞌya tucua que ñi tsañaꞌan 
nchca tiꞌ ndyiꞌya tucua sca scunꞌ joꞌo. 11 Ngune ycuiꞌ sca nu ycuiꞌ la niꞌ 
cuaan: Nuꞌhuin lca Sñenꞌ nanꞌ nu taꞌa lati ꞌñan, tsuꞌhue ꞌa ntsuꞌhui tiqueen 
loꞌo.

Ncua tiꞌ laxaꞌan xityu ꞌin Jesús loo quiꞌya
12  Cuiꞌ xaa ti canꞌ mꞌni Espíritu chaꞌ yaa Jesús sca seꞌen ngutyi. 13  Canꞌ 

yuꞌhui lyijyi ñi tsaniꞌ tucua yla tsaan, a cunta canꞌ ntsuꞌhui ꞌni la. Chcui 

lja xacanꞌ ncua tiꞌ laxaꞌan xityu ꞌin ñi loo quiꞌya, una angujle ꞌin Ndiose 
mda yaaꞌ ꞌin ñi.

Jesús mdyisnan mꞌni ñi tñan ꞌin Ndiose
14 Xa cuaꞌ ntsuꞌhui yu Xuhua naꞌan chcuan, mdoꞌo Jesús nguiaa ñi seꞌen 

lca Galilea, canꞌ mdyisnan ycuiꞌ ñi chaꞌ tsuꞌhue ꞌin Ndiose, 15 loꞌ nchcuiꞌ 
ñi: Cuaꞌ mdiyaa xaa tyisnan culo Ndiose tñan ꞌin um. Xiloꞌo chonꞌ um 
quiꞌya nguiꞌni um loꞌ tsa quiꞌan tiꞌ um chaꞌ tsuꞌhue ꞌin ñi.

Msiꞌya Jesús ꞌin jacua yu cuta cula
16  Yatoꞌo mdijin Jesús tuꞌhua tiyoꞌ Galilea, canꞌ naꞌan ñi ꞌin yu Tyo 

loꞌo yu Ndre taꞌa ngula yu, nduguun yu quitan loo tyiꞌa canꞌ siꞌyana yu 
cuta cula lca yu. 17 Loꞌ juin Jesús ꞌin yu: Chcui nchaꞌan um ꞌñan, loꞌ nanꞌ 
culoꞌon ꞌin um cuꞌni um cuta, tyicana ꞌin nten. 18  Cuiꞌ xaa ti canꞌ ngulaꞌ sti 
yu quitan ꞌin yu loꞌ mducui nchaꞌan yu ꞌin ñi. 19 Chinꞌ ti seꞌen tiꞌ mdaꞌan 
ñi, naꞌan ñi ꞌin yu Jacobo loꞌo yu Xuhua taꞌa ngula yu, sñeꞌ Zebedeo, 
nguiꞌni chuꞌhue yu quitan ꞌin yu niꞌ yca naꞌan canꞌ. 20 Cuiꞌ xaa canꞌ msiꞌya 
ñi ꞌin yu, loꞌ ngulaꞌ ton yu ꞌin Zebedeo sti yu loꞌo nguso ꞌin yu niꞌ yca 
naꞌan canꞌ, loꞌ mducui nchaꞌan yu ꞌin ñi.

Mchca sca yu ntsuꞌhui cuiꞌin xaꞌan ꞌin
21 Xacanꞌ mdiyaa jun quichen Capernaum, loꞌ tsaan nu nxitñanꞌ neꞌ 

judio yten Jesús seꞌen nꞌni tnu neꞌ ꞌin Ndiose, loꞌ nguloꞌo ñi ꞌin neꞌ. 22  Lyee 
ꞌa yuhue tiꞌ neꞌ ꞌin ñi siꞌyana ndloꞌo ñi ñaꞌan nchca tiꞌ sca nu ntsuꞌhui chaꞌ 
cuiyaꞌ ꞌin, loꞌ siꞌi ñaꞌan ndloꞌo neꞌ escriba. 23  Lja canꞌ nguilyu sca yu nu 
ntsuꞌhui cuiꞌin xaꞌan ꞌin, loꞌ ycuiꞌ cueen yu: 24 Jesús Nazaret, ¿ñi na nchca 
tiꞌ loꞌo hua? ¿Ta na ljyaan siꞌyana cujlyo ꞌin hua? Nanꞌ ndyuꞌhuin lyoon ti 
ca lca, nuꞌhuin lca ycuiꞌ ca nu mdoꞌo hui ꞌin Ndiose. 25 Una Jesús ngusun 
loꞌo ꞌin cuiꞌin xaꞌan canꞌ, loꞌ juin ñi: Seen tyiꞌin, lyaꞌ ton ꞌin yu re. 26  Cuiꞌin 
xaꞌan canꞌ mscuin tiꞌin na ꞌin yu xiyaꞌ ti, cuiꞌ ñaꞌan lcaa msiꞌya yja cueen 
yu xa mdyiꞌo na ꞌin yu. 27 Nchgaa neꞌ yuhue tiꞌ neꞌ, mñichaꞌ taꞌa neꞌ loꞌ 
nchcuiꞌ neꞌ: ¿Ñi chaꞌ ta lca chaꞌ re? Chacuiꞌ chaꞌ nu cui ti ndloꞌo yu, hasta 
loꞌo cuiꞌin xaꞌan ndlo yu tñan ꞌin, loꞌ nchca jaꞌan ꞌin yu. 28  Ndla ndsa ti 
canꞌ mdoꞌo yne chaꞌ ꞌin ñi sca chcui seꞌen lca Galilea.

Mꞌni chca Jesús ꞌin jyiꞌan laa yu Tyo
29 Ñaꞌaan mdyiꞌo Jesús seꞌen ndiyoꞌ tiꞌin neꞌ canꞌ, nguiaa ñi loꞌo yu 

Jacobo loꞌo yu Xuhua, loꞌ mdiyaa jun seꞌen nducua naꞌan ꞌin yu Tyo loꞌo 
yu Ndre. 30 Cuiꞌ xaa jui nu mtsaꞌ ꞌin ñi siꞌyana jyiꞌan laa yu Tyo nscua tiꞌi 
loꞌo tiqueꞌ. 31 Xacanꞌ yaa ñi seꞌen nscua neꞌ, msñi ñi yaaꞌ neꞌ loꞌ mxitucui 
ñi ꞌin neꞌ. Cuiꞌ xaa mdyiꞌo tiqueꞌ canꞌ ꞌin neꞌ, loꞌ mdyisnan mꞌni cunta neꞌ 
ꞌin jun.

Mꞌni chca Jesús quiꞌan nu tiꞌi xa nguꞌya tla
32  Xa cuaꞌ nguiaa cucha, mdiya loꞌo neꞌ nchgaa nu tiꞌi loꞌo nu ntsuꞌhui 

cuiꞌin xaꞌan ꞌin seꞌen ndon Jesús, 33  ñaꞌaan quichen neꞌ nguioꞌ tiꞌin neꞌ 
tuꞌhua tunaꞌan canꞌ. 34 Jesús mꞌni chca ñi ꞌin quiꞌan nu tiꞌi loꞌo cuati loo 
quicha nu ntsuꞌhui ꞌin neꞌ, ngulo ñi cuiꞌin xaꞌan nu ntsuꞌhui ꞌin neꞌ, loꞌ a 
mdaa ñi chaꞌ cuiyaꞌ tiꞌ chcuiꞌ cuiꞌin xaꞌan canꞌ siꞌyana jlyo tiꞌ canꞌ tucui ca 
lca ñi.

Mdaꞌan ycuiꞌ Jesús chaꞌ tsuꞌhue ꞌin Ndiose
35 Xa nde cuaꞌ ljyaan xaa, mdoꞌo Jesús nguiaa ñi nde tuꞌhua quichen 

scati ñi, canꞌ nchcuiꞌ lyiꞌo ñi ꞌin Ndiose. 36  Yu Tyo loꞌo nchgaa la taꞌa 
ndaꞌan yu, mdoꞌo yu nguia nan yu ꞌin ñi. 37 Xa nguija lyoo ñi ꞌin yu, 
xacanꞌ juin yu: Quiꞌan ꞌa nten ndaꞌan nan ꞌin um. 38  Loꞌ juin ñi ꞌin yu: 
Tsaa na scasca la quichen nu ndiꞌin cuiꞌ ti re, loꞌ chcuinꞌ chaꞌ tsuꞌhue ꞌin 
Ndiose, siꞌyana canꞌ tñan ljyaan. 39 Ñaꞌaan seꞌen lyiꞌya loo Galilea mdaꞌan 
ycuiꞌ ñi chaꞌ tsuꞌhue ꞌin Ndiose cunda scaa seꞌen nꞌni tnu neꞌ ꞌin Ndiose, a 
cunta ngulo ñi cuiꞌin xaꞌan nu ntsuꞌhui ꞌin nten.

Xa mchca sca nu tiꞌi loꞌo quitsoꞌ la
40 Yatoꞌo sca tsaan, tloo Jesús mdiyaa sca yu tiꞌi loꞌo quitsoꞌ la. Mdyiꞌya 

xtyinꞌ yu loꞌ ycuiꞌ ꞌtnan yu loꞌo ñi: Chaꞌ nchca tiꞌ um loꞌ cuꞌni chca um 
ꞌñan. 41 Jesús mñaꞌan ꞌtnan tiꞌ ñi ꞌin yu, mxñii ñi yaaꞌ ñi loꞌ mꞌni caꞌan ñi 
ꞌin yu, loꞌ juin ñi: Nchca tinꞌ. Quinu luhui loꞌo quicha cua ꞌin. 42  Cuiꞌ xaa ti 
ngulyijyi quicha canꞌ ꞌin yu, loꞌ mchca yu. 43  Xacanꞌ ngulo ñi tñan ꞌin yu 
siꞌyana quiaa yu, una tla chaꞌ ycuiꞌ ñi loꞌo yu: 44 Ñaꞌan jan ñi, xñi cunta 
siꞌyana a chcuiꞌ loꞌo ñi sca tucui chaꞌ re. Tsaloo ti tsaa seꞌen nducua laa loꞌ 
culoꞌo ꞌin ꞌin yu nu ndlo tñan niꞌ lyaa, taa sca lcuan ñaꞌan nu ngulo Moisé 
tñan, xacanꞌ ca cuiyaꞌ tiꞌ nten siꞌyana cuaꞌ mchca. 45 Una yu nu mchca 
canꞌ mdoꞌo yu nguiaa yu, mdaa yu suun loꞌo ñaꞌan nu ti chaꞌ nu yatoꞌo ꞌin 
yu. Canꞌ chaꞌ a ncua ꞌa tiꞌ sten Jesús scasca quichen, tsaloo ti seꞌen nu a 
tca nten ndyiꞌan ñi, una ñi cuañaꞌan tiꞌ ndyiꞌo nten scasca quichen ndyiꞌan 
nan ꞌin ñi.

Mchca sca yu a nchca tyiꞌan

2  1 Tsa mdijin tucua snan ti tsaan, xiyaꞌ mxitucui Jesús nde quichen 
Capernaum. Mscua cueen chaꞌ ꞌin ñi ñaꞌaan sca chcui quichen 

siꞌyana cuaꞌ nguila ñi nde ñaꞌan. 2  Cuiꞌ ñaꞌan lcaa nguioꞌ tiꞌin quiꞌan nten, 
mtsaꞌan yuꞌhui neꞌ tunaꞌan lyiyaꞌ, loꞌ Jesús ndloꞌo ñi chaꞌ ꞌin Ndiose. 
3  Xacanꞌ tsa jacua yu quiꞌyu mdiya loꞌo yu sca nu tiꞌi nu ncua cuti tiꞌ 
ñaꞌaan, siꞌyana cuꞌni chca Jesús ꞌin. 4 Siꞌya nten quiꞌan canꞌ, a ncua sten 
loꞌo yu ꞌin nu tiꞌi canꞌ seꞌen ndon ñi. Canꞌ chaꞌ ycuen loꞌo yu ꞌin nde que 

naꞌan, canꞌ msla yu sca seꞌen mdyiꞌya sti yu ꞌin nu tiꞌi canꞌ tloo ñi. 5 Xa 
naꞌan Jesús siꞌyana lyee ndiya quiꞌan tiꞌ yu ꞌin ñi, xacanꞌ juin ñi ꞌin nu 
tiꞌi canꞌ: Sñenꞌ, cuaꞌ mchca quiꞌya ꞌin. 6  Lja canꞌ nducua tucua snan neꞌ 
escriba, loꞌ nguñan tiꞌ neꞌ: 7 ¿Ñaꞌan ꞌni tiquee yu re nchcuiꞌ yu cuañaꞌan? 
Na nchcuiꞌ caꞌan yu ꞌin Ndiose. ¿Ta siꞌi scati Ndiose nchca ꞌin ñi xicuten 
ñi quiꞌya? 8  Jesús cuiꞌ xaa nguꞌya ñi cunta chaꞌ nu ñan tiꞌ neꞌ, loꞌ juin ñi: 
¿Ñi chaꞌ ta ñan tiꞌ um cuañaꞌan? 9 ¿Ti ñaꞌan ta chaꞌ nu a tucui la chcuinꞌ 
loꞌo yu tiꞌi re: Ta cunen loꞌo yu, cuaꞌ mchca quiꞌya ꞌin, uta chcuinꞌ, tyiton, 
loꞌ xñi sꞌñan loꞌ quiaa? 10 Ñaꞌan jan ñi, siꞌyana ca cuiyaꞌ tiꞌ um siꞌyana 
nanꞌ, Yu Quiꞌyu nu Mdoꞌo nde niꞌ Cuaan, ntsuꞌhui chaꞌ cuiyaꞌ ꞌñan xicuten 
quiꞌya ꞌin nten loo chendyu re. (Xacanꞌ juin ñi ꞌin nu tiꞌi canꞌ): 11 Nanꞌ 
chcuinꞌ loꞌo, tyiton loꞌ xñi sꞌñan, loꞌ quiaa nde ñaꞌan ꞌin. 12  Cuiꞌ xaa 
mdyiton yu, msñi yu sꞌñan yu, mdoꞌo yu nguiaa yu tloo naꞌan nten canꞌ. 
Yuhue ꞌa tiꞌ neꞌ loꞌ mꞌni tnu neꞌ ꞌin Ndiose, loꞌ juin neꞌ: Ñi siyaꞌ a nchca 
ñaꞌan na chaꞌ nu naꞌan na cuaꞌ ñii.

Msiꞌya Jesús ꞌin yu Leví
13  Chonꞌ ndeꞌen canꞌ mdoꞌo Jesús nguiaa ñi nde tuꞌhua tiyoꞌ, ticuiꞌ ti 

ñaꞌan nducui nchaꞌan nten ꞌin ñi, loꞌ ndloꞌo ñi ꞌin neꞌ. 14 Seꞌen nguiaa ñi 
naꞌan ñi ꞌin sca yu naan Leví, sñeꞌ yu Alfeo, nducua yu seꞌen nsuꞌhua 
lyiyaꞌ nten tñi, loꞌ juin ñi ꞌin yu: Chcui nchaꞌan um ꞌñan. Mdyiton yu loꞌ 
mducui nchaꞌan yu ꞌin ñi. 15 Yatoꞌo mdiyaa Jesús loꞌo yu taꞌa ndaꞌan ñi 
naꞌan ꞌin yu Leví, tsatlyu ycu jun loꞌo nchgaa la ñaꞌan yu nu ndlo tñi, 
a cunta quiꞌan yu nducunꞌ taꞌa nchcu jun, siꞌyana quiꞌan ꞌa nten nducui 
nchaꞌan neꞌ ꞌin Jesús. 16  Tucua snan neꞌ escriba loꞌo neꞌ fariseo, xa naꞌan 
neꞌ siꞌyana Jesús nchcu ñi loꞌo chacuiꞌ yu nducunꞌ, loꞌ juin neꞌ ꞌin yu 
taꞌa ndaꞌan ñi: ¿Ñi chaꞌ ta nchcu yu re loꞌo yu ndlo tñi loꞌo yu nducunꞌ? 
17 Ngune ꞌin Jesús chaꞌ nu ycuiꞌ neꞌ, loꞌ juin ñi ꞌin neꞌ: Neꞌ nu lyee tiꞌ, a 
najoꞌo rmiyu ꞌin neꞌ, una nu tiꞌi, canꞌ nu najoꞌo na ꞌin. A ljyan nan ꞌin nten 
nu cuaꞌ lca luhui, cuiꞌ ca nu ljyaan siꞌya neꞌ nu nducui quiꞌya.

Chaꞌ ꞌin neꞌ nu nꞌni ayuna
18  Yu taꞌa ndaꞌan yu Xuhua nguiꞌni yu ayuna, a cunta loꞌo neꞌ fariseo 

nguiꞌni neꞌ cuañaꞌan. Xacanꞌ mdiyaa tucua snan yu nu mñichaꞌ ꞌin Jesús: 
¿Ñi chaꞌ ta yu nu nducui nchaꞌan ꞌin yu Xuhua, loꞌo yu nu nducui nchaꞌan 
ꞌin neꞌ fariseo nꞌni yu ayuna, loꞌ ñi chaꞌ ta yu taꞌa ndaꞌan um, a nꞌni yu 
cuañaꞌan? 19 Juin Jesús ꞌin yu: Nten nu ndyiꞌan seꞌen ndyijyi cuilyiꞌo neꞌ, 
¿ta tca cuꞌni canꞌ ayuna lja tiꞌ nducua yu nu ndyijyi cuilyiꞌo canꞌ? A tca ꞌin 
canꞌ siꞌyana tiꞌ nducua sca seꞌen ti loꞌo yu nu ndyijyi cuilyiꞌo canꞌ. 20 Una 
tiyaa xaa a la ꞌa quine cueen yu nu jui cuilyiꞌo canꞌ, xacanꞌ tca cuꞌni canꞌ 
ayuna. 21 A tucui nu nxcuan suꞌhua sca teꞌ nu cuaꞌ cula loꞌo tsa yuꞌhue teꞌ 
tiji, siꞌyana chaꞌ cuꞌni neꞌ cuañaꞌan, teꞌ tiji canꞌ xiyaꞌ na, loꞌ sta na ꞌin teꞌ 

cula canꞌ. Loꞌ seꞌen nu mdaꞌ canꞌ lyee la xeen na. 22  A tucui nu nsuꞌhua 
vino nu cui ti niꞌ sca cuijyin quijyin nu cuaꞌ cula, chaꞌ cuꞌni neꞌ cuañaꞌan, 
chcuen vino canꞌ loꞌ cutsu quijyin canꞌ, tsatoꞌo quilo na loꞌ jlyo quijyin 
canꞌ. Canꞌ chaꞌ ntsuꞌhui chaꞌ suꞌhua neꞌ vino nu cui ti niꞌ sca cuijyin nu 
tiji.

Mston yu juun trigo tsaan nu nxitñanꞌ neꞌ
23  Yatoꞌo sca tsaan nu nxitñanꞌ neꞌ judio, mdijin Jesús loꞌo yu taꞌa 

ndaꞌan ñi sca loo jyaan seꞌen nducua trigo. Yu taꞌa ndaꞌan ñi mdyisnan 
mston yu juun trigo loꞌ ycu yu ꞌin na. 24 Xacanꞌ juin neꞌ fariseo ꞌin ñi: 
Ñaꞌan jan ñi, ¿ñi chaꞌ ta nguiꞌni yu taꞌa ndaꞌan sca chaꞌ nu a ngaꞌan chaꞌ 
cuꞌni na tsaan nu nxitñanꞌ na? 25 Una mxcuen ñi ꞌin neꞌ: ¿Ta na a nchca 
chcuiꞌ um quityi chaꞌ ꞌin Davi xa nguteꞌ tiꞌ yu loꞌo yu taꞌa mdaꞌan yu? 
26  Cuiꞌ xa ngulo Abiatar tñan niꞌ lyaa, yten yu Davi loꞌ ycu yu jaslya nu 
cuaꞌ ndiꞌin loꞌo cunta ꞌin Ndiose, loꞌ mdaa yu ꞌin na ꞌin yu taꞌa mdaꞌan yu, 
loꞌ na tsaloo ti yu nu ndlo tñan niꞌ lyaa ntsuꞌhui chaꞌ cuiyaꞌ cu ꞌin na. 27 Tiꞌ 
juin la ñi ꞌin neꞌ: Tsaan nu nxitñanꞌ neꞌ, mdaa Ndiose ꞌin na siꞌyana najoꞌo 
na ꞌin nten, loꞌ siꞌi tsaan canꞌ culo na tñan ꞌin neꞌ. 28  Canꞌ chaꞌ loꞌo tsaan 
nu nxitñanꞌ neꞌ, nanꞌ Yu Quiꞌyu nu Mdoꞌo nde niꞌ Cuaan, lcan Xꞌnan na.

Sca yu quiꞌyu nu ngutyi sca tsoꞌ yaaꞌ

3  1 Xiyaꞌ yatoꞌo yten Jesús seꞌen nꞌni tnu neꞌ ꞌin Ndiose, canꞌ ntsuꞌhui 
sca yu nu ngutyi sca tsoꞌ yaaꞌ. 2  Loꞌ nsñi neꞌ cunta ꞌin Jesús chaꞌ ta 

cuꞌni chca ñi ꞌin yu tsaan nu nxitñanꞌ neꞌ, siꞌyana caja ñaꞌan suꞌhua neꞌ 
quiꞌya ꞌin ñi. 3  Xacanꞌ juin Jesús ꞌin yu nu ngutyi yaaꞌ canꞌ: Tyiton loꞌ caan 
la tluꞌhue re. 4 Loꞌ juin ñi ꞌin nten canꞌ: ¿Ñi tñan tsuꞌhue cuꞌni na tsaan nu 
nxitñanꞌ na, chaꞌ tsuꞌhue, uta chaꞌ nu a tsuꞌhue? ¿Culo laa na ꞌin nten, uta 
na taa na yaꞌ caja neꞌ? A mxcuen neꞌ ꞌin ñi. 5 Xacanꞌ tla mxinaꞌan Jesús ꞌin 
neꞌ, tsacua seꞌen tiꞌi ngaꞌan ꞌin ñi siꞌyana ndyijyin yaꞌ tla cusya ꞌin neꞌ, juin 
ñi ꞌin yu tiꞌi canꞌ: Xñii yaaꞌ. Cuiꞌ xaa mxñii yu yaaꞌ yu, loꞌ mchca tsuꞌhue 
na ꞌin yu. 6  Xacanꞌ mdoꞌo neꞌ fariseo, nguia yꞌni cuiyaꞌ neꞌ chaꞌ loꞌo tsalca 
ta nten ꞌin ree Herode, siꞌyana cujui neꞌ ꞌin Jesús.

Mchca nu tiꞌi tuꞌhua tiyoꞌ Galilea
7 Una Jesús mdoꞌo ñi nguiaa ñi loꞌo yu taꞌa ndaꞌan ñi nde tuꞌhua tiyoꞌ 

Galilea. Quiꞌan nten mducui nchaꞌan ꞌin ñi, neꞌ nu mdoꞌo seꞌen lyiꞌya loo 
Galilea loꞌo Judea, 8  loꞌo quichen Jerusalén, loꞌo seꞌen lca Idumea, loꞌo xca 
tsoꞌ chco tlyu Jordan mdoꞌo neꞌ, loꞌo seꞌen lyiꞌya loo quichen Tiro loꞌo Sidón 
mdoꞌo neꞌ. Quiꞌan ꞌa nten mdaꞌan nan neꞌ ꞌin ñi, siꞌyana ynan neꞌ chaꞌ ñaꞌan 
chaꞌ nu tnu nguiꞌni ñi. 9 Siꞌya nten quiꞌan canꞌ, ngulo Jesús tñan ꞌin yu taꞌa 
ndaꞌan ñi, siꞌyana tyiꞌin tiyaa yu loꞌo yca naꞌan nu ntsuꞌhui chaꞌ sten ñi 
seꞌen nu a sta suꞌhua neꞌ ꞌin ñi. 10 Siꞌyana quiꞌan ꞌa nu tiꞌi cuaꞌ mꞌni chca ñi, 

nchgaa la ñaꞌan nu tiꞌi canꞌ nsta suꞌhua ꞌin ñi seꞌen nu culaꞌ neꞌ ꞌin ñi. 11 Nten 
nu ntsuꞌhui cuiꞌin xaꞌan ꞌin, xa naꞌan neꞌ ꞌin Jesús, cuiꞌ xaa ndyiꞌya xtyinꞌ neꞌ 
tloo ñi, nxiꞌya yja cueen neꞌ, loꞌ nchcuiꞌ neꞌ: Nuꞌhuin lca Sñeꞌ Ndiose. 12  Una 
Jesús tla chaꞌ ycuiꞌ loꞌo neꞌ, siꞌyana a chcuiꞌ la neꞌ tucui ca lca ñi.

Ngulohui Jesús ꞌin tsa tichcua yu taꞌan tyiꞌan ñi
13  Chonꞌ ndeꞌen canꞌ ycuen Jesús sca loo quiꞌya, msiꞌya ñi ꞌin tsalca nu 

ncua tiꞌ ñi, loꞌ nguioꞌ tiꞌin yu tloo ñi. 14 Xacanꞌ ngulohui ñi ꞌin tsa tichcua 
yu nu taꞌa tyiꞌan ca ñi nchgaa xaa, yu nu caꞌan tñan ñi ꞌin chcuiꞌ chaꞌ 
tsuꞌhue ꞌin Ndiose. 15 Mdaa ñi chaꞌ cuiyaꞌ ꞌin yu siꞌyana tca culo yu cuiꞌin 
xaꞌan nu ntsuꞌhui ꞌin nten, loꞌ tca cuꞌni chca yu ꞌin nu tiꞌi. 16  Nde yu nu 
ngulohui ñi: Yu Simón, nu mdiꞌin tyaa ñi nii ca naan Tyo, 17 yu Jacobo, 
sñeꞌ yu Zebedeo, loꞌo yu Xuhua taꞌa ngula yu, chcuaa yu canꞌ mdiꞌin tyaa 
ñi nii yu, Boanerges, loꞌ chaꞌ re nchca tiꞌ chcuiꞌ, sñeꞌ tyiꞌyu, 18  yu Ndre, 
yu Lpe, yu Bartolomé, yu Mateo, yu Toma, loꞌo yu Jacobo, sñeꞌ yu Alfeo, 
yu Tadeo, loꞌo yu Simón nu ntsuꞌhui chaꞌ ꞌin neꞌ cananista, 19 loꞌo yu Juda 
Iscariote nu mdyaa ꞌin Jesús. Xacanꞌ mxitucui jun loꞌ nguila jun la naꞌan.

Ycuiꞌ caꞌan neꞌ ꞌin Espíritu
20 Ñaꞌan ti yaꞌ nguioꞌ tiꞌin quiꞌan nten seꞌen ndiꞌin jun, ñi cu jun loꞌ a jui 

ꞌa xaa. 21 Xa ynan ta nten ꞌin Jesús chaꞌ canꞌ, cuiꞌ xaa mdoꞌo jun nguia ꞌya 
jun ꞌin ñi, siꞌyana cuaꞌ nchcuiꞌ nten siꞌyana ndiyoꞌ ñi. 22  Lja canꞌ ntsuꞌhui 
neꞌ escriba nu mdoꞌo quichen Jerusalén, nchcuiꞌ neꞌ siꞌyana Jesús ntsuꞌhui 
xꞌnan cuiꞌin xaꞌan ꞌin ñi nu naan Beelzebú, loꞌ siꞌya chaꞌ cuiyaꞌ ꞌin canꞌ ndlo 
ñi cuiꞌin xaꞌan nu ntsuꞌhui ꞌin nten. 23 Xacanꞌ msiꞌya ñi ꞌin neꞌ escriba, loꞌ 
mdyisnan ycuiꞌ ñi scasca chaꞌ loꞌo neꞌ: ¿Ñaꞌan ta tca ꞌin Laxaꞌan culo ꞌin 
ticuiiꞌ? 24 Cuiꞌ cuañaꞌan seꞌen nducua loꞌo neꞌ chaꞌ cuiyaꞌ, chaꞌ a sca chaꞌ 
ti ꞌin neꞌ, a tca cula scua chaꞌ ꞌin neꞌ. 25 Ticuiꞌ cuañaꞌan loꞌo nten nu ndiꞌin 
sca naꞌan, chaꞌ a sca chaꞌ ti ꞌin canꞌ, a tca cula scua chaꞌ ꞌin neꞌ. 26 Cuañaꞌan 
Laxaꞌan, chaꞌ nsuun canꞌ loꞌo ticuiiꞌ, chaꞌ a sca chaꞌ ti ꞌin, a tca cula scua 
chaꞌ ꞌin canꞌ, tsatoꞌo tsatii tuhue chaꞌ ꞌin. 27 A cunta, a tucui nu tca sten 
naꞌan ꞌin sca yu nu ngula tiꞌ loꞌ cuꞌni cunan ꞌin yu, chaꞌ siꞌi culo nducua 
scanꞌ neꞌ ꞌin yu, la xacanꞌ cuiꞌya neꞌ na nu ndiꞌin ꞌin yu. 28  Nu chaꞌ ñi chcuinꞌ 
loꞌo um, nchgaa quiꞌya nu nꞌni neꞌ, loꞌo nchgaa yuhueꞌ nu nchcuiꞌ neꞌ, tiꞌ 
cuꞌni Ndiose chaꞌ tlyu tiꞌ ꞌin neꞌ, 29 tyicana nu nchcuiꞌ yuhueꞌ ꞌin Espíritu nu 
Luhui ꞌin Ndiose, a nducua ꞌa tsaan cuꞌni Ndiose chaꞌ tlyu tiꞌ ꞌin canꞌ, cuiꞌ ca 
nu nducui nchaꞌan yuhueꞌ ꞌin canꞌ tsala xaa. 30 Juin Jesús cuañaꞌan, siꞌyana 
neꞌ escriba nchcuiꞌ neꞌ: Cuiꞌin xaꞌan ntsuꞌhui ꞌin yu.

Xa mdaꞌan nan jyiꞌan Jesús ꞌin ñi
31 Lja xacanꞌ mdiyaa jyiꞌan Jesús loꞌo taꞌa ngula ñi tunaꞌan lyiyaꞌ, loꞌ 

ngulo jun tñan ꞌin neꞌ siꞌyana xiꞌya neꞌ ꞌin ñi. 32  Nten nu taꞌa nducua ñi 

canꞌ juin ꞌin ñi: Tunaꞌan lyiyaꞌ cua mdiyaan ñi jyiꞌan um loꞌo taꞌa ngula 
um, loꞌ nan jun ꞌin um. 33  Mxcuen ñi ꞌin neꞌ: ¿Tucui ca lca jyiꞌan, loꞌ tucui 
lca taꞌa ngulan? 34 Tyiꞌiin mxinaꞌan ñi, loꞌ juin ñi: Nde nu lca jyiꞌan loꞌo 
taꞌa ngulan, 35 siꞌyana nchgaa nu nducua tñan chaꞌ nu nchcuiꞌ Ndiose, 
canꞌ nu lca taꞌan loꞌ canꞌ nu lca jyiꞌan.

Chaꞌ ꞌin yu nu ntya mti

4  1 Xiyaꞌ mdyisnan nguloꞌo Jesús ꞌin nten tuꞌhua tiyoꞌ canꞌ. Loꞌ siꞌya nten 
quiꞌan canꞌ yten tucua ñi niꞌ yca naꞌan. Nchgaa nten canꞌ nguioꞌ tiꞌin neꞌ 

tuꞌhua tiyoꞌ canꞌ. 2  Quiꞌan ꞌa chaꞌ nguloꞌo ñi ꞌin neꞌ loꞌo scasca chaꞌ nu ycuiꞌ 
ñi, loꞌ ndeñaꞌan nchcuiꞌ ñi: 3 Ton nscan um chaꞌ re: Nu ncua sca tsaan mdoꞌo 
sca yu quiꞌyu, nguia yta yu mti trigo. 4 Seꞌen msne yu ꞌin na nguilo tsachinꞌ 
na tuꞌhua tucueen, cuiꞌ xaa ti yaan quiñi nu ycu ꞌin na. 5 Tichinꞌ mti canꞌ 
nguilo na sca seꞌen nu chinꞌ ti yuu nducua loo quee. Ndla mducua na siꞌyana 
chinꞌ ti yuu mducun tiꞌin ꞌin na. 6 Xa mdyisnan mꞌni tiqueꞌ cuaan ꞌin na cuiꞌ 
xaa nguinanꞌ na, loꞌ ngutyi na siꞌyana a nguꞌya xcuaꞌ tsuꞌhue na. 7 Tichinꞌ 
mti canꞌ nguilo na sca seꞌen nducua yca quicheꞌ. Ndla la ylo yca quicheꞌ canꞌ, 
loꞌ a mdaa na yaꞌ culo trigo canꞌ. 8 Loꞌ tichinꞌ na nguilo na loo yuu tsuꞌhue, 
tsuꞌhue ꞌa ylo na loꞌ ncua tñan na. Ntsuꞌhui juun canꞌ mdaa na cla tyii mti 
scati loo juun na, ntsuꞌhui juun nu mdaa snan yla mti, loꞌ ntsuꞌhui nu mdaa 
sca ciento na scati loo juun. 9 Xacanꞌ juin ñi ꞌin neꞌ: Nchgaa nu ngune ꞌin chaꞌ 
nu ycuinꞌ, cuꞌni cunta ꞌin na. 10 Xa cuaꞌ nguinu ton ñi loꞌo yu tichcua nu taꞌa 
ndaꞌan ñi, loꞌo chcua xnan nu ndon cuiꞌ ti canꞌ, mñichaꞌ yu ꞌin ñi sca cunta, 
chaꞌ ñi chaꞌ nchca tiꞌ chcuiꞌ chaꞌ nu ycuiꞌ ñi canꞌ. 11 Loꞌ juin ñi ꞌin yu: Chaꞌ nu 
ntsuꞌhui cutsiꞌ ꞌin Ndiose tsañaꞌan ndlo ñi tñan, cuaꞌ mdaa ñi chaꞌ cuiyaꞌ ꞌin 
um siꞌyana quiꞌya um cunta chaꞌ re. Una nchgaa la ñaꞌan nten chacuiꞌ chaꞌ 
nu ntsuꞌhui nchcun nchcuinꞌ loꞌo neꞌ. 12  —Siyaꞌ lyee la ñaꞌan neꞌ loꞌ a chcanꞌ 
ꞌin neꞌ, siyaꞌ lyee la ndon nscan neꞌ loꞌ a quiꞌya neꞌ chaꞌ tiyaa, ñaꞌan ca siꞌyana 
a quia nan neꞌ ꞌin Ndiose, loꞌ ñi a cuten quiꞌya ꞌin neꞌ—. 13 Loꞌ juin Jesús ꞌin 
yu: ¿Ta na a nguꞌya um cunta chaꞌ nu ycuinꞌ canꞌ? ¿Ñaꞌan la ca nchgaa la 
ñaꞌan chaꞌ nu cuaꞌ mdiꞌin tyaan? 14 Yu nu ntya mti trigo canꞌ, nguiaa chaꞌ 
ꞌin yu ñaꞌan chaꞌ ꞌin yu nu nchcuiꞌ chaꞌ tsuꞌhue ꞌin Ndiose. 15 Mti trigo nu 
nguilo tuꞌhua tucueen canꞌ, lca na ñaꞌan chaꞌ ꞌin nten nu ne ꞌin chaꞌ tsuꞌhue 
ꞌin Ndiose. Cuiꞌ xaa ndyiꞌan Laxaꞌan loꞌ ndlyoo chaꞌ tsuꞌhue nu cuaꞌ ntsuꞌhui 
niꞌ cusya ꞌin neꞌ. 16 Mti nu nguilo loo yuu nu titi tuꞌhua nducua loo quee canꞌ, 
lca na ñaꞌan chaꞌ ꞌin nten nu ne ꞌin chaꞌ tsuꞌhue ꞌin Ndiose, tsuꞌhue ntsuꞌhui 
tiquee neꞌ nducuan xuꞌhue neꞌ ꞌin na. 17 Una a nguꞌya xcuaꞌ tsuꞌhue na niꞌ 
cusya ꞌin neꞌ, xiꞌi ti ndaa loo neꞌ, loꞌ siꞌya scasca chaꞌ nu ndyijyin neꞌ siꞌya 
chaꞌ ꞌin Ndiose, cuiꞌ xaa ndyiꞌo tsoꞌ neꞌ. 18 Mti nu nguilo seꞌen nducua yca 
quicheꞌ canꞌ, nguiaa chaꞌ ꞌin na ñaꞌan chaꞌ ꞌin nten nu ne ꞌin chaꞌ tsuꞌhue ꞌin 
Ndiose. 19 Una siꞌya scasca chaꞌ nu nchca loo chendyu re, chaꞌ xqueeꞌ ꞌin chaꞌ 
cuilyiyaꞌ, loꞌ nchcui tiꞌ neꞌ scasca la chaꞌ, canꞌ nu ndujui xuꞌhua chaꞌ tsuꞌhue 

nu cuaꞌ ntsuꞌhui niꞌ cusya ꞌin neꞌ, loꞌ a ndyijyi ꞌa ñaꞌan cuton na. 20 Una mti 
nu nguine loo yuu tsuꞌhue canꞌ, nguiaa chaꞌ ꞌin na ñaꞌan chaꞌ ꞌin nten nu ne 
ꞌin chaꞌ tsuꞌhue ꞌin Ndiose, nducuan xuꞌhue neꞌ ꞌin na, loꞌ tsuꞌhue nchca tñan 
na: Ntsuꞌhui juun nu ndyiꞌyu cla tyi mti loo, ntsuꞌhui nu ndyiꞌyu snan yla na 
ꞌin, a cunta ntsuꞌhui juun nu ndyiꞌyu sca ciento na loo.

A sca chaꞌ na a tyiꞌo scua la
21 Nde xca chaꞌ ycuiꞌ ñi: A tucui nu nguiten loꞌo sca quiiꞌ ndiquin, loꞌ 

nde tucun tiꞌin ꞌin na niꞌ cuiyaꞌ scaꞌ, uta nde niꞌ quiꞌñan, cuiꞌ ca nu tyiꞌin 
tyaa neꞌ ꞌin na sca seꞌen cuaan siꞌyana tuꞌhui na xaa. 22  Ticuiꞌ cuañaꞌan 
loꞌo sca chaꞌ nu nchca cunan ti, a tca a quine chaꞌ ꞌin na, uta loꞌo sca chaꞌ 
nu nchca cutsiꞌ ti, a tyijyin yuꞌhui chaꞌ a tyiꞌo scua la na. 23  Nchgaa nu ne 
ꞌin chaꞌ nu nchcuinꞌ, cuꞌni cunta ꞌin na. 24 Loꞌ tiꞌ juin la ñi: Ton nscan um 
chaꞌ re: Cuaꞌ yaa ñaꞌan cuiyaꞌ nu ndaa um, cuañaꞌan cuiyaꞌ caja nu taa ꞌin 
um, loꞌ hasta nde lyee la caja na ꞌin um. 25 Siꞌyana nten nu cuaꞌ jui chaꞌ 
tsuꞌhue ꞌin, nde lyee la caja chaꞌ tsuꞌhue canꞌ ꞌin, una sca nten nu a ndiꞌin 
chaꞌ tsuꞌhue ꞌin, loꞌo tsachinꞌ chaꞌ nu nducua tloo canꞌ, caja nu lyaa ꞌin na.

Chaꞌ ꞌin sca mti nu ntya neꞌ
26  Loꞌ tiꞌ juin la ñi: Loꞌo chaꞌ re ca jlyo tiꞌ um ñaꞌan ntsuꞌhui chaꞌ culo 

Ndiose tñan ꞌin nten. Nguiaa chaꞌ re tsañaꞌan nguiaa chaꞌ ꞌin yu nu ntya 
sca mti. 27 Ndijyaꞌ yu loꞌ ndyitucui yu, cuañaꞌan ndijin tsaan ꞌin yu, lja 
xacanꞌ nducua mti canꞌ, loꞌ a jlyo tiꞌ yu ñaꞌan nguia nguilo na. 28  Chaꞌ ꞌin 
ti na ndyiꞌo tucua na loo yuu: Culoo nchcua lcaꞌ na, xacanꞌ ndyiꞌo juun 
na, la xacanꞌ ndyiꞌo tucua mti loo juun canꞌ. 29 Xa cuaꞌ ngula na, nxoꞌ yu 
ꞌin na siꞌyana cuaꞌ mdiyaa xaa ꞌin na.

Chaꞌ ꞌin mti mostaza
30 Nde xca chaꞌ nu tiꞌ ycuiꞌ ñi: ¿Ti ñaꞌan ta chaꞌ tca tyiꞌin tyaa na siꞌyana tca 

quiꞌya na cunta ñaꞌan ntsuꞌhui chaꞌ culo Ndiose tñan ꞌin nten? 31 Nguiaa chaꞌ 
canꞌ tsañaꞌan chaꞌ ꞌin mti mostaza, mti nu suhue lati nu ntya nten. 32  Una 
xa cuaꞌ nguita na, tnu lati ndlyo na que nchgaa loo quixinꞌ nu ntya neꞌ, tnu 
ndlyo stanꞌ na loꞌ hasta loꞌo quiñi nchcua cuꞌhua ꞌin lja na.

Scasca chaꞌ ycuiꞌ Jesús loꞌo nten
33  Quiꞌan ꞌa chaꞌ tiꞌ ycuiꞌ la ñi loꞌo nten canꞌ, cuaꞌ ñaꞌaan ndyiꞌya neꞌ 

cunta ꞌin na. 34 Scasca chaꞌ ycuiꞌ ñi loꞌo nten canꞌ, una xca cunta ndlyo 
scua la ñi chaꞌ canꞌ loꞌo yu taꞌa ndaꞌan ñi.

Mꞌni Jesús chaꞌ ngulyijyi quio cuiꞌin
35 Xa msiin tsaan canꞌ, juin Jesús ꞌin yu taꞌa ndaꞌan ñi: Tyijyin xiꞌyu na 

xca tsoꞌ tiyoꞌ re. 36  Xacanꞌ mslaꞌ taꞌa ñi loꞌo nten canꞌ, loꞌ yu taꞌa ndaꞌan 

  MARCOS 4

El Nuevo Testamento en Chatino de Nopala de Mexico; versión para la web, © 2014, David Neil Nellis



72

ñi nguia loꞌo yu ꞌin ñi niꞌ yca naꞌan, loꞌo nchgaa la ñaꞌan yca naꞌan canꞌ 
taꞌa nguiaa jun. 37 Mdyisnan ncua cuiꞌin lyee yaꞌ, cuiꞌ ñaꞌan lcaa loꞌo tiyoꞌ 
canꞌ mdyisnan nguitsa na, ncua chaꞌ chaꞌan yuꞌhui tyiꞌa niꞌ yca naꞌan canꞌ. 
38  Una Jesús nguꞌya sla ñi nde chonꞌ la yca naꞌan canꞌ, nscua ꞌni quee ñi 
loo sca teꞌ. Yu taꞌa ndaꞌan ñi ngulyoo yu sla ñi, loꞌ juin yu: Ñi Bstro, ¿ta na 
a ndyuhue tiꞌ um ñaꞌan cuaꞌ quityinꞌ yuꞌhui ti na? 39 Xacanꞌ mdyiton Jesús 
loꞌ ngusun loꞌo ñi ꞌin cuiꞌin canꞌ, loꞌ ycuiꞌ ñi loꞌo tiyoꞌ canꞌ: Seen tyiꞌin. 
Cuiꞌ xaa ngulaꞌ tiꞌ cuiꞌin canꞌ, loꞌo tiyoꞌ canꞌ ncua tiin na. 40 Loꞌ juin ñi ꞌin 
yu taꞌa ndaꞌan ñi: ¿Ñi chaꞌ lyee ꞌa nguitsen um? ¿Ta na a ndiya quiꞌan tiꞌ 
um ꞌñan? 41 Una yu taꞌa ndaꞌan ñi scañaꞌan ti ndiꞌin ytsen yu, loꞌ scasca yu 
ñichaꞌ taꞌa yu, loꞌ nchcuiꞌ yu: ¿Tucui ca lca ñi re, ñi chaꞌ hasta cuiꞌin loꞌo 
tyiꞌa, loꞌ jaꞌan ꞌin ñi?

Chaꞌ ꞌin yu Gadara

5  1 Xacanꞌ mdiyaa jun xca tsoꞌ tiyoꞌ canꞌ seꞌen lca loo yuu ꞌin neꞌ 
Gadara. 2  Ñaꞌaan mdyiꞌo Jesús niꞌ yca naꞌan canꞌ, mdiyaa sca yu 

ndiyoꞌ tloo ñi nu mdoꞌo niꞌ lyiꞌo seꞌen nguitsiꞌ nten, loꞌ ntsuꞌhui cuiꞌin 
xaꞌan ꞌin yu. 3  Canꞌ nguilyu yu nchgaa xaa, loꞌ a tucui nu nchca tyon tloo 
yu, ñi loꞌo carena loꞌ a nchca scanꞌ neꞌ ꞌin yu, 4 siꞌyana tyun ꞌa yaꞌ mchcanꞌ 
quiyaꞌ yu loꞌo yaaꞌ yu loꞌo carena, loꞌ cuiꞌ xaa nsiꞌyu yu ꞌin na, a tucui nu 
ncua ꞌin loꞌo yu. 5 Tla loꞌ cucha ndaꞌan nsiꞌya yja yu loo quiꞌya loꞌo seꞌen 
lca tucuaa, loꞌ ndyujui yuhuaꞌ yu ꞌin yu loꞌo quee. 6  Tiꞌ tijyoꞌ ndon yu xa 
naꞌan yu ꞌin Jesús, msnan yu ya ycua yu ꞌin ñi, loꞌ mdyiꞌya xtyinꞌ yu tloo 
ñi. 7 Ycuiꞌ cueen yu loꞌo ñi: Jesús, Sñeꞌ Ndiose, ñi nu tlyu lati nu nducua 
niꞌ cuaan, ¿ñi chaꞌ nguiꞌni lyiꞌo um ꞌñan? Nanꞌ jñan sca chaꞌ tsuꞌhue ꞌin 
um tloo Ndiose siꞌyana a xitijin um ꞌñan nu tiꞌi. 8  Juin yu cuañaꞌan siꞌyana 
Jesús cuaꞌ nchcuiꞌ ñi: Cuiꞌin xaꞌan, lyaꞌ ton ꞌin yu re siyaꞌ ti. 9 Mñichaꞌ ñi 
ꞌin yu: ¿Ñaꞌan ta naan? Loꞌ mxcuen yu ꞌin ñi: Legión naan hua, siꞌyana 
quiꞌan ꞌa hua. 10 Lyee ꞌa mjñan cuiꞌin xaꞌan canꞌ chaꞌ tsuꞌhue ꞌin ñi, siꞌyana 
a culo tsoꞌ ñi ꞌin tijyoꞌ la. 11 Cuiꞌ ti sca siiꞌ quiꞌya, quiꞌan ꞌa cuhueꞌ ndaꞌan 
nan ycu. 12  Loꞌ nchgaa cuiꞌin xaꞌan canꞌ mjñan chaꞌ tsuꞌhue ꞌin ñi, loꞌ juin: 
Taa um chaꞌ cuiyaꞌ sten hua ꞌin cuhueꞌ cua. 13  Cuiꞌ xaa mdaa Jesús chaꞌ 
cuiyaꞌ, cuiꞌ ñaꞌan lcaa mdyiꞌo cuiꞌin xaꞌan canꞌ ꞌin yu, loꞌ yten ꞌin cuhueꞌ 
canꞌ. Cuhueꞌ canꞌ ndiyaa ꞌin tsaa tucua mii ꞌin, loꞌ nchgaa ꞌin mdoꞌo snan 
ꞌin, loꞌ mxityu loo ꞌin loo tiyoꞌ canꞌ seꞌen ngujui ꞌin. 14 Yu nu naꞌan seen 
cuhueꞌ canꞌ msnan yu, loꞌ mtsaꞌ yu ꞌin nten nchgaa seꞌen mdijin yu, niꞌ 
quixinꞌ loꞌo loo quichen, ñaꞌan chaꞌ nu yatoꞌo, cuiꞌ xaa ya naꞌan neꞌ chaꞌ ñi 
na nchca. 15 Xa mdiyaa neꞌ seꞌen nducua Jesús, naꞌan neꞌ ꞌin yu nu yuꞌhui 
quiꞌan cuiꞌin xaꞌan ꞌin canꞌ, nducua yu chcui chaꞌ tiyaa ꞌin yu, nguxen yu 
sca teꞌ, loꞌ lyee ytsen neꞌ. 16  Nu naꞌan nchgaa chaꞌ nu yatoꞌo canꞌ, mdaa 
suun loꞌo nten nu mdiyaa canꞌ, chaꞌ ꞌin yu nu yuꞌhui cuiꞌin xaꞌan ꞌin canꞌ, 
loꞌo chaꞌ ꞌin cuhueꞌ canꞌ. 17 Xacanꞌ scasca neꞌ mjñan neꞌ ꞌin Jesús siꞌyana 

tyiꞌo ñi seꞌen canꞌ. 18  Xa cuaꞌ yten Jesús niꞌ yca naꞌan canꞌ, loꞌ yu nu yuꞌhui 
cuiꞌin xaꞌan ꞌin canꞌ mjñan yu chaꞌ tsuꞌhue ꞌin ñi, chaꞌ tca tsaa yu loꞌo ñi. 
19 Una Jesús a mdaa ñi chaꞌ cuiyaꞌ, loꞌ juin ñi ꞌin yu: Quiaa nde ñaꞌan ꞌin, 
loꞌ quitsaꞌ ꞌin nchgaa nten ꞌin ñaꞌan chaꞌ tsuꞌhue mꞌni Ndiose loꞌo, loꞌ ñaꞌan 
mñaꞌan ꞌtnan tiꞌ ñi ꞌin. 20 Xacanꞌ nguia ytsaꞌ yu ꞌin nten nu ndiꞌin scasca 
quichen seꞌen lyiꞌya loo Decápolis, ñaꞌan chaꞌ tsuꞌhue nu mꞌni Jesús loꞌo 
yu, loꞌ nchgaa neꞌ yuhue tiꞌ neꞌ.

Chaꞌ ꞌin sñeꞌ Jairo loꞌo nu ylaꞌ steꞌ Jesús
21 Xiyaꞌ mdijin xiꞌyu Jesús loꞌo yca naꞌan xca tsoꞌ tiyoꞌ canꞌ, loꞌ mdyisnan 

nguioꞌ tiꞌin quiꞌan nten tuꞌhua seꞌen ndon ñi canꞌ. 22  Canꞌ mdiyaa sca yu 
naan Jairo, sca yu ndlo tñan seꞌen nꞌni tnu neꞌ judio ꞌin Ndiose, xa naꞌan 
yu ꞌin ñi mdyiꞌya xtyinꞌ yu tloo ñi. 23  Lyee mjñan yu ꞌin ñi loꞌ nchcuiꞌ yu: 
Cuaꞌ caja ti sca sñenꞌ. Cuꞌni um chaꞌ tsuꞌhue tsaa um seꞌen nscua, loꞌ tiꞌin 
tyaa um yaaꞌ um ꞌin loꞌ chca. 24 Xacanꞌ mdoꞌo ñi nguiaa ñi loꞌo yu, loꞌ 
quiꞌan ꞌa nten mducui nchaꞌan ꞌin ñi, hasta nsta suꞌhua taꞌa neꞌ loꞌo ñi. 
25 Lja nten canꞌ ntsuꞌhui sca neꞌ cunaꞌan, nu cuaꞌ ntsuꞌhui tichcua yjan tiꞌi 
loꞌo quicha nguilo tne. 26  Lyee ꞌa cuaꞌ mdijin neꞌ nu tiꞌi yaaꞌ neꞌ nu nꞌni 
rmiyu, a cunta cuaꞌ ngulyijyi neꞌ ñaꞌaan tñi nu su ꞌin neꞌ, loꞌ a sca cunta 
yuꞌhui ꞌin neꞌ, cuiꞌ ca nu nde lyee la tiꞌi neꞌ. 27 Xa ynan neꞌ chaꞌ ꞌin Jesús, 
cuiꞌ xaa yaan neꞌ nde chonꞌ ñi lja nten quiꞌan canꞌ, loꞌ ylaꞌ neꞌ steꞌ ñi, 
28  siꞌyana ñan tiꞌ neꞌ: Siyaꞌ cuaꞌ tsuꞌhue steꞌ ti ñi culanꞌ, loꞌ chcan. 29 Cuiꞌ 
ñaꞌan lcaa ngulyijyi ylo tne canꞌ ꞌin neꞌ, loꞌ ngüi tiꞌ neꞌ siꞌyana mchca neꞌ. 
30 Cuiꞌ xaa nguꞌya Jesús cunta siꞌyana loꞌo chaꞌ cuiyaꞌ ꞌin ñi mchca sca 
nu ylaꞌ ꞌin ñi, loꞌ mxiton ñi mñichaꞌ ñi ꞌin nten canꞌ, chaꞌ ti nu ylaꞌ steꞌ 
ñi. 31 Yu taꞌa ndaꞌan ñi juin ꞌin ñi: Ñaꞌan um tsala ñaꞌan quiꞌan nten re 
nsta suꞌhua neꞌ ꞌin um, loꞌ tiꞌ ñichaꞌ um, ti ca nu ylaꞌ ꞌin um. 32  Una Jesús 
tyiꞌiin mxinaꞌan ñi chaꞌ ti ca nu ylaꞌ ꞌin ñi. 33  Neꞌ cunaꞌan canꞌ nguꞌya neꞌ 
chaꞌ tiyaa ñaꞌan chaꞌ nu yatoꞌo ꞌin neꞌ, mdyisnan mchcuan neꞌ siꞌyana 
lyee ytsen neꞌ, loꞌ mdyiꞌya xtyinꞌ neꞌ tloo ñi, loꞌ mtsaꞌ neꞌ ꞌin ñi ñaꞌaan 
chaꞌ nu yatoꞌo ꞌin neꞌ. 34 Loꞌ juin ñi ꞌin neꞌ cunaꞌan canꞌ: Sñenꞌ, cuaꞌ mchca 
siꞌyana ya quiꞌan tiꞌ ꞌñan. Quia lya loꞌ quinu luhui, a sca la chaꞌ chuꞌhui 
tiquee. 35 Canꞌ chaꞌ tiꞌ ndon ycuiꞌ ñi, xa mdiyaa tucua snan yu nu mdoꞌo 
la naꞌan ꞌin yu nu ndlo ca tñan canꞌ, loꞌ juin yu: Cuaꞌ ngujui sñeꞌ um. ¿Ñi 
chaꞌ tiꞌ ndaa um chaꞌ nsinꞌ tiꞌ ꞌin ñi re? 36  Ngune ꞌin Jesús chaꞌ nu ycuiꞌ yu, 
loꞌ juin ñi ꞌin yu nu ndlo tñan canꞌ: A cutsen um, tsaloo ti tsa quiꞌan tiꞌ 
um. 37 A mdaa ñi yaꞌ chcui nchaꞌan quiꞌan la nten ꞌin ñi, tsa yu Tyo ti, yu 
Jacobo, loꞌo yu Xuhua taꞌa ngula yu Jacobo, ya loꞌo ñi. 38  Xa mdiyaa jun 
naꞌan ꞌin yu nu ndlo tñan canꞌ, naꞌan ñi quiꞌan ꞌa nten cuaꞌ ndiꞌin canꞌ, loꞌ 
ndiꞌin ynan neꞌ. 39 Ñaꞌaan yten ñi ñaꞌan canꞌ, juin ñi ꞌin nten canꞌ: ¿Ñi chaꞌ 
lyee ꞌa nguilo tiꞌin um loꞌ nguinan um? Cuhuiꞌ cua, siꞌi na ngujui cuhuiꞌ, 
na ljaꞌ ti cuhuiꞌ. 40 Xacanꞌ mstyi lyiꞌo neꞌ ꞌin ñi. Mꞌni ñi chaꞌ mdoꞌo neꞌ nde 

lyiyaꞌ, tsa sti ti cuhuiꞌ loꞌo jyiꞌan cuhuiꞌ, loꞌo yu taꞌa ndaꞌan ti ñi, yten loꞌo 
ñi la seꞌen nscua cuhuiꞌ canꞌ. 41 Msñi ñi yaaꞌ cuhuiꞌ, loꞌ juin ñi ꞌin loꞌo chaꞌ 
nu nchcuiꞌ ñi: Talita cumi. Chaꞌ re nchca tiꞌ chcuiꞌ: Maa, ꞌin nchcuiꞌ lyiꞌon, 
tyitucui. 42  Cuiꞌ xaa mdyitucui cuhuiꞌ loꞌ mdyisnan mdaꞌan cuhuiꞌ. Loꞌ 
cuaꞌ ntsuꞌhui cuhuiꞌ tichcua yjan. Ndyijyin yaꞌ yuhue tiꞌ neꞌ ñaꞌan chaꞌ nu 
yatoꞌo canꞌ. 43  Una lyee ꞌa mjñan ñi ꞌin neꞌ, siꞌyana a chcuiꞌ neꞌ loꞌo ñi sca 
tucui chaꞌ nu yatoꞌo, loꞌ ngulo ñi tñan siꞌyana taa neꞌ na cu cuhuiꞌ.

Xa nguila Jesús quichen Nazaret

6  1 Xacanꞌ mdoꞌo Jesús nguiaa ñi loꞌo yu taꞌa ndaꞌan ñi nde quichen tyi 
ñi. 2  Xa mdiyaa tsaan nu nxitñanꞌ neꞌ, mdyisnan nguloꞌo ñi ꞌin nten 

ndiꞌin seꞌen nꞌni tnu neꞌ ꞌin Ndiose. Quiꞌan ꞌa nten canꞌ ngune ꞌin neꞌ chaꞌ 
nu ndloꞌo Jesús, nduhue tiꞌ neꞌ ꞌin ñi, loꞌ nchcuiꞌ neꞌ: ¿La ta ngulo yu re 
chaꞌ nu nchcuiꞌ yu? ¿La jui chaꞌ tiyaa re ꞌin yu, loꞌ nchca nꞌni yu scasca 
chaꞌ nu tnu? 3  ¿Ta siꞌi cuityi yca lca yu re, cuiꞌ sñeꞌ María? ¿Ta siꞌi Jacobo, 
yu See, yu Juda loꞌo Simón lca taꞌa ngula yu? ¿Ta siꞌi nchgaa nu cunaꞌan 
taꞌa yu ndiꞌin loꞌo na quichen re? Canꞌ chaꞌ a tsuꞌhue lca tiquee neꞌ loꞌo 
ñi. 4 Juin Jesús ꞌin nten canꞌ: Sca yu nu nxiycuiꞌ Ndiose ꞌin, xca quichen 
ndyijyi nu nducuan xuꞌhue ꞌin yu, una quichen tyi yu, ta lja ta nten ꞌin 
yu, uta la naꞌan ꞌin yu, a ndyijyi nu cuan xuꞌhue ꞌin yu. 5 A jui ñaꞌan cuꞌni 
Jesús quiꞌan la chaꞌ nu tnu quichen tyi ñi, cuiꞌ ca nu tucua snan ti nu 
tiꞌi mꞌni chca ñi, xa mdiꞌin tyaa ñi yaaꞌ ñi ꞌin. 6  Nduhue ꞌa tiꞌ ñi ꞌin taꞌa 
quichen tyi ñi siꞌyana a ndiya quiꞌan tiꞌ neꞌ ꞌin ñi. Xacanꞌ mdoꞌo Jesús, 
nguiaa ñi scasca quichen suhue ti nu ndiꞌin cuiꞌ ti canꞌ, loꞌ nguloꞌo ñi ꞌin 
neꞌ.

Xa nguaꞌan tñan Jesús ꞌin tichcua yu
7 Xacanꞌ msiꞌya ñi ꞌin tsa tichcua yu taꞌa ndaꞌan ca ñi, loꞌ cunda tucua 

ti yu nguaꞌan tñan ñi ꞌin yu tsaa yu scasca quichen, mdaa ñi chaꞌ cuiyaꞌ 
culo yu cuiꞌin xaꞌan nu ntsuꞌhui ꞌin nten. 8  Ngulo ñi tñan ꞌin yu siꞌyana 
ñi sca na loꞌ a cuiꞌya yu, tsaloo yca scaan ti yu, ñi a cuiꞌya yu cuijyin, ñi 
na nu cu yu, ñi tñi loꞌ a cuiꞌya yu, 9 tsaloo ti quinan loꞌo steꞌ ndon ti yu 
tsaa yu. 10 Xacanꞌ juin ñi ꞌin yu: Xa tiyaa um sca quichen, chaꞌ ndeꞌen nu 
taa naꞌan ꞌin quinu um, canꞌ tyiꞌin um tsalja nu quilyu um quichen canꞌ. 
11 Chaꞌ ndeꞌen seꞌen a cuan xuꞌhue neꞌ ꞌin um, ñi a ton nscan neꞌ chaꞌ nu 
chcuiꞌ um, tyiꞌo um canꞌ loꞌ scuin um yuu quiyaꞌ um, loꞌ quinu cunta ꞌin 
neꞌ chaꞌ ndeꞌen la chaꞌ caan ꞌin neꞌ. Nu chaꞌ ñi chcuinꞌ loꞌo um, nten ndiꞌin 
quichen canꞌ, lyee la tyijyin neꞌ nu tiꞌi que ñaꞌan ntsuꞌhui chaꞌ tyijyin 
neꞌ Sodoma loꞌo Gomorra, xa cuꞌni Ndiose xñan bsya ꞌin nten chendyu. 
12  Xacanꞌ mdoꞌo yu nguiaa yu, loꞌ ycuiꞌ yu loꞌo nten siꞌyana xiloꞌo chonꞌ 
neꞌ quiꞌya nguiꞌni neꞌ. 13  Ngulo yu quiꞌan cuiꞌin xaꞌan nu ntsuꞌhui ꞌin nten, 
a cunta quiꞌan nu tiꞌi mxitaꞌan yu ceite ꞌin, loꞌ mchca.

Xa ngujui yu Xuhua nu mducua tya ꞌin nten
14 Yu nu lca ree Herode ynan yu chaꞌ ꞌin Jesús, siꞌyana cuaꞌ mscua cueen 

chaꞌ ꞌin ñi sca chcui seꞌen canꞌ. Ndeñaꞌan nchcuiꞌ yu chaꞌ ꞌin ñi: Yu Xuhua nu 
mducua tya ꞌin nten cuaꞌ mdyiquiꞌo yu, canꞌ chaꞌ nchca nꞌni yu chaꞌ nu tnu. 
15 Ntsuꞌhui xca nu nchcuiꞌ: Elía lca yu re. Ntsuꞌhui xca nu nchcuiꞌ: Cuiꞌ sca yu 
nu nxiycuiꞌ Ndiose ꞌin lca yu, tsañaꞌan mxiycuiꞌ ñi ꞌin scasca la tucui cuaꞌ sꞌni. 
16 Xa ynan yu Herode chaꞌ canꞌ, juin yu: Cuiꞌ ca yu Xuhua nu ngulon tñan xiꞌyu 
yni canꞌ lca yu re, loꞌ cuaꞌ ñii cuaꞌ mdyiquiꞌo yu. 17 Ycuiꞌ ca yu Herode ngulo 
yu tñan siꞌyana quinu yu Xuhua canꞌ, scanꞌ yu loꞌo carena loꞌ tsaa yu naꞌan 
chcuan. Mꞌni yu cuañaꞌan siꞌya sca neꞌ cunaꞌan naan Herodía, cuilyiꞌo yu Lpe 
taꞌa ngula yu, yatoꞌo ngulyaa yu Herode ꞌin neꞌ loꞌ ndiꞌin lyiꞌo yu ꞌin neꞌ. 18 Yu 
Xuhua canꞌ nchcuiꞌ yu loꞌo Herode siꞌyana a tsuꞌhue tyiꞌin lyiꞌo yu cunaꞌan ꞌin 
taꞌa yu. 19 Canꞌ chaꞌ lyee la yten chaꞌ nsinꞌ tiꞌ tiquee neꞌ cunaꞌan canꞌ, loꞌ nan neꞌ 
ñaꞌan nu cujui neꞌ ꞌin yu Xuhua, tyicana a jui ñaꞌan na, 20 siꞌyana yu Herode 
ntsuꞌhui sca ytsen ꞌin yu tloo yu Xuhua canꞌ, jlyo tiꞌ yu lca canꞌ sca nten nu ñi 
ndiꞌin chaꞌ ꞌin, nu nduꞌhui sca chendyu nu luhui tloo Ndiose, canꞌ chaꞌ nxñi yu 
cunta siꞌyana a sca ca ꞌin. Nducui tiꞌ yu ne ꞌin yu chaꞌ nu nchcuiꞌ yu Xuhua canꞌ, 
siyaꞌ lyee nsuꞌhua yu chaꞌ tiquee yu. 21 Una mdiyaa tsaan nu nta neꞌ cunaꞌan 
canꞌ, cuiꞌ tsaan nu nguꞌya nii yu Herode, msuꞌhua yu sca taꞌa. Msiꞌya yu ꞌin 
nchgaa taꞌa lyiꞌya yu tñan nu ndon loo lati, loꞌo xꞌnan sindatu, loꞌo nu ndon loo 
lati ndiꞌin seꞌen lyiꞌya loo Galilea. 22 Lja nchca taꞌa canꞌ yten neꞌ cunaꞌan sñeꞌ 
Herodía loꞌ yla quiyaꞌ neꞌ tloo ree Herode canꞌ, mdiyaa ꞌa tiꞌ yu loꞌo nchgaa taꞌa 
nducua yu ñaꞌan yla quiyaꞌ neꞌ cunaꞌan canꞌ. Xacanꞌ juin yu ꞌin neꞌ cunaꞌan canꞌ: 
Jñan na nu nchca tiꞌ, loꞌ nanꞌ taan ꞌin na ꞌin. 23 Mꞌni tyiꞌya yu ꞌin Ndiose xa juin 
yu ꞌin neꞌ: Jñan na nu nchca tiꞌ, loꞌ a ꞌni chaꞌ siyaꞌ tsa tluꞌhue chaꞌ cuilyiyaꞌ nu 
ndiꞌin ꞌñan, loꞌ taan ꞌin na ꞌin. 24 Mdoꞌo neꞌ cunaꞌan canꞌ, nguia ñichaꞌ neꞌ ꞌin 
jyiꞌan neꞌ, loꞌ juin neꞌ: ¿Ñi na ta jñan ꞌin ree? Cuiꞌ xaa mxcuen jyiꞌan neꞌ: Jñan 
que Xuhua nu mducua tya ꞌin nten. 25 Ndla ndsa ti yten neꞌ cunaꞌan canꞌ seꞌen 
nducua ree canꞌ, loꞌ juin: Jni re ñii nchca tinꞌ sca quiꞌnan seꞌen ntsuꞌhui que 
Xuhua nu mducua tya ꞌin nten. 26 Nguluꞌun ꞌa tiꞌ yu ree, loꞌ siꞌyana cuaꞌ ycuiꞌ yu 
sca chaꞌ nu ñi ca tloo nchgaa taꞌa nducua yu, a jui ꞌa ñaꞌan tiꞌ xitsaꞌan yu chaꞌ 
nu cuaꞌ mdiꞌin tyaa yu. 27 Cuiꞌ xaa ngulo yu tñan ꞌin sca sindatu ꞌin yu siꞌyana 
quia ꞌya que yu Xuhua canꞌ. 28 Yaa yu sindatu loꞌ msiꞌyu yni yu Xuhua seꞌen 
ntsuꞌhui yu naꞌan chcuan, nguian loꞌo yu que canꞌ ndiꞌin na sca niꞌ quiꞌnan, loꞌ 
mdyaa yu ꞌin na ꞌin nu cunaꞌan canꞌ, loꞌ nu cunaꞌan canꞌ cuaꞌ mdyaa ꞌin na ꞌin 
jyiꞌan. 29 Yu taꞌa mdaꞌan yu Xuhua, xa ynan yu chaꞌ siꞌyana cuaꞌ ngujui yu, ya 
chcuan yu cunta ꞌin, loꞌ ya tsiꞌ yu ꞌin.

Mxicu Jesús tsa caꞌyu mii yu quiꞌyu
30 Xacanꞌ nguila yu taꞌa ndaꞌan ca Jesús, loꞌ mtsaꞌ yu ꞌin ñi nchgaa 

ñaꞌan nu mꞌni yu, loꞌo ñaꞌan nu nguloꞌo yu ꞌin nten seꞌen yaa yu. 31 Loꞌ 

juin ñi ꞌin yu: Tsa xitñanꞌ na sca seꞌen tsa ycuiꞌ ti na. Juin ñi cuañaꞌan 
siꞌyana quiꞌan ꞌa nten nguia yaan neꞌ seꞌen nguilyu ñi, loꞌ ñi nu tiꞌ cu jun, 
loꞌ a ndyijyi ꞌa xaa. 32  Xacanꞌ yten jun niꞌ yca naꞌan, mdoꞌo jun nguiaa 
jun sca seꞌen tsa ycuiꞌ ti jun. 33  Una quiꞌan ꞌa nten naꞌan neꞌ xa mdoꞌo jun 
nguiaa jun, loꞌ yuꞌhui lyoo neꞌ ꞌin jun, canꞌ chaꞌ scasca quichen mdoꞌo neꞌ 
mdaꞌan quiyaꞌ ti neꞌ, loꞌ culo nducua la neꞌ mdiyaa neꞌ seꞌen ntsuꞌhui chaꞌ 
tiyaa ñi. 34 Xa mdyiꞌo Jesús niꞌ yca naꞌan canꞌ, naꞌan ñi siꞌyana quiꞌan ꞌa 
nten cuaꞌ nguioꞌ tiꞌin canꞌ, loꞌ mñaꞌan ꞌtnan tiꞌ ñi ꞌin neꞌ siꞌyana ndiꞌin neꞌ 
ñaꞌan nchca tiꞌ slyaꞌ nu a ntsuꞌhui xꞌnan. Loꞌ quiꞌan ꞌa chaꞌ nguloꞌo ñi ꞌin 
neꞌ. 35 Xa cuaꞌ msiin tsaan canꞌ, mdiyaa yu taꞌa ndaꞌan ñi tloo ñi loꞌ juin 
yu: Cuaꞌ msiin na, loꞌ tijyoꞌ nguinu quichen re. 36  Tsuꞌhue lati chaꞌ chcuiꞌ 
um loꞌo neꞌ, tsa siꞌi neꞌ na nu cunajoꞌo ꞌin neꞌ, la ñaꞌan ti seꞌen ngaꞌan nten 
niꞌ quixinꞌ uta quichen suhue ti, siꞌyana a ndaꞌan loꞌo neꞌ na nu cu neꞌ. 
37 Mxcuen Jesús ꞌin yu: ¿Ñi chaꞌ ta a xicu um ꞌin neꞌ? Juin yu: ¿Ta nchca 
tiꞌ um culyijyi hua tñi tsañaꞌan nu cuꞌni na canan tucua ciento tsaan, 
loꞌ xiꞌi hua jaslya nu cu neꞌ re? 38  Loꞌ juin ñi ꞌin yu: Cuꞌni cunta um chaꞌ 
ñi ncua jaslya ndaꞌan loꞌo um. Xa ngujlyo tiꞌ yu xacanꞌ juin yu: Caꞌyu 
ti jaslya loꞌo tucua ti cula. 39 Ngulo ñi tñan ꞌin yu taꞌa ndaꞌan ñi siꞌyana 
chcuiꞌ yu loꞌo nten canꞌ, siꞌyana sten tucua neꞌ cunda scaa ta neꞌ loo quii 
suhue ti canꞌ. 40 Yten tucua neꞌ cunda scaa ta neꞌ: Ntsuꞌhui seꞌen nducua 
cunda ciento neꞌ, loꞌ xca seꞌen nducua neꞌ cunda tuꞌhua tyi neꞌ. 41 Xacanꞌ 
msñi Jesús taꞌa caꞌyu jaslya loꞌo chcuaa cula canꞌ, mscuen ñi tloo ñi nde 
niꞌ cuaan loꞌ mdyaa ñi xuꞌhue ꞌin Ndiose, msuꞌhue ñi ꞌin na loꞌ mdaa ñi 
ꞌin na ꞌin yu taꞌa ndaꞌan ñi. Canꞌ yu mtsa ꞌin na ꞌin nchgaa nten canꞌ. Cuiꞌ 
cuañaꞌan mꞌni ñi loꞌo chcuaa cula canꞌ. 42  Nchgaa neꞌ ycu neꞌ tsayaꞌ ngulaꞌ 
tiꞌ neꞌ. 43  Loꞌ tiꞌ mxoꞌ yu cha tichcua xcuhui jaslya nu nguinu ycu neꞌ loꞌo 
cula canꞌ. 44 Tsalca yu quiꞌyu nu ycu jaslya canꞌ ndiyaa yu tsa caꞌyu mii 
yu.

Xa mdaꞌan Jesús loo tyiꞌa
45 Cuiꞌ xaa ngulo Jesús tñan ꞌin yu taꞌa ndaꞌan ñi siꞌyana sten yu niꞌ yca 

naꞌan, chcua loo yu loꞌ tyijyin yu xca tsoꞌ tiyoꞌ canꞌ seꞌen ndiꞌin quichen 
Betsaida, lja nu tiꞌ nslaꞌ taꞌa ñi loꞌo nten quiꞌan canꞌ. 46  Xa cuaꞌ mslaꞌ taꞌa 
ñi loꞌo nten canꞌ, ycuen ñi sca loo quiꞌya siꞌyana chcuiꞌ lyiꞌo ñi ꞌin Ndiose. 
47 Xa cuaꞌ nguꞌya tla canꞌ, cuaꞌ tiyaa ti yca naꞌan canꞌ tluꞌhue tiyoꞌ, una tiꞌ 
ndon ñi tuꞌhua tyiꞌa canꞌ scati ñi. 48  Naꞌan ñi siꞌyana cuaꞌ xtyi loꞌo juesa ti 
nguiaa yu taꞌa ndaꞌan ñi, siꞌya cuiꞌin nu ljyaan loo yu. Nde cuaꞌ ljyaan xaa 
mdoꞌo Jesús nguia nchaꞌan ñi ꞌin yu, mdaꞌan quiyaꞌ ñi loo tyiꞌa canꞌ, mꞌni 
ñi chaꞌ tyijyin ta ti ñi seꞌen nguiaa yca naꞌan canꞌ. 49 Xa naꞌan yu ndaꞌan 
quiyaꞌ ti ñi loo tyiꞌa canꞌ, msqueꞌ tiꞌ yu siꞌyana sca cuxee lca ñi, loꞌ msiꞌya 
yja yu, 50 siꞌyana nchgaa yu naꞌan yu ꞌin ñi, loꞌ lyee ytsen yu. Una cuiꞌ xaa 
canꞌ ycuiꞌ Jesús loꞌo yu: Cuꞌni tnu tiquee um siꞌyana nanꞌ lcan, a cutsen 

um. 51 Xacanꞌ ycuen ñi niꞌ yca naꞌan canꞌ, cuiꞌ xaa ngulyijyi cuiꞌin canꞌ, loꞌ 
ndyijyin yaꞌ yuhueꞌ tiꞌ yu. 52  Ñi a nchca quiꞌya yu chaꞌ tiyaa, ñi chaꞌ nchca 
tiꞌ chcuiꞌ xa msuꞌhue ñi jaslya nu ycu neꞌ canꞌ, siꞌyana tiꞌ nchcun chaꞌ 
tiyaa ꞌin yu.

Mꞌni chca Jesús ꞌin neꞌ Genesaret
53  Xa cuaꞌ mdijin xiꞌyu jun loo tyiꞌa canꞌ, mdiyaa jun loo yuu Genesaret. 

Loꞌ tuꞌhua tyiꞌa canꞌ mscanꞌ caꞌan jun ꞌin yca naꞌan canꞌ. 54 Ñaꞌaan mdyiꞌo 
jun niꞌ yca naꞌan canꞌ, cuiꞌ xaa yuꞌhui lyoo nten canꞌ ꞌin Jesús. 55 Msnan 
neꞌ, nguia ꞌya neꞌ ꞌin nu tiꞌi sca chcui seꞌen canꞌ, loꞌ mdiya loꞌo neꞌ ꞌin 
nscua loo quiꞌñan seꞌen nu ngune chaꞌ mdiyaa ñi. 56  Loꞌ la ñaꞌan ti 
quichen suhue ti seꞌen ndaꞌan ñi, loꞌo quichen tnu, ta seꞌen ngaꞌan nten 
niꞌ quixinꞌ, uta tuꞌhua tucueen seꞌen nu ntsuꞌhui chaꞌ tyijyin ñi, ndiya loꞌo 
neꞌ ꞌin nu tiꞌi. Loꞌ nu tiꞌi canꞌ njñan chaꞌ tsuꞌhue ꞌin ñi, siyaꞌ cuaꞌ tsuꞌhue 
tuꞌhua steꞌ ti ñi chaꞌ taa ñi culaꞌ canꞌ, loꞌ nchgaa nu ylaꞌ steꞌ ñi mchca.

Chaꞌ cooꞌ nu ntsuꞌhui niꞌ cusya ꞌin nten

7  1 Xacanꞌ mdiya tiꞌin tucua snan neꞌ fariseo tloo Jesús, loꞌo chcua 
xnan neꞌ escriba nu mdoꞌo quichen Jerusalén. 2  Xa naꞌan neꞌ siꞌyana 

yu taꞌa ndaꞌan Jesús nchcu yu, loꞌ a ngunanꞌ yu tsañaꞌan nu ntsuꞌhui chaꞌ 
ꞌin neꞌ, mdaa neꞌ quiꞌya siꞌya chaꞌ canꞌ. 3  Siꞌyana tsalca neꞌ fariseo loꞌo 
nchgaa la ñaꞌan neꞌ judio, tla ꞌa nguia nchaꞌan neꞌ nchgaa chaꞌ nu mxnu 
scua nten cula ꞌin neꞌ, loꞌ a nchcu neꞌ chaꞌ a culo nducua ñaanꞌ neꞌ. 4 Xa 
nguila neꞌ ndyiꞌan neꞌ seꞌen nchca quiyaꞌ, a nchcu neꞌ chaꞌ a culo nducua 
ñaanꞌ neꞌ. A cunta quiꞌan la chaꞌ nu tiꞌ nxuꞌhua seꞌen neꞌ, ñaꞌan nchca 
tiꞌ scasca loo na nu njyiꞌan neꞌ, vaso, quitonꞌ, ta castyo chcuan, a cunta 
loꞌo quiꞌñan. 5  Neꞌ fariseo loꞌo neꞌ escriba mñichaꞌ neꞌ ꞌin Jesús: ¿Ñi chaꞌ 
ta yu taꞌa ndaꞌan, a nꞌni cunta yu ñaꞌan chaꞌ nu mxnu scua nten cula ꞌin 
na, loꞌ a ñaanꞌ yu xa nchcu yu? 6  Mxcuen ñi ꞌin neꞌ: ꞌUn neꞌ nu a ñi ndiꞌin 
chaꞌ ꞌin, chaꞌ ñi ca ñaꞌan chaꞌ nu mxiycuiꞌ Ndiose ꞌin yu Isaía chaꞌ nu ꞌin 
um, xa juin yu: —Nten re nꞌni tnu neꞌ ꞌñan loꞌo tuꞌhua ti neꞌ, una cusya 
ꞌin neꞌ tijyoꞌ nchca na siinꞌ. 7 Cua chaꞌ ti nꞌni tnu neꞌ ꞌñan, siꞌyana chaꞌ 
nu ndloꞌo neꞌ lca na chacuiꞌ chaꞌ nu ndlo que neꞌ, loꞌ nchcuiꞌ neꞌ siꞌyana 
chaꞌ ꞌin Ndiose lca na—. 8  Una nxnu caꞌan chonꞌ um chaꞌ nu ngulo Ndiose 
tñan, loꞌ nde tsuꞌhue lati nguia nchaꞌan um chaꞌ nu cuaꞌ ntsuꞌhui ꞌin nten, 
ñaꞌan nchca tiꞌ njyiꞌan um scasca loo na nu ndlyaꞌ um, ta quitonꞌ, uta 
vaso, a cunta quiꞌan ꞌa chaꞌ tiꞌ nxuꞌhua seꞌen um. 9 Tiꞌ juin la ñi ꞌin neꞌ: 
ꞌUn ndlo tsoꞌ um chaꞌ nu ngulo Ndiose tñan, seꞌen nu tyon loo chaꞌ nu 
cuaꞌ ntsuꞌhui ꞌin um. 10 Nde sca chaꞌ nu ycuiꞌ Moisé: —Cuꞌni suun um ꞌin 
um tloo sti um loꞌo jyiꞌan um—, loꞌ —nu taja ꞌin sti loꞌo jyiꞌan tyiꞌo tñan 
caja canꞌ—. 11 Una ꞌun nchcuiꞌ um chaꞌ sca yu quiꞌyu nu ndiꞌin na ꞌin, loꞌ 
tsaloo chcuiꞌ ti yu loꞌo nten cula ꞌin yu, siꞌyana na nu ndiꞌin ꞌin yu lca 

  MARCOS 6 ,  7

El Nuevo Testamento en Chatino de Nopala de Mexico; versión para la web, © 2014, David Neil Nellis



78

na Corbán (chaꞌ re nchca tiꞌ na nchcuiꞌ na siꞌyana cuaꞌ lca na sca lcuan 
ꞌin Ndiose), 12  loꞌ ndiyatoꞌo a ndaa um chaꞌ cuiyaꞌ tiꞌ ta yaaꞌ yu ꞌin nten 
cula ꞌin yu. 13  Cuañaꞌan ndlo tsoꞌ um ychaꞌ Ndiose, ñaꞌan ca siꞌyana tsa 
quiñan um loꞌo chaꞌ nu cuaꞌ ntsuꞌhui ꞌin um. Cuiꞌ cuañaꞌan ljyan yꞌni um 
loꞌo scasca la chaꞌ. 14 Xacanꞌ msiꞌya Jesús ꞌin nten canꞌ, loꞌ juin ñi: Nchgaa 
um quine ꞌin um, loꞌ quiꞌya um chaꞌ tiyaa chaꞌ nu chcuinꞌ. 15  Siꞌi siꞌya chaꞌ 
nchcu, canꞌ chaꞌ a luhui cusya ꞌin neꞌ, cuiꞌ ca nu siꞌya chaꞌ nu ndyiꞌo niꞌ 
cusya ꞌin neꞌ, canꞌ nu nꞌni cooꞌ ꞌin neꞌ. 16  Nchgaa nu ndon nscan chaꞌ re, 
quiꞌya cunta ꞌin na. 17 Xacanꞌ mdoꞌo tsoꞌ Jesús loꞌo yu taꞌa ndaꞌan ñi lja 
nten quiꞌan canꞌ, loꞌ yten jun sca naꞌan, canꞌ mñichaꞌ yu ꞌin ñi, chaꞌ ñaꞌan 
ndyiꞌo chaꞌ nu ycuiꞌ ñi canꞌ. 18  Loꞌ juin ñi ꞌin yu: ¿Ta na loꞌo um nchcun 
chaꞌ tiyaa ꞌin um? ¿Ta na a ndyiꞌya um cunta siꞌyana siꞌi siꞌya chaꞌ nchcu, 
nchca cooꞌ cusya ꞌin neꞌ? 19 Siꞌi niꞌ cusya ꞌin neꞌ ndyiꞌan na nu nchcu neꞌ, 
cuiꞌ ca nu nde niꞌ neꞌ nguiaa na loꞌ ndyijyin ti na. Loꞌo chaꞌ nu ycuiꞌ ñi re 
ca jlyo tiꞌ na siꞌyana nchgaa loo na tca cu na. 20 Loꞌ tiꞌ juin la ñi: Chaꞌ nu 
ndyiꞌo niꞌ cusya ꞌin nten, canꞌ na nu nꞌni cooꞌ ꞌin neꞌ. 21 Siꞌyana niꞌ cusya 
ꞌin neꞌ ndyiꞌo nchgaa chaꞌ tiyaa ngunanꞌ, chaꞌ nu nguiten yuꞌhui neꞌ loꞌo 
cuilyiꞌo nten uta loꞌo neꞌ ycuiꞌ ti, chaꞌ nu ndujui taꞌa neꞌ, 22  chaꞌ cunan, nu 
nchcui tiꞌ neꞌ chaꞌ cuilyiyaꞌ, chaꞌ nducunꞌ, chaꞌ cuiñi, nu a ndii tiꞌ neꞌ chaꞌ 
jyiꞌo, chaꞌ njñan tiꞌ, chaꞌ nu nchcuiꞌ caꞌan taꞌa neꞌ, chaꞌ siyeꞌ, loꞌo chaꞌ nu 
nꞌni neꞌ cuaꞌ ñaꞌan ti. 23  Nchgaa chaꞌ re ndyiꞌo niꞌ cusya ꞌin neꞌ, canꞌ nu 
nꞌni cooꞌ ꞌin neꞌ.

Chaꞌ ꞌin neꞌ sirofenicia
24 Xacanꞌ mdoꞌo Jesús nguiaa ñi seꞌen lyiꞌya loo quichen Tiro loꞌo Sidón, 

canꞌ yten ñi sca naꞌan, ncua tiꞌ ñi siꞌyana a tucui nu ca jlyo tiꞌ la mdiyaa 
ñi, una a ncua chuꞌhui cutsiꞌ ñi. 25  Sca neꞌ cunaꞌan nu ntsuꞌhui cuiꞌin xaꞌan 
ꞌin sñeꞌ, xa ynan neꞌ chaꞌ siꞌyana mdiyaa ñi canꞌ, cuiꞌ xaa mdiyaa neꞌ seꞌen 
ndon ñi, loꞌ mdyiꞌya xtyinꞌ neꞌ tloo ñi. 26  Lca neꞌ sca neꞌ griego nu ncua 
tyi Sirofenicia, mjñan neꞌ chaꞌ tsuꞌhue ꞌin ñi siꞌyana culo ñi cuiꞌin xaꞌan 
nu ntsuꞌhui ꞌin sñeꞌ neꞌ. 27 Una mxcuen Jesús ꞌin neꞌ: Tyaa yaꞌ cu sñeꞌ nten 
culo nducua la, siꞌyana a ntsuꞌhui chaꞌ caja nu culyaa jaslya nu ntsuꞌhui 
tuyaaꞌ sñeꞌ neꞌ, loꞌ taa ꞌin na cu xniꞌ. 28  Mxcuen neꞌ ꞌin ñi: Chaꞌ ñi ꞌin um 
Ñi Xꞌnan hua, una loꞌo xniꞌ nu ndlyu nde niꞌ msa, nxoꞌ ycu ꞌin ta nu nguilo 
tuꞌhua nu xuhue ti. 29 Xacanꞌ juin Jesús ꞌin neꞌ: Tsuꞌhue ñaꞌan nu ycuiꞌ, 
quia lya, cuiꞌin xaꞌan canꞌ cuaꞌ mdyiꞌo ꞌin sñeꞌ. 30 Xa nguila neꞌ la naꞌan ꞌin 
neꞌ, nguija lyoo neꞌ ꞌin sñeꞌ neꞌ nscua loo quiꞌñan, cuaꞌ mdyiꞌo cuiꞌin xaꞌan 
canꞌ ꞌin.

Xa mchca sca yu cuꞌun nu yja nchcuiꞌ
31 Xacanꞌ mdoꞌo Jesús quichen Tiro canꞌ, mdijin ñi quichen Sidón, loꞌ xa 

cuaꞌ mxisti ñi seꞌen lca Decápolis, xacanꞌ nguila ñi tuꞌhua tiyoꞌ Galilea. 

32  Canꞌ mdiya loꞌo neꞌ ꞌin sca yu cuꞌun nu yja nchcuiꞌ seꞌen ndon Jesús, 
mjñan neꞌ chaꞌ tsuꞌhue ꞌin ñi siꞌyana tyiꞌin tyaa ñi yaaꞌ ñi ꞌin yu. 33  Lja 
nten canꞌ mdoꞌo loꞌo Jesús ꞌin yu ntan ti, yjoꞌ yaaꞌ ñi tunscan yu, nguloꞌo 
siyeꞌ ñi, loꞌ ylaꞌ ñi loo tseꞌ yu, 34 xacanꞌ mxinaꞌan ñi nde niꞌ cuaan, loꞌ 
xiꞌin ꞌa nguiaan tiꞌ ñi, loꞌ juin ñi ꞌin yu: Efata. Chaꞌ re nchca tiꞌ na nchcuiꞌ 
na: Quila na. 35  Cuiꞌ xaa nguila tunscan yu loꞌ mchca tsuꞌhue tseꞌ yu, loꞌ 
mdyisnan ycuiꞌ tsuꞌhue yu. 36  Xacanꞌ ngulo ñi tñan ꞌin nten canꞌ siꞌyana a 
chcuiꞌ neꞌ loꞌo ñi sca tucui chaꞌ nu yatoꞌo. Una siyaꞌ lyee la ngulo ñi tñan 
ꞌin neꞌ siꞌyana a chcuiꞌ neꞌ, nde lyee lati mxicune neꞌ chaꞌ canꞌ. 37 Nten 
canꞌ ndyijyin yaꞌ yuhue tiꞌ neꞌ ꞌin ñi loꞌ nchcuiꞌ neꞌ: Nchgaa chaꞌ nu nꞌni ñi 
tsuꞌhue na, hasta loꞌo nu cuꞌun loꞌ nꞌni ñi chaꞌ nguila tunscan, nu a nchca 
chcuiꞌ loꞌ nꞌni ñi chaꞌ nchcuiꞌ.

Mxicu Jesús jacua mii yu quiꞌyu

8  1 Yatoꞌo sca tsaan nguioꞌ tiꞌin quiꞌan ꞌa nten, loꞌ a loꞌo ꞌa na nu cu neꞌ, 
xacanꞌ msiꞌya Jesús ꞌin yu taꞌa ndaꞌan ñi, loꞌ juin ñi ꞌin yu: 2  ꞌTnan ꞌa 

tinꞌ ꞌin nten re, siꞌyana cuaꞌ nchca tsa cucha ndiꞌin neꞌ loꞌon, loꞌ a loꞌo ꞌa na 
nu cu neꞌ. 3 Chaꞌ culon tñan ꞌin neꞌ quiaa neꞌ la naꞌan ꞌin neꞌ, loꞌ siꞌyana a 
nchca cu neꞌ, tsatoꞌo ñaꞌan tiꞌ neꞌ tucueen quiaa neꞌ, siꞌyana ntsuꞌhui neꞌ re 
tijyoꞌ mdoꞌo neꞌ. 4 Yu taꞌa ndaꞌan ñi mxcuen ꞌin ñi: ¿Ñaꞌan ta cuꞌni na caja 
jaslya nu cu neꞌ re, loꞌ a tucui ndiꞌin ca re? 5 Xacanꞌ mñichaꞌ ñi ꞌin yu: ¿Ñi 
ncua ta jaslya ndaꞌan loꞌo um? Mxcuen yu ꞌin ñi: Tsa cati ti na. 6 Ngulo ñi 
tñan ꞌin nten canꞌ siꞌyana sten tucua neꞌ lyuu. Msñi ñi taꞌa cati jaslya canꞌ, 
mdyaa ñi xuꞌhue ꞌin Ndiose, msuꞌhue ñi ꞌin na, loꞌ mdaa ñi ꞌin na ꞌin yu 
taꞌa ndaꞌan ñi, canꞌ yu nu cuaꞌ mtsa ꞌin na ꞌin nchgaa nten canꞌ. 7 A cunta 
ndaꞌan loꞌo yu tucua snan cula suhue ti, ncuan ñi ꞌin ꞌin, loꞌ ngulo ñi tñan 
ꞌin yu siꞌyana quitsa ꞌin lja nten canꞌ. 8  Nchgaa neꞌ ycu neꞌ tsayaꞌ ngulaꞌ tiꞌ 
neꞌ. Loꞌ tiꞌ mxoꞌ yu cha cati xcuhui na nu nguinu ycu neꞌ. 9 Neꞌ nu ycu canꞌ 
ndiyaa neꞌ jacua mii neꞌ. Xacanꞌ mslaꞌ taꞌa ñi loꞌo neꞌ. 10 Cuiꞌ xaa yten ñi niꞌ 
yca naꞌan loꞌo yu taꞌa ndaꞌan ñi, mdoꞌo jun nguiaa jun seꞌen lca Dalmanuta.

Mjñan neꞌ fariseo chaꞌ nu tnu ꞌin Jesús
11 Xacanꞌ mdiyaa tucua snan neꞌ fariseo seꞌen ndon Jesús, loꞌ ncua tiꞌ 

neꞌ siꞌyana cuꞌni ñi sca chaꞌ nu tnu nu tyiꞌo nde niꞌ cuaan, ñaꞌan ca siꞌyana 
suꞌhua neꞌ quiꞌya ꞌin ñi. 12  Xacanꞌ xiꞌin ꞌa nguiaan tiꞌ ñi, loꞌ juin ñi: ¿Ñi 
chaꞌ nten re chacuiꞌ chaꞌ nu tnu njñan neꞌ ꞌñan? Una chaꞌ ñi chcuinꞌ loꞌo 
um, ñi sca chaꞌ nu tnu loꞌ a cuꞌnin tloo neꞌ. 13  Ngulaꞌ ton ñi ꞌin neꞌ, loꞌ xiyaꞌ 
yten jun niꞌ yca naꞌan canꞌ, mdoꞌo jun nguiaa jun nde xca tsoꞌ tiyoꞌ.

Chaꞌ ꞌin neꞌ fariseo
14 Yu taꞌa ndaꞌan ñi ngujlya tiꞌ yu cuiꞌya yu na nu cu jun, seen scati 

jaslya ndaꞌan loꞌo yu niꞌ yca naꞌan canꞌ. 15 Msuꞌhua tiyaa ñi ꞌin yu, loꞌ 

juin ñi: Xñi um cunta ꞌin um loꞌo suun jaslya ꞌin neꞌ fariseo, loꞌo nu ꞌin 
yu Herode. 16  Scasca yu nchcuiꞌ yu: Cuiꞌ siꞌyana a lyiꞌya na jaslya, canꞌ 
chaꞌ nchcuiꞌ ñi cuañaꞌan. 17 Nguꞌya Jesús cunta chaꞌ nchcuiꞌ yu, loꞌ juin 
ñi ꞌin yu: ¿Ñi chaꞌ nchcuiꞌ um siꞌyana a loꞌo jaslya lyiꞌya um? ¿Ta xtyi tiꞌ 
a chcanꞌ ꞌin um loꞌ a ndyiꞌya um cunta? ¿Ta tiꞌ nchcun ꞌa chaꞌ tiyaa ꞌin 
um? 18  Ndiꞌin quiloo um loꞌ a chcanꞌ ꞌin um, nducua tunscan um loꞌ a ne 
ꞌin um. ¿Ta na a ndiya yuꞌhui tiꞌ um ñaꞌan mꞌnin? 19 Xa msuꞌhuen caꞌyu 
jaslya, loꞌ tsa caꞌyu mii nten ycu ꞌin na, ¿ñi ncua xcuhui tiꞌ mꞌni chaꞌan 
um loꞌo na nu nguinu ycu neꞌ canꞌ?

Mxcuen yu ꞌin ñi: Cha tichcua na.
20 Ticuiꞌ cuañaꞌan xa msuꞌhuen cati jaslya nu ycu jacua mii nten canꞌ, 

¿ñi ncua xcuhui na tiꞌ mxoꞌ um? Mxcuen yu ꞌin ñi: Cha cati na. 21 Loꞌ juin 
ñi ꞌin yu: ¿Ta cuiꞌ ñaꞌan ti a ndyiꞌya um chaꞌ tiyaa?

Mchca sca yu cuityinꞌ quichen Betsaida
22  Xa mdiyaa jun quichen Betsaida, mdiya loꞌo neꞌ ꞌin sca yu cuityinꞌ 

seꞌen ndon Jesús, loꞌ mjñan neꞌ chaꞌ tsuꞌhue ꞌin ñi siꞌyana culaꞌ ñi ꞌin yu. 
23  Xacanꞌ msñi ñi yaaꞌ yu cuityinꞌ canꞌ, mdoꞌo loꞌo ñi ꞌin yu nde tuꞌhua 
quichen, canꞌ nguloꞌo siyeꞌ ñi chcuaa tsoꞌ quiloo yu, mdiꞌin tyaa ñi yaaꞌ 
ñi ꞌin yu, loꞌ mñichaꞌ ñi ꞌin yu chaꞌ cuaꞌ chcanꞌ chinꞌ ꞌin yu. 24 Mxinaꞌan 
yu, loꞌ juin yu: Chcanꞌ ꞌñan seꞌen nguilyu nten, loꞌ cuaꞌ lca na yca ndaꞌan 
na xqueꞌ tinꞌ. 25 Xiyaꞌ mdiꞌin tyaa ñi yaaꞌ ñi quiloo yu, ngulo ñi tñan ꞌin 
yu siꞌyana xinaꞌan tsuꞌhue ca yu, loꞌ nguila xaa quiloo yu, tijyoꞌ loo ncua 
chcanꞌ ꞌin yu. 26  Ngulo ñi tñan ꞌin yu siꞌyana quiaa yu nde ñaꞌan ꞌin yu, loꞌ 
juin ñi: Una a sten loo quichen, ñi a chcuiꞌ loꞌo ñi sca tucui chaꞌ nu yatoꞌo 
ꞌin.

Ycuiꞌ la yu Tyo tucui ca lca Jesús
27 Chonꞌ ndeꞌen canꞌ mdoꞌo Jesús loꞌo yu taꞌa ndaꞌan ñi, nguiaa jun nde 

quichen seꞌen lca Cesarea de Filipo. Tucueen nguiaa jun mñichaꞌ ñi ꞌin yu: 
¿Tucui ta lcan nanꞌ nchcuiꞌ nten? 28  Mxcuen yu ꞌin ñi: Ntsuꞌhui nu nchcuiꞌ 
siꞌyana lca um yu Xuhua nu mducua tya ꞌin nten, xca nu nchcuiꞌ siꞌyana 
lca um Elía, a cunta ntsuꞌhui nu nchcuiꞌ lca um scasca la yu nu mxiycuiꞌ 
Ndiose ꞌin cuaꞌ sꞌni. 29 Xacanꞌ juin ñi ꞌin yu: Loꞌ ꞌun jan ñi, ¿tucui ta lcan 
nanꞌ xqueꞌ tiꞌ um? Mxcuen yu Tyo ꞌin ñi: ꞌUn lca um ñi nu lca Cristo. 
30 Una ngulo ñi tñan ꞌin nchgaa yu canꞌ, siꞌyana a chcuiꞌ yu loꞌo ñi sca 
tucui ti ca lca ñi.

Ycuiꞌ Jesús siꞌyana ntsuꞌhui chaꞌ caja ñi
31 Mdyisnan nguloꞌo ñi ꞌin yu siꞌyana Yu Quiꞌyu nu Mdoꞌo nde niꞌ 

Cuaan, ntsuꞌhui chaꞌ tyijyin ñi nu tiꞌi lyee yaꞌ, juin ñi siꞌyana quiꞌyu cula 

loꞌo yu nu ndlo ca tñan niꞌ lyaa, loꞌo neꞌ escriba, ntsuꞌhui chaꞌ xcuan tloo 
neꞌ ꞌin ñi, loꞌ cujui neꞌ ꞌin ñi, una nu cuaꞌ ca snan tsaan ntsuꞌhui chaꞌ 
tyiquiꞌo ñi. 32  Mtsaꞌ la ñi ꞌin yu chaꞌ canꞌ. Una yu Tyo ngulo tsoꞌ yu ꞌin 
ñi, loꞌ mdyisnan ngusun loꞌo yu ꞌin ñi. 33  Una Jesús mxinaꞌan ñi seꞌen 
ndon nchgaa la ñaꞌan yu taꞌa ndaꞌan ñi, loꞌ ngusun loꞌo ñi ꞌin yu Tyo canꞌ: 
Laxaꞌan, tyiꞌo tsoꞌ siinꞌ, siꞌyana a ndaꞌan loꞌo chaꞌ tiyaa ꞌin Ndiose, cuiꞌ ca 
nu ndaꞌan loꞌo chaꞌ tiyaa ꞌin nten chendyu. 34 Xacanꞌ msiꞌya ñi ꞌin yu taꞌa 
ndaꞌan ñi tsatlyu loꞌo nten canꞌ, loꞌ juin ñi: Chaꞌ ta ndeꞌen nu nchca tiꞌ 
chcui nchaꞌan ꞌñan, ꞌni chaꞌ jlya tiꞌ ꞌin ticuiiꞌ, loꞌ nu chcui nchaꞌan ꞌñan, 
tyaa canꞌ ꞌin siyaꞌ ti. 35 Loꞌ nchgaa nu ñan tiꞌ culo laa ꞌin ticuiiꞌ, tsatoꞌo 
quinanꞌ canꞌ, una nchgaa nu tyaa ꞌin siꞌya chaꞌ ꞌñan, loꞌo siꞌya chaꞌ tsuꞌhue 
ꞌin Ndiose, canꞌ nu tyiꞌo laa. 36  Siꞌyana, ¿ñi canan chuꞌhui ꞌin neꞌ cuꞌni ꞌin 
neꞌ ñaꞌaan chendyu, loꞌ nde quinanꞌ cusya ꞌin neꞌ? 37 ¿Ñi na tca cuꞌni neꞌ 
nu tiꞌ chcuan neꞌ cusya ꞌin neꞌ xiyaꞌ? 38  Chaꞌ ndeꞌen nu xijyiꞌo tiꞌ loꞌon tloo 
nten nducunꞌ re, neꞌ quiꞌya chendyu, a cunta chaꞌ xijyiꞌo tiꞌ loꞌo chaꞌ nu 
nchcuinꞌ, loꞌon nanꞌ, Yu Quiꞌyu nu Mdoꞌo nde niꞌ Cuaan, xijyiꞌo tinꞌ loꞌo 
canꞌ xa yaan xiyaꞌ loꞌo chaꞌ cuiyaꞌ ꞌin Stin, loꞌo angujle nu luhui ꞌin ñi.

9  1 Loꞌ tiꞌ ycuiꞌ la ñi loꞌo yu: Nu chaꞌ ñi cunen loꞌo um, ntsuꞌhui nu 
ndon re a caja chaꞌ siꞌi culo nducua la ñaꞌan sca chaꞌ cuiyaꞌ nu tlyu 

ꞌin Ndiose ñaꞌan ntsuꞌhui chaꞌ culo ñi tñan.

Xa mchaꞌan ñaꞌan Jesús
2  Xa cuaꞌ mdaꞌa scua tsaan canꞌ, mdoꞌo loꞌo Jesús ꞌin yu Tyo, yu Jacobo, 

loꞌo yu Xuhua, sca loo quiꞌya cuaan seꞌen ycuiꞌ ti jun, canꞌ tloo naꞌan yu 
mchaꞌan ñaꞌan ñi. 3  Steꞌ ñi nguinu nduhui mten tsuꞌhue ñaꞌan na, ñi teꞌ 
nu tsuꞌhue lati nguiten, loꞌ a nchcua na ñaꞌan mten steꞌ ñi. 4 Tloo naꞌan 
yu nguꞌya ton yu ncua naan Elía loꞌo Moisé, loꞌ ndaa jun chaꞌ loꞌo Jesús. 
5 Xacanꞌ juin yu Tyo ꞌin Jesús: Ñi Bstro, tsuꞌhue ꞌa siꞌyana ndiꞌin hua re, 
nde tñan hua snan quisin, sca na tyiꞌin um, xca na tyiꞌin Moisé, loꞌ xca 
na tyiꞌin Elía. 6  Ñi a ngujlyo ꞌa tiꞌ yu, ñi chaꞌ chcuiꞌ yu siꞌyana scañaꞌan ti 
ndiꞌin ytsen yu. 7 Xacanꞌ nguꞌya tiꞌin coo loꞌ ngoꞌo yuꞌhui na seꞌen ndon 
jun, loꞌ niꞌ coo canꞌ ngune ycuiꞌ sca nu ycuiꞌ: Nde Sñenꞌ nu taꞌa lati ꞌñan, 
quine ꞌin um chaꞌ nu chcuiꞌ. 8  Xa mxinaꞌan yu a tucui ꞌa nu ncua chcanꞌ, 
xca ti Jesús tiꞌ ndon ñi. 9 Xa cuaꞌ mdoꞌo jun loo quiꞌya canꞌ yaan jun, 
ngulo ñi tñan ꞌin yu siꞌyana a chcuiꞌ yu loꞌo ñi sca tucui chaꞌ nu naꞌan 
yu, cuiꞌ ca nu xa cuaꞌ mdyiquiꞌo Yu Quiꞌyu nu Mdoꞌo nde niꞌ Cuaan la 
xacanꞌ tca chcuiꞌ yu chaꞌ re. 10 Yuꞌhui cunan chaꞌ re niꞌ cusya ꞌin yu, loꞌ 
scasca yu ñichaꞌ taꞌa yu, chaꞌ ñaꞌan ntsuꞌhui chaꞌ tyiquiꞌo neꞌ cuaꞌ ngujui. 
11 Mñichaꞌ yu ꞌin ñi: ¿Ñi chaꞌ ta nchcuiꞌ neꞌ escriba, siꞌyana yu nu ncua 
naan Elía ntsuꞌhui chaꞌ caan yu culo nducua la loo chendyu re? 12  Mxcuen 
ñi ꞌin yu: Chaꞌ ñi siꞌyana Elía ntsuꞌhui chaꞌ caan culo nducua la, cuiꞌ yu 
ntsuꞌhui chaꞌ cuꞌni chuꞌhue yu nchgaa loo chaꞌ. ¿Ñi chaꞌ ta nchcuiꞌ quityi 

ꞌin Ndiose siꞌyana Yu Quiꞌyu nu Mdoꞌo nde niꞌ Cuaan ntsuꞌhui chaꞌ tyijyin 
ñi nu tiꞌi, loꞌ caja nu cuꞌni lyiꞌo ꞌtnan ꞌin ñi? 13  Una cunen loꞌo um siꞌyana 
yu Elía cuaꞌ yaan yu, loꞌ jui nu mꞌni lyiꞌo ꞌin yu tsañaꞌan nu ncua tiꞌ neꞌ, 
cuiꞌ chaꞌ nu cuaꞌ nguinu scua chaꞌ ꞌin yu.

Mchca sca yu un ntsuꞌhui cuiꞌin xaꞌan ꞌin
14 Xa nguila jun seꞌen ndiꞌin nchgaa la ñaꞌan yu taꞌa ndaꞌan ñi, naꞌan ñi 

siꞌyana quiꞌan ꞌa nten msuꞌhua loꞌo ꞌin yu, loꞌ naꞌan ñi siꞌyana neꞌ escriba 
lyee nchcuiꞌ tyijyin neꞌ loꞌo yu. 15 Nchgaa nten canꞌ yuhue ꞌa tiꞌ neꞌ ꞌin 
ñi xa nguila ñi, ndla ndsa ti ya ycuiꞌ chaꞌ neꞌ ꞌin ñi. 16  Mñichaꞌ ñi ꞌin yu 
taꞌa ndaꞌan ñi: ¿Ñi chaꞌ siꞌya nchcuiꞌ tyijyin um loꞌo nten re? 17 Lja canꞌ 
ndon sca nu ycuiꞌ loꞌo Jesús: ꞌUn ñi nu lca Bstro, nde ljyan loꞌon sñenꞌ nu 
ntsuꞌhui cuiꞌin xaꞌan ꞌin, loꞌ mxnu cuꞌun na ꞌin yu. 18  La ñaꞌan ti ndon yu 
nxñi cuiꞌin ꞌin yu, nxitlyu na ꞌin yu, nchcua ngooꞌ tuꞌhua yu, nchcu lyiꞌya 
yu, loꞌ nguia nguityi yu. Cuaꞌ ycuinꞌ loꞌo yu taꞌa ndaꞌan um, siꞌyana culo 
yu cuiꞌin xaꞌan ntsuꞌhui ꞌin sñenꞌ, loꞌ a ncua ꞌin yu. 19 Xacanꞌ juin Jesús: 
ꞌUn lca um neꞌ nu a ndiya quiꞌan tiꞌ, ¿tsala ta xaa cuiꞌ ti ꞌñan nducua tloo 
um? ¿Tsala ta xaa ntsuꞌhui chaꞌ ta loon ꞌin um? Quian loꞌo um ꞌin yu. 
20 Xacanꞌ mdiya loꞌo neꞌ ꞌin yu lyoꞌ ti canꞌ seꞌen ndon ñi, una xa naꞌan 
cuiꞌin xaꞌan canꞌ ꞌin Jesús, lyee lati msñi na ꞌin yu tsayaꞌ mxitlyu na ꞌin 
yu, mxita yuu na ꞌin yu, loꞌ mducua ngooꞌ tuꞌhua yu. 21 Mñichaꞌ Jesús ꞌin 
sti yu: ¿Tiꞌ ñi xaa nchca ꞌin yu cuañaꞌan? Mxcuen yu ꞌin ñi: Tiꞌ lyoꞌ yu. 
22  Lyee ꞌa nxitlyu suꞌhua na ꞌin yu loo quiiꞌ loꞌo loo tyiꞌa, nu nchca tiꞌ na 
cujui na ꞌin yu. Chaꞌ ꞌun ndeꞌen la ñaꞌan tca cuꞌni um, ñaꞌan ꞌtnan tiꞌ um 
ꞌin hua loꞌ ta yaaꞌ um ꞌin hua loꞌo yu. 23  Xacanꞌ juin Jesús ꞌin yu: Chaꞌ ꞌun 
tsa quiꞌan tiꞌ um ꞌin Ndiose nchgaa chaꞌ tca, siꞌyana a sca chaꞌ tucui ꞌin nu 
ndiya quiꞌan tiꞌ ꞌin ñi. 24 Cuiꞌ xaa ycuiꞌ cueen sti yu: Ndiya quiꞌan tinꞌ, una 
tya yaaꞌ um ꞌñan siꞌyana lyee la tsa quiꞌan tinꞌ. 25 Xa naꞌan Jesús siꞌyana 
lyee nguilo tiꞌin nten canꞌ, ngusun loꞌo ñi ꞌin cuiꞌin xaꞌan canꞌ: Cuiꞌin, 
nuꞌhuin nu mxnu cuꞌun ꞌin yu re, nanꞌ culon tñan ꞌin siꞌyana tyiꞌo, loꞌ a 
xitucui ꞌa. 26  Cuiꞌ ñaꞌan lcaa msiꞌya yja yu, mscuin tiꞌin na ꞌin yu loꞌo juesa 
xa mdyiꞌo na ꞌin yu, ngulaꞌ sti na ꞌin yu ñaꞌan nchca tiꞌ sca nu ngujui. 
Scasca neꞌ nchcuiꞌ neꞌ siꞌyana cuaꞌ ngujui yu. 27 Una Jesús msñi ñi yaaꞌ yu 
loꞌ mxiton ñi ꞌin yu. 28  Xa cuaꞌ yten Jesús ñaꞌan, yu taꞌa ndaꞌan ñi mñichaꞌ 
yu ꞌin ñi sca cunta: ¿Ñi chaꞌ huareꞌ a ncua ꞌin hua culo hua cuiꞌin xaꞌan 
cua? 29 Loꞌ juin ñi ꞌin yu: Sca cuiꞌin nu cuañaꞌan a ndyijyi ñaꞌan tyiꞌo canꞌ, 
chaꞌ siꞌi culo nducua chcuiꞌ lyiꞌo na ꞌin Ndiose loꞌ cuꞌni na ayuna.

Xiyaꞌ ycuiꞌ Jesús ñaꞌan ntsuꞌhui chaꞌ caja ñi
30 Xacanꞌ mdoꞌo jun nguiaa jun seꞌen lca Galilea, loꞌ Jesús ncua tiꞌ ñi 

siꞌyana a tucui nu ca jlyo tiꞌ la tucueen nguiaa jun, 31 siꞌyana ndloꞌo ñi ꞌin 
yu taꞌa ndaꞌan ñi, loꞌ nchcuiꞌ ñi: Nanꞌ, Yu Quiꞌyu nu Mdoꞌo nde niꞌ Cuaan, 

caja nu tyaa ꞌñan tuyaaꞌ nten chendyu nu cujui ꞌñan, una nu cuaꞌ ca snan 
tsaan tyiquiꞌon. 32  Yu taꞌa ndaꞌan ñi a nguꞌya yu chaꞌ tiyaa chaꞌ nu ycuiꞌ 
ñi, loꞌ a msti tiꞌ yu ñichaꞌ yu ꞌin ñi.

¿Tucui ca nu ndon loo la?
33  Xa nguila jun quichen Capernaum, loꞌ xa cuaꞌ ndiꞌin jun ñaꞌan, 

mñichaꞌ ñi ꞌin yu taꞌa ndaꞌan ñi: ¿Ñi na siꞌya lyee ꞌa ljyan ycuiꞌ tyijyin um 
tucueen? 34 A mxcuen ꞌa yu ꞌin ñi, siꞌyana jyiꞌo tiꞌ yu ñaꞌan ljyan ycuiꞌ yu, 
chaꞌ ti ñaꞌan yu lca yu nu ndon loo lati. 35 Xacanꞌ yten tucua ñi loꞌ msiꞌya 
ñi ꞌin taꞌa tichcua yu, loꞌ juin ñi: Chaꞌ ndeꞌen nu nchca tiꞌ ca nu culoo, 
canꞌ nu quiꞌni caꞌan ꞌin la chonꞌ, loꞌ ca nguso ꞌin nchgaa la tucui. 36  Xacanꞌ 
msiꞌya ñi ꞌin sca nu lyoꞌ ti, loꞌ mdiꞌin tyaa ñi ꞌin tluꞌhue la seꞌen nducua 
jun, msuꞌhua tuscun ñi ꞌin, loꞌ juin ñi: 37 Chaꞌ ntsuꞌhui nu nducuan xuꞌhue 
ꞌin sca nu lyoꞌ ti ñaꞌan nu re, siꞌya chaꞌ ꞌñan, cuꞌni canꞌ cunta siꞌyana ꞌñan 
nducuan xuꞌhue, loꞌ nu nducuan xuꞌhue ꞌñan, siꞌi tsa ꞌñan tin nducuan 
xuꞌhue canꞌ, cuiꞌ ca nu ꞌin ñi nu nguaꞌan tñan ꞌñan.

Chaꞌ ꞌin nu nguiaa tsoꞌ ꞌin Jesús
38  Yu Xuhua canꞌ juin ꞌin ñi: ꞌUn ñi nu lca Bstro, seꞌen yaa hua naꞌan 

hua sca yu nu ndlo cuiꞌin xaꞌan loꞌo chaꞌ cuiyaꞌ ꞌin um, una siꞌyana siꞌi 
taꞌa ndaꞌan yu ꞌin na, a mdaa hua chaꞌ cuiyaꞌ tiꞌ cuꞌni yu cuañaꞌan. 39 Una 
Jesús juin ñi: A caꞌa um cuꞌni yu cuañaꞌan, a tucui nu tca cuꞌni chaꞌ nu 
tnu loꞌo chaꞌ cuiyaꞌ ꞌñan, loꞌ nde chcuiꞌ caꞌan ꞌñan. 40 Siꞌyana nu a tiꞌi tiꞌ 
ꞌin na, cuiꞌ tsoꞌ ꞌin na nguiaa canꞌ. 41 Ñaꞌan tucui ti nu taa siyaꞌ sca vaso ti 
tyiꞌa coꞌo um, siꞌya chaꞌ ꞌñan loꞌ siꞌyana nguiaa um tsoꞌ ꞌin Cristo, nu chaꞌ 
ñi cunen loꞌo um, a quinanꞌ xuꞌhue canꞌ.

Chaꞌ ꞌin nu nxityu ꞌin xca tucui loo quiꞌya
42  Chaꞌ ndeꞌen nu xityu ꞌin sca nu lyoꞌ ti re loo quiꞌya, nu ndiya quiꞌan 

tiꞌ ꞌñan, tsuꞌhue lati yni canꞌ scanꞌ tucui sca quee tlyu nu ndiyo neꞌ trigo, 
loꞌ cuun neꞌ ꞌin loo tyiꞌa tujoꞌo. 43  Chaꞌ siꞌya yaaꞌ um cuꞌni um quiꞌya, 
siꞌyu coꞌ um ꞌin na, tsuꞌhue lati chaꞌ coꞌ yaaꞌ um sten um chendyu nu a 
tsatii ꞌa, loꞌ siꞌi nu chcuaa tsoꞌ yaaꞌ um tsaa um loo quiiꞌ nu a ntsuꞌhui ꞌa 
chaꞌ tyuhuiꞌ, 44 —sca seꞌen nu a ntsuꞌhui chaꞌ tyi ycu cunuꞌ ꞌin, loꞌ ñi quiiꞌ 
a ntsuꞌhui ꞌa chaꞌ tiꞌ tyuhuiꞌ—. 45 Chaꞌ siꞌya quiyaꞌ um cuꞌni um quiꞌya, 
siꞌyu coꞌ um ꞌin na, tsuꞌhue lati chaꞌ coꞌ quiyaꞌ um sten um chendyu nu a 
tsatii ꞌa, loꞌ siꞌi nu chcuaa tsoꞌ quiyaꞌ um caja nu xityu ꞌin um loo quiiꞌ nu 
a ntsuꞌhui ꞌa chaꞌ tyuhuiꞌ, 46  —sca seꞌen nu a ntsuꞌhui chaꞌ tyi ycu cunuꞌ 
ꞌin, loꞌ ñi quiiꞌ a ntsuꞌhui ꞌa chaꞌ tyuhuiꞌ—. 47 Chaꞌ siꞌya quiloo um cuꞌni 
um quiꞌya, culo um ꞌin na, tsuꞌhue lati chaꞌ sca tsoꞌ ti quiloo um sten um 
seꞌen ndlo Ndiose tñan, loꞌ siꞌi nu chcuaa tsoꞌ quiloo um caja nu xityu ꞌin 
um loo quiiꞌ, 48  —sca seꞌen nu a ntsuꞌhui chaꞌ tyi ycu cunuꞌ ꞌin, loꞌ ñi quiiꞌ 

loꞌ a ntsuꞌhui ꞌa chaꞌ tyuhuiꞌ—. 49 Siꞌyana cunda scaa um ntsuꞌhui chaꞌ 
ca tiyenꞌ um loꞌo quiiꞌ, loꞌ nchgaa ꞌni nu tiquin tucua neꞌ tloo Ndiose ca 
tiyenꞌ na loꞌo tejeꞌ. 50 Tejeꞌ tsuꞌhue ꞌa na, una chaꞌ tyiꞌo tiyenꞌ ꞌin na, ¿ñaꞌan 
ta tca ca tiyenꞌ na xiyaꞌ? Canꞌ chaꞌ ꞌun taa um yaꞌ ca tiyenꞌ um, loꞌ ndyiꞌya 
ti tyiꞌin um scasca um.

Chaꞌ ꞌin neꞌ nu ndlaꞌ tiꞌin cuilyiꞌo

10  1 Mdoꞌo Jesús nguiaa ñi, loꞌ mdiyaa ñi seꞌen lca Judea, xacanꞌ 
mdoꞌo caꞌan ñi xca tsoꞌ chco tlyu Jordan. Ticuiꞌ ti ñaꞌan nguioꞌ 

tiꞌin nten seꞌen mdiyaa ñi, loꞌ xiyaꞌ nguloꞌo ñi ꞌin neꞌ siꞌyana cuañaꞌan 
ntsuꞌhui chaꞌ ꞌin ñi. 2  Tucua snan neꞌ fariseo mdiyaa neꞌ seꞌen ndon Jesús, 
sca chaꞌ canꞌ ti ꞌin neꞌ mñichaꞌ neꞌ ꞌin ñi: ¿Ta ntsuꞌhui chaꞌ cuiyaꞌ ꞌin yu 
quiꞌyu culaꞌ tiꞌin yu cuilyiꞌo yu? 3  Mxcuen ñi ꞌin neꞌ: ¿Ñaꞌan ta ngulo 
Moisé tñan ꞌin um? 4 Loꞌ juin neꞌ ꞌin ñi: Yu Moisé mdaa chaꞌ cuiyaꞌ ꞌin yu 
quiꞌyu culaꞌ tiꞌin yu cuilyiꞌo yu, una chaꞌ tsaꞌ scua sca quityi ꞌin yu. 5 Loꞌ 
juin Jesús ꞌin neꞌ: Mdaa yu chaꞌ cuiyaꞌ canꞌ, una siꞌya chaꞌ lyeꞌ tiꞌ ꞌin um. 
6  Una culoo xa mtñan Ndiose chendyu, —quiꞌyu loꞌ cunaꞌan mtñan ñi. 
7 Canꞌ chaꞌ yu quiꞌyu ntsuꞌhui chaꞌ tyiꞌo tsoꞌ yu siiꞌ sti yu loꞌo jyiꞌan yu, 
loꞌ tyiꞌin yu loꞌo cuilyiꞌo yu, 8  loꞌ chcuaa canꞌ sca tucui ti lca—, cuaꞌ siꞌi 
ꞌa tucua lca canꞌ, cuiꞌ ca nu scati lca. 9 Canꞌ chaꞌ nu cuaꞌ mꞌni sca Ndiose 
ꞌin, a ntsuꞌhui ꞌa chaꞌ tiꞌ culaꞌ tiꞌin taꞌa. 10 Xa cuaꞌ mdiyaa jun ñaꞌan, yu 
taꞌa ndaꞌan ñi mñichaꞌ yu ꞌin ñi siꞌya chaꞌ canꞌ. 11 Mxcuen ñi ꞌin yu: Yu 
nu ndlaꞌ tiꞌin ꞌin cuilyiꞌo, loꞌ tyiꞌin yu loꞌo xca neꞌ cunaꞌan, quiꞌya nguiꞌni 
yu tloo cuilyiꞌo ca yu. 12  Ticuiꞌ cuañaꞌan sca neꞌ cunaꞌan nu ndlaꞌ tiꞌin ꞌin 
cuilyiꞌo, loꞌ tyiꞌin neꞌ loꞌo xca yu quiꞌyu, ticuiꞌ quiꞌya nguiꞌni neꞌ.

Xa mcuan Jesús ꞌin nu suhue ti
13  Xacanꞌ mdiyan loꞌo neꞌ ꞌin nu suhue ti seꞌen nducua Jesús, siꞌyana 

tyiꞌin tyaa ñi yaaꞌ ñi que, una yu taꞌa ndaꞌan ñi ngusun loꞌo yu ꞌin neꞌ. 
14 Xa naꞌan Jesús chaꞌ canꞌ, a mdyaa tiꞌ ñi loꞌ ngusun loꞌo ñi ꞌin yu, loꞌ juin 
ñi: Tyaa um yaꞌ caan nu suhue ti seꞌen nducuan, loꞌ a chcui ndijin um, 
siꞌyana nchgaa nu cuꞌni lyoꞌ ꞌin ñaꞌan nu suhue ti re, canꞌ nu quiꞌni caꞌan 
ꞌin seꞌen ndlo Ndiose tñan. 15 Nu chaꞌ ñi cunen loꞌo um: Sca nten chaꞌ a 
cuan xuꞌhue neꞌ ꞌin Ndiose tsañaꞌan nguiaa chaꞌ ꞌin nu suhue ti, a tca sten 
neꞌ seꞌen ndlo ñi tñan. 16  Xacanꞌ msuꞌhua tuscun ñi ꞌin nu suhue ti canꞌ, 
mdiꞌin tyaa ñi yaaꞌ ñi que, loꞌ ncuan ñi ꞌin.

Chaꞌ ꞌin sca yu cuilyiyaꞌ
17 Xa mdoꞌo Jesús nguiaa ñi, carre ti mdoꞌo sca yu nu yan ycua ꞌin ñi, 

mdyiꞌya xtyinꞌ yu tloo ñi, loꞌ mñichaꞌ yu ꞌin ñi: ꞌUn ñi nu lca Bstro, lca um 
sca nu tsuꞌhue ꞌa, ¿ñi na tca cuꞌnin siꞌyana caja chendyu nu a tsatii ꞌa ꞌñan? 
18 Mxcuen Jesús ꞌin yu: ¿Ñi chaꞌ nchcuiꞌ siꞌyana lcan sca nten nu tsuꞌhue? 

A tucui nu tsuꞌhue, scati Ndiose tsuꞌhue ñi. 19 Cuaꞌ jlyo tiꞌ ñaꞌan tñan ngulo 
Ndiose: —A sten yuꞌhui um loꞌo cuilyiꞌo nten, a cujui um nten, a cuꞌni um 
cunan, a chcuiꞌ um chaꞌ cuiñi—, ñi a cuñilyiꞌo um nten, —cuꞌni suun um ꞌin 
um tloo sti um loꞌo jyiꞌan um—. 20 Xacanꞌ mxcuen yu ꞌin ñi: Ñi Bstro, tiꞌ lyonꞌ 
nxuꞌhuan seꞌen nchgaa chaꞌ re. 21 Jesús mxinaꞌan ñi tloo yu loꞌ mñaꞌan ꞌtnan 
tiꞌ ñi ꞌin yu, loꞌ juin ñi: Ndiyaa lyijyi xca chaꞌ ꞌin, quiaa loꞌ cujuiꞌ nchgaa na 
nu ndiꞌin ꞌin loꞌ cutsa tñi canꞌ ꞌin nu tiꞌi, cuañaꞌan caja chaꞌ cuilyiyaꞌ ꞌin la niꞌ 
cuaan, xacanꞌ chcui nchaꞌan ꞌñan, siyaꞌ ti tyaa ꞌin siꞌya chaꞌ ꞌñan. 22 Ndyijyin 
yaꞌ nguluꞌun tiꞌ yu nguiaa yu siꞌya chaꞌ nu ycuiꞌ ñi loꞌo yu, siꞌyana lyee 
cuilyiyaꞌ yu. 23 Xacanꞌ tyiꞌiin mxinaꞌan Jesús, loꞌ juin ñi ꞌin yu taꞌa ndaꞌan ñi: 
Tucui ꞌa ñaꞌan sten sca yu cuilyiyaꞌ seꞌen ndlo Ndiose tñan. 24 Yu taꞌa ndaꞌan 
ñi lyee ꞌa yuhue tiꞌ yu siꞌya chaꞌ nu ycuiꞌ ñi, una Jesús ycuiꞌ ñi xiyaꞌ: Sñenꞌ, 
sca nten nu nchcui tiꞌ chaꞌ cuilyiyaꞌ, tucui ꞌa ñaꞌan sten canꞌ seꞌen ndlo Ndiose 
tñan. 25 Cuti la tyijyin sca camello quito quiyaꞌ cuxa, que ñaꞌan nu sten sca 
yu cuilyiyaꞌ seꞌen ndlo Ndiose tñan. 26 Yu taꞌa ndaꞌan ñi lyee la yuhue tiꞌ yu, 
loꞌ scasca yu ñichaꞌ taꞌa yu: ¿Ti nu tca tyiꞌo laa chaꞌ na canꞌ? 27 Mxinaꞌan Jesús 
seꞌen ndiꞌin yu, loꞌ juin ñi: Chaꞌ nu ꞌin nten, a ndyijyi ñaꞌan na, una loꞌo tsoꞌ 
ꞌin Ndiose nchgaa chaꞌ tca. 28 Yu Tyo mdyisnan ycuiꞌ yu loꞌo ñi: Una huareꞌ 
cuaꞌ ngulaꞌ tiꞌin hua nchgaa na nu ndiꞌin ꞌin hua, loꞌ ljyan nchaꞌan hua ꞌin um. 
29 Mxcuen Jesús ꞌin yu: Nu chaꞌ ñi cunen loꞌo um, chaꞌ ndeꞌen nu xnu tucua 
naꞌan ꞌin, uta xnu tiꞌin taꞌa ngula, uta ꞌin sti loꞌo jyiꞌan, uta ꞌin cuilyiꞌo, uta 
sñeꞌ, loꞌ ta culaꞌ sti yuu seꞌen nꞌni tñan, loꞌ nu cuꞌni cuañaꞌan siꞌya chaꞌ ꞌñan, 
loꞌo siꞌya chaꞌ tsuꞌhue nu nchcuiꞌ Ndiose, 30 nde lyee lati caja chaꞌ tsuꞌhue ꞌin 
loo chendyu re: Nde quinu naꞌan ꞌin canꞌ, cuañaꞌan loꞌo taꞌa ngula, loꞌo jyiꞌan, 
loꞌo sñeꞌ, loꞌo yuu, a cunta loꞌo scasca nu tiꞌi tyijyin canꞌ, una tiyaa xaa caja 
chendyu nu a tsatii ꞌa ꞌin. 31 Siꞌyana quiꞌan ꞌa nu culoo cuaꞌ ñii, quinu caꞌan 
chonꞌ tiyaa xaa, loꞌ nu nguinu caꞌan chonꞌ, ca nu culoo tiyaa xaa.

Xiyaꞌ ycuiꞌ Jesús ñaꞌan ntsuꞌhui chaꞌ caja ñi
32 Yatoꞌo nguiaa jun tucueen Jerusalén, loꞌ nducua loo Jesús loo yu taꞌa 

ndaꞌan ñi, ntsuꞌhui chaꞌ tiquee yu, a cunta nguitsen yu, cuiꞌ cuañaꞌan loꞌo 
nchgaa la ñaꞌan nu nchcui nchaꞌan ꞌin ñi. Xiyaꞌ ngulo tsoꞌ Jesús ꞌin taꞌa tichcua 
yu canꞌ seꞌen ycuiꞌ ti jun, loꞌ mdyisnan mtsaꞌ ñi ꞌin yu ñaꞌan ntsuꞌhui chaꞌ tsatoꞌo 
ꞌin ñi. 33 Loꞌ juin ñi: Ñaꞌan jan ñi, cuaꞌ ñii tiyaa na quichen Jerusalén, loꞌ Yu 
Quiꞌyu nu Mdoꞌo nde niꞌ Cuaan ntsuꞌhui chaꞌ quinu ñi tuyaaꞌ yu nu ndlo ca 
tñan niꞌ lyaa, loꞌo tuyaaꞌ neꞌ escriba, canꞌ nu culo quiꞌya ꞌin ñi seꞌen nu caja ñi, 
loꞌ tyaa neꞌ ꞌin ñi tuyaaꞌ neꞌ gentil. 34 Canꞌ nu taa chaꞌ jyiꞌo ꞌin ñi, jyiꞌin ꞌin ñi, 
suꞌhua siyeꞌ neꞌ tloo ñi, loꞌ cujui neꞌ ꞌin ñi, una nu cuaꞌ ca snan tsaan tyiquiꞌo ñi.

Mjñan yu Jacobo loꞌo yu Xuhua sca chaꞌ ꞌin Jesús
35 Xacanꞌ yu Jacobo loꞌo yu Xuhua, sñeꞌ Zebedeo, mdiyaa yu cuiꞌ ti 

seꞌen ndon Jesús, loꞌ juin yu: ꞌUn ñi nu lca Bstro, nchca tiꞌ hua cuꞌni um 

sca chaꞌ tsuꞌhue loꞌo hua. 36  Loꞌ juin ñi ꞌin yu: ¿Ñi na ta nchca tiꞌ um? 
37 Mxcuen yu ꞌin ñi: Nchca tiꞌ hua chaꞌ taa um chaꞌ cuiyaꞌ chcua hua scaa 
tsoꞌ siiꞌ um la seꞌen ntsuꞌhui chaꞌ culo um tñan. 38  Xacanꞌ juin Jesús ꞌin yu: 
A jlyo tiꞌ um ñi na jñan um. Vaso nu ntsuꞌhui chaꞌ coꞌon, ¿ta tca coꞌo um 
ꞌin na? ¿Ta tca tyijyin um nu tiꞌi tsañaꞌan nu ntsuꞌhui chaꞌ tijin? 39 Mxcuen 
yu ꞌin ñi: Tca ꞌin hua. Juin Jesús ꞌin yu: Chaꞌ ñi ñaꞌan nchcuiꞌ um siꞌyana 
sca vaso ti coꞌo um loꞌon, ticuiꞌ sca nu tiꞌi ti ntsuꞌhui chaꞌ tyijyin um loꞌon. 
40 Una nu chcua um tsoꞌ cueen ꞌñan loꞌo tsoꞌ ca, a ntsuꞌhui chaꞌ cuiyaꞌ 
ꞌñan taan ꞌin um, siꞌyana canꞌ chcua nu cuaꞌ nguaꞌan cuiyaꞌ ꞌin. 41 Cha 
tii yu canꞌ ycuen tiqueꞌ yu loꞌo yu Jacobo loꞌo yu Xuhua, xa ngune ꞌin 
yu chaꞌ nu ycuiꞌ yu canꞌ. 42  Una Jesús msiꞌya ñi ꞌin nchgaa yu: ꞌUn cuaꞌ 
jlyo tiꞌ um siꞌyana tsalca yu nu ndlo tñan quichen tnu, loꞌo chaꞌ cuiyaꞌ 
ꞌin yu nꞌni xꞌnan neꞌ ꞌin yu, loꞌ yu nu ndon loo ꞌin yu, tla ꞌa ndlo yu tñan 
ꞌin nten canꞌ. 43  Una siꞌi cuañaꞌan ntsuꞌhui chaꞌ cuꞌni um, cuiꞌ ca nu chaꞌ 
ndeꞌen um nchca tiꞌ um ca um nu ndon loo lati, canꞌ nu tucua tloo nchgaa 
tucui. 44 Chaꞌ ndeꞌen nu nchca tiꞌ ca nu culoo, canꞌ nu ca nguso ꞌin nchgaa 
tucui. 45 Yu Quiꞌyu nu Mdoꞌo nde niꞌ Cuaan, a ljyaan ñi ta siꞌyana caja nu 
ca nguso ꞌin ñi, cuiꞌ ca nu siꞌyana ca ñi nguso ꞌin nchgaa tucui, loꞌ taa ñi 
chendyu ꞌin ñi siꞌyana tyiꞌo laa quiꞌan nten.

Chaꞌ ꞌin sca yu cuityinꞌ naan Bartimeo
46  Xacanꞌ mdiyaa jun quichen Jericó. Xa nde cuaꞌ mdoꞌo Jesús tuꞌhua 

quichen loꞌo yu taꞌa ndaꞌan ñi, quiꞌan nten nducui nchaꞌan ꞌin jun, loꞌ 
tuꞌhua tucueen canꞌ nducua sca yu cuityinꞌ naan Bartimeo, sñeꞌ yu 
Timeo, njñan yu lcuan. 47 Xa ynan yu chaꞌ siꞌyana Jesús Nazaret ndijin 
canꞌ, xacanꞌ msiꞌya cueen yu ꞌin ñi: Jesús, Sñeꞌ ta nten ꞌin Davi, ñaꞌan 
ꞌtnan tiꞌ um ꞌñan. 48  Scasca neꞌ ngusun loꞌo neꞌ ꞌin yu siꞌyana chcua seen 
tuꞌhua yu, una nde lyee la msiꞌya yu ꞌin ñi: Sñeꞌ ta nten ꞌin Davi, ñaꞌan 
ꞌtnan tiꞌ um ꞌñan. 49 Xacanꞌ ycanꞌ ton Jesús, loꞌ ngulo ñi tñan siꞌyana xiꞌya 
neꞌ ꞌin yu cuityinꞌ canꞌ. Msiꞌya neꞌ ꞌin yu, loꞌ juin neꞌ: Cuꞌni tnu tiquee, 
tyiton siꞌyana nxiꞌya ñi ꞌin. 50 Yu cuityinꞌ canꞌ cuiꞌ xaa ngulaꞌ sti yu teꞌ 
nguixen yu, mdyiton yu, loꞌ mdiyaa yu tloo Jesús. 51 Loꞌ juin Jesús ꞌin 
yu: ¿Ñi na nchca tiꞌ cuꞌnin loꞌo? Yu cuityinꞌ canꞌ mxcuen yu ꞌin ñi: ꞌUn ñi 
nu lca Bstro, nchca tinꞌ quila xaa quiloon. 52  Jesús juin ꞌin yu: Tca quiaa, 
cuaꞌ mchca siꞌyana ya quiꞌan tiꞌ ꞌñan. Ticuiꞌ xaa nguila xaa quiloo yu, loꞌ 
mducui nchaꞌan yu ꞌin Jesús seꞌen nguiaa ñi.

Xa yten Jesús quichen Jerusalén

11  1 Xa cuaꞌ tiyaa jun quichen Jerusalén, cuiꞌ ti canꞌ ndiꞌin tucua 
quichen suhue ti, Betfagé loꞌo Betania, loꞌ chcua canꞌ nducua 

quiꞌya Olivo, loꞌ Jesús ngulo ñi tñan ꞌin tucua yu taꞌa ndaꞌan ñi, 2  loꞌ juin 
ñi ꞌin yu: Yaa um seꞌen ndiꞌin quichen lyoꞌ ti cua. Xa tiyaa um tuꞌhua 

quichen cua, canꞌ nchcanꞌ ton sca burru cuneꞌ ti nu a nchca tucui chcua. 
Xtinꞌ um ꞌin ꞌin, loꞌ quian loꞌo um ꞌin ꞌin. 3  Chaꞌ ndeꞌen nu cuñichaꞌ ꞌin um 
ñichaꞌ nxtinꞌ um ꞌin ꞌin, xacanꞌ ljuin um ꞌin neꞌ siꞌyana ñi nu lca Xꞌnan um 
nchca tiꞌ ꞌin ꞌin, loꞌ cuiꞌ xaa ti caꞌan tñan ñi ꞌin ꞌin. 4 Mdoꞌo yu nguiaa yu, 
loꞌ nguija lyoo yu burru canꞌ, nchcanꞌ caꞌan ꞌin tuꞌhua tucueen tunaꞌan 
lyiyaꞌ, loꞌ mxtinꞌ yu ꞌin ꞌin. 5 Cuiꞌ xaa ycuiꞌ tucua snan nu ndon canꞌ: ¿Ñi 
chaꞌ nxtinꞌ um burru cua? 6  Xacanꞌ mtsaꞌ yu ꞌin neꞌ ñaꞌan juin Jesús, la 
xacanꞌ mdaa neꞌ chaꞌ cuiyaꞌ ꞌin yu. 7 Nguian loꞌo yu burru canꞌ seꞌen ndon 
Jesús, loꞌ mdiꞌin tyaa yu steꞌ yu chonꞌ ꞌin, loꞌ mducua ñi ꞌin ꞌin. 8  Quiꞌan 
ꞌa nten mdyisnan msla sti neꞌ steꞌ neꞌ tucueen nguiaa ñi, a cunta ntsuꞌhui 
nu mcha stanꞌ quixinꞌ, loꞌ mdiꞌin tyaa neꞌ ꞌin na tucueen canꞌ. 9 Nten nu 
nducua loo loꞌo nu ljyaan nde chonꞌ nchcuiꞌ cueen neꞌ: ¡—Culo laa um 
ꞌin hua! Tlyu chaꞌ tsuꞌhue ntsuꞌhui ꞌin ñi nu ljyaan loꞌo chaꞌ cuiyaꞌ ꞌin Ñi 
Xꞌnan na—. 10 Tlyu chaꞌ tsuꞌhue ntsuꞌhui ꞌin ñi nu ljyaan loꞌo chaꞌ cuiyaꞌ 
ꞌin Davi nu ncua nten cula ꞌin na. ¡—Culo laa um ꞌin hua—, ꞌun ñi nu 
nducua niꞌ cuaan! 11 Xacanꞌ yten Jesús loo quichen Jerusalén, loꞌ yten 
ñi niꞌ lyaa, mꞌni quii ñi ñaꞌaan niꞌ lyaa canꞌ. Loꞌ siꞌyana cuaꞌ msiin tsaan 
mxitucui ñi nde quichen Betania loꞌo taꞌa tichcua yu.

Xa ngulo Jesús yuhueꞌ ꞌin yca higo
12  Xca tsaan canꞌ mdoꞌo jun quichen Betania, loꞌ tucueen nguiaa jun 

nguteꞌ tiꞌ Jesús. 13  Tiꞌ tijyoꞌ nguiaa ñi naꞌan ñi nducua sca yca higo nu 
nducua lcaꞌ, ya naꞌan ñi chaꞌ lyiꞌyu mti na. Una xa mdiyaa ñi seꞌen nducua 
na, a sca na lyiꞌyu loo na siꞌyana siꞌi tsaan ꞌin na, cuiꞌ ca nu lcaꞌ ti na 
nducua. 14 Xacanꞌ juin Jesús ꞌin yca canꞌ: Ñi xca tsaan loꞌ a caja ꞌa nu cu 
mti nu cuiꞌyu loo. Yu taꞌa ndaꞌan ñi ngune ꞌin yu chaꞌ nu ycuiꞌ ñi.

Ngulo Jesús ꞌin nten niꞌ lyaa
15 Xa mdiyaa jun quichen Jerusalén yten Jesús niꞌ lyaa, loꞌ mdyisnan 

nguloo ñi ꞌin nchgaa nu nguiꞌni quiyaꞌ canꞌ. Mxiquilyu ñi msa ꞌin yu nu 
nxitsaꞌan tñi, loꞌo yca xlya ꞌin nu ndyujuiꞌ quiñi. 16  A mdaa ꞌa ñi chaꞌ 
cuiyaꞌ tiꞌ tyijyin neꞌ niꞌ lyaa loꞌo suꞌhua neꞌ. 17 Nguloꞌo ñi ꞌin nten loꞌ juin 
ñi: ¿Ta siꞌi quityi ꞌin Ndiose nchcuiꞌ na: —Naꞌan ꞌñan lca na seꞌen nchcuiꞌ 
lyiꞌo sca chcui chendyu ꞌñan—? Loꞌ ꞌun nguiꞌni um ꞌin na lca na —naꞌan 
tyi yu cunan—. 18  Yu nu ndlo tñan niꞌ lyaa loꞌo neꞌ escriba, ngune ꞌin yu 
chaꞌ nu ycuiꞌ Jesús, loꞌ nan yu ñaꞌan nu cujui yu ꞌin ñi, siꞌyana quiꞌan ꞌa 
nten cuaꞌ nguiꞌni cunta chaꞌ nu ndloꞌo ñi, canꞌ chaꞌ nguitsen yu ꞌin ñi. 
19 Xa nguꞌya tla mdoꞌo Jesús quichen canꞌ.

Chaꞌ ꞌin yca higo nu mdoꞌo yuhueꞌ ꞌin
20 Tlya xca tsaan mdijin jun seꞌen nducua yca higo canꞌ, loꞌ naꞌan jun 

siꞌyana cuaꞌ ngutyi na. 21 Yu Tyo nguia yuꞌhui tiꞌ yu ñaꞌan ycuiꞌ Jesús 

loꞌo yca canꞌ, loꞌ juin yu ꞌin ñi: Ñi Bstro, ñaꞌan um jan ñi, ñaꞌan ti ngutyi 
yca nu ngulo um yuhueꞌ ꞌin cua. 22  Mxcuen Jesús ꞌin yu taꞌa ndaꞌan ñi: 
Tsa quiꞌan tiꞌ um ꞌin Ndiose. 23  Nu chaꞌ ñi cunen loꞌo um, chaꞌ ndeꞌen nu 
chcuiꞌ loꞌo quiꞌya cua siꞌyana tyiꞌo na seꞌen nducua na, loꞌ tsa yuꞌhui na 
la loo tyiꞌa tujoꞌo, cuiꞌ cuañaꞌan tsatoꞌo, una la chaꞌ tsa quiꞌan tiꞌ canꞌ, loꞌ 
a cuꞌni tucua tiꞌ. 24 Cunen loꞌo um, nchgaa chaꞌ nu njñan um ꞌin Ndiose, 
cuꞌni um cunta siꞌyana cuaꞌ jui na ꞌin um, loꞌ cuiꞌ cuañaꞌan tsatoꞌo. 25 Xa 
nchcuiꞌ lyiꞌo um ꞌin ñi, cuꞌni um chaꞌ tlyu tiꞌ ꞌin nu ntsuꞌhui chaꞌ tiquee 
um loꞌo, ñaꞌan ca siꞌyana loꞌo Ndiose, ñi nu nducua niꞌ cuaan, cuꞌni ñi chaꞌ 
tlyu tiꞌ ꞌin um siꞌya quiꞌya nducui um. 26  Chaꞌ a cuꞌni um chaꞌ tlyu tiꞌ ꞌin 
taꞌa nten um, cuiꞌ cuañaꞌan Ndiose, ñi nu nducua niꞌ cuaan, a cuꞌni ñi chaꞌ 
tlyu tiꞌ ꞌin um siꞌya quiꞌya nducui um.

Mñichaꞌ neꞌ ꞌin Jesús siꞌya chaꞌ cuiyaꞌ ꞌin ñi
27 Xiyaꞌ mdiyaa jun quichen Jerusalén, loꞌ yten Jesús niꞌ lyaa, canꞌ 

nguilyu ñi xa mdiyaa tucua snan yu nu ndlo tñan niꞌ lyaa, tsatlyu loꞌo 
neꞌ escriba, loꞌo quiꞌyu cula. 28  Loꞌ juin neꞌ ꞌin ñi: ¿La jui chaꞌ cuiyaꞌ ꞌin 
nu nguiꞌni nchgaa chaꞌ re, loꞌ ti nu mdaa ꞌin na? 29 Mxcuen Jesús ꞌin yu: 
Loꞌon nanꞌ cuñichanꞌ ꞌin um sca chaꞌ, xcuen um ꞌñan, loꞌ quitsanꞌ ꞌin um 
ti nu mdaa chaꞌ cuiyaꞌ nguiꞌnin nchgaa chaꞌ re. 30 ¿Ti nu mdaa chaꞌ cuiyaꞌ 
ꞌin yu Xuhua nu mducua tya ꞌin nten, Ndiose uta nten chendyu? Xcuen 
um ꞌñan. 31 Xacanꞌ scasca neꞌ mñichaꞌ taꞌa neꞌ: Chaꞌ ljuin na niꞌ cuaan 
mdoꞌo chaꞌ cuiyaꞌ canꞌ, tinaꞌan xcuen yu ꞌin na: ¿Ñi chaꞌ a ya quiꞌan tiꞌ 
um ꞌin yu chaꞌ na canꞌ? 32  Chaꞌ ljuin na siꞌyana nten chendyu mdaa ꞌin 
na... Una nguitsen neꞌ tloo nten quichen canꞌ, siꞌyana nchgaa neꞌ mda neꞌ 
loo yu Xuhua, ncua yu sca nu chaꞌ ñi ca mxiycuiꞌ Ndiose ꞌin. 33  Canꞌ chaꞌ 
mxcuen neꞌ ꞌin Jesús: A jlyo tiꞌ hua. Xacanꞌ mxcuen Jesús ꞌin neꞌ: Ñi nanꞌ 
a quitsanꞌ ꞌin um ti nu mdaa chaꞌ cuiyaꞌ nguiꞌnin nchgaa chaꞌ re.

Yu nducunꞌ yuꞌhui cuan seꞌen nducua ti uva

12  1 Xacanꞌ mdyisnan ycuiꞌ Jesús scasca chaꞌ loꞌo nten, loꞌ juin ñi: 
Sca yu quiꞌyu msuꞌhua loꞌo yu seꞌen nducua ti uva ꞌin yu. Niꞌ lyiꞌo 

canꞌ mtñan yu sca seꞌen xiinꞌ uva canꞌ. A cunta mtñan yu sca seꞌen cuaan, 
chcua nu chuꞌhui cunta ꞌin na, loꞌ cunda tluꞌhue mxnu yu tñan canꞌ ꞌin 
yu nu chuꞌhui cunta ꞌin na, mdoꞌo yu nguiaa yu sca seꞌen tijyoꞌ. 2  Mdiyaa 
xaa nu ntsuꞌhui chaꞌ quioꞌ mti canꞌ, xꞌnan tñan canꞌ nguaꞌan tñan yu sca 
nguso nu tsa chcuan cunta ꞌin mti nu ntsuꞌhui chaꞌ quiꞌni caꞌan ꞌin yu. 
3  Una yu nu ntsuꞌhui cunta tñan canꞌ yjui tiꞌin yu ꞌin nguso nu mdiyaa 
canꞌ, loꞌ mxitucui yu loꞌ a sca na nguꞌya yu. 4 Xacanꞌ nguaꞌan tñan xꞌnan 
tñan canꞌ xca nguso ꞌin yu, canꞌ nu mjyiꞌin yu ꞌin loꞌo quee, yjui yuhuaꞌ 
yu que, cuaꞌ ñaꞌan ti mꞌni lyiꞌo yu ꞌin. 5 Xiyaꞌ nguaꞌan tñan yu xca nguso 
ꞌin yu, canꞌ nu yjui yu ꞌin. Cuañaꞌan yatoꞌo loꞌo nchgaa la ñaꞌan nguso nu 

yaa canꞌ, ntsuꞌhui nu yjui yuhuaꞌ yu, loꞌ ntsuꞌhui nu yjui yu ꞌin. 6  Ndiꞌin 
scati sñeꞌ xꞌnan tñan canꞌ nu taꞌa la tiꞌ ꞌin yu, loꞌ nguaꞌan tñan yu ꞌin yaa 
seꞌen ndiꞌin tñan ꞌin yu. Ñan tiꞌ yu: Ñii caꞌan tñan ꞌin ycuiꞌ ca sñeꞌ, nde 
nu cuꞌni cunta yu chaꞌ nu chcuiꞌ. 7 Una yu nu ntsuꞌhui cunta tñan canꞌ, 
mdyisnan mꞌni cuiyaꞌ yu chaꞌ loꞌo taꞌa yu, loꞌ nchcuiꞌ yu: Nde ljyaan ycuiꞌ 
ca sñeꞌ xꞌnan tñan nu ntsuꞌhui chaꞌ quinu tñan re ꞌin, cujui na ꞌin yu loꞌ 
quinu tñan re ꞌin na. 8  Cuiꞌ ñaꞌan lcaa msñi yu ꞌin loꞌ yjui yu ꞌin, mscuan 
yu ꞌin nde chonꞌ loꞌo. 9 Cuaꞌ ñii jan ñi, ¿ñaꞌan ta cuꞌni xꞌnan tñan canꞌ? 
Cuiꞌ ca nu tsa yjui yu ꞌin yu nu ntsuꞌhui cunta tñan canꞌ, loꞌ taa yu ꞌin na 
cuꞌni cunta xca tucui. 10 ¿Ta a nchca chcuiꞌ um sca chaꞌ nu nguinu scua 
loo quityi ꞌin Ndiose: —Quee nu mscuan tloo yu cuityi naꞌan, cuaꞌ ñii lca 
na quee nu nsñi ton ꞌin naꞌan. 11 Ñi Xꞌnan na mꞌni ñi chaꞌ re, loꞌ nduhue 
tiꞌ na chaꞌ nu naꞌan tloo na—? 12  Ngunan neꞌ ñaꞌan quinu Jesús siꞌyana 
nguꞌya neꞌ chaꞌ tiyaa, chaꞌ ꞌin neꞌ ca ycuiꞌ ñi. Loꞌ siꞌyana nguitsen neꞌ tloo 
nten quiꞌan canꞌ, ngulaꞌ ton neꞌ ꞌin ñi, mdoꞌo neꞌ nguiaa neꞌ.

Chaꞌ ꞌin tñi nu mdaa neꞌ ꞌin César
13  Xacanꞌ nguaꞌan tñan neꞌ tucua snan neꞌ fariseo, loꞌo chcua xnan 

nten ꞌin ree Herode nu tsa ycuiꞌ loꞌo Jesús, loꞌ cunan neꞌ ñaꞌan nu suꞌhua 
neꞌ quiꞌya chonꞌ ñi. 14 Xa mdiyaa neꞌ tloo ñi, juin neꞌ ꞌin ñi: ꞌUn ñi nu lca 
Bstro, huareꞌ jlyo tiꞌ hua siꞌyana ꞌun lca um sca nu nchcuiꞌ chaꞌ nu ñi, loꞌ 
ñi a nan um ñaꞌan nu quinu tsuꞌhue nten loꞌo um, ñi a nxñi um cunta 
ñaꞌan chaꞌ ꞌin nten, cuiꞌ ca nu ndloꞌo um chaꞌ nu ñi ꞌin Ndiose, ñaꞌan 
ntsuꞌhui chaꞌ cuꞌni na. Ñaꞌan ljuin um, ¿ta tsuꞌhue chaꞌ taa na tñi nu 
njñan yu César, uta na a tsuꞌhue ꞌa? ¿Taa na ꞌin na, uta na a taa na ꞌin na? 
15 Jesús ngüi tiꞌ ñi siꞌyana a ñi cusya ꞌin neꞌ, loꞌ juin ñi: ¿Ñi chaꞌ nan um 
ñaꞌan suꞌhua um quiꞌya chonꞌ? Tyaa um sca tñi ꞌñan, ñaꞌan na. 16  Mdaa neꞌ 
tñi canꞌ ꞌin ñi, loꞌ mñichaꞌ ñi ꞌin neꞌ: ¿Ti nu ꞌin lcuin ngaꞌan chonꞌ tñi re, 
loꞌo nii nu ngaꞌan ꞌin na? Mxcuen neꞌ ꞌin ñi: Yu César. 17 Xacanꞌ mxcuen 
Jesús ꞌin neꞌ: Tyaa um ꞌin César na nu quiꞌni caꞌan ꞌin yu, cuiꞌ cuañaꞌan 
tyaa um ꞌin Ndiose na nu quiꞌni caꞌan ꞌin ñi. Lyee ꞌa yuhue tiꞌ neꞌ ꞌin ñi.

Chaꞌ nu tyiquiꞌo neꞌ cuaꞌ ngujui
18  Xacanꞌ mdiyaa tucua snan neꞌ saduceo seꞌen ndon Jesús nu a ndiya 

quiꞌan tiꞌ siꞌyana tyiquiꞌo neꞌ cuaꞌ ngujui. Mñichaꞌ neꞌ ꞌin ñi: 19 ꞌUn ñi nu 
lca Bstro, yu Moisé nguaꞌan scua yu sca quityi loꞌ nchcuiꞌ na: —Sca yu 
quiꞌyu chaꞌ caja yu, loꞌ ñi sca sñeꞌ yu loꞌ a mdiꞌin loꞌo cuilyiꞌo yu, ꞌni chaꞌ 
ticuiꞌ taꞌa ngula yu tyiꞌin lyiꞌo ꞌin neꞌ cunaꞌan canꞌ, loꞌ chaꞌ tyiꞌin sñeꞌ neꞌ 
cuꞌni neꞌ cunta siꞌyana sñeꞌ neꞌ loꞌo cuilyiꞌo ca neꞌ lca canꞌ—. 20 Yatoꞌo 
mdiꞌin tsa cati yu quiꞌyu sca taꞌa ngula ti yu. Yu nu cula canꞌ jui cuilyiꞌo 
yu, loꞌ ngujui yu, una ñi sca sñeꞌ neꞌ loꞌ a mdiꞌin loꞌo yu. 21 Yu nu cuaꞌ 
nchca tucua canꞌ mdiꞌin lyiꞌo ꞌin neꞌ cunaꞌan canꞌ, ticuiꞌ cuañaꞌan ngujui 

yu, a sca sñeꞌ neꞌ mdiꞌin loꞌo yu. Cuañaꞌan yatoꞌo loꞌo yu nu cuaꞌ nchca 
snan canꞌ. 22  Scañaꞌan ti yatoꞌo ꞌin taꞌa cati yu, ngujui yu, una ñi sca 
sñeꞌ neꞌ loꞌ a mdiꞌin loꞌo yu. Yatoꞌo loꞌo neꞌ cunaꞌan canꞌ ngujui neꞌ. 23  Xa 
ntsuꞌhui chaꞌ tyiquiꞌo neꞌ cuaꞌ ngujui, ¿ti ñaꞌan ta yu canꞌ nu cuilyiꞌo ca 
neꞌ cunaꞌan canꞌ, siꞌyana mdiꞌin neꞌ loꞌo taꞌa cati yu? 24 Xacanꞌ mxcuen 
Jesús ꞌin neꞌ: Siꞌi ñaꞌan chaꞌ tiyaa ꞌin um, siꞌyana a ndyiꞌya um cunta ñaꞌan 
nchcuiꞌ quityi ꞌin Ndiose, ñi a jlyo tiꞌ um tsala chaꞌ cuiyaꞌ nu ntsuꞌhui ꞌin 
ñi. 25 Xa tyiquiꞌo neꞌ cuaꞌ ngujui, a ntsuꞌhui ꞌa chaꞌ tiꞌ caja cuilyiꞌo neꞌ, ñi 
a taa ꞌa neꞌ chaꞌ cuilyiꞌo ꞌin nten, cuiꞌ ca nu scañaꞌan ti tyiꞌin neꞌ ñaꞌan 
nchca tiꞌ angujle ꞌin Ndiose la niꞌ cuaan. 26  Una tsoꞌ ꞌin neꞌ cuaꞌ ngujui 
loꞌ tyiquiꞌo, ¿ta na a nchca quiꞌya um chaꞌ tiyaa ñaꞌan nchcuiꞌ quityi nu 
nguaꞌan scua Moisé, xa ycuiꞌ Ndiose loꞌo yu lja yca quicheꞌ ndiquin canꞌ, 
loꞌ juin ñi: —Nanꞌ lcan Ndiose ꞌin Abraham, Ndiose ꞌin Isaac, Ndiose ꞌin 
Jacob—? 27 Siꞌyana Ndiose a lca ñi Ndiose ꞌin neꞌ ngujui, cuiꞌ ca nu lca ñi 
Ndiose ꞌin neꞌ nu loꞌo. Canꞌ chaꞌ nchcuinꞌ loꞌo um siꞌyana siꞌi ñaꞌan chaꞌ 
tiyaa ꞌin um.

Chaꞌ nu ndon loo la ꞌin Ndiose
28  Xacanꞌ sca yu escriba nu ngune ꞌin chaꞌ nu ycuiꞌ neꞌ loꞌo Jesús, 

mdiyaa yu seꞌen ndon ñi. Loꞌ siꞌyana tsuꞌhue mxcuen ñi ꞌin neꞌ, canꞌ chaꞌ 
mñichaꞌ yu ꞌin ñi: ¿Ti ñaꞌan ta chaꞌ nu ndon loo lati ngulo Ndiose tñan ꞌin 
na? 29 Mxcuen Jesús ꞌin yu: Nde chaꞌ nu ndon loo lati que nchgaa la ñaꞌan 
chaꞌ: —Neꞌ Israel quine ꞌin um chaꞌ re. Ndiose nu lca Xꞌnan um, scati ñi 
lca ñi Xꞌnan um. 30 Loꞌo nu chcui lca cusya ꞌin um tyaa um ꞌin um ꞌin 
Ndiose Xꞌnan um, loꞌo nu chcui lca tiquee um—, loꞌo nchgaa chaꞌ tiyaa ꞌin 
um, —loꞌo nchgaa juesa ꞌin um—. Nde chaꞌ nu ndon loo lati que nchgaa 
la ñaꞌan chaꞌ. 31 Nu cuaꞌ nchca tucua ticuiꞌ ndon loo na: —Ñaꞌan ꞌtnan tiꞌ 
um ꞌin taꞌa nten um tsañaꞌan nꞌni um ꞌtnan ꞌin um—. A ntsuꞌhui xca chaꞌ 
nu ndon loo la que chcuaa chaꞌ re. 32  Xacanꞌ juin yu escriba canꞌ ꞌin Jesús: 
Ñi Bstro, chaꞌ ñi ñaꞌan nu nchcuiꞌ um siꞌyana scati Ndiose lca Ñi Xꞌnan na, 
loꞌ a ntsuꞌhui ꞌa xca tucui ñaꞌan nu lca ñi. 33  Chaꞌ ñi siꞌyana loꞌo nu chcui 
cusya ꞌin na ntsuꞌhui chaꞌ tyaa na ꞌin na ꞌin ñi, loꞌo nu chcui lca tiquee 
na, loꞌo nchgaa chaꞌ tiyaa ꞌin na, loꞌo nchgaa juesa ꞌin na. A cunta ñaꞌan 
ꞌtnan tiꞌ na ꞌin taꞌa nten na tsañaꞌan nꞌni na ꞌtnan ꞌin na. Chaꞌ re lyee la 
ntsuꞌhui lyoo na tloo Ndiose que nchgaa la ñaꞌan chaꞌ nu nguiꞌni neꞌ xa 
ndiquin tucua neꞌ sca ꞌni tloo ñi. 34 Xa ngune ꞌin Jesús siꞌyana loꞌo chaꞌ 
tiyaa mxcuen yu ꞌin ñi, xacanꞌ juin ñi ꞌin yu: A tijyoꞌ nchca um seꞌen ndlo 
Ndiose tñan. A tucui ꞌa nu tiꞌ msti tiꞌ cuñichaꞌ ꞌin ñi scasca la chaꞌ.

¿Tucui ca sñeꞌ ꞌin ñi nu lca Cristo?
35 Lja ndloꞌo Jesús ꞌin nten niꞌ lyaa, mñichaꞌ ñi ꞌin neꞌ sca chaꞌ: ¿Ñi chaꞌ 

ta nchcuiꞌ neꞌ escriba siꞌyana Cristo lca ñi ticuiꞌ sñeꞌ ta nten ꞌin Davi? 

36  Siꞌyana ticuiꞌ Davi nguaꞌan yu sca chaꞌ xa mxiycuiꞌ Espíritu nu Luhui ꞌin 
Ndiose ꞌin yu: —Ndiose Xꞌnan na juin ñi loꞌo Ñi Xꞌnan: Chcua tsoꞌ cueen 
ꞌñan lja xicuꞌnin ꞌin taꞌa cusuun quinu nde tuquiyaꞌ—. 37 Ticuiiꞌ Davi 
ndloꞌo naan yu ꞌin ñi siꞌyana lca ñi Xꞌnan yu, ¿ñaꞌan ta lca ñi sñeꞌ ta nten 
ꞌin yu chaꞌ na canꞌ? Nten quiꞌan canꞌ tsuꞌhue ꞌa ntsuꞌhui tiquee neꞌ ndon 
nscan neꞌ chaꞌ nu nchcuiꞌ ñi.

Msuꞌhua tiyaa Jesús ꞌin nten loꞌo chaꞌ ꞌin neꞌ escriba
38  Loꞌ ndloꞌo ñi ꞌin nten canꞌ: Xñi um cunta ꞌin um loꞌo neꞌ escriba, neꞌ 

nu nducui tiꞌ nchcoꞌ teꞌ tucuin nu tsuꞌhue ñaꞌan, loꞌ ndiya tiꞌ neꞌ xa nchcuiꞌ 
chaꞌ neꞌ ꞌin loꞌo suun ñaꞌan seꞌen nchca quiyaꞌ. 39 Nchcua neꞌ seꞌen ndon 
loo lati seꞌen nu nꞌni tnu neꞌ ꞌin Ndiose, ticuiꞌ cuañaꞌan nducui tiꞌ neꞌ 
nchcua ycu siin neꞌ loo yca xlya nu ndon la loo lati. 40 Ndlyaa neꞌ naꞌan ꞌin 
neꞌ cunaꞌan nu nguinu loꞌo chaꞌ ycuiꞌ ti, canꞌ chaꞌ chaan nchcuiꞌ lyiꞌo neꞌ 
ꞌin Ndiose tloo nten, canꞌ neꞌ nu tlyu lati nu tiꞌi ntsuꞌhui chaꞌ tyijyin tiyaa 
xaa.

Chaꞌ ꞌin neꞌ cunaꞌan nu mdaa lcuan
41 Jesús nducua ñi chcua seꞌen nscua quiñanꞌ seꞌen ndyiꞌya neꞌ lcuan, 

nguiꞌni quii ñi ñaꞌan ndyiꞌya nten canꞌ lcuan. Neꞌ nu cuilyiyaꞌ quiꞌan ꞌa 
lcuan ndyiꞌya neꞌ. 42  Xacanꞌ mdiyaa sca neꞌ cunaꞌan tiꞌi ñaꞌan chendyu 
ꞌin nu nguinu loꞌo chaꞌ ycuiꞌ ti, mdyiꞌya neꞌ tsa tucua tñi suhue ti, nu 
chinꞌ ti ntsuꞌhui lyoo. 43  Mxiꞌya ñi ꞌin yu taꞌa ndaꞌan ñi, loꞌ juin ñi: Nu 
chaꞌ ñi chcuinꞌ loꞌo um, neꞌ cunaꞌan nu nguinu loꞌo chaꞌ ycuiꞌ ti re, tiꞌi 
ñaꞌan ꞌin neꞌ, una quiꞌan la lcuan mdyiꞌya neꞌ que nchgaa la ñaꞌan nten 
re. 44 Siꞌyana nchgaa la ñaꞌan neꞌ re, mdyiꞌya neꞌ lcuan loꞌo tñi nu nguinu 
ti ꞌin neꞌ. Una neꞌ cunaꞌan re, loꞌo chaꞌ tiꞌi chendyu ꞌin neꞌ mdyiꞌya neꞌ 
ñaꞌaan tñi nu su ꞌin neꞌ, tñi nu ntsuꞌhui chaꞌ cunajoꞌo ꞌin neꞌ.

Ntsuꞌhui chaꞌ jlyo laa ꞌin neꞌ

13  1 Ñaꞌan mdoꞌo Jesús niꞌ lyaa, sca yu taꞌa ndaꞌan ñi juin loꞌo ñi: Ñi 
Bstro, ñaꞌan um jan ñi, ñaꞌan ti tnu quee re loꞌ tsala ñaꞌan tlyu 

nguiaaꞌ laa re. 2  Mxcuen Jesús ꞌin yu: Xñi cunta tsala ñaꞌan tlyu nguiaaꞌ 
na, una tiyaa xaa ñi xca quee re a quinu scua ꞌa na chonꞌ taꞌa na, siꞌyana 
ñaꞌaan na ntsuꞌhui chaꞌ cuten na.

Xa nu tsatii chendyu
3  Xa mdiyaa jun seꞌen nducua quiꞌya Olivo, canꞌ yten tucua ñi chcua 

seꞌen nducua laa. Yu Tyo, yu Jacobo, yu Xuhua, loꞌo yu Ndre mñichaꞌ yu 
ꞌin Jesús sca cunta, loꞌ juin yu: 4 Quitsaꞌ um ꞌin hua chaꞌ ñi xaa tsatoꞌo 
chaꞌ re, loꞌ ñaꞌan ntsuꞌhui chaꞌ ca cuiyaꞌ tiꞌ hua xa nu cuaꞌ nchcui cuiiꞌ na? 
5 Mxcuen Jesús ꞌin yu: Xñi um cunta siꞌyana a tucui nu cuñilyiꞌo ꞌin um. 

6  Quiꞌan ꞌa nu ntsuꞌhui chaꞌ caan loꞌ chcuiꞌ siꞌyana loꞌo chaꞌ cuiyaꞌ ꞌñan 
ljyan loꞌo, loꞌ chcuiꞌ canꞌ: Nanꞌ lcan Cristo. Loꞌ quiꞌan ꞌa nten cuñilyiꞌo 
canꞌ. 7 Xa cunan um chaꞌ cuaꞌ nsuun scasca quichen, uta tijyoꞌ loo ne chaꞌ 
nsuun neꞌ, a suꞌhua um chaꞌ nduhue tiꞌ tiquee um, siꞌyana a tyijyin yuꞌhui 
nu a ca chaꞌ re, una siꞌi canꞌ chaꞌ cuaꞌ tsatii chendyu. 8  Siꞌyana ntsuꞌhui 
chaꞌ xuun quichen tnu loꞌo taꞌa quichen tnu na, sca chcui chendyu tyiꞌin 
suun. Ntsuꞌhui chaꞌ quiñan scasca seꞌen, quiꞌya bjuꞌñan, loꞌ cuañaꞌan quilo 
tiꞌin nten. Canꞌ nu tiꞌi ntsuꞌhui chaꞌ tyijyin neꞌ culo nducua la. 9 Canꞌ chaꞌ 
xñi um cunta ꞌin um. Ntsuꞌhui chaꞌ tyaa neꞌ ꞌin um yaaꞌ bsya, jyiꞌin neꞌ 
ꞌin um seꞌen nu nꞌni tnu neꞌ ꞌin Ndiose. Cuiꞌ siꞌya chaꞌ ꞌñan tsa loꞌo neꞌ ꞌin 
um tloo bsya tnu uta tloo ree, ñaꞌan ca siꞌyana taa um suun ñaꞌan chaꞌ 
ꞌin Ndiose, 10 siꞌyana ꞌni chaꞌ culo nducua la caja nu chcuiꞌ chaꞌ tsuꞌhue 
ꞌin Ndiose sca chcui chendyu. 11 Xa tsa loꞌo neꞌ ꞌin um tloo bsya, a cuhue 
tiꞌ um ñaꞌan chaꞌ nu chcuiꞌ um, cuiꞌ ca nu chcuiꞌ um ñaꞌan chaꞌ nu tyiꞌo 
tiquee um, siꞌyana siꞌi loꞌo cunta ꞌin um chcuiꞌ um, cuiꞌ ca nu Espíritu nu 
Luhui ꞌin Ndiose xiycuiꞌ ꞌin um. 12  Tsatoꞌo ticuiꞌ taꞌa ngula neꞌ tyaa ꞌin neꞌ 
seꞌen nu cujui neꞌ ꞌin, cuiꞌ cuañaꞌan cuꞌni neꞌ loꞌo sñeꞌ neꞌ, a cunta sñeꞌ 
neꞌ ca tiꞌi tiꞌ ꞌin nten cula ꞌin, tyaa canꞌ ꞌin neꞌ seꞌen nu cujui neꞌ ꞌin. 13  A 
cunta ñaꞌan tucui ti ca tiꞌi tiꞌ ꞌin um siꞌyan, una nchgaa nu ta loo loꞌo chaꞌ 
re, canꞌ nu tyiꞌo laa. 14 Xa ñaꞌan um cuaꞌ nchca —sca chaꞌ ngunanꞌ nu 
cujlyo ꞌin neꞌ seꞌen nu a ngaꞌan chaꞌ ca na—, cuiꞌ ñaꞌan chaꞌ nu mxiycuiꞌ 
Ndiose ꞌin yu Daniel, (canꞌ chaꞌ quiꞌya um cunta, ꞌun nu nchcuiꞌ quityi re), 
xacanꞌ nchgaa neꞌ nu ndiꞌin seꞌen lca Judea, xnan yuꞌhui neꞌ loo quiꞌya. 
15 Nchgaa nu nguilyu nde que naꞌan, a bla ꞌa quiꞌya canꞌ, lyoo na nu ndiꞌin 
ñaꞌan ꞌin. 16  Cuiꞌ cuañaꞌan loꞌo nu nguiꞌni tñan niꞌ quixinꞌ, a bla ꞌa tiꞌ quia 
ꞌya canꞌ steꞌ. 17 Una ꞌtnan ca neꞌ cunaꞌan nu cuaꞌ xcañaꞌan nxiton, loꞌo nu 
cuneꞌ sñeꞌ. 18  Canꞌ chaꞌ jñan um ꞌin Ndiose siꞌyana a tsatoꞌo chaꞌ re tsaan 
nu ndiꞌya tiꞌin tlyaꞌ. 19 Siꞌyana caan —scasca nu tiꞌi tnu, nu a nchca siyaꞌ 
tsatoꞌo tiꞌ xa mtñan Ndiose chendyu, loꞌ ñi a ntsuꞌhui ꞌa chaꞌ tiꞌ caan la 
na—. 20 Chaꞌ Ñi Xꞌnan na a siꞌyu coꞌ ñi chaꞌ canꞌ, a tucui nu tyiꞌo laa, una 
siꞌya nten nu cuaꞌ mdoꞌo hui ꞌin ñi, canꞌ chaꞌ siꞌyu coꞌ ñi chaꞌ re. 21 Chaꞌ 
ndeꞌen nu chcuiꞌ loꞌo um: Ñaꞌan jan ñi, nde ndon Cristo, uta ljuin: La cua 
ndon ñi. A tsa quiꞌan tiꞌ um ꞌin canꞌ. 22  Siꞌyana ntsuꞌhui chaꞌ caan scasca 
nu cuiñi loꞌ ljuin siꞌyana lca Cristo, a cunta chcuiꞌ siꞌyana Ndiose nxiycuiꞌ 
ꞌin, loꞌ cuꞌni canꞌ scasca chaꞌ nu tnu seꞌen nu cuhue tiꞌ nten ꞌin, loꞌ cunan 
canꞌ ñaꞌan nu cuñilyiꞌo ꞌin nu cuaꞌ ngulohui Ndiose, chaꞌ cua na tca ꞌin. 
23  Canꞌ chaꞌ xñi um cunta ꞌin um, cuaꞌ msuꞌhuan tiyaan ꞌin um loꞌo chaꞌ 
re.

Xa quiaan Cristo xiyaꞌ
24 Xa cuaꞌ mdijin nchgaa nu tiꞌi re, —ntsuꞌhui chaꞌ quiꞌya tla loo cucha, 

ñi cooꞌ loꞌ a tyuꞌhui ꞌa xaa ꞌin na. 25 Cuii cua ntsuꞌhui chaꞌ quilo na, ñaꞌaan 

niꞌ cuaan quiñan tucui na—. 26  La xacanꞌ ñaꞌan neꞌ ꞌin —Yu Quiꞌyu nu 
Mdoꞌo nde niꞌ Cuaan quiaan ñi niꞌ ndlaa— loꞌo sca chaꞌ cuiyaꞌ nu tlyu 
loꞌo sca xaa tsuꞌhue ñaꞌan. 27 Xacanꞌ caꞌan tñan Ndiose angujle ꞌin ñi, tsa 
xoꞌ ꞌin nchgaa nu cuaꞌ ngulohui ñi nu ndiꞌin sca chcui chendyu. 28  Xñi um 
cunta ñaꞌan ndiꞌin chaꞌ ꞌin sca yca higo xa cuaꞌ tyisnan ca cuneꞌ stanꞌ na, 
loꞌ chcua lcaꞌ cojoꞌ na, cuaꞌ jlyo tiꞌ um siꞌyana cuaꞌ nchcui cuiiꞌ chaꞌ quila 
quioo. 29 Cuiꞌ cuañaꞌan ꞌun xa ñaꞌan um cuaꞌ nchca nchgaa chaꞌ re, cuaꞌ 
jlyo tiꞌ um siꞌyana cuaꞌ nchcui cuiiꞌ chaꞌ yaan loo chendyu re xiyaꞌ. 30 Nu 
chaꞌ ñi chcuinꞌ loꞌo um, ta nten re tiꞌ ndiꞌin neꞌ xa ntsuꞌhui chaꞌ ca nchgaa 
chaꞌ re. 31 Niꞌ cuaan loꞌo chendyu re, a la ꞌa quine cueen na tiyaa xaa, una 
chaꞌ nu nchcuinꞌ a tyijyin yuꞌhui a tsatoꞌo na. 32  A tucui nu jlyo tiꞌ ñi tsaan 
loꞌ ñi braa tsatoꞌo chaꞌ re, ñi angujle ꞌin Ndiose nu nducua niꞌ cuaan, loꞌ 
ñi Sñeꞌ ñi, cuiꞌ ca nu scati Stina Ndiose jlyo tiꞌ ñi chaꞌ re. 33  Canꞌ chaꞌ xñi 
um cunta ꞌin um, tyiꞌin tiyaa um, loꞌ chcuiꞌ lyiꞌo um ꞌin Ndiose, siꞌyana 
a jlyo tiꞌ um ñi xaa tsatoꞌo chaꞌ re. 34 Nguiaa chaꞌ re ñaꞌan nchca tiꞌ sca 
yu quiꞌyu nu nguiaa tijyoꞌ, yaaꞌ nguso ꞌin yu mxnu yu cunta naꞌan ꞌin yu, 
cuaꞌ ñaꞌaan tñan mꞌni caꞌan ꞌin yu cunda scaa yu, loꞌ yu nu chuꞌhui cuan 
tunaꞌan canꞌ, mxnu yu cunta siꞌyana tyiꞌin tiyaa yu nchgaa xaa. 35 Ticuiꞌ 
cuañaꞌan ꞌun ntsuꞌhui chaꞌ tyiꞌin tiyaa um, siꞌyana a jlyo tiꞌ um ñi xaa 
quila ñi nu lca xꞌnan um, ta nde xa siin, uta tluꞌhue tla, loꞌ ta xa nu nxiꞌya 
culoo latyee, uta nde cuaꞌ ljyaan xaa. 36  Canꞌ chaꞌ xñi um cunta ꞌin um, 
siꞌyana xa quiaan ñi tsati ntyin, a quija lyoo ñi ꞌin um ljaꞌ um. 37 Chaꞌ nu 
nchcuinꞌ loꞌo um, cuañaꞌan nchcuinꞌ loꞌo nchgaa tucui: Tyiꞌin tiyaa um.

Mꞌni cuiyaꞌ yu chaꞌ siꞌyana quinu Jesús

14  1 Tiꞌ lyijyi chcua ti tsaan nu ca taꞌa Pascua, loꞌo taꞌa xa nchcu neꞌ 
jaslya nu a yuꞌhui suun ꞌin. Nchgaa yu nu ndlo ca tñan niꞌ lyaa 

tsatlyu loꞌo neꞌ escriba, nan neꞌ ñaꞌan nu suꞌhua neꞌ chaꞌ cuiñi siꞌyana 
quinu Jesús, loꞌ cujui neꞌ ꞌin ñi. 2  Nchcuiꞌ neꞌ: Una siꞌi lja taꞌa re quinu yu, 
siꞌyana a nchca tiꞌ na xilo tiꞌin na nten.

Msuꞌhua neꞌ tyiꞌa xityiꞌi ꞌin Jesús
3  Jesús ndiꞌin ñi quichen Betania seꞌen nducua naꞌan ꞌin yu Simón, yu 

nu ncua tiꞌi loꞌo quitsoꞌ la. Lja nducua ycu jun xa mdiyaa sca neꞌ cunaꞌan 
seꞌen nducua Jesús. Lyiꞌya neꞌ sca teꞌen tyiꞌa xityiꞌi nu chacuiꞌ nardo, loꞌ 
quiꞌan ntsuꞌhui lyoo na. Mcha neꞌ yni teꞌen canꞌ loꞌ mslo tucua neꞌ tyiꞌa 
xityiꞌi canꞌ que ñi. 4 Ntsuꞌhui yu nu taꞌa nducua ñi canꞌ msinꞌ tiꞌ yu, loꞌ 
nchcuiꞌ yu: ¿Ñi chaꞌ ta mslo luꞌun neꞌ tyiꞌa xityiꞌi re? 5 Tsuꞌhue lati chaꞌ 
cua na ncua quiyaꞌ na, loꞌ caja quiꞌan tñi loꞌo na, tsañaꞌan nu nꞌni neꞌ 
canan ndyijyin snan ciento tsaan, loꞌ quitsa na ꞌin nu tiꞌi. Lyee ꞌa ycuiꞌ 
tyijyin yu siꞌya chaꞌ ꞌin neꞌ cunaꞌan canꞌ. 6  Una Jesús juin ñi ꞌin yu: A ta 
quiyaꞌ um ꞌin neꞌ, loꞌ a chcui ndijin um, siꞌyana sca chaꞌ tsuꞌhue nguiꞌni 

neꞌ loꞌon. 7 Ñaꞌan nchca tiꞌ nu tiꞌi ñaꞌan chendyu ꞌin, nchgaa xaa ndiꞌin 
canꞌ loꞌo um, loꞌ tca ta yaaꞌ um ꞌin canꞌ ñaꞌan xaa nchca tiꞌ um, una nanꞌ 
siꞌi nchgaa xaa ñaꞌan tloo um ꞌñan. 8  Neꞌ cunaꞌan re cuaꞌ mꞌni neꞌ tsa seꞌen 
nu ncua ꞌin neꞌ, msuꞌhua neꞌ tyiꞌa xityiꞌi ꞌñan, siꞌyana xitucua loo neꞌ chaꞌ 
ꞌin neꞌ tsaan nu ntsuꞌhui chaꞌ quitsinꞌ. 9 Nu chaꞌ ñi chcuinꞌ loꞌo um: Yu nu 
tyiꞌan ycuiꞌ chaꞌ tsuꞌhue ꞌin Ndiose sca chcui chendyu, loꞌo chaꞌ ꞌin neꞌ 
cunaꞌan re chcuiꞌ yu, siꞌyana caja nu quia yuꞌhui tiꞌ ꞌin neꞌ.

Juin yu Juda siꞌyana tyaa yu ꞌin Jesús
10 Xacanꞌ yu Juda Iscariote, cuiꞌ ta yu tichcua nu taꞌa ndaꞌan ñi, ya 

ytsaꞌ yu ꞌin nchgaa nu ndlo ca tñan niꞌ lyaa, siꞌyana tyaa yu ꞌin Jesús 
tuyaaꞌ neꞌ. 11 Mdiyaa ꞌa tiꞌ neꞌ xa ycuiꞌ yu chaꞌ canꞌ, loꞌ mdiꞌin tyaa neꞌ chaꞌ 
siꞌyana suꞌhua lyiyaꞌ neꞌ ꞌin yu. Tiꞌ xacanꞌ nan yu ñaꞌan ntsuꞌhui chaꞌ tiyaa 
yu ꞌin Jesús.

Ycu siin Jesús loꞌo yu taꞌa mdaꞌan ñi
12  Culoo tsaan ꞌin taꞌa xa nchcu neꞌ jaslya nu a yuꞌhui suun, cuiꞌ xa ndujui 

neꞌ slyaꞌ cuneꞌ taꞌa Pascua, loꞌ yu taꞌa ndaꞌan ñi mñichaꞌ ꞌin ñi: ¿La ta nchca 
tiꞌ um tsa yꞌni chuꞌhue hua, na nu ca siin ꞌin na taꞌa Pascua re? 13 Xacanꞌ 
nguaꞌan tñan Jesús tucua yu taꞌa ndaꞌan ñi, loꞌ juin ñi ꞌin yu: Yaa um loo 
quichen cua, canꞌ chcua um ꞌin sca yu lyiꞌya sca teꞌen tyiꞌa loꞌ chcui nchaꞌan 
um ꞌin yu. 14 Ñaꞌan seꞌen sten yu, canꞌ sten um. Ndeñaꞌan chcuiꞌ um loꞌo 
xꞌnan naꞌan canꞌ: Ñi nu lca Bstro juin ñi, ¿chaꞌ la ca cu siin ñi loꞌo yu taꞌa 
ndaꞌan ñi taꞌa Pascua re? 15 Cuiꞌ yu quitsaꞌ yu ꞌin um seꞌen nducua sca naꞌan 
tlyu, nu cuaꞌ nchca tucua nde cuaan, canꞌ ndiꞌin nchgaa na nu cunajoꞌo ꞌin 
na, loꞌ cuꞌni chuꞌhue um na nu ntsuꞌhui chaꞌ cu siin na. 16 Xacanꞌ mdoꞌo yu 
taꞌa ndaꞌan ñi loꞌ yten yu loo quichen canꞌ, cuiꞌ ñaꞌan ycuiꞌ Jesús loꞌo yu, 
cuañaꞌan yatoꞌo. Mdyisnan mꞌni chuꞌhue yu na nu cu siin jun lja taꞌa Pascua 
canꞌ. 17 Xa nguꞌya tla, mdiyaa Jesús loꞌo taꞌa tichcua yu taꞌa ndaꞌan ñi seꞌen 
nducua naꞌan canꞌ. 18  Yten tucua jun, loꞌ lja nchcu siin jun juin Jesús ꞌin yu: 
Nu chaꞌ ñi cunen loꞌo um, sca um nu taꞌa nchcu na re ntsuꞌhui chaꞌ tyaa 
ꞌñan. 19 Mdyisnan nguluꞌun tiꞌ yu, cunda scaa yu mñichaꞌ yu ꞌin ñi: ¿Ta xtyi 
tiꞌ nanꞌ? 20 Jesús mxcuen ñi ꞌin yu: Cuiꞌ sca um nu nchca tichcua um re lca 
canꞌ, cuiꞌ nu cuchaꞌ jaslya ꞌin sca niꞌ quiꞌnan ti loꞌon. 21 Nu chaꞌ ñi siꞌyana Yu 
Quiꞌyu nu Mdoꞌo nde niꞌ Cuaan, ntsuꞌhui chaꞌ tyijyin ñi ñaꞌan chaꞌ nu cuaꞌ 
nguaꞌan scua loo quityi ꞌin Ndiose, una ꞌtnan ca yu nu ntsuꞌhui chaꞌ tyaa ꞌin 
Yu Quiꞌyu nu Mdoꞌo nde niꞌ Cuaan tuyaaꞌ nten. Tiꞌ tsuꞌhue lati chaꞌ cua na a 
mdiyaan yu chendyu. 22  Lja nchcu siin jun msñi Jesús sca jaslya, mdyaa ñi 
xuꞌhue ꞌin Ndiose, msuꞌhue ñi ꞌin na loꞌ mdaa ñi ꞌin na ꞌin yu. Loꞌ juin ñi: Cu 
xuꞌhue um ꞌin na, nde nu lca cunanꞌ. 23 Xacanꞌ msñi ñi sca vaso vino, mdyaa 
ñi xuꞌhue ꞌin Ndiose, loꞌ mdaa ñi ꞌin na ꞌin yu, nchgaa yu yiꞌo yu ꞌin na. 
24 Loꞌ juin ñi ꞌin yu: Nde nu lca tnen, loꞌ siꞌya na, chca tsuꞌhue chaꞌ ꞌin nten 

chendyu loꞌo Ndiose, loꞌ ntsuꞌhui chaꞌ quilo na siꞌyana quiꞌan nten tyiꞌo laa 
neꞌ. 25 Nu chaꞌ ñi cunen loꞌo um: Ñi xiyaꞌ loꞌ a coꞌon ꞌan vino lja nu tiꞌ ndiꞌin 
loꞌo um re, chaꞌ siꞌi la seꞌen ndlo Ndiose tñan.

Yu Tyo ntsuꞌhui chaꞌ xcuan tloo yu ꞌin Jesús
26  Xa cuaꞌ yla jun sca jyiin, xacanꞌ mdoꞌo jun nguiaa jun nde loo quiꞌya 

Olivo. 27 Xacanꞌ juin Jesús ꞌin yu: Nchgaa um ntsuꞌhui chaꞌ xnu ton um 
ꞌñan tla re ñi, tsañaꞌan nchcuiꞌ quityi ꞌin Ndiose: —Taan chaꞌ cuiyaꞌ cujui 
neꞌ ꞌin ñi nu naꞌan seen slyaꞌ, loꞌ slyaꞌ canꞌ cuaꞌ la tucueen cunaan ꞌin—. 
28  Loꞌ xa cuaꞌ mdyiquiꞌon, culo nducua la tsaꞌan seꞌen lca Galilea que ꞌin 
um. 29 Yu Tyo juin yu ꞌin ñi: Chaꞌ ta nchgaa yu re xnu ton yu ꞌin um, una 
nanꞌ a cuꞌnin cuañaꞌan. 30 Jesús mxcuen ꞌin yu: Nu chaꞌ ñi cunen loꞌo, tla 
re ñi lja nu tiꞌ lyijyi xiꞌya latyee tucua yaꞌ, tsatoꞌo snan yaꞌ ljuin siꞌyana a 
ndyuꞌhui lyoo ꞌñan. 31 Yu Tyo nde lyee la mdiꞌin tyaa yu chaꞌ loꞌo ñi, loꞌ 
juin yu: Una a ꞌni chaꞌ siyaꞌ cujui neꞌ ꞌñan loꞌo um, una a xcuan tloon ꞌin 
um. Scañaꞌan ti ycuiꞌ nchgaa yu.

Jesús ycuiꞌ lyiꞌo ñi ꞌin Ndiose seꞌen lca Getsemaní
32  Xacanꞌ mdiyaa jun sca seꞌen naan Getsemaní, loꞌ juin ñi ꞌin taꞌa ndaꞌan 

ñi: Nde ti chcua um lja chcuinꞌ lyiꞌon ꞌin Ndiose. 33 Tsa ꞌin yu Tyo ti, yu 
Jacobo, loꞌo yu Xuhua mdoꞌo loꞌo ñi ntan ti, loꞌ mdyisnan nguꞌya sca tuꞌhua 
tiquee ñi nu lyee tiꞌi ngaꞌan ꞌin ñi. 34 Loꞌ juin ñi ꞌin yu: Luꞌun ꞌa tiꞌ cusya ꞌñan, 
cuaꞌ lca na cuaꞌ cajan. Nde ti quinu um loꞌ tyiꞌin um ndii tiꞌ um. 35 Chinꞌ ti 
seꞌen tiꞌ mdaꞌan ñi, canꞌ mdyiꞌya sti ñi ꞌin ñi la lyuu, mjñan ñi ꞌin Ndiose chaꞌ 
caja ñaꞌan nu a tyijyin ñi nu tiꞌi. 36 Loꞌ juin ñi: Abba, Sti hua, nchgaa chaꞌ tca 
ꞌin um, a taa um chaꞌ cuiyaꞌ tijin nanꞌ nu tiꞌi re, una siꞌi ñaꞌan nu nchca tinꞌ, 
cuiꞌ ca nu ñaꞌan nu ꞌun nchca tiꞌ um. 37 Xacanꞌ mxitucui ñi seꞌen nducua snan 
yu canꞌ, nguija lyoo ñi ꞌin yu ljaꞌ yu, loꞌ juin ñi ꞌin yu Tyo: Simón, ¿ta ljaꞌ? 
¿Ta xtyi tiꞌ ñi sca braa a mda loo chcua ndii tiꞌ? 38 Chcua um ndii tiꞌ um loꞌ 
chcuiꞌ lyiꞌo um ꞌin Ndiose, siꞌyana a sten chaꞌ ngunanꞌ tiquee um. ꞌUn ñan 
tiꞌ cusya ꞌin um cuꞌni um tñan tsuꞌhue, una nu cuꞌni um ꞌin na naꞌan tiꞌ um. 
39 Xiyaꞌ yaa ñi, ticuiꞌ ti ñaꞌan mjñan ñi ꞌin Ndiose loꞌo ñaꞌan chaꞌ nu cuaꞌ ycuiꞌ 
ñi. 40 Xacanꞌ mxitucui ñi xiyaꞌ, naꞌan ñi siꞌyana ticuiꞌ ti ñaꞌan ljaꞌ yu, siꞌyana 
lyee tiꞌin ljyaan sla yu, loꞌ a ngujlyo ꞌa tiꞌ yu ñaꞌan tiꞌ xcuen yu ꞌin ñi. 41 Nu 
cuaꞌ nchca snan yaꞌ mxitucui ñi, xacanꞌ juin ñi ꞌin yu: Cajaꞌ lya um loꞌ xitñanꞌ 
um, ca tu siꞌyana cuaꞌ mdiyaa braa quinu Yu Quiꞌyu nu Mdoꞌo nde niꞌ Cuaan 
tuyaaꞌ nten quiꞌya chendyu. 42  Tyiton um loꞌ quiaa na. Ñaꞌan jan ñi, cua 
ljyaan yu nu ntsuꞌhui chaꞌ tyaa ꞌñan.

Xa nguinu Jesús
43  Lja nu tiꞌ nchcuiꞌ Jesús mdiyaa yu Juda seꞌen ndon ñi, cuiꞌ ta yu 

tichcua canꞌ lca yu. Quiꞌan ꞌa nten mdiya loꞌo yu, ntsuꞌhui nu lyiꞌya spada, 

ntsuꞌhui nu nducua yca yaaꞌ, mdiyaa yu siꞌya chaꞌ cuiyaꞌ ꞌin nchgaa yu nu 
ndlo ca tñan niꞌ lyaa, loꞌo neꞌ escriba, loꞌo quiꞌyu cula. 44 Yu nu ntsuꞌhui 
chaꞌ tyaa ꞌin Jesús, cuaꞌ mꞌni cuiyaꞌ yu chaꞌ ñaꞌan cuꞌni yu, loꞌ juin yu: Yu 
nu chcuiꞌ chanꞌ la siiꞌ scaꞌ, canꞌ nu ca lca, xñi um ꞌin yu una xñi tsuꞌhue 
um cunta ꞌin yu. 45 Cuiꞌ ñaꞌan lcaa mdiyaa yu seꞌen ndon Jesús loꞌ juin 
yu: Ñi Bstro, Ñi Bstro. Xacanꞌ ycuiꞌ chaꞌ yu la siiꞌ scaꞌ ñi. 46  Cuiꞌ xaa msñi 
neꞌ ꞌin ñi. 47 Una sca yu taꞌa ndaꞌan ñi ngulo yu spada ꞌin yu, loꞌ msiꞌyu 
yu nscan nguso ꞌin yu nu ndlo ca tñan niꞌ lyaa. 48  Xacanꞌ juin Jesús loꞌo 
neꞌ: ¿Ñi chaꞌ loꞌo spada loꞌo yca ljyan sñi um ꞌñan tsañaꞌan nchca tiꞌ um 
loꞌo sca yu cunan? 49 Nchgaa xaa nguilyun loꞌo um, loꞌ ndloꞌon ꞌin nten niꞌ 
lyaa, ¿ñi chaꞌ ta a msñi um ꞌñan xacanꞌ? Una ꞌni chaꞌ tsatoꞌo ñaꞌan chaꞌ nu 
cuaꞌ nguinu scua loo quityi ꞌin Ndiose. 50 Nchgaa yu taꞌa ndaꞌan ñi ngula 
yaaꞌ yu ꞌin ñi, cuaꞌ la tucueen msnan yu.

Sca nu msñi loꞌo neꞌ ꞌin loꞌ msnan
51 Una sca yu tsa suhue ti nu nducui chaꞌan ꞌin Jesús, loꞌo yu msñi loꞌo 

neꞌ ꞌin yu, nguxen yu sca teꞌ, 52  una mxnu sti yu teꞌ canꞌ, loꞌ msnan yu 
cunanꞌ ti yu.

Xa ncua cuiyaꞌ chaꞌ ꞌin Jesús
53  Xacanꞌ mdiya loꞌo neꞌ ꞌin Jesús seꞌen ndiꞌin yu nu ndlo ca tñan niꞌ 

lyaa, canꞌ nguioꞌ tiꞌin yu loꞌo nchgaa la ñaꞌan taꞌa ntsuꞌhui yu cunta, 
tsatlyu loꞌo quiꞌyu cula loꞌo neꞌ escriba. 54 Yu Tyo tijyoꞌ ti mducui nchaꞌan 
yu ꞌin Jesús, tsayaꞌ mdiyaa yu tunaꞌan lyiyaꞌ seꞌen ndiꞌin yu nu ndlo ca 
tñan canꞌ. Sca seꞌen ti yten tucua yu loꞌo yu silyiya nu ntsuꞌhui cuan 
canꞌ, loꞌ nguitson tiꞌ yu seꞌen ndon quiiꞌ canꞌ. 55 Nchgaa yu nu ndlo tñan 
niꞌ lyaa, tsatlyu loꞌo nchgaa la ñaꞌan taꞌa ndlo yu tñan, nan yu ñaꞌan nu 
suꞌhua yu quiꞌya chonꞌ Jesús seꞌen nu cujui neꞌ ꞌin ñi, una ñi sca chaꞌ loꞌ 
a nguija lyoo ꞌin ñi. 56  Siyaꞌ quiꞌan la nu msuꞌhua quiꞌya ꞌin ñi, una a ncua 
ca sca chaꞌ ti ꞌin neꞌ, siꞌyana siꞌi scañaꞌan ti nchcuiꞌ neꞌ. 57 Xacanꞌ mdyiton 
tucua snan yu nu msuꞌhua quiꞌya ꞌin ñi loꞌo chaꞌ cuiñi: 58  Huareꞌ ngune 
ꞌin hua sca chaꞌ nu ycuiꞌ yu re, loꞌ juin yu: Nanꞌ xicuten laa nducua re nu 
nguiaaꞌ loꞌo juesa ꞌin nten chendyu, una nu cuaꞌ ca snan tsaan xiton xca 
na, una siꞌi ꞌa loꞌo juesa ꞌin nten chendyu. 59 Ñi cuañaꞌan, loꞌ a ncua ca sca 
chaꞌ ti ꞌin neꞌ. 60 Xacanꞌ yu nu ndlo ca tñan niꞌ lyaa mdyiton yu tluꞌhue la, 
loꞌ mñichaꞌ yu ꞌin Jesús: ¿Ñi chaꞌ ta ñi sca chaꞌ loꞌ a nxcuen, ñi quiꞌya ta 
nsuꞌhua neꞌ ꞌin? 61 Una Jesús ñi sca chaꞌ loꞌ a mxcuen ñi. Xiyaꞌ mñichaꞌ yu 
nu ndlo ca tñan canꞌ: ¿Ta chaꞌ ñi siꞌyana nuꞌhuin lca Cristo, Sñeꞌ Ndiose ñi 
nu tlyu lati? 62  Mxcuen Jesús ꞌin yu: Nanꞌ lcan. Ntsuꞌhui chaꞌ ñaꞌan um ꞌin 
—Yu Quiꞌyu nu Mdoꞌo nde niꞌ Cuaan nducua ñi tsoꞌ cueen ꞌin Ndiose—, 
a cunta ñaꞌan um ꞌin ñi —quiaan ñi niꞌ ndlaa—. 63  Xacanꞌ yu nu ndlo ca 
tñan niꞌ lyaa msta yu steꞌ yu loo nu lyee ycuen tiqueꞌ yu, loꞌ juin yu: ¿Ñi 

chaꞌ tiꞌ cunan na xca nu chcuiꞌ ñaꞌan chaꞌ ꞌin yu re? 64 Cuaꞌ ngune ꞌin na 
ñaꞌan ycuiꞌ caꞌan yu ꞌin Ndiose. ¿Ñaꞌan ljuin um ñii? Nchgaa yu msuꞌhua 
yu quiꞌya chonꞌ ñi, loꞌ juin yu: Tsaloo na caja ti yu. 65 Scasca neꞌ mdyisnan 
msuꞌhua siyeꞌ neꞌ tloo ñi, mducun neꞌ tloo ñi loꞌ mycuanꞌ neꞌ ꞌin ñi, loꞌ 
nchcuiꞌ neꞌ: Ljuin ñaꞌan na, chaꞌ ti nu ca mycuanꞌ ꞌin. Loꞌo yu silyiya canꞌ 
mjyiꞌin yaaꞌ yu tloo ñi.

Xa mscuan tloo yu Tyo ꞌin Jesús
66  Yu Tyo tiꞌ nducua yu tunaꞌan lyiyaꞌ la ꞌya canꞌ, loꞌ mdiyaa ton sca 

neꞌ cunaꞌan nguso ꞌin yu nu ndlo ca tñan niꞌ lyaa. 67 Naꞌan neꞌ nducua yu 
Tyo nguitson tiꞌ yu seꞌen ndon quiiꞌ canꞌ, loꞌ mxinaꞌan tsuꞌhue ca neꞌ ꞌin 
yu, loꞌ juin neꞌ: Loꞌo nuꞌhuin taꞌa ndaꞌan Jesús Nazaret. 68  Loꞌ juin yu Tyo: 
A loꞌon, ñi a ndyuꞌhui lyoon ꞌin yu, ñi a jlyo tinꞌ ñi chaꞌ nchcuiꞌ um. Loꞌ 
mdoꞌo ton yu Tyo tuꞌhua tunaꞌan lyiyaꞌ, xacanꞌ msiꞌya sca latyee. 69 Xiyaꞌ 
mxinaꞌan neꞌ cunaꞌan canꞌ seꞌen ndon yu Tyo, loꞌ ycuiꞌ neꞌ loꞌo nchgaa nu 
ndon cuiꞌ ti canꞌ: Ticuiꞌ ta cua lca yu re. 70 Yu Tyo ticuiꞌ ti ñaꞌan juin yu 
siꞌyana a loꞌo yu ndaꞌan yu loꞌo Jesús. Chonꞌ ndeꞌen canꞌ ycuiꞌ scasca neꞌ 
loꞌo yu: Nu chaꞌ ñi ca siꞌyana loꞌo lca taꞌa ndaꞌan yu cua, siꞌyana tiꞌ chaꞌ 
nchcuiꞌ ti chcanꞌ ñaꞌan na siꞌyana lca sca yu Galilea. 71 Xacanꞌ msuꞌhua 
yu Tyo canꞌ sca chaꞌ chonꞌ yu, loꞌ mꞌni tyiꞌya yu Ndiose, loꞌ juin yu: Nu 
chaꞌ ñi sꞌni, a ndyuꞌhui lyoon ꞌin yu nu nchcuiꞌ um chaꞌ ꞌin cua. 72  Xacanꞌ 
msiꞌya latyee canꞌ nu cuaꞌ nchca tucua yaꞌ. La xacanꞌ nguia yuꞌhui tiꞌ yu 
Tyo ñaꞌan ycuiꞌ Jesús loꞌo yu, siꞌyana lja nu tiꞌ lyijyi xiꞌya latyee tucua 
yaꞌ, tsatoꞌo snan yaꞌ chcuiꞌ yu siꞌyana a ndyuꞌhui lyoo yu ꞌin ñi. Mdyisnan 
ynan yu xa nguia yuꞌhui tiꞌ yu chaꞌ canꞌ.

Xa mꞌni cuiyaꞌ yu Pilato chaꞌ ꞌin Jesús

15  1 Tlya ti xca tsaan canꞌ nchgaa yu nu ndlo tñan niꞌ lyaa, loꞌo 
quiꞌyu cula, loꞌo neꞌ escriba, tsatlyu loꞌo nchgaa la ñaꞌan yu 

taꞌa lyiꞌya yu tñan, mꞌni cuiyaꞌ neꞌ chaꞌ siꞌyana tsa loꞌo neꞌ ꞌin Jesús tloo 
Pilato, loꞌ ñaꞌan nchcanꞌ ñi mdyaa neꞌ cunta ꞌin ñi yaaꞌ yu. 2  Yu Pilato canꞌ 
mñichaꞌ yu ꞌin ñi: ¿Ta cuiꞌ lca Ree ꞌin neꞌ judio? Mxcuen Jesús ꞌin yu: ꞌUn 
nchcuiꞌ um cuañaꞌan. 3  Yu nu ndlo ca tñan niꞌ lyaa, nde lyee la msuꞌhua 
yu quiꞌya ꞌin Jesús. 4 Xiyaꞌ mñichaꞌ yu Pilato ꞌin ñi: ¿Ñi chaꞌ ta ñi sca chaꞌ 
loꞌ a xcuen, loꞌ tsala ñaꞌan nsuꞌhua neꞌ re quiꞌya ꞌin? 5 Una ñi cuañaꞌan loꞌ 
a mxcuen Jesús, canꞌ chaꞌ nduhue tiꞌ yu Pilato ꞌin ñi.

Xa mdyaa neꞌ cunta siꞌyana caja Jesús
6  Ndeñaꞌan ntsuꞌhui chaꞌ ꞌin gubierno nchgaa yjan xa nchca Pascua, 

ndlaa yu sca preso, ñaꞌan tucui ti nu ndyiꞌo neꞌ judio chaꞌ ꞌin. 7 Sca yu 
naan Barrabás, tsatlyu loꞌo nchgaa la ñaꞌan taꞌa nducunꞌ yu, ntsuꞌhui yu 
preso siꞌyana yjui yu nten seꞌen mdiꞌin suun yu. 8  Nten quiꞌan nu nguioꞌ 

tiꞌin canꞌ, mdyisnan mjñan neꞌ ꞌin yu Pilato chaꞌ culaa yu sca preso lja 
taꞌa canꞌ, cuiꞌ ñaꞌan chaꞌ nu cuaꞌ ntsuꞌhui ꞌin yu. 9 Yu Pilato mxcuen yu ꞌin 
nten canꞌ: ¿Ta nchca tiꞌ um culaan ꞌin yu nu lca ree ꞌin neꞌ judio? 10 Juin 
yu cuañaꞌan, siꞌyana nguꞌya yu cunta siꞌya chaꞌ jñan tiꞌ ꞌin neꞌ nu ndlo ca 
tñan niꞌ lyaa, canꞌ chaꞌ mdyaa neꞌ ꞌin Jesús cunta ꞌin yu. 11 Una yu nu ndlo 
ca tñan niꞌ lyaa, nde lyee la msuꞌhua yu tiquee nten canꞌ, siꞌyana tsatlyu 
jñan neꞌ ꞌin yu Pilato siꞌyana culaa yu ꞌin Barrabás. 12  Xiyaꞌ mñichaꞌ yu 
Pilato ꞌin neꞌ: ¿Ñaꞌan ta nchca tiꞌ um cuꞌnin, loꞌo yu nu nchcuiꞌ um siꞌyana 
lca ree ꞌin neꞌ judio? 13  Xacanꞌ xiyaꞌ ycuiꞌ cueen nten canꞌ: Jyiꞌin caꞌan 
um ꞌin yu loo cusi. 14 Loꞌ juin yu Pilato ꞌin neꞌ: Una a sca quiꞌya mꞌni yu 
re. Nten canꞌ nde lyee la ycuiꞌ cueen neꞌ: Jyiꞌin caꞌan um ꞌin yu loo cusi. 
15 Seꞌen nu quinu tsuꞌhue yu Pilato loꞌo nten canꞌ, ngulaa yu ꞌin Barrabás, 
loꞌ mdyaa yu cunta ꞌin Jesús yaaꞌ sindatu, ngulo yu tñan siꞌyana quiꞌni ñi, 
loꞌ chaꞌan ñi loo cusi. 16  Yu sindatu yten loꞌo yu ꞌin Jesús ñaꞌan tñan, canꞌ 
mxoꞌ tiꞌin taꞌa yu tsatlyu. 17 Mxicoꞌ yu sca teꞌ cuaa ꞌin ñi, mtñan yu sca 
sniꞌ quicheꞌ loꞌ mdiꞌin tyaa yu ꞌin na que ñi. 18  Mdyisnan msiꞌya loꞌo yu 
ꞌin ñi, loꞌ nchcuiꞌ yu: ¡Nguiꞌni tnu hua ꞌin um, ꞌun nu lca ree ꞌin neꞌ judio! 
19 Loꞌo yca mjyiꞌin yu que ñi, msuꞌhua siyeꞌ yu ꞌin ñi, loꞌ mdon xtyinꞌ yu 
tloo ñi, siꞌyana lyee nguiꞌni tnu yu ꞌin ñi ca lca chaꞌ ꞌin yu. 20 Xa cuaꞌ 
ngulaꞌ mstyi lyiꞌo yu ꞌin ñi, xacanꞌ ngulyoo yu teꞌ cuaa nu mxicoꞌ yu ꞌin 
ñi, loꞌ mxicoꞌ yu ꞌin ñi loꞌo steꞌ ca ñi. Ya loꞌo yu ꞌin ñi seꞌen chaꞌan ñi loo 
cusi.

Xa ngujui Jesús loo cusi
21 Tucueen nguiaa yu mchcua taꞌa yu loꞌo sca yu yaa tñan niꞌ quixinꞌ, 

sca yu naan Simón nu mdoꞌo quichen Cirene, sti yu Jantro loꞌo Rufo, loꞌ 
yu sindatu canꞌ mxicuꞌni yu ꞌin cuiꞌya cusi canꞌ. 22  Xacanꞌ mdiya loꞌo yu 
sindatu ꞌin Jesús sca seꞌen nu naan Gólgota, loꞌ chaꞌ re nchca tiꞌ chcuiꞌ, 
seꞌen lca que jyiꞌo. 23  Mdaa yu vino nu mxitiyaꞌ loꞌo mirra ꞌin Jesús, una 
a yiꞌo ñi ꞌin na. 24 Xa cuaꞌ mjyiꞌin caꞌan yu ꞌin ñi loo cusi, mtsa yu steꞌ ñi, 
ngulo yu xuꞌhue yu loꞌo na, chaꞌ ñaꞌan quiꞌni caꞌan na ꞌin yu cunda scaa 
yu. 25 Ntsuꞌhui braa cuaꞌ caa tlya xa mjyiꞌin caꞌan yu ꞌin ñi loo cusi. 26  Loꞌ 
quiꞌya nu msuꞌhua neꞌ ꞌin Jesús ngaꞌan na nde que cusi, loꞌ nchcuiꞌ na: 
Nde yu lca ree ꞌin neꞌ judio. 27 A cunta loꞌo tucua yu cunan mjyiꞌin caꞌan 
yu sindatu ꞌin loo cusi, sca yu tsoꞌ cueen ꞌin ñi, loꞌ xca yu tsoꞌ ca. 28  Yatoꞌo 
chaꞌ nu nguinu scua loo quityi ꞌin Ndiose, loꞌ nchcuiꞌ na: Cuaꞌ lca na sca 
chaꞌ ti ꞌin ñi loꞌo neꞌ nducunꞌ. 29 Nten nu ndyijyin cuiꞌ ti canꞌ nchcuiꞌ caꞌan 
neꞌ ꞌin ñi, nxiquiñan neꞌ que neꞌ loꞌ nchcuiꞌ neꞌ: Junꞌ, ¿ta siꞌi nuꞌhuin juin 
siꞌyana xicuten laa, loꞌ tsaniꞌ snan ti tsaan tñan ꞌin na xiyaꞌ? 30 Canꞌ chaꞌ 
lyo laa ꞌin ticuiiꞌ, loꞌ quiꞌya loo cusi cua. 31 Yu nu ndlo tñan niꞌ lyaa loꞌo 
neꞌ escriba, ticuiꞌ ti ñaꞌan nchcuiꞌ caꞌan yu ꞌin ñi, loꞌ nchcuiꞌ scasca yu: 
Yu re, xca tucui ngulo laa yu, una a nchca culo laa yu ꞌin yu ticuiiꞌ yu. 

32  Cuaꞌ ñii tloo naꞌan na chaꞌ quiꞌya Cristo loo cusi, cuiꞌ ree ꞌin neꞌ Israel, 
loꞌ tsa quiꞌan tiꞌ na ꞌin. A cunta yu nu taꞌa ngaꞌan ñi loo cusi, nchcuiꞌ caꞌan 
yu ꞌin ñi. 33  Xa mdiyaa ndyiꞌya cuaan tsayaꞌ mdiyaa braa cuaꞌ snan siin, 
nguꞌya tla yta ñaꞌaan sca chcui seꞌen canꞌ. 34 Cuiꞌ braa cuaꞌ snan siin ycuiꞌ 
cueen Jesús: —Eloi, Eloi, ¿lama sabactani—? Chaꞌ re nchca tiꞌ chcuiꞌ: —
Ndiose ꞌñan, Ndiose ꞌñan, ¿ñi chaꞌ ta ngula yaaꞌ um ꞌñan—? 35 Ntsuꞌhui 
nu ngune ꞌin chaꞌ nu ycuiꞌ ñi, loꞌ nchcuiꞌ neꞌ: Ñaꞌan jan ñi, nsiꞌya yu ꞌin 
nu ncua naan Elía. 36  Xacanꞌ ndla ndsa ti mdoꞌo sca yu nu nguia ꞌya sca 
teꞌ, loꞌ mchaꞌ yu ꞌin na loꞌo tyiꞌa vinagre, mscuen yu ꞌin na sca tucoꞌ yca 
siꞌyana coꞌo Jesús ꞌin na, loꞌ nchcuiꞌ yu: Quita na ñaꞌan na chaꞌ caan ca 
yu Elía, loꞌ tyiꞌya ꞌin yu loo cusi. 37 Una Jesús msiꞌya cueen ñi, cuiꞌ ñaꞌan 
lcaa ngujui ñi. 38  Teꞌ tlyu nu nducui niꞌ lyaa mdaꞌ tluꞌhue la na, tiꞌ ndyiꞌo 
la cuaan nguꞌya la lyuu. 39 Nde loo seꞌen ngaꞌan Jesús ndon xꞌnan sindatu, 
xa ngune ꞌin yu ñaꞌan msiꞌya Jesús xa ngujui ñi, loꞌ juin yu: Nu chaꞌ ñi ca 
siꞌyana yu re ncua yu Sñeꞌ Ndiose. 40 A cunta loꞌo tucua snan jun cunaꞌan 
ndon jun tijyoꞌ ti nanꞌ ꞌya jun, cuiꞌ María Magdalena, María jyiꞌan yu See 
loꞌo Jacobo, yu nu cuneꞌ la canꞌ, a cunta loꞌo Salomé. 41 Jun cunaꞌan re 
mducui nchaꞌan jun ꞌin Jesús, loꞌ mdaa yaaꞌ jun ꞌin ñi xa mdaꞌan ñi seꞌen 
lca Galilea. A cunta loꞌo xca ta jun cunaꞌan nu taꞌa mdiyaa ñi quichen 
Jerusalén, ndon canꞌ.

Xa mtsiꞌ Jesús
42  Siꞌyana cuaꞌ msiin tsaan nu cuaꞌ tyisnan xitñanꞌ neꞌ judio, 43  yatoꞌo 

sca yu naan See Arimatea, mꞌni tnu tiquee yu ya jñan yu chaꞌ cuiyaꞌ ꞌin 
Pilato siꞌyana cutsiꞌ yu ꞌin Jesús. Lca yu sca nu ndon loo ꞌin neꞌ judio, loꞌo 
yu nta yu tsaan nu ntsuꞌhui chaꞌ culo Ndiose tñan ꞌin nten. 44 Yu Pilato 
canꞌ yuhue ꞌa tiꞌ yu xa ynan yu chaꞌ siꞌyana cuaꞌ ngujui Jesús, canꞌ chaꞌ 
msiꞌya yu ꞌin xꞌnan sindatu canꞌ, loꞌ mñichaꞌ yu ꞌin chaꞌ na chaꞌ ñi ca cuaꞌ 
ngujui Jesús. 45 Xa cuaꞌ jui suun ꞌin yu siꞌyana cuaꞌ ngujui Jesús, xacanꞌ 
mdyaa yu Pilato cunta ꞌin yu See canꞌ siꞌyana cutsiꞌ yu ꞌin ñi. 46  Msiꞌi yu 
See canꞌ sca teꞌ tsuꞌhue ñaꞌan, loꞌ xa mdyiꞌya yu ꞌin Jesús loo cusi, nguxen 
yu teꞌ canꞌ ꞌin ñi. Mdiꞌin tyaa yu ꞌin ñi niꞌ sca tuquee nu cuaꞌ lca nguiaaꞌ, 
loꞌ mxixen yu sca quee siꞌyana tucun yu ꞌin na. 47 María Magdalena, loꞌo 
María nu lca jyiꞌan yu See, naꞌan neꞌ la mtsiꞌ Jesús.

Xa mdyiquiꞌo Jesús

16  1 Xa cuaꞌ mdijin tsaan nu nxitñanꞌ neꞌ judio, María Magdalena 
loꞌo María jyiꞌan yu Jacobo, loꞌo Salomé msiꞌi jun tyiꞌa xityiꞌi nu 

suꞌhua jun ꞌin Jesús seꞌen mtsiꞌ ñi. 2  Tlya ti culoo tsaan ꞌin snan canꞌ, xa 
tsa nducua cucha mdoꞌo neꞌ nguiaa neꞌ tucuaa canꞌ. 3  Tucueen nguiaa 
jun scasca jun nchcuiꞌ jun: ¿Ti nu culo ntan quee nu nchcun tucuaa canꞌ? 
4 Xa mdiyaa jun, naꞌan jun siꞌyana cuaꞌ mdoꞌo ntan quee canꞌ, loꞌ lca na 

sca quee tlyu. 5 Yten jun seꞌen mtsiꞌ Jesús, loꞌ naꞌan jun nducua sca yu tsa 
suhue ti tsoꞌ cueen canꞌ, lcoꞌ yu sca teꞌ tucuin nu mten, loꞌ ytsen jun. 6  Loꞌ 
juin yu ꞌin jun: A cutsen um, jlyo tinꞌ siꞌyana ndaꞌan nan um ꞌin Jesús 
Nazaret nu mjyiꞌin caꞌan neꞌ ꞌin loo cusi. Cuaꞌ mdyiquiꞌo ñi, loꞌ a ntsuꞌhui 
ꞌa ñi re, cuꞌni quii um seꞌen mdiꞌin tyaa neꞌ ꞌin ñi. 7 Quia ytsaꞌ um ꞌin yu 
taꞌa mdaꞌan ñi, loꞌo yu Tyo, siꞌyana culo nducua la ñi tsaa ñi seꞌen lca 
Galilea, la cua ñaꞌan taꞌa ñi loꞌo yu, cuiꞌ ñaꞌan nu cuaꞌ ycuiꞌ ñi loꞌo yu. 
8  Ndla ndsa ti mdyiꞌo jun cunaꞌan canꞌ seꞌen mtsiꞌ ñi, mchcuan jun nu lyee 
nguitsen jun, loꞌ ñi a ycuiꞌ ꞌa jun loꞌo ñi xca tucui, siꞌyana lyee ytsen jun.

Xa naꞌan tloo Jesús ꞌin María Magdalena
9 Tlya culoo tsaan ꞌin snan xa mdyiquiꞌo Jesús, culo nducua la ꞌin 

María Magdalena nguloꞌo tloo ñi, cuiꞌ nu ngulo ñi tsa cati cuiꞌin xaꞌan 
ꞌin. 10 Mdoꞌo jun nguia ytsaꞌ jun chaꞌ canꞌ ꞌin nchgaa la ñaꞌan taꞌa mdaꞌan 
Jesús, seꞌen ndiꞌin luꞌun tiꞌ yu loꞌ nguinan yu. 11 Xa ynan yu chaꞌ siꞌyana 
loꞌo Jesús, a cunta María cuaꞌ naꞌan tloo ꞌin ñi, una a ya quiꞌan tiꞌ yu chaꞌ 
canꞌ.

Xa naꞌan tloo Jesús ꞌin tucua yu Emaús
12  Chonꞌ ndeꞌen la canꞌ, nguloꞌo tloo Jesús ꞌin tucua yu nu nguiaa sca 

tucueen niꞌ quixinꞌ, una xcañaꞌan nguloꞌo tloo ñi ꞌin yu. 13  Cuiꞌ xaa ya 
ytsaꞌ yu ꞌin nchgaa la ñaꞌan taꞌa mdaꞌan ñi chaꞌ canꞌ, una ticuiꞌ ti ñaꞌan a 
ya quiꞌan tiꞌ yu.

Mxnu Jesús tñan ꞌin yu taꞌa mdaꞌan ñi
14 La xiyaꞌ ti canꞌ nguloꞌo tloo Jesús ꞌin ycuiꞌ ca yu taꞌa mdaꞌan ñi, cuiꞌ 

cha tixca yu canꞌ, seꞌen nducua ycu yu. Loꞌ ycuiꞌ ñi loꞌo yu ñi chaꞌ tla 
ꞌa cusya ꞌin yu, loꞌ a ya quiꞌan tiꞌ yu ꞌin nu naꞌan tloo ca ꞌin ñi xa cuaꞌ 
mdyiquiꞌo ñi. 15 Xacanꞌ juin ñi ꞌin yu: Tsaa um sca chcui chendyu, loꞌ 
chcuiꞌ um chaꞌ tsuꞌhue ꞌin Ndiose loꞌo nchgaa nten. 16  Nu tsa quiꞌan tiꞌ 
ꞌñan loꞌ chcua tya, canꞌ nu tyiꞌo laa. Una nu a tsa quiꞌan tiꞌ ꞌñan, canꞌ nu 
nducua yuhueꞌ chonꞌ tsala xaa. 17 Nu tsa quiꞌan tiꞌ ꞌñan, scasca chaꞌ nu 
tnu cuꞌni canꞌ: Loꞌo chaꞌ cuiyaꞌ ꞌñan, culo canꞌ cuiꞌin xaꞌan nu ntsuꞌhui ꞌin 
nten, loꞌ chcuiꞌ canꞌ scasca lenguas nu cui ti. 18  Chaꞌ xñi canꞌ sca cunaan 
nu la, loꞌ ta coꞌo canꞌ na nu yuꞌhui yaan ꞌin, loꞌ a sca ca ꞌin. A cunta tyiꞌin 
tyaa canꞌ yaaꞌ ꞌin nu tiꞌi loꞌ chca.

Xa ycuen Jesús nde niꞌ cuaan
19 Xa mdyi ycuiꞌ Ñi Xꞌnan na chaꞌ re, mꞌni Ndiose chaꞌ ycuen ñi nde niꞌ 

cuaan, loꞌ yten tucua ñi tsoꞌ cueen ꞌin ñi. 20 Yu taꞌa mdaꞌan ñi ya ycuiꞌ yu 
chaꞌ tsuꞌhue ꞌin Ndiose nchgaa seꞌen, loꞌ Ñi Xꞌnan na mda yaaꞌ ñi ꞌin yu, 
loꞌ mxnu scua tla ñi chaꞌ nu ycuiꞌ yu loꞌo chaꞌ tnu nu mꞌni ñi. Amen. 

Yu Luca nchcuiꞌ chaꞌ yu ꞌin yu Teófilo

1  1 Quiꞌan ꞌa nu cuaꞌ msuꞌhua juesa caꞌan lyicua quityi re tsañaꞌan nu 
chaꞌ ñi ca yatoꞌo lja hua, 2  chcui ñaꞌan jui nu nguloꞌo ꞌin hua, nu 

naꞌan tloo chaꞌ re tiꞌ xa mdyisnan na, loꞌ mchcuan yu cunta siꞌyana tsa 
ycuiꞌ yu chaꞌ re loꞌo nten. 3  Canꞌ chaꞌ loꞌon nanꞌ mdoꞌo tiqueen caꞌan quityi 
re lyicua la ꞌin um, ꞌun ñi Teófilo, siꞌyana cuaꞌ nguia nan tsuꞌhuen nchgaa 
chaꞌ re loꞌo chaꞌ tiyaa, tiꞌ la suun seꞌen mdyisnan na, 4 siꞌyana ca cuiyaꞌ 
tsuꞌhue tiꞌ um loꞌ a cuꞌni tucua tiꞌ um loꞌo chaꞌ nu cuaꞌ jui nu nguloꞌo ꞌin 
um.

Ycuiꞌ angujle chaꞌ ꞌin yu Xuhua
5 Xa ncua yu Herode ree seꞌen lyiꞌya loo Judea, ndiꞌin sca yu naan 

Zacaría nu ntsuꞌhui cunta ꞌin laa, cuiꞌ ta ꞌin Abía, loꞌ cunaꞌan ꞌin Zacaría 
canꞌ naan Elisabet, ta nten ꞌin Aarón. 6  Chcuaa canꞌ ñi ndiꞌin chaꞌ ꞌin tloo 
Ndiose, tsuꞌhue nguia nchaꞌan canꞌ nchgaa chaꞌ nu ndlo Ñi Xꞌnan na tñan 
loꞌo chaꞌ nu mdiꞌin tyaa ñi. 7 Una a mdiꞌin sñeꞌ jun siꞌyana Elisabet laꞌ 
ñaꞌan a mduꞌhui sñeꞌ, a cunta chcuaa jun cuaꞌ cula jun. 8  Yatoꞌo lja nguiꞌni 
Zacaría tñan ꞌin Ndiose, cuiꞌ tsaan nu mꞌni caꞌan ꞌin ta nu ntsuꞌhui yu, 
9 mdoꞌo xuꞌhue yu tiquin tucua yu na nu xityiꞌi niꞌ lyaa ꞌin Ñi Xꞌnan na, 
ñaꞌan chaꞌ nu cuaꞌ ntsuꞌhui ꞌin yu nu ndlo tñan niꞌ lyaa. 10 Ñaꞌaan quichen 
neꞌ ndiꞌin nde lyiyaꞌ, nchcuiꞌ lyiꞌo neꞌ ꞌin Ndiose lja ndiquin na xityiꞌi 
canꞌ. 11 Xacanꞌ nguꞌya ton sca angujle ꞌin Ñi Xꞌnan na tloo yu, luhuaꞌ tsoꞌ 
cueen seꞌen ndiquin na canꞌ. 12  Xa naꞌan Zacaría ꞌin angujle canꞌ, ytsen 
yu loꞌ a ngujlyo ꞌa tiꞌ yu ñaꞌan ca. 13  Una angujle canꞌ juin loꞌo yu: A 
cutsen Zacaría, siꞌyana cuaꞌ mxcuen Ndiose chaꞌ nu njñan, nten ꞌin nu 
lca Elisabet ntsuꞌhui chaꞌ tyiꞌin sca sñeꞌ, loꞌ tyiꞌin tyaa nii ca naan Xuhua. 
14 Ndyijyin yaꞌ ca tsuꞌhue chuꞌhui tiquee siꞌya chaꞌ re, cuiꞌ cuañaꞌan quiꞌan 
ꞌa nten ca tsuꞌhue chuꞌhui tiquee neꞌ xa ca cuneꞌ cuhuiꞌ, 15 siꞌyana tlyu 
tucui ca canꞌ tloo Ndiose. A ntsuꞌhui chaꞌ coꞌo canꞌ vino uta sidra, siꞌyana 
cuaꞌ lca mtsaꞌan yuꞌhui canꞌ loꞌo Espíritu nu Luhui ꞌin Ndiose xa tiyaan 
chendyu. 16  Cuꞌni canꞌ chaꞌ siꞌyana quiꞌan neꞌ Israel xitucui neꞌ loꞌ tsa 

quiꞌan tiꞌ neꞌ ꞌin Ñi Xꞌnan na, ñi nu lca Ndiose ꞌin neꞌ. 17 Chcua loo yu cuꞌni 
yu tñan ꞌin Ñi Xꞌnan na loꞌo nu chcui lca tiquee yu tsañaꞌan chaꞌ cuiyaꞌ 
nu mdon loꞌo Elía, —cuꞌni yu chaꞌ chca tsuꞌhue lca tiquee nten cula canꞌ 
loꞌo sñeꞌ neꞌ—, cuiꞌ cuañaꞌan nu lyeꞌ tiꞌ tyisnan cuꞌni tñan tsuꞌhue, ñaꞌan 
ca siꞌyana tyiꞌin tya tiyaa yu sca quichen nu cuan xuꞌhue ꞌin Ñi Xꞌnan na. 
18  Xacanꞌ juin Zacaría ꞌin angujle canꞌ: ¿Ñaꞌan ta tca chuꞌhui lyoon chaꞌ 
re? A cunta cuaꞌ culan, cuiꞌ cuañaꞌan nten ꞌñan. 19 Mxcuen angujle canꞌ 
ꞌin yu: Nanꞌ lcan Gabriel nu nguilyu tloo Ndiose, cuiꞌ ñi nguaꞌan tñan ñi 
ꞌñan siꞌyana chcuinꞌ loꞌo loꞌ ca jlyo tiꞌ chaꞌ tsuꞌhue re. 20 Una tiꞌ cuaꞌ ñii 
a tca ꞌa chcuiꞌ tsayaꞌ tiyaa tsaan nu tsatoꞌo chaꞌ re, siꞌyana a ya quiꞌan tiꞌ 
chaꞌ nu ycuinꞌ loꞌo. 21 Nten canꞌ nta neꞌ ꞌin Zacaría nde lyiyaꞌ, loꞌ nduhue 
tiꞌ neꞌ ñi chaꞌ lyee ꞌa ndiyaꞌ yu niꞌ lyaa canꞌ. 22  Una xa mdyiꞌo yu a ncua ꞌa 
chcuiꞌ yu, xacanꞌ nguꞌya neꞌ cunta siꞌyana naꞌan xñii yu sca chaꞌ niꞌ lyaa 
canꞌ. Xtyi nꞌni yaaꞌ ti yu ntsaꞌ yu chaꞌ nu naꞌan yu, loꞌ a ncua ꞌa chcuiꞌ yu. 
23  Xa yatii tsaan nu nguilyu yu niꞌ lyaa, xacanꞌ nguila yu nde seꞌen ndiꞌin 
yu. 24 Chonꞌ ndeꞌen canꞌ mxilyo ñaꞌan Elisabet, loꞌ tsaniꞌ caꞌyu cooꞌ a la 
ꞌa mdoꞌo neꞌ, loꞌ nchcuiꞌ neꞌ: 25 Ndeñaꞌan mꞌni Ñi Xꞌnan na loꞌon siꞌyana 
nguia yuꞌhui tiꞌ ñi ꞌñan, loꞌ a caja ꞌa chaꞌ chcuiꞌ nten loꞌon cuaꞌ ñaꞌan ti.

Ycuiꞌ angujle chaꞌ ꞌin Jesús
26  Xa cuaꞌ nguiaa scua cooꞌ mxilyo ñaꞌan Elisabet, xacanꞌ nguaꞌan 

tñan Ndiose ꞌin angujle Gabriel canꞌ, tsaa quichen Nazaret seꞌen lyiꞌya 
loo Galilea, 27 seꞌen ndiꞌin sca neꞌ cunaꞌan tsa suhue ti nu a nchca quiꞌni 
caꞌan yu quiꞌyu ꞌin, una cuaꞌ ncua cuiyaꞌ chaꞌ siꞌyana ca cuilyiꞌo neꞌ ꞌin 
sca yu naan See, cuiꞌ ta nten ꞌin Davi, loꞌ neꞌ cunaꞌan canꞌ naan neꞌ María. 
28  Xacanꞌ mdiyaa angujle seꞌen ndiꞌin neꞌ cunaꞌan canꞌ loꞌ juin: ¡Ca tsuꞌhue 
chuꞌhui tiquee tsañaꞌan chaꞌ tsuꞌhue nu mdoꞌo tiquee Ndiose loꞌo! Siꞌyana 
Ñi Xꞌnan na ndiꞌin loꞌo, loꞌ tlyu la xuꞌhue mdaa Ndiose ꞌin que nchgaa 
la ñaꞌan neꞌ cunaꞌan. 29 Una xa naꞌan ꞌin angujle canꞌ, ytsen loꞌo chaꞌ nu 
ngune ꞌin, loꞌ msuꞌhua chaꞌ tiquee chaꞌ ñi chaꞌ ca lca chaꞌ canꞌ. 30 Xacanꞌ 
juin angujle: María, a cutsen, siꞌyana Ndiose ndyuꞌhui cuiyaꞌ tiꞌ ñi ꞌin. 
31 Cuaꞌ ñii ntsuꞌhui chaꞌ xilyo ñaꞌan loꞌ tyiꞌin sca cuhuiꞌ quiꞌyu ꞌin, loꞌ 
tyiꞌin tyaa nii cuhuiꞌ ca naan cuhuiꞌ Jesús. 32  Ntsuꞌhui chaꞌ ca ñi sca nu 
ndon loo, loꞌ ca naan ñi Sñeꞌ Ndiose, ñi nu tlyu lati, cuiꞌ Ndiose Xꞌnan na 
xiton ꞌin ñi, loꞌ chcuan ñi cunta chaꞌ cuiyaꞌ nu mdaa Ndiose ꞌin Davi, nu 
lca sti ta nten ꞌin ñi, 33  tsala xaa culo ñi tñan ꞌin ta nten ꞌin Jacob, loꞌ a 
ntsuꞌhui chaꞌ tsatii chaꞌ cuiyaꞌ ꞌin ñi. 34 Xacanꞌ juin María ꞌin angujle canꞌ: 
¿Ñaꞌan ta tsatoꞌo chaꞌ re siꞌyana a nchca sca yu quiꞌyu quiꞌni caꞌan ꞌñan? 
35 Mxcuen angujle canꞌ: Espíritu nu Luhui ꞌin Ndiose quiꞌya yuꞌhui ꞌin, 
scati Ndiose ñi nu tlyu lati cuꞌni ñi chaꞌ choꞌo yuꞌhui chaꞌ cuiyaꞌ ꞌin ñi ꞌin, 
loꞌ nu ntsuꞌhui chaꞌ ca cuneꞌ canꞌ lca sca nu Luhui, canꞌ chaꞌ ca naan canꞌ 
Sñeꞌ Ndiose. 36  Cuaꞌ ñii ca cuiyaꞌ tiꞌ siꞌyana loꞌo Elisabet nu tiꞌ nchca taꞌa, 

cuaꞌ mxilyo ñaꞌan siyaꞌ cuaꞌ cula, cuaꞌ nguiaa scua cooꞌ ꞌin loꞌo chaꞌ canꞌ, 
cuiꞌ nu nchcuiꞌ neꞌ ꞌin siꞌyana a ndyiꞌin sñeꞌ, 37 una chaꞌ nu ꞌin Ndiose, a 
sca chaꞌ tucui. 38  Xacanꞌ juin María: Nde ndon loꞌ ca jaꞌan ꞌin Ñi Xꞌnan 
na, loꞌ tsatoꞌo nchgaa chaꞌ nu ycuiꞌ um loꞌon. Xacanꞌ mdoꞌo angujle canꞌ 
nguiaa.

Ya naꞌan María ꞌin Elisabet
39 Xiꞌi ti mducui, ndla ti mꞌni María chaꞌ mdoꞌo nguiaa sca quichen 

ndiꞌin lja quiꞌya seꞌen lyiꞌya loo Judea, 40 xa mdiyaa seꞌen nducua naꞌan 
ꞌin Zacaría, ycuiꞌ chaꞌ ꞌin Elisabet. 41 Yatoꞌo xa ngune ꞌin Elisabet ycuiꞌ 
chaꞌ María canꞌ, ngüi tiꞌ Elisabet nguñan yuꞌhui cuhuiꞌ canꞌ ꞌin, cuiꞌ ñaꞌan 
lcaa mtsaꞌan yuꞌhui Elisabet loꞌo Espíritu nu Luhui ꞌin Ndiose. 42  Cuiꞌ xaa 
mdoꞌo ycuiꞌ cueen: Tsuꞌhue ca xuꞌhue nuꞌhuin que ꞌin nchgaa la ñaꞌan neꞌ 
cunaꞌan, loꞌ tlyu ca xuꞌhue ntsuꞌhui ꞌin ñi nu lca sñeꞌ. 43  Nduhue tinꞌ ñi 
chaꞌ mꞌni caꞌan chaꞌ re ꞌñan siꞌyana jyiꞌan Ñi Xꞌnan yan ycuiꞌ chaꞌ ꞌñan. 
44 Ñaꞌaan xa ngune ꞌñan ycuiꞌ chaꞌ, cuiꞌ xaa nguñan yuꞌhui cuhuiꞌ re ꞌñan 
loo nu lyee tsuꞌhue ntsuꞌhui tiquee cuhuiꞌ. 45 Tsuꞌhue ca xuꞌhue siꞌyana ya 
quiꞌan tiꞌ, a sꞌni tsatoꞌo chaꞌ nu cuaꞌ mdiꞌin tyaa Ñi Xꞌnan na loꞌo. 46  Xacanꞌ 
juin María: —Loꞌo nu chcui cusya ꞌñan cuꞌnin tnun ꞌin Ñi Xꞌnan na, 47 loꞌ 
ndyijyin yaꞌ tsuꞌhue ntsuꞌhui tiqueen loꞌo Ndiose, Ñi nu ndlo laa ꞌñan, 
48  siꞌyana mdiꞌin tyaa ñi quiloo ñi ꞌñan, nanꞌ nu lca nguso ꞌin ñi—, loꞌ tiꞌ 
cuaꞌ ñii nchgaa ta nten nu caan nde loo re, chcuiꞌ siꞌyana tlyu ca xuꞌhue 
ntsuꞌhui ꞌñan. 49 Siꞌyana Ñi nu tla la chaꞌ ꞌin mꞌni ñi sca chaꞌ nu tnu loꞌon, 
—loꞌ lca ñi sca nu Luhui ꞌa—. 50 Tsala xaa —ñaꞌan ꞌtnan tiꞌ ñi ꞌin nten 
tsalca nu nchca jaꞌan ꞌin ñi—. 51 Mꞌni ñi scasca chaꞌ nu tnu loꞌo chaꞌ cuiyaꞌ 
ꞌin ñi, ngujlyo ñi ꞌin nu siyeꞌ loꞌo cha tiyaa ꞌin canꞌ. 52  Mchcuan ñi chaꞌ 
cuiyaꞌ ꞌin nu ndlo tñan loo chendyu re, loꞌ mscuen cuaan ñi ꞌin nu joꞌo la 
ndiꞌin chaꞌ ꞌin. 53  Mdaa ñi nchgaa loo chaꞌ tsuꞌhue ꞌin nu ndaꞌan nguiteꞌ 
tiꞌ, una nu cuilyiyaꞌ mxnu ñi ꞌin canꞌ cua ti ñaꞌan. 54 Mda yaaꞌ ñi ꞌin neꞌ 
Israel nu lca nguso ꞌin ñi, nguia yuꞌhui tiꞌ ñi ꞌin neꞌ loꞌ tsala ñaꞌan mñaꞌan 
ꞌtnan tiꞌ ñi ꞌin neꞌ, 55 chaꞌ nu mdiꞌin tyaa ñi loꞌo nu ncua nten cula ꞌin na, 
cuiꞌ Abraham loꞌo ta nten nu lca sñeꞌ canꞌ, loꞌ nguinu scua chaꞌ re tsala 
xaa. 56  Canꞌ nguinu María loꞌo Elisabet tsaniꞌ snan cooꞌ, chonꞌ ndeꞌen canꞌ 
mxitucui nde quichen tyi.

Xa ncua cuneꞌ yu Xuhua
57 Xa ya tucua tsaan canꞌ mdiyaan sca cuhuiꞌ quiꞌyu ꞌin Elisabet. 58  Taꞌa 

ndiꞌin neꞌ cuiꞌ ti canꞌ loꞌo nchgaa la ñaꞌan taꞌa jun, xa ynan neꞌ chaꞌ 
siꞌyana Ndiose tlyu chaꞌ tsuꞌhue mꞌni ñi loꞌo jun, tsuꞌhue yuꞌhui tiquee 
neꞌ. 59 Xa ncua snuꞌ tsaan cuhuiꞌ canꞌ, yaa jun seꞌen ntsuꞌhui chaꞌ ca 
circuncida ꞌin cuhuiꞌ, loꞌ mdiꞌin tyaa neꞌ nii cuhuiꞌ siꞌyana ca naan cuhuiꞌ 
Zacaría, ñaꞌan naan sti cuhuiꞌ. 60 Una jyiꞌan cuhuiꞌ mxcuen: Siꞌi cuañaꞌan 

ca naan cuhuiꞌ, Xuhua ca naan cuhuiꞌ. 61 Loꞌ juin neꞌ xacanꞌ: ¿Ñi chaꞌ ca 
naan cuhuiꞌ cuañaꞌan, loꞌ ñi sca ta nten ꞌin, a naan cuañaꞌan? 62  Xacanꞌ 
mꞌni yaaꞌ ti neꞌ ꞌin sti cuhuiꞌ chaꞌ ñaꞌan ca naan cuhuiꞌ. 63  Cuiꞌ xaa mjñan 
yu sca caꞌ lyoꞌ ti, loꞌ ndeñaꞌan nguaꞌan yu loo na: Xuhua ca naan cuhuiꞌ. 
Xacanꞌ nchgaa neꞌ yuhue tiꞌ neꞌ. 64 Ticuiꞌ xaa nguila chaꞌ nchcuiꞌ ꞌin 
Zacaría canꞌ, loꞌ mdyaa yu xuꞌhue ꞌin Ndiose. 65 Ndyijyin ꞌa yaꞌ nduhue tiꞌ 
nchgaa nten ndiꞌin cuiꞌ ti canꞌ, cuañaꞌan scasca quichen ndiꞌin lja quiꞌya 
seꞌen lyiꞌya loo Judea mscua cueen chaꞌ canꞌ. 66  Nchgaa nu ngune ꞌin chaꞌ 
canꞌ msuꞌhua neꞌ chaꞌ tiquee neꞌ, loꞌ nchcuiꞌ neꞌ: ¿Ñi na ñaꞌan ndiꞌin chaꞌ 
ꞌin cuhuiꞌ cua? Loꞌ Ñi Xꞌnan na ntsuꞌhui ñi cunta ꞌin cuhuiꞌ.

Chaꞌ nu mxiycuiꞌ Ndiose ꞌin Zacaría
67 Loꞌ Zacaría sti cuhuiꞌ mtsaꞌan yuꞌhui loꞌo Espíritu nu Luhui ꞌin Ndiose 

loꞌ ndeñaꞌan mxiycuiꞌ ñi ꞌin: 68  —Tlyu ca chaꞌ tsuꞌhue ntsuꞌhui ꞌin Ndiose 
Xꞌnan neꞌ Israel—, siꞌyana cuaꞌ mdiyaan ñi seꞌen nu culo laa ñi quichen 
ꞌin ñi, 69 mxiton ñi sca nu tla la chaꞌ ꞌin nu culo laa ꞌin na, nu yaan loo 
ta nten ꞌin Davi nu ncua nguso ꞌin ñi, 70 cuiꞌ tsañaꞌan chaꞌ nu mxiycuiꞌ 
ñi ꞌin nchgaa nu mdoꞌo hui ꞌin ñi tiꞌ culoo, 71 siꞌyana culo laa ñi ꞌin na 
tuyaaꞌ taꞌa cusuun na loꞌo nchgaa nu nxcuan tloo ꞌin na, 72  loꞌ cuañaꞌan 
ñaꞌan ꞌtnan tiꞌ ñi ꞌin nchgaa nten cula ꞌin na, loꞌ nguia yuꞌhui tiꞌ ñi chaꞌ 
nu mxnu ñi ꞌin canꞌ, 73  cuiꞌ chaꞌ nu mdiꞌin tyaa ca ñi loꞌo nten cula ꞌin na 
Abraham, chaꞌ nu ntsuꞌhui chaꞌ taa ñi ꞌin na, 74 siꞌyana tyiꞌo laa na tuyaaꞌ 
taꞌa cusuun na, loꞌ cuañaꞌan taa ñi chaꞌ cuiyaꞌ cuꞌni na tñan ꞌin ñi loꞌo nu 
chcui lca tiquee na, 75 luhui chaꞌ tiyaa ꞌin na cuꞌni na tñan tsuꞌhue tloo 
ñi tsala xaa. 76  Nuꞌhuin nu lca sñenꞌ, ntsuꞌhui chaꞌ caja nu culoꞌo naan ꞌin 
siꞌyana lca yu nu nxiycuiꞌ Ndiose ꞌin, ñi nu tlyu lati. Siꞌyana —chcua loo 
loꞌ cuꞌni chuꞌhue tucueen nu caan Ñi Xꞌnan na—. 77 Loꞌ culoꞌo ꞌin quichen 
ꞌin ñi ñaꞌan ntsuꞌhui chaꞌ tyiꞌo laa neꞌ, ñaꞌan ca siꞌyana cuꞌni ñi chaꞌ tlyu 
tiꞌ ꞌin neꞌ loꞌo quiꞌya nducui neꞌ. 78  Siꞌyana tlyu chaꞌ tsuꞌhue mdoꞌo tiquee 
Stina Ndiose loꞌo na, canꞌ chaꞌ tiꞌ la niꞌ cuaan ncua chcanꞌ sca xaa nu yaan 
ꞌin na, 79 siꞌyana —tyuꞌhui xaa ꞌin nchgaa nu ndiꞌin seꞌen tla yta, nchgaa 
nu nsuꞌhua nchcun chaꞌ ndyija ꞌin—, a cunta siꞌyana culoꞌo ñi ꞌin na 
tucueen nu tsaa na, loꞌ cuañaꞌan tca tyiꞌin tsuꞌhue na. 80 Cuhuiꞌ canꞌ nguia 
nguilo cuhuiꞌ, loꞌ cuañaꞌan nguia ndyija juesa ꞌin loꞌo tsoꞌ nu ꞌin Ndiose, 
loꞌ mdiꞌin yu sca seꞌen ngutyi tsayaꞌ mdiyaa tsaan nu nguloꞌo tloo yu ꞌin 
neꞌ Israel.

Xa ncua cuneꞌ Jesús

2  1 Yatoꞌo yu nu lca ree Augusto César, mdiꞌin tyaa tla yu sca chaꞌ 
siꞌyana nchgaa nten chaꞌan scua nii neꞌ ñaꞌaan seꞌen ndlo yu tñan. 

2  Chaꞌ re yatoꞌo culoo xa nguꞌya yu Cirenio tñan seꞌen lyiꞌya loo Siria. 
3  Cunda scaa nten nguiaa neꞌ quichen tyi neꞌ siꞌyana chaꞌan scua nii neꞌ. 

4 Canꞌ chaꞌ loꞌo yu See mdoꞌo yu quichen Nazaret seꞌen lyiꞌya loo Galilea, 
nguiaa yu quichen tyi Davi, cuiꞌ Belén seꞌen lyiꞌya loo Judea, siꞌyana lca 
yu ta nten ꞌin Davi, 5 canꞌ ntsuꞌhui chaꞌ chaꞌan scua nii jun loꞌo María nu 
lca cuilyiꞌo yu, loꞌ cuaꞌ nchcui cuiiꞌ chaꞌ tiyaan sñeꞌ canꞌ chendyu. 6  Yatoꞌo 
lja ndiꞌin jun canꞌ, ya tucua xaa nu ntsuꞌhui chaꞌ tyijyin yuꞌhui ꞌin. 7 Mdiꞌin 
sca cuhuiꞌ ꞌin, sñeꞌ nu culoo, loꞌ nguxen sca teꞌ ꞌin cuhuiꞌ, mdiꞌin tyaa ꞌin 
cuhuiꞌ sca seꞌen ndyuꞌhui na nchcu ꞌni, siꞌyana a jui naꞌan seꞌen quinu jun.

Chaꞌ ꞌin angujle loꞌo yu nu naꞌan seen slyaꞌ
8  Tuꞌhua quichen canꞌ ndiꞌin tucua snan yu nu naꞌan seen slyaꞌ, ntsuꞌhui 

yu cunta ꞌin ꞌin chcui tla. 9 Tsati ntyin nguloꞌo tloo sca angujle ꞌin Ñi 
Xꞌnan na ꞌin yu, la niꞌ cuaan mdoꞌo sca xaa ꞌin Ñi Xꞌnan na msuꞌhua loꞌo 
ꞌin yu, loꞌ lyee ytsen yu. 10 Una juin angujle canꞌ loꞌo yu: A cutsen um, 
siꞌyana nde ljyan loꞌon sca chaꞌ tsuꞌhue ꞌin um tsañaꞌan nu ca tsuꞌhue 
chuꞌhui tiquee nchgaa nten: 11 Siꞌyana tla re ñii, quichen tyi Davi, ngula 
ñi nu culo laa ꞌin um, canꞌ nu lca Cristo ñi nu lca Xꞌnan na. 12  Nde sca 
cuiyaꞌ nu ndyiꞌin tyaan ꞌin um: Quia nan um ꞌin sca cuhuiꞌ nu ntsuꞌhui 
niꞌ yca seꞌen ndyuꞌhui na nchcu ꞌni. 13  Tsati ntyin ncua chcanꞌ quiꞌan la 
angujle la niꞌ cuaan nu nguiꞌni tnu ꞌin Ndiose, loꞌ nchcuiꞌ: 14 ¡Cuꞌni tnu 
na ꞌin Ndiose, ñi nu nducua niꞌ cuaan, cuaꞌ ñii caja ñaꞌan tyiꞌin tsuꞌhue 
nten loo chendyu re, siꞌyana cuañaꞌan lca tiquee ñi loꞌo neꞌ! 15 Yatoꞌo xa 
mxitucui angujle canꞌ nde niꞌ cuaan, yu nu naꞌan seen slyaꞌ canꞌ mdyisnan 
nchcuiꞌ yu scasca yu: Tsaa na quichen Belén loꞌ ca cuiyaꞌ tiꞌ na chaꞌ nu 
yatoꞌo, tsañaꞌan mtsaꞌ Ñi Xꞌnan na ꞌin na. 16  Ticuiꞌ xaa mdoꞌo yu nguiaa 
yu, loꞌ nguija lyoo yu ꞌin María loꞌo yu See, loꞌ cuhuiꞌ canꞌ nscua cuhuiꞌ 
niꞌ yca seꞌen ndyuꞌhui na nchcu ꞌni. 17 Xa naꞌan yu ꞌin cuhuiꞌ canꞌ, mdaa 
yu suun loꞌo jun nchgaa chaꞌ nu ngune ꞌin yu chaꞌ ꞌin cuhuiꞌ. 18  Nduhue tiꞌ 
nchgaa nu ngune ꞌin chaꞌ nu ycuiꞌ yu nu naꞌan seen slyaꞌ canꞌ. 19 Nguinu 
yuꞌhui chaꞌ canꞌ tiquee María, loꞌ quiꞌan chaꞌ nguñan tiꞌ siꞌya chaꞌ nu 
yatoꞌo. 20 Xacanꞌ yu nu naꞌan seen slyaꞌ canꞌ mxitucui yu nguiaa yu, 
nguiꞌni tnu yu ꞌin Ndiose loꞌ ndyaa yu xuꞌhue ꞌin ñi siꞌya nchgaa chaꞌ nu 
naꞌan yu loꞌ ngune ꞌin yu, cuiꞌ tsañaꞌan chaꞌ nu ycuiꞌ angujle canꞌ loꞌo yu.

Mxnu jun cunta ꞌin cuhuiꞌ yaaꞌ Ñi Xꞌnan na
21 Xa mdaꞌa snuꞌ tsaan canꞌ mꞌni jun chaꞌ ncua circuncida ꞌin cuhuiꞌ, loꞌ 

mdiꞌin tyaa jun nii cuhuiꞌ siꞌyana ca naan cuhuiꞌ Jesús, cuiꞌ nii nu mdiꞌin 
tyaa angujle xa tiꞌ lyijyi xilyo ñaꞌan María. 22  Xa mdaꞌa tsaan nu ntsuꞌhui 
chaꞌ suhui jun ꞌin jun, tsañaꞌan nu nchcuiꞌ lee nguaꞌan scua Moisé, xacanꞌ 
ya loꞌo jun ꞌin cuhuiꞌ quichen Jerusalén, siꞌyana xnu jun cunta ꞌin cuhuiꞌ 
yaaꞌ Ñi Xꞌnan na. 23  (Siꞌyana ndeñaꞌan nguinu scua chaꞌ loo lee ꞌin Ñi 
Xꞌnan na: —Cuhuiꞌ quiꞌyu nu culoo ꞌin jyiꞌan, canꞌ nu tucua tloo Ñi Xꞌnan 
na ꞌin—.) 24 A cunta siꞌyana taa jun sca lcuan nu squin tucua tloo Ndiose 

tsañaꞌan nchcuiꞌ lee ꞌin Ñi Xꞌnan na: Ntsuꞌhui chaꞌ taa jun —tsa ta ngroo 
uta tucua scunꞌ joꞌo nu cuneꞌ ti—. 25 Cuiꞌ quichen Jerusalén ndiꞌin sca yu 
nu naan Simeón, lca yu sca nu ñi ndiꞌin chaꞌ ꞌin loꞌ nꞌni tnu yu ꞌin Ndiose, 
loꞌo yu nta yu tsaan nu ntsuꞌhui chaꞌ tyiꞌo laa neꞌ Israel, loꞌ mtsaꞌan yuꞌhui 
yu loꞌo Espíritu nu Luhui ꞌin Ndiose. 26  Cuaꞌ mtsaꞌ Espíritu ꞌin yu siꞌyana a 
tyiꞌo yu loo chendyu re, chaꞌ siꞌi la cuaꞌ naꞌan tloo yu ꞌin ñi nu mdoꞌo hui 
ca ꞌin Ñi Xꞌnan na. 27 Cuiꞌ tsaan canꞌ mduꞌhui Espíritu tiquee yu siꞌyana 
tsaa yu niꞌ lyaa, lja xacanꞌ mdiya loꞌo jun ꞌin cuhuiꞌ canꞌ, siꞌyana cuꞌni 
neꞌ loꞌo cuhuiꞌ tsañaꞌan nu nchcuiꞌ lee. 28  Xacanꞌ mdiꞌin tyaa scun yu 
Simeón canꞌ ꞌin cuhuiꞌ, mdyaa yu xuꞌhue ꞌin Ndiose, loꞌ nchcuiꞌ yu: 29 Ñi 
Xꞌnan hua, cuaꞌ ñii tca chcuan um ꞌñan ñaꞌan chaꞌ nu cuaꞌ mdiꞌin tyaa 
um, 30 siꞌyana cuaꞌ naꞌan tloon ꞌin ñi nu ntsuꞌhui chaꞌ culo laa ꞌin hua, 
31 cuiꞌ chaꞌ tsuꞌhue nu cuaꞌ mdiꞌin tyaa um nu cuꞌni tsuꞌhue ꞌin nchgaa 
nten, 32  nde nu lca sca xaa nu sla chaꞌ tiyaa ꞌin neꞌ gentil, cuiꞌ cuañaꞌan 
ca tsuꞌhue chuꞌhui tiquee neꞌ Israel nu lca quichen ꞌin um. 33  Yu See loꞌo 
jyiꞌan cuhuiꞌ nduhue ꞌa tiꞌ jun chaꞌ nu nchcuiꞌ Simeón canꞌ chaꞌ ꞌin cuhuiꞌ. 
34 Loꞌ mjñan yu Simeón ꞌin Ndiose siꞌyana ncuan ñi ꞌin jun, xacanꞌ juin yu 
ꞌin María jyiꞌan cuhuiꞌ canꞌ: Nde nu ngulo ton Ndiose, loꞌ siꞌya ñi re quiꞌan 
ꞌa neꞌ Israel tyiton neꞌ, a cunta quiꞌan neꞌ ntsuꞌhui chaꞌ tlyu neꞌ, loꞌ caja 
nu ñaꞌan tiꞌi ꞌin, 35 (loꞌ chaꞌ re tyijyin xiꞌyu na niꞌ cusya ꞌin tsañaꞌan nchca 
tiꞌ sca xlyu), ñaꞌan ca siꞌyana ca chcanꞌ loo tsañaꞌan lca cusya ꞌin nchgaa 
nten. 36  A cunta niꞌ lyaa canꞌ nguilyu Ana, sca neꞌ cunaꞌan nu nxiycuiꞌ 
Ndiose ꞌin, sñeꞌ Fanuel nu lca ta nten ꞌin Aser, a cunta cuaꞌ cula neꞌ, loꞌ 
mdiꞌin neꞌ loꞌo cuilyiꞌo neꞌ cati yjan xa ncua suhue neꞌ, 37 loꞌ cuaꞌ nguiaa 
jacua yla ntsuꞌhui jacua yjan nu nguinu neꞌ loꞌo chaꞌ ycuiꞌ ti. Nchgaa xaa 
nguilyu neꞌ niꞌ lyaa nguiꞌni tnu neꞌ ꞌin Ndiose, tla loꞌ cucha nchcuiꞌ lyiꞌo 
neꞌ ꞌin ñi, cuiꞌ cuañaꞌan nguiꞌni neꞌ ayuna. 38  Lja xacanꞌ mdiyaa neꞌ seꞌen 
nguilyu jun loꞌo cuhuiꞌ canꞌ, loꞌ mdyaa neꞌ xuꞌhue ꞌin Ndiose, a cunta 
nchcuiꞌ neꞌ chaꞌ ꞌin cuhuiꞌ canꞌ loꞌo scasca neꞌ Jerusalén nu nta tsaan nu 
ntsuꞌhui chaꞌ culo laa ñi ꞌin neꞌ.

Xa mxitucui jun quichen Nazaret loꞌo Jesús
39 Xa cuaꞌ msuꞌhua ta jun chaꞌ ꞌin jun tsañaꞌan nchcuiꞌ lee ꞌin Ñi Xꞌnan 

na, xacanꞌ mxitucui jun seꞌen lyiꞌya loo Galilea, cuiꞌ quichen tyi jun seꞌen 
lca Nazaret. 40 Cuhuiꞌ canꞌ nguia nguilo cuhuiꞌ, ndyija juesa ꞌin cuhuiꞌ, 
nguia ndyuꞌhui chaꞌ tiyaa ꞌin cuhuiꞌ, a cunta lyee ndyuꞌhui cuiyaꞌ tiꞌ 
Ndiose ꞌin cuhuiꞌ.

Xa nguija lyoo Jesús niꞌ lyaa
41 Nchgaa yjan ndyiꞌan nten cula ꞌin Jesús taꞌa Pascua quichen 

Jerusalén. 42  Xa ntsuꞌhui Jesús tichcua yjan ya loꞌo jun ꞌin ñi seꞌen nchca 
taꞌa quichen canꞌ, tsañaꞌan chaꞌ nu cuaꞌ ntsuꞌhui ꞌin neꞌ. 43  Loꞌ ñaꞌaan 

mdyi taꞌa canꞌ mxitucui jun nde quichen tyi jun, una a ngujlyo tiꞌ nten 
cula ꞌin Jesús siꞌyana nguinu ton ñi seꞌen lca Jerusalén, 44 ñan tiꞌ jun 
chaꞌ ta yaan Jesús lja nten nu yaa taꞌa canꞌ, loꞌ chcui tsaan cuaꞌ mdaꞌan 
jun xa mdyisnan ngunan jun ꞌin Jesús lja nten nu tiꞌ nchca taꞌa jun, uta 
lja nchgaa la ñaꞌan taꞌa tsuꞌhue jun, 45 loꞌ a nguija lyoo ñi, canꞌ chaꞌ xiyaꞌ 
mxitucui jun nde Jerusalén nu nguia nan jun ꞌin ñi. 46  Una yatoꞌo la 
mdaꞌa cucha canꞌ nguija lyoo jun ꞌin ñi niꞌ lyaa, nducua ñi lja yu nu mꞌni 
chaꞌan chaꞌ ꞌin lee, loꞌ ndon nscan ñi chaꞌ nu nchcuiꞌ yu loꞌ ñichaꞌ ñi ꞌin 
yu. 47 Nchgaa nu ne ꞌin chaꞌ nu nchcuiꞌ ñi, nduhue tiꞌ neꞌ siꞌyana tsuꞌhue 
chaꞌ tiyaa ndaꞌan loꞌo ñi, loꞌ nchgaa chaꞌ nxcuen ñi ꞌin neꞌ. 48  Xa naꞌan jun 
ꞌin ñi nducua ñi lja yu canꞌ, yuhue ꞌa tiꞌ jun loꞌ juin jyiꞌan ñi: Sñenꞌ, ¿ñi 
chaꞌ mꞌni loꞌo hua cuañaꞌan? Ñaꞌan jan ñi, nanꞌ loꞌo sti ndaꞌan nan hua 
ꞌin, loꞌ lyee ꞌa msuꞌhua chaꞌ nduhue tiꞌ tiquee hua 49 Xacanꞌ mxcuen Jesús 
ꞌin jun: ¿Ñi chaꞌ ndaꞌan nan um ꞌñan, ta a jlyo tiꞌ um siꞌyana ꞌni chaꞌ ꞌñan 
loꞌo tñan ꞌin Stin? 50 Una a nguꞌya jun chaꞌ tiyaa ñi chaꞌ ycuiꞌ ñi cuañaꞌan. 
51 Xacanꞌ mxitucui ñi loꞌo jun nde quichen Nazaret, loꞌ ncua jaꞌan ñi ꞌin 
jun loꞌo nchgaa chaꞌ. Nguinu yuꞌhui nchgaa chaꞌ canꞌ niꞌ cusya ꞌin jyiꞌan 
ñi. 52  Jesús nguia nguilo ñi, a cunta loꞌo chaꞌ tiyaa ꞌin ñi, lyee ndyuꞌhui 
cuiyaꞌ tiꞌ Ndiose ꞌin ñi, ticuiꞌ cuañaꞌan ndyuꞌhui cuiyaꞌ tiꞌ nten ꞌin ñi.

Chaꞌ ꞌin yu Xuhua nu mducua tya ꞌin nten

3  1 Yatoꞌo cuiꞌ yjan nu cuaꞌ nchca ꞌtñu nu ndlo yu Tiberio César tñan 
ñaꞌaan quichen canꞌ, xacanꞌ lca yu Poncio Pilato bsya seꞌen lyiꞌya 

loo Judea, loꞌ yu Herode tetrarca ndlo tñan seꞌen lyiꞌya loo Galilea, loꞌ yu 
Lpe taꞌa ngula yu ndlo tñan seꞌen lyiꞌya loo Iturea loꞌo seꞌen lca Traconite, 
loꞌ yu Lisanias tetrarca ndlo tñan seꞌen lyiꞌya loo Abilinia. 2  Yu Anás loꞌo 
Caifás ndlo yu tñan niꞌ lyaa, cuiꞌ xacanꞌ mxiycuiꞌ Ndiose ꞌin yu Xuhua, 
sñeꞌ Zacaría, xa mdaꞌan yu seꞌen ngutyi canꞌ. 3  Mdaꞌan yu luhuaꞌ seꞌen 
su chco tlyu Jordan, nchcuiꞌ yu loꞌo nten siꞌyana xiloꞌo chonꞌ neꞌ quiꞌya 
nguiꞌni neꞌ loꞌ chcua tya neꞌ, loꞌ Ndiose cuꞌni ñi chaꞌ tlyu tiꞌ ꞌin neꞌ, 4 cuiꞌ 
tsañaꞌan nguinu scua chaꞌ loo quityi nu nguaꞌan yu Isaía, yu nu mxiycuiꞌ 
Ndiose ꞌin cuaꞌ sꞌni, loꞌ nchcuiꞌ na: —Ndeñaꞌan nchcuiꞌ cueen yu nu 
ndaꞌan seꞌen ngutyi canꞌ: Cuꞌni chuꞌhue um tucueen nu caan Ñi Xꞌnan 
na, loꞌ sla um sca tucueen nu ñi ti niꞌ cusya ꞌin um. 5 Nchgaa seꞌen lca 
lja yuu chaꞌan yuꞌhui na, loꞌ quinu lyicua nchgaa seꞌen nducua quiꞌya, 
loꞌ tucueen nu nxitiꞌin ntsuꞌhui chaꞌ ca ñi na, a cunta tucueen nu chen 
ñaꞌan chca lyicua na. 6  Loꞌ ñaꞌaan nten chendyu ca cuiyaꞌ tiꞌ neꞌ siꞌyana 
Ndiose tca culo laa ꞌin neꞌ—. 7 Quiꞌan ꞌa nten ndyiꞌan neꞌ seꞌen ndon yu 
Xuhua canꞌ siꞌyana chcua tya neꞌ, loꞌ ndeñaꞌan nchcuiꞌ yu loꞌo neꞌ: ꞌUn ta 
nten nu cuiñi, ¿ti nu nguloꞌo ꞌin um siꞌyana xnan yuꞌhui um, loꞌ a quiꞌni 
caꞌan ꞌin um loꞌo chaꞌ nsinꞌ tiꞌ nu tyiꞌo tiquee Ndiose tiyaa xaa? 8  Canꞌ 
chaꞌ cuꞌni um scasca tñan tsuꞌhue, loꞌ cuañaꞌan ca chcanꞌ loo siꞌyana cuaꞌ 

mxiloꞌo chonꞌ um quiꞌya ꞌin um, loꞌ a quiñan tiꞌ um: Cuaꞌ mdoꞌo laa hua 
siꞌyana Abraham lca nten cula ꞌin hua. Una cunen loꞌo um sca chaꞌ Ndiose 
tca xiton ñi quee nduꞌhui re loꞌ ca na sñeꞌ Abraham. 9 A cunta cuaꞌ ndon 
tiyaa chcuan yca nu siꞌyu la suun yca, canꞌ chaꞌ nchgaa yca nu a ndyiꞌyu 
mti loo, xiꞌyu na loꞌ chuꞌhui na loo quiiꞌ. 10 Nten canꞌ mñichaꞌ neꞌ ꞌin yu 
Xuhua canꞌ: Huareꞌ jan ñi, ¿ñi na ta cuꞌni hua? 11 Xacanꞌ mxcuen yu: Nu 
ntsuꞌhui tucua ta steꞌ, taa sca na ꞌin nu a ntsuꞌhui na ꞌin, ticuiꞌ cuañaꞌan 
loꞌo nu ndiꞌin na nu najoꞌo ꞌin, ta yaaꞌ canꞌ ꞌin nu a ndiꞌin na ꞌin. 12  Loꞌo 
tucua snan yu nu ndlo tñi mdiyaa canꞌ siꞌyana chcua tya yu, loꞌ juin yu 
ꞌin yu Xuhua canꞌ: ꞌUn ñi nu lca Bstro, huareꞌ jan ñi, ¿ñi na ta cuꞌni hua? 
13  Xacanꞌ mxcuen yu Xuhua canꞌ: A jñan um quiꞌan la tñi ꞌin nten, cuiꞌ 
tsañaꞌan nu ntsuꞌhui chaꞌ suꞌhua lyiyaꞌ ti neꞌ. 14 A cunta loꞌo tucua snan 
yu sindatu mñichaꞌ yu ꞌin yu Xuhua canꞌ: Huareꞌ jan ñi, ¿ñaꞌan ta cuꞌni 
hua? Juin yu Xuhua canꞌ: A culo um tñi ꞌin neꞌ loꞌo juesa, uta suꞌhua 
um quiꞌya ꞌin neꞌ loꞌo chaꞌ cuiñi, cuiꞌ ca nu quinu tsuꞌhue tiquee um loꞌo 
tsañaꞌan siyaꞌ ti um. 15 Siꞌyana nchgaa nten canꞌ ñan tiꞌ neꞌ chaꞌ ta cuiꞌ yu 
Xuhua canꞌ lca yu Cristo, 16  canꞌ chaꞌ mxcuen yu ꞌin nten canꞌ: Nanꞌ nu 
chaꞌ ñi loꞌo tyiꞌa ti nducuan tyan ꞌin um, una ntsuꞌhui chaꞌ caan sca ñi 
nu tla la chaꞌ ꞌin que ꞌñan nanꞌ, loꞌ tsuꞌhue ꞌa chuꞌhui tiqueen chaꞌ cua na 
taa ñi chaꞌ cuiyaꞌ xtinꞌ tsa tisnan ti ñi. Canꞌ ñi nu ntsuꞌhui chaꞌ tucua tya 
ꞌin um, una loꞌo Espíritu nu Luhui ꞌin Ndiose, a cunta loꞌo quiiꞌ. 17 Siꞌyana 
cuaꞌ nducua na yaaꞌ ñi nu scuin trigo, loꞌ xoꞌ ñi nu cuaꞌ nguhui canꞌ loꞌ 
xuꞌhua seꞌen ñi ꞌin na, una quixin trigo canꞌ suꞌhua ñi ꞌin na loo quiiꞌ nu a 
ntsuꞌhui chaꞌ tiꞌ tyuhuiꞌ. 18  Quiꞌan ꞌa chaꞌ tiꞌ ycuiꞌ yu Xuhua loꞌo nten canꞌ, 
mda cueen yu ꞌin neꞌ tsañaꞌan nguiaa chaꞌ tsuꞌhue ꞌin Ndiose. 19 Yatoꞌo 
ngusun loꞌo yu Xuhua canꞌ ꞌin Herode tetrarca, siꞌya chaꞌ nu ngulyaa yu 
ꞌin Herodía, cuilyiꞌo Lpe taꞌa ngula yu, a cunta siꞌya nchgaa la ñaꞌan chaꞌ 
ngunanꞌ nu nguiꞌni yu, 20 loꞌ siꞌi tsacua ti ñaꞌan, cuiꞌ ca nu nde lyee la 
ngusoꞌ tucua yu quiꞌya chonꞌ yu siꞌyana msuꞌhua yu ꞌin Xuhua canꞌ naꞌan 
chcuan.

Xa mducua tya Jesús
21 Yatoꞌo xa nducua tya nten canꞌ, loꞌo Jesús mducua tya ñi, loꞌ lja 

nchcuiꞌ lyiꞌo ñi ꞌin Ndiose nguila tucua niꞌ cuaan, 22  canꞌ ncua chcanꞌ 
nguiaan Espíritu nu Luhui ꞌin Ndiose seꞌen ndon ñi, loꞌ nguꞌya tucua 
Espíritu canꞌ que ñi tsañaꞌan ndyiꞌya tucua sca scunꞌ joꞌo, loꞌ ngune ycuiꞌ 
sca nu ycuiꞌ la niꞌ cuaan: Nuꞌhuin lca Sñenꞌ nu taꞌa lati ꞌñan, tsuꞌhue ꞌa 
ntsuꞌhui tiqueen loꞌo.

Chaꞌ ꞌin ta nten ꞌin Jesús
23  Jesús ntsuꞌhui ñi cla tyii yjan xa mdyisnan mꞌni ñi tñan ꞌin Ndiose. 

Nchcuiꞌ nten siꞌyana See lca sti ñi, loꞌ sti See canꞌ ncua naan Elí, 24 loꞌ sti 

Elí ncua naan Matat, sti Matat ncua naan Leví, sti Leví ncua naan Melqui, 
sti Melqui ncua naan Jana, sti Jana ncua naan See, 25 sti See ncua naan 
Matatía, sti Matatía ncua naan Amós, sti Amós ncua naan Nahum, sti 
Nahum ncua naan Esli, sti Esli ncua naan Nagai, 26  sti Nagai ncua naan 
Maat, sti Maat ncua naan Matatía, sti Matatía ncua naan Semei, sti Semei 
ncua naan See, sti See ncua naan Judá, 27 sti Judá ncua naan Joana, sti 
Joana ncua naan Resa, sti Resa ncua naan Zorobabel, sti Zorobabel ncua 
naan Salatiel, sti Salatiel ncua naan Neri, 28  sti Neri ncua naan Melqui, 
sti Melqui ncua naan Adi, sti Adi ncua naan Cosam, sti Cosam ncua 
naan Elmodam, sti Elmodam ncua naan Er, 29 sti Er ncua naan Josué, 
sti Josué ncua naan Eliezer, sti Eliezer ncua naan Jorim, sti Jorim ncua 
naan Matat, 30 sti Matat ncua naan Leví, sti Leví ncua naan Simeón, 
sti Simeón ncua naan Judá, sti Juda ncua naan See, sti See ncua naan 
Jonán, sti Jonán ncua naan Eliaquim, 31 sti Eliaquim ncua naan Melea, sti 
Melea ncua naan Mainán, sti Mainán ncua naan Matata, sti Matata ncua 
naan Natán, 32  sti Natán ncua naan Davi, sti Davi ncua naan Isaí, sti Isaí 
ncua naan Obed, sti Obed ncua naan Booz, sti Booz ncua naan Salmón, 
sti Salmón ncua naan Naasón, 33  sti Naasón ncua naan Aminadab, sti 
Aminadab ncua naan Aram, sti Aram ncua naan Esrom, sti Esrom ncua 
naan Fares, sti Fares ncua naan Judá, 34 sti Judá ncua naan Jacob, sti 
Jacob ncua naan Isaac, sti Isaac ncua naan Abraham, sti Abraham ncua 
naan Taré, sti Taré ncua naan Nacor, 35 sti Nacor ncua naan Serug, 
sti Serug ncua naan Ragau, sti Ragau ncua naan Peleg, sti Peleg ncua 
naan Heber, sti Heber ncua naan Sala, 36  sti Sala ncua naan Cainán, sti 
Cainán ncua naan Arfaxad, sti Arfaxad ncua naan Sem, sti Sem ncua 
naan Noé, sti Noé ncua naan Lamec, 37 sti Lamec ncua naan Matusalén, 
sti Matusalén ncua naan Enoc, sti Enoc ncua naan Jared, sti Jared ncua 
naan Mahalaleel, sti Mahalaleel ncua naan Cainán, 38  sti Cainán ncua 
naan Enós, sti Enós ncua naan Set, loꞌ sti Set ncua naan Adán nu lca sñeꞌ 
Ndiose.

Laxaꞌan ncua tiꞌ xityu ꞌin Jesús loo quiꞌya

4  1 Jesús mtsaꞌan yuꞌhui ñi loꞌo Espíritu ꞌin Ndiose xa mdoꞌo ñi chco 
tlyu Jordan canꞌ, loꞌ Espíritu mduꞌhui tiquee ñi siꞌyana tsaa ñi sca 

seꞌen ngutyi, 2  canꞌ yuꞌhui lyijyi ñi tsaniꞌ tucua yla tsaan, loꞌ ncua tiꞌ 
laxaꞌan xityu ꞌin ñi loo quiꞌya. Ñi sca na loꞌ a ycu ñi chcui lja xacanꞌ, xa 
mdaꞌa tsaan canꞌ mdyisnan nguteꞌ tiꞌ ñi. 3  Xacanꞌ juin laxaꞌan ꞌin ñi: Chaꞌ 
lca Sñeꞌ Ndiose, cuꞌni chaꞌ siꞌyana quee nduꞌhui re chca na jaslya. 4 Una 
mxcuen Jesús: Ndeñaꞌan nchcuiꞌ quityi ꞌin Ndiose: —Siꞌi tsaloo ti siꞌya 
chaꞌ nchcu ndyuꞌhui nten chendyu—, cuiꞌ ca nu siꞌya nchgaa chaꞌ nu 
nchcuiꞌ Ndiose. 5 Xacanꞌ ya loꞌo laxaꞌan ꞌin ñi sca loo quiꞌya cuaan, ticuiꞌ 
xaa canꞌ nguloꞌo ꞌin ñi ñaꞌaan sca chcui chendyu seꞌen ndlo neꞌ tñan, 6  loꞌ 

juin ꞌin ñi: Ñaꞌaan chaꞌ cuiyaꞌ re tyaan cunta ꞌin loꞌ cuiꞌ cuañaꞌan loꞌo 
chaꞌ cuilyiyaꞌ taan ꞌin, siꞌyana tuyaanꞌ nguinu nchgaa chaꞌ re, loꞌ taan 
ꞌin na ꞌin nu nchca tinꞌ, 7 chaꞌ nuꞌhuin tyiꞌya xtyinꞌ tloon loꞌ cuꞌni tnu 
ꞌñan, nchgaa chaꞌ re quinu na ꞌin. 8  Mxcuen Jesús: Tyiꞌo tsoꞌ siinꞌ laxaꞌan, 
siꞌyana ndeñaꞌan nchcuiꞌ quityi ꞌin Ndiose: —ꞌIn Ndiose Xꞌnan ntsuꞌhui 
chaꞌ cuꞌni tnu, loꞌ scati ꞌin ñi ca jaꞌan—. 9 Xacanꞌ ya loꞌo laxaꞌan ꞌin ñi 
quichen Jerusalén, loꞌ ycuen loꞌo ꞌin ñi la que laa sca seꞌen cuaan lati, loꞌ 
juin ꞌin ñi: Chaꞌ lca Sñeꞌ Ndiose, tyiꞌo cuaan re loꞌ quiꞌya ton la ꞌya cua, 
10 siꞌyana ndeñaꞌan nchcuiꞌ quityi ꞌin Ndiose: —Culo ñi tñan ꞌin angujle 
ꞌin ñi siꞌyana chuꞌhui cunta ꞌin, 11 loꞌ suꞌhua yaaꞌ canꞌ ꞌin seꞌen nguiaa, 
siꞌyana a tsa ton quiyaꞌ loo quee—. 12  Xacanꞌ mxcuen Jesús: Ndeñaꞌan 
nchcuiꞌ quityi ꞌin Ndiose: —A tyijyin lyoo ꞌin Ndiose Xꞌnan—. 13  Siꞌyana a 
ncua ꞌin laxaꞌan xityu ꞌin ñi loo quiꞌya, mdoꞌo tsoꞌ siiꞌ ñi sca coꞌ xaa.

Xa mdyisnan mꞌni Jesús tñan ꞌin Ndiose
14 Jesús mxitucui ñi seꞌen lyiꞌya loo Galilea, mtsaꞌan yuꞌhui ñi loꞌo chaꞌ 

cuiyaꞌ ꞌin Espíritu, loꞌ mdyisnan mscua cueen chaꞌ ꞌin ñi sca chcui seꞌen 
canꞌ. 15 Nguloꞌo ñi ꞌin nten naꞌan seꞌen ndiyoꞌ tiꞌin neꞌ, loꞌ nchgaa tucui 
tsuꞌhue ntsuꞌhui tiquee loꞌo ñi.

Jesús mxitucui ñi quichen Nazaret
16  Jesús nguila ñi quichen Nazaret, quichen seꞌen ylo ñi, loꞌ tsaan nu 

nxitñanꞌ neꞌ judio yten ñi seꞌen ndiyoꞌ tiꞌin neꞌ, tsañaꞌan chaꞌ nu cuaꞌ 
ntsuꞌhui ꞌin ñi, loꞌ mdyiton ñi siꞌyana chcuiꞌ ñi quityi ꞌin Ndiose, 17 mdaa 
neꞌ quityi ꞌin ñi seꞌen mxiycuiꞌ Ndiose ꞌin Isaía, msla ñi ꞌin na loꞌ nguija 
lyoo sca seꞌen nchcuiꞌ: 18  —Mtsaꞌan yuꞌhuin loꞌo Espíritu ꞌin Ñi Xꞌnan na, 
canꞌ chaꞌ ngulohui ñi ꞌñan siꞌyana chcuinꞌ chaꞌ tsuꞌhue ꞌin ñi loꞌo nu tiꞌi 
ñaꞌan chendyu ꞌin, nguaꞌan tñan ñi ꞌñan siꞌyana cuꞌni chcan cusya ꞌin nu 
luꞌun tiꞌ. Chcuinꞌ loꞌo nu ntsuꞌhui nchcun siꞌyana tca tyiꞌo laa, slan quiloo 
nu cuityinꞌ, loꞌ culo laan ꞌin nu nsñi suꞌhua yaaꞌ cuiꞌin xaꞌan ꞌin. 19 A cunta 
chcuinꞌ loꞌo nten siꞌyana cuaꞌ ya tucua yjan nu cuꞌni Ñi Xꞌnan na sca chaꞌ 
tsuꞌhue loꞌo neꞌ—. 20 Xacanꞌ mxcunꞌ ñi quityi canꞌ, mdyaa ñi ꞌin na ꞌin yu 
nu ntsuꞌhui cunta ꞌin na, yten tucua ñi loꞌ nchgaa nu ndiyoꞌ tiꞌin canꞌ nanꞌ 
ꞌya ꞌin ñi, 21 loꞌ juin ñi: Cuaꞌ ñii ya tucua tsaan ñaꞌan nchcuiꞌ quityi re loꞌo 
um. 22  Nchgaa neꞌ tsuꞌhue ndaa neꞌ suun chaꞌ ꞌin ñi, nduhue tiꞌ neꞌ siꞌyana 
tsuꞌhue ꞌa nguiaa chaꞌ nu nchcuiꞌ ñi, loꞌ scasca neꞌ nchcuiꞌ neꞌ: ¿Ta siꞌi sñeꞌ 
yu See lca yu re? 23  Xacanꞌ juin ñi: A sꞌni ntsuꞌhui nu ñan tiꞌ chaꞌ re loꞌon: 
ꞌUn neꞌ nu nꞌni rmiyu, cuꞌni chca ꞌin ticuiiꞌ, tsala ñaꞌan quiꞌan chaꞌ nu cuaꞌ 
ngune ꞌin hua mꞌni quichen Capernaum, una cuaꞌ ñii cuꞌni ꞌin na quichen 
tyi re. 24 Tiꞌ juin la ñi: Nu chaꞌ ñi cunen loꞌo um, sca nu nxiycuiꞌ Ndiose 
ꞌin, a ndyijyi nu nducuan xuꞌhue ꞌin quichen tyi. 25 Chaꞌ ñi siꞌyana quiꞌan 
ꞌa neꞌ cunaꞌan Israel nguinu loꞌo chaꞌ ycuiꞌ ti lja mdaꞌan ycuiꞌ Elía, xa nu a 

nguꞌya ꞌa quioo tsaniꞌ snan yjan tluꞌhue, loꞌ lyee nguꞌya bjuꞌñan sca chcui 
seꞌen canꞌ, 26  una a nguaꞌan tñan Ndiose ꞌin yu Elía tsaa yu seꞌen ndiꞌin 
scasca neꞌ cunaꞌan canꞌ, cuiꞌ ca nu yaa yu quichen Sarepta seꞌen lyiꞌya 
loo Sidón, seꞌen ndiꞌin sca neꞌ cunaꞌan nu nguinu loꞌo chaꞌ ycuiꞌ ti. 27 Cuiꞌ 
cuañaꞌan xa mdaꞌan yu Eliseo, yu nu mxiycuiꞌ Ndiose ꞌin, quiꞌan ꞌa nu tiꞌi 
loꞌo quitsoꞌ la ndiꞌin quichen Israel, una ñi sca canꞌ loꞌ a mchca, cuiꞌ ca nu 
scati yu Naamán mchca yu, yu nu mdoꞌo seꞌen lyiꞌya loo Siria. 28  Nchgaa 
nu nguioꞌ tiꞌin canꞌ ycuen tiqueꞌ loꞌo ñi xa ngune ꞌin neꞌ chaꞌ canꞌ, 29 cuiꞌ 
xaa mdyiton neꞌ loꞌ ngulo neꞌ ꞌin ñi nde tuꞌhua quichen, ya loꞌo neꞌ ꞌin ñi 
loo quiꞌya seꞌen chen ñaꞌan, canꞌ ncua tiꞌ neꞌ xityu neꞌ ꞌin ñi. 30 Una Jesús 
mdijin ñi tluꞌhue la lja neꞌ, mdoꞌo ñi nguiaa ñi.

Jesús ngulo ñi cuiꞌin xaꞌan ꞌin sca yu Capernaum
31 Xacanꞌ mdoꞌo Jesús nguiaa ñi quichen Capernaum seꞌen lyiꞌya loo 

Galilea, loꞌ ndloꞌo ñi ꞌin nten tsaan nu nxitñanꞌ neꞌ. 32  Nduhue ꞌa tiꞌ neꞌ 
tsañaꞌan chaꞌ nu ndloꞌo ñi siꞌyana nchcuiꞌ ñi tsañaꞌan nchcuiꞌ sca nu 
ndaꞌan loꞌo chaꞌ cuiyaꞌ. 33  Seꞌen nguioꞌ tiꞌin neꞌ nguilyu sca yu nu ntsuꞌhui 
cuiꞌin xaꞌan ꞌin, 34 loꞌ nchcuiꞌ cueen yu: ¡A cuꞌni lyiꞌo ꞌin hua! ¿Ñi chaꞌ 
nducui ndijin loo hua, Jesús Nazaret? ¿Ta cuaꞌ ljyaan siꞌyana cujlyo ꞌin 
hua? Nanꞌ ndyuꞌhuin lyoon tucui lca, nuꞌhuin lca ycuiꞌ ca nu mdoꞌo hui ꞌin 
Ndiose. 35 Una Jesús ngusun loꞌo ñi ꞌin cuiꞌin xaꞌan canꞌ, loꞌ juin ñi: Seen 
tyiꞌin, tyiꞌo seꞌen ntsuꞌhui cua. Cuiꞌ xaa mxitlyu cuiꞌin xaꞌan canꞌ ꞌin yu lja 
nten canꞌ, cuiꞌ ñaꞌan lcaa mdyiꞌo cuiꞌin xaꞌan canꞌ ꞌin yu loꞌ a sca tiꞌi ncua 
ꞌin yu. 36  Yuhue ꞌa tiꞌ nchgaa nu ndiꞌin canꞌ, loꞌ nchcuiꞌ neꞌ: ¿Ñi chaꞌ nchca 
tiꞌ chcuiꞌ chaꞌ re siꞌyana loꞌo chaꞌ cuiyaꞌ ndlo yu tñan ꞌin cuiꞌin xaꞌan, loꞌ 
nchca jaꞌan ꞌin yu? 37 Cuiꞌ xaa ti canꞌ mscua cueen chaꞌ ꞌin Jesús sca chcui 
seꞌen canꞌ.

Xa mꞌni chca Jesús ꞌin jyiꞌan laa yu Tyo
38  Xacanꞌ mdyiꞌo Jesús seꞌen ndiyoꞌ tiꞌin neꞌ, mdiyaa ñi la naꞌan ꞌin yu 

Tyo seꞌen nscua jyiꞌan laa yu tiꞌi siꞌyana lyee nduꞌhui tiqueꞌ ꞌin, loꞌ mjñan 
jun chaꞌ tsuꞌhue ꞌin ñi siꞌya neꞌ. 39 Mxiton Jesús seꞌen nscua neꞌ loꞌ ngusun 
loꞌo ñi ꞌin tiqueꞌ canꞌ, mdyiꞌo na ꞌin neꞌ, cuiꞌ xaa mdyi tucui neꞌ loꞌ mꞌni 
cunta neꞌ ꞌin jun.

Xa mꞌni chca Jesús quiꞌan nu tiꞌi
40 Xa msiin tsaan canꞌ mdyisnan mdiya loꞌo neꞌ ꞌin nu tiꞌi loꞌo cuati loo 

quicha seꞌen ndon Jesús, cunda scaa neꞌ mdiꞌin tyaa ñi yaaꞌ ñi ꞌin neꞌ loꞌ 
mchca neꞌ. 41 A cunta quiꞌan nu mdoꞌo cuiꞌin xaꞌan ꞌin, loꞌ nxiꞌya cueen 
loꞌ nchcuiꞌ: Nuꞌhuin lca ycuiꞌ ca Sñeꞌ Ndiose. Una ngusun loꞌo ñi ꞌin cuiꞌin 
canꞌ loꞌ a mdaa ꞌa ñi chaꞌ cuiyaꞌ tiꞌ chcuiꞌ, siꞌyana cuaꞌ jlyo tiꞌ cuiꞌin xaꞌan 
canꞌ siꞌyana lca ñi ycuiꞌ ca Cristo.

Jesús ycuiꞌ ñi chaꞌ ꞌin Ndiose seꞌen lyiꞌya loo Galilea
42  Xa cuaꞌ nguꞌya xaa mdoꞌo Jesús nguiaa ñi nde tuꞌhua quichen seꞌen 

scati ñi, una mdyisnan ngunan nten canꞌ ꞌin ñi, xa mdiyaa neꞌ seꞌen ndon 
ñi ncua tiꞌ neꞌ siꞌyana a tyiꞌo tsoꞌ ñi quichen canꞌ, 43  una juin ñi ꞌin neꞌ: ꞌNi 
chaꞌ tsa ycuinꞌ chaꞌ tsuꞌhue ꞌin Ndiose scasca la quichen tsañaꞌan ntsuꞌhui 
chaꞌ culo ñi tñan ꞌin neꞌ, siꞌyana canꞌ tñan ljyaan. 44 Scasca seꞌen ndiyoꞌ 
tiꞌin neꞌ judio seꞌen lyiꞌya loo Galilea, mdaꞌan ycuiꞌ ñi chaꞌ ꞌin Ndiose.

Mꞌni Jesús chaꞌ nguinu quiꞌan ꞌa cula

5  1 Yatoꞌo xa ndon Jesús tuꞌhua tiyoꞌ Genesaret, loꞌ nten quiꞌan canꞌ 
nsta suꞌhua taꞌa neꞌ tloo ñi loo nu lyee lca tiquee neꞌ quine ꞌin neꞌ 

chaꞌ ꞌin Ndiose. 2  Naꞌan ñi nducui tucua yca naꞌan cuiꞌ ti tuꞌhua tyiꞌa 
seꞌen ndlyu yu cuta cula ñjyiꞌan yu quitan ꞌin yu. 3  Xacanꞌ yten ñi niꞌ 
sca yca naꞌan cuiꞌ nu ꞌin yu Simón, mjñan ñi chaꞌ tsuꞌhue ꞌin yu siꞌyana 
tcanꞌ naꞌan chinꞌ yu ꞌin na nde loo tyiꞌa canꞌ, yten tucua ñi loꞌ mdyisnan 
nguloꞌo ñi ꞌin nten. 4 Xa mdyi ycuiꞌ ñi loꞌo neꞌ, juin ñi ꞌin yu Simón canꞌ: 
Ya loꞌo um yca naꞌan re ꞌin um la seꞌen tlya la cua, loꞌ cuun um quitan 
cua ꞌin um loꞌ xñi um cula. 5 Mxcuen yu Simón canꞌ ꞌin ñi: ꞌUn ñi nu lca 
Bstro, chcui tla mꞌni hua cuta loꞌ ñi sca cula a jui ꞌin hua, una cuun hua 
quitan re siꞌyana ꞌun ndlo um tñan ꞌin hua. 6  Xa nguun yu ꞌin na quiꞌan 
ꞌa cula nguinu ꞌin yu, nu hasta loꞌo mdaꞌ quitan canꞌ. 7 Xacanꞌ mꞌni yaaꞌ 
ti yu ꞌin nu ntsuꞌhui niꞌ xca yca naꞌan canꞌ siꞌyana can ta yaaꞌ ꞌin yu. Cuiꞌ 
xaa mdiyaa yu loꞌ mꞌni chaꞌan yu chcuaa yca naꞌan canꞌ, nu tichinꞌ ti na 
a ngutyinꞌ yuꞌhui na. 8  Yu Simón Tyo canꞌ xa naꞌan yu chaꞌ re mdyiꞌya 
xtyinꞌ yu tloo ñi loꞌ juin yu: Ñi Xꞌnan, tyiꞌo tsoꞌ um siinꞌ siꞌyana nanꞌ 
lcan nten quiꞌya chendyu. 9 Siꞌyana quiꞌan cula msñi yu, lyee msuꞌhua 
yu chaꞌ nduhue tiꞌ tiquee yu loꞌo nchgaa taꞌa ndaꞌan yu, 10 cuiꞌ cuañaꞌan 
loꞌo chcuaa sñeꞌ Zebedeo, yu Jacobo loꞌo yu Xuhua, msuꞌhua yu chaꞌ 
tiquee yu, cuiꞌ yu nu taꞌa nguiꞌni yu Simón canꞌ tñan. Una Jesús juin ñi 
loꞌo Simón canꞌ: A cutsen siꞌyana tiꞌ cuaꞌ ñii tyisnan cuꞌni cuta, tyicana 
ꞌin nten. 11 Xacanꞌ nchgaa yu ngulyo sti yu yca naꞌan canꞌ la tuꞌhua ysin, 
mxnu yu nchgaa na ꞌin yu loꞌ mducui nchaꞌan yu ꞌin ñi.

Mꞌni chca Jesús ꞌin sca yu tiꞌi loꞌo quitsoꞌ la
12  Yatoꞌo lja nguilyu Jesús sca quichen, mdiyaa ton sca yu quiꞌyu nu 

ngujlyo nguxen quitsoꞌ la ꞌin, loꞌ xa naꞌan yu ꞌin Jesús cuiꞌ xaa mdyiꞌya 
xtyinꞌ yu tloo ñi loꞌ mdyiꞌya sti yu tloo yu la lyuu, mjñan yu chaꞌ tsuꞌhue 
ꞌin ñi loꞌ juin yu: Ñi Xꞌnan hua, chaꞌ nchca tiꞌ um tca cuꞌni chca um ꞌñan. 
13  Xacanꞌ mxñii ñi yaaꞌ ñi loꞌ mꞌni caꞌan ñi ꞌin yu, loꞌ juin ñi: Nchca tinꞌ 
cuꞌnin chcan ꞌin, quinu luhui. Ticuiꞌ xaa canꞌ ngulyijyi quitsoꞌ la canꞌ ꞌin 
yu loꞌ mchca yu. 14 Ngulo ñi tñan siꞌyana a chcuiꞌ yu loꞌo ñi sca tucui chaꞌ 

LUCAS 4 ,  5  

El Nuevo Testamento en Chatino de Nopala de Mexico; versión para la web, © 2014, David Neil Nellis



113

nu yatoꞌo, tsaloo juin ti ñi ꞌin yu: Yaa, loꞌ culoꞌo ꞌin tloo nu ntsuꞌhui cunta 
ꞌin laa, taa sca lcuan tsañaꞌan nu ngulo Moisé tñan, cuañaꞌan ca cuiyaꞌ 
tiꞌ nten siꞌyana cuaꞌ mchca. 15 Una nde lyee la mscua cueen chaꞌ ꞌin ñi, 
quiꞌan nten nguioꞌ tiꞌin tloo ñi seꞌen nu ton nscan neꞌ chaꞌ nu nchcuiꞌ ñi, 
a cunta siꞌyana cuꞌni chca ñi ꞌin neꞌ loꞌo quicha nu ntsuꞌhui ꞌin neꞌ. 16  Una 
Jesús laꞌ ñaꞌan ndyiꞌo ñi nchcuiꞌ lyiꞌo ñi ꞌin Ndiose seꞌen scati ñi.

Mꞌni chca Jesús ꞌin sca yu tiꞌi nu cuti tiꞌ ñaꞌaan
17 Yatoꞌo sca tsaan ndloꞌo Jesús ꞌin nten, lja canꞌ nducua tucua snan neꞌ 

fariseo loꞌo yu nu mꞌni chaꞌan chaꞌ ꞌin lee, nu mdoꞌo scasca quichen seꞌen 
lyiꞌya loo Galilea loꞌo Judea, a cunta loꞌo nu mdoꞌo quichen Jerusalén, loꞌ 
Jesús ndaꞌan loꞌo ñi chaꞌ cuiyaꞌ ꞌin Ñi Xꞌnan na nu cuꞌni chca ñi ꞌin nten. 
18  Xacanꞌ tucua snan yu quiꞌyu mdiya loꞌo yu sca quiꞌñan seꞌen nscua sca 
yu tiꞌi nu cuti tiꞌ ñaꞌaan, ncua tiꞌ yu siꞌyana sten loꞌo yu ꞌin la seꞌen ndon 
Jesús. 19 Una a ncua sten yu siꞌya nten quiꞌan canꞌ, canꞌ chaꞌ ycuen yu 
nde que naꞌan loꞌ msla yu sca seꞌen, canꞌ mdyiꞌya yu quiꞌñan seꞌen nscua 
nu tiꞌi canꞌ tluꞌhue la seꞌen ndon Jesús. 20 Xa naꞌan ñi siꞌyana lyee ndiya 
quiꞌan tiꞌ yu nu mdyiꞌya quiꞌñan canꞌ, xacanꞌ juin ñi ꞌin nu tiꞌi canꞌ: Ñaꞌan 
jan ñi, cuaꞌ nguten quiꞌya nducui. 21 Neꞌ escriba loꞌo neꞌ fariseo cuiꞌ xaa 
mdaꞌan chaꞌ tiquee neꞌ loꞌ nguñan tiꞌ neꞌ: ¿Ta tnu ꞌa tiquee yu re ñaꞌan 
nchcuiꞌ caꞌan yu ꞌin Ndiose? ¿Ta siꞌi scati Ndiose nchca ꞌin ñi nxicuten ñi 
quiꞌya? 22  Jesús nguꞌya ñi chaꞌ tiyaa ñaꞌan chaꞌ nu ñan tiꞌ neꞌ, loꞌ juin ñi: 
¿Ñi chaꞌ ñan tiꞌ um cuañaꞌan loꞌo chaꞌ nu ycuinꞌ re? 23  ¿Ti ñaꞌan ta chaꞌ 
nu a tucui la chcuinꞌ loꞌo yu tiꞌi re: Ta cunen loꞌo yu cuaꞌ nguten quiꞌya 
nducui, uta chcuinꞌ loꞌo yu, tyiton loꞌ quiaa? 24 Ñaꞌan jan ñi, ca jlyo tiꞌ 
um siꞌyana loꞌon nanꞌ, Yu Quiꞌyu nu Mdoꞌo nde niꞌ Cuaan, ntsuꞌhui chaꞌ 
cuiyaꞌ ꞌñan xicuten quiꞌya nducui nten chendyu, (xacanꞌ juin ñi ꞌin yu 
tiꞌi canꞌ:) Nanꞌ chcuinꞌ loꞌo, tyiton, xñi sꞌñan loꞌ quiaa la naꞌan ꞌin. 25 Cuiꞌ 
xaa mdyiton yu tloo naꞌan nchgaa nten canꞌ, msñi yu sꞌñan yu, mdoꞌo yu 
nguiaa yu nde ñaꞌan ꞌin yu, loꞌ nguiꞌni tnu yu ꞌin Ndiose. 26  Nchgaa neꞌ 
canꞌ ndyijyin yaꞌ yuhue tiꞌ neꞌ, loꞌ mꞌni tnu neꞌ ꞌin Ndiose, msuꞌhua neꞌ 
chaꞌ tiquee neꞌ loꞌ nchcuiꞌ neꞌ: La ñii naꞌan na sca chaꞌ nu tnu ca.

Xa msiꞌya Jesús ꞌin yu Leví
27 Xa cuaꞌ mdijin chaꞌ canꞌ mdoꞌo Jesús nguiaa ñi, seꞌen mdijin ñi naꞌan 

ñi sca yu ndlo tñi nu naan Leví, nducua yu seꞌen nsuꞌhua lyiyaꞌ nten 
tñi, xacanꞌ juin ñi ꞌin yu: Chcui nchaꞌan ꞌñan. 28  Cuiꞌ xaa mdyiton yu loꞌ 
mxnu yu nchgaa tñan canꞌ, loꞌ mducui nchaꞌan yu ꞌin ñi. 29 Mꞌni yu Leví 
chaꞌ ncua sca taꞌa la naꞌan ꞌin yu siꞌya Jesús, a cunta tyun taꞌa ndlo yu 
tñi nducua ycu yu canꞌ tsatlyu loꞌo taꞌa tsuꞌhue yu. 30 Neꞌ escriba loꞌo neꞌ 
fariseo mdyisnan nchcuiꞌ tyijyin neꞌ loꞌo yu taꞌa ndaꞌan ñi, loꞌ nchcuiꞌ neꞌ: 
¿Ñi chaꞌ nducua ycu um loꞌ ndyiꞌyo um tsatlyu loꞌo yu ndlo tñi, loꞌo yu 

nducunꞌ? 31 Xacanꞌ mxcuen Jesús ꞌin neꞌ: Nten nu a la ꞌin tiꞌi, a ꞌni chaꞌ ꞌin 
loꞌo rmiyu, una nu tiꞌi, canꞌ nu ꞌni chaꞌ ꞌin loꞌo na. 32  Nanꞌ a ljyaan siꞌya 
nten nu a nducui quiꞌya, cuiꞌ ca nu ljyaan siꞌya nu nducui quiꞌya siꞌyana 
xiloꞌo chonꞌ neꞌ quiꞌya nguiꞌni neꞌ.

Chaꞌ ꞌin neꞌ nu nꞌni ayuna
33  Xacanꞌ juin neꞌ ꞌin ñi: ¿Ñi chaꞌ ta yu taꞌa ndaꞌan yu Xuhua laꞌ nchgaa 

ti xaa nꞌni yu ayuna loꞌ nchcuiꞌ lyiꞌo yu ꞌin Ndiose, cuiꞌ cuañaꞌan ta ꞌin 
neꞌ fariseo, una ñi chaꞌ ta yu taꞌa ndaꞌan nuꞌhuin nchcu yu loꞌ ndyiꞌyo yu? 
34 Mxcuen ñi ꞌin neꞌ: ¿Ta tca xicuꞌni um ꞌin nu ndaꞌan seꞌen ndyija cuilyiꞌo 
neꞌ, loꞌ cuꞌni canꞌ ayuna lja nu tiꞌ nducua yu nu ndyija cuilyiꞌo canꞌ? 
35 Tyicana tiyaa xaa, a la ꞌa quine cueen yu nu ndyija cuilyiꞌo re, la xacanꞌ 
cuꞌni canꞌ ayuna. 36  Xacanꞌ mdiꞌin tyaa ñi sca chaꞌ loꞌ juin ñi: A tucui nu 
nsiꞌyu tsa yuꞌhue teꞌ tiji loꞌ nxcuan suꞌhua ꞌin na loꞌo teꞌ cula, siꞌyana chaꞌ 
cuꞌni neꞌ cuañaꞌan, cuaꞌ ngujlyo neꞌ teꞌ tiji canꞌ, a cunta a nchcua taꞌa 
teꞌ tiji canꞌ loꞌo teꞌ cula. 37 Cuiꞌ cuañaꞌan a tucui nu nsuꞌhua vino nu tca 
mdoꞌo niꞌ sca cuijyin quijyin nu cuaꞌ cula, siꞌyana chaꞌ cuꞌni neꞌ cuañaꞌan, 
vino canꞌ chcuen na loꞌ cuꞌni na chaꞌ cutsu quijyin canꞌ, tsatoꞌo quilo vino 
loꞌ jlyo quijyin canꞌ. 38  Canꞌ chaꞌ ntsuꞌhui chaꞌ chuꞌhui vino nu tca mdoꞌo 
ti niꞌ sca cuijyin quijyin nu tiji, loꞌ ñi vino loꞌ ñi quijyin canꞌ a jlyo na. 39 A 
cunta nu ndyiꞌyo vino nu cuaꞌ sꞌni mdoꞌo, a ndyiꞌo tiquee canꞌ coꞌo vino 
nu tca mdoꞌo ti siꞌyana ndeñaꞌan nchcuiꞌ canꞌ: Tsuꞌhue la vino nu cuaꞌ sꞌni 
mdoꞌo.

Mston yu juun trigo tsaan nu nxitñanꞌ neꞌ

6  1 Yatoꞌo sca tsaan nu nxitñanꞌ neꞌ judio, mdijin xiꞌyu Jesús loꞌo yu 
taꞌa ndaꞌan ñi sca loo jyaan seꞌen nducua trigo, mdyisnan mston yu 

ꞌin na, mycui yaaꞌ yu ꞌin na siꞌyana tyiꞌo scuaꞌ na loꞌ cu yu mti na. 2  Tucua 
snan neꞌ fariseo juin neꞌ loꞌo jun: ¿Ñi chaꞌ ta nguiꞌni um sca chaꞌ nu a 
ngaꞌan chaꞌ cuꞌni na tsaan nu nxitñanꞌ na? 3  Mxcuen Jesús ꞌin neꞌ: ¿Ta na a 
nchca chcuiꞌ um quityi tsañaꞌan nguinu scua sca chaꞌ ꞌin yu Davi xa lyee 
nguteꞌ tiꞌ yu loꞌo taꞌa mdaꞌan yu? 4 Yten yu seꞌen nꞌni tnu neꞌ ꞌin Ndiose loꞌ 
msñi yu jaslya nu cuaꞌ ncuan ꞌin Ndiose, cuiꞌ jaslya nu nchcu tsalca yu nu 
ndlo tñan seꞌen canꞌ, una Davi ycu ꞌin na, a cunta mdaa yu ꞌin na ꞌin taꞌa 
ndaꞌan yu. 5 Loꞌ juin ñi ꞌin neꞌ: Yu Quiꞌyu nu Mdoꞌo nde niꞌ Cuaan, loꞌo 
tsaan nu nxitñanꞌ na lca Ñi Xꞌnan na.

Mchca sca yu quiꞌyu nu ngutyi sca tsoꞌ yaaꞌ
6  Yatoꞌo xca tsaan, ticuiꞌ tsaan nu nxitñanꞌ neꞌ judio, yten Jesús seꞌen 

nꞌni tnu neꞌ ꞌin Ndiose, mdyisnan nguloꞌo ñi ꞌin nten, lja canꞌ ntsuꞌhui 
sca yu quiꞌyu nu ngutyi yaaꞌ tsoꞌ cueen ꞌin. 7 Neꞌ escriba loꞌo neꞌ fariseo 
nsñi neꞌ cunta ꞌin Jesús chaꞌ ta cuꞌni chca ñi ꞌin yu tiꞌi canꞌ tsaan nu 

nxitñanꞌ neꞌ, ñaꞌan ca siꞌyana suꞌhua neꞌ quiꞌya ꞌin ñi. 8  Una Jesús nguꞌya 
ñi cunta chaꞌ nu ntsuꞌhui tiquee neꞌ, loꞌ juin ñi ꞌin yu nu ngutyi yaaꞌ canꞌ: 
Tyiton loꞌ caan la tluꞌhue re. Cuiꞌ xaa mdyiton yu loꞌ mdiyaa yu la seꞌen 
ndon ñi. 9 Xacanꞌ juin Jesús ꞌin nten canꞌ: Cuaꞌ ñii cuñichanꞌ ꞌin um sca 
chaꞌ: ¿Ñi tñan tca cuꞌni na tsaan nu nxitñanꞌ na, chaꞌ nu tsuꞌhue uta chaꞌ 
nu a tsuꞌhue? ¿Culo laa na ꞌin nten uta na taa na yaꞌ caja neꞌ? 10 Xacanꞌ 
mxinaꞌan ñi tyiꞌiin seꞌen ndiꞌin nten canꞌ, loꞌ juin ñi ꞌin yu tiꞌi canꞌ: Xñii 
yaaꞌ. Cuiꞌ xaa mxñii yu ꞌin na loꞌ mchca tsuꞌhue na ꞌin yu. 11 Una neꞌ 
fariseo loꞌo neꞌ escriba lyee ꞌa msinꞌ tiꞌ neꞌ, loꞌ nchcuiꞌ neꞌ chaꞌ ñaꞌan ca 
tyisnan suꞌhua neꞌ quiꞌya ꞌin Jesús.

Ngulohui Jesús ꞌin tsa tichcua yu taꞌa tyiꞌan ca ñi
12  Yatoꞌo sca tsaan ycuen Jesús sca loo quiꞌya siꞌyana chcuiꞌ lyiꞌo ñi ꞌin 

Ndiose, canꞌ ycuiꞌ lyiꞌo ñi ꞌin Ndiose chcui tla. 13  Xa nguꞌya xaa msiꞌya 
Jesús ꞌin nchgaa nu nducui nchaꞌan ꞌin ñi, ngulohui ñi ꞌin tsa tichcua yu 
taꞌa tyiꞌan ca ñi, loꞌ nguloꞌo naan ñi ꞌin yu apóstol siꞌyana tyiꞌan yu loꞌo 
chaꞌ cuiyaꞌ ꞌin ñi. 14 Ngulohui ñi ꞌin Simón, nu mdiꞌin tyaa ñi nii ca naan 
Tyo, loꞌo yu Ndre taꞌa ngula yu, loꞌo Jacobo, yu Xuhua, yu Lpe loꞌo yu 
Bartolomé, 15 yu Mateo, loꞌo Toma, loꞌo yu Jacobo sñeꞌ Alfeo, yu Simón 
nu nchcuiꞌ neꞌ loꞌo lca Zelote, 16  yu Juda taꞌa ngula Jacobo, loꞌo Juda 
Iscariote yu nu mdyaa ꞌin Jesús nde loo la.

Mꞌni chca Jesús ꞌin nten quiꞌan
17 Xacanꞌ mdoꞌo Jesús loo quiꞌya canꞌ nguila ñi sca seꞌen ntinꞌ loꞌo 

nchgaa taꞌa ndaꞌan ñi, a cunta canꞌ nguioꞌ tiꞌin quiꞌan nten nu mdoꞌo seꞌen 
lyiꞌya loo Judea, loꞌo quichen Jerusalén, loꞌo luhuaꞌ nde ꞌya la seꞌen ndiꞌin 
quichen Tiro loꞌo Sidón, seꞌen nu quine ꞌin neꞌ chaꞌ nu nchcuiꞌ ñi, loꞌ cuꞌni 
chca ñi ꞌin neꞌ loꞌo scasca quicha ntsuꞌhui ꞌin neꞌ. 18  Cuiꞌ cuañaꞌan mchca 
nchgaa nu ndijin nu tiꞌi siꞌya cuiꞌin xaꞌan nu ntsuꞌhui ꞌin. 19 Nchgaa nten 
canꞌ nan neꞌ ñaꞌan nu culaꞌ neꞌ ꞌin ñi, siꞌyana loꞌo chaꞌ cuiyaꞌ ndaꞌan loꞌo 
ñi nguiꞌni chca ñi ꞌin nchgaa nu tiꞌi.

Chaꞌ nu nguloꞌo Jesús ꞌin nten quiꞌan canꞌ
20 Xacanꞌ mxinaꞌan ñi seꞌen ndiꞌin taꞌa ndaꞌan ñi loꞌ juin ñi: Tsuꞌhue ca 

xuꞌhue ꞌun nu tiꞌi ñaꞌan chendyu ꞌin, siꞌyana cuaꞌ jui chaꞌ tsuꞌhue ꞌin um 
seꞌen ndlo Ndiose tñan. 21 Tsuꞌhue ca xuꞌhue ꞌun nu nguiteꞌ tiꞌ, siꞌyana 
chaꞌan yuꞌhui cusya ꞌin um tiyaa xaa. Tsuꞌhue ca xuꞌhue ꞌun nu nguinan, 
siꞌyana nde loo la re ca tsuꞌhue chuꞌhui tiquee um. 22  Tsuꞌhue ca xuꞌhue 
um xa caja nu xcuan tloo ꞌin um, uta caja nu culo tsoꞌ ꞌin um, ta taja neꞌ 
ꞌin um, loꞌ chcuiꞌ neꞌ cuaꞌ ñaꞌan ti chaꞌ ꞌin um, siꞌyana nguiaa um tsoꞌ ꞌin 
Yu Quiꞌyu nu Mdoꞌo nde niꞌ Cuaan. 23  Ca tsuꞌhue chuꞌhui tiquee um loꞌ 
chaꞌan yuꞌhui um loꞌo chaꞌ nducui tiꞌ, siꞌyana tlyu chaꞌ tsuꞌhue nu cuaꞌ 

jui ꞌin um la niꞌ cuaan, siꞌyana cuiꞌ cuañaꞌan mꞌni nten cula ꞌin canꞌ loꞌo 
nchgaa nu mxiycuiꞌ Ndiose ꞌin cuaꞌ sꞌni. 24 Una ꞌtnan ca nchgaa ꞌun yu 
cuilyiyaꞌ, siꞌyana a sca na ndiya lyijyi ꞌin um. 25 ꞌTnan ca ꞌun nu a ntsuꞌhui 
chaꞌ ndaꞌan nguteꞌ tiꞌ, siꞌyana tiyaa xaa quiteꞌ tiꞌ um. ꞌTnan ca ꞌun nu 
ndaꞌan nstyi cuaꞌ ñii, siꞌyana tiyaa xaa tyiꞌan ynan um. 26  Una ꞌtnan ca 
um xa nchgaa tucui ndaa loo um, siꞌyana cuañaꞌan mꞌni nten cula ꞌin canꞌ 
loꞌo yu nu mdaꞌan ycuiꞌ chaꞌ cuiñi, loꞌ nchcuiꞌ siꞌyana Ndiose mxiycuiꞌ ꞌin.

Chuꞌhui chaꞌ tsuꞌhue ꞌin na loꞌo nu tiꞌi tiꞌ ꞌin na
27 Una chcuinꞌ sca chaꞌ loꞌo um, ꞌun nu ndon nscan chaꞌ re: Chuꞌhui chaꞌ 

tsuꞌhue ꞌin um loꞌo nu tiꞌi tiꞌ ꞌin um, loꞌ cuꞌni um tsuꞌhue loꞌo nu nxcuan 
tloo ꞌin um, 28  cuiꞌ cuañaꞌan loꞌo nu ndaja ꞌin um cuꞌni um tsuꞌhue loꞌo 
canꞌ, loꞌ jñan um ꞌin Ndiose siꞌya chaꞌ ꞌin nu naꞌan tiꞌi ꞌin um. 29 Chaꞌ 
ntsuꞌhui nu jyiꞌin sca tsoꞌ scaꞌ um, taa um yaꞌ jyiꞌin canꞌ xca tsoꞌ na, loꞌ 
chaꞌ ndeꞌen nu culyaa teꞌ tucuin nu lcoꞌ um, taa um yaꞌ lyaa canꞌ loꞌo 
xcanꞌ um. 30 Ñaꞌan nu ti nu jñan na ndiꞌin ꞌin um tyaa um ꞌin na ꞌin, 
cuiꞌ cuañaꞌan chaꞌ cuiꞌya na nu ndiꞌin ꞌin um, a tyiꞌan ñichaꞌ um ꞌin na. 
31 Tsañaꞌan nducua tloo um cuꞌni nten loꞌo um, cuañaꞌan ntsuꞌhui chaꞌ 
cuꞌni um loꞌo neꞌ. 32  Una chaꞌ ntsuꞌhui chaꞌ tsuꞌhue ꞌin um loꞌo tsalca nu 
tsuꞌhue ntsuꞌhui tiquee loꞌo um, ¿ñi cunta ntsuꞌhui ꞌin um xacanꞌ? Siꞌyana 
cuañaꞌan nguiaa chaꞌ ꞌin nten chendyu, ntsuꞌhui chaꞌ tsuꞌhue ꞌin neꞌ 
loꞌo tsalca nu tsuꞌhue ntsuꞌhui tiquee loꞌo neꞌ. 33  Chaꞌ cuꞌni um tsuꞌhue 
loꞌo tsalca nu nguiꞌni tsuꞌhue loꞌo um, ¿ñi cunta ntsuꞌhui ꞌin um xacanꞌ? 
Siꞌyana ticuiꞌ cuañaꞌan nꞌni nten chendyu. 34 Chaꞌ taa um tñi jñiꞌ tsalca nu 
tca xuꞌhua ꞌin na loꞌo sñeꞌ na, ¿ñi cunta ntsuꞌhui ꞌin um xacanꞌ? Siꞌyana 
cuañaꞌan nꞌni nten chendyu, ndaa canꞌ tñi njñiꞌ xca tucui siꞌyana nducua 
la na chcuan. 35 Una ꞌun chuꞌhui chaꞌ tsuꞌhue ꞌin um loꞌo nu tiꞌi tiꞌ ꞌin um, 
cuꞌni um tsuꞌhue loꞌo canꞌ, taa um na jñan canꞌ siyaꞌ a nducua ꞌa tloo um 
tiꞌ tyaa canꞌ ꞌin na, cuañaꞌan ca tlyu la chaꞌ tsuꞌhue nu quiꞌni caꞌan ꞌin 
um, loꞌ ca jlyo tiꞌ nten siꞌyana lca um sñeꞌ Ndiose, ñi nu tlyu lati, siꞌyana 
nguiꞌni ñi ꞌtnan ꞌin nu lyeꞌ tiꞌ loꞌo nu nducunꞌ. 36  Canꞌ chaꞌ ñaꞌan ꞌtnan tiꞌ 
taꞌa um tsañaꞌan nguiaa chaꞌ ꞌin Stina Ndiose loꞌo um.

A suꞌhua quiꞌya taꞌa na
37 A suꞌhua um quiꞌya ꞌin xca tucui, loꞌ cuañaꞌan a caja nu suꞌhua quiꞌya 

ꞌin um. A culo um yuhueꞌ ꞌin xca tucui, loꞌ cuañaꞌan a caja nu culo yuhueꞌ 
ꞌin um. Cuꞌni um chaꞌ tlyu tiꞌ ꞌin taꞌa nten um, cuiꞌ cuañaꞌan caja nu cuꞌni 
chaꞌ tlyu tiꞌ ꞌin um. 38  Taa um chaꞌ tsuꞌhue ꞌin xca tucui, loꞌ cuañaꞌan 
caja nu taa chaꞌ tsuꞌhue ꞌin um, sca cuiyaꞌ nu chcui loꞌ mtsaꞌan yuꞌhui, 
siꞌyana tsañaꞌan cuiyaꞌ nu ndaa um, cuiꞌ cuañaꞌan cuiyaꞌ caja nu tyaa ꞌin 
um. 39 Xacanꞌ mdiꞌin tyaa ñi sca chaꞌ loꞌ juin ñi ꞌin nten canꞌ: ¿Ta tca ꞌin 
sca nu cuityinꞌ tyiꞌan loꞌo ꞌin xca nu cuityinꞌ? ¿Ta siꞌi chcuaa canꞌ tsatoꞌo 

tyu yuꞌhui sca tuyuu? 40 A sca nu nguiꞌni chaꞌan, ta ndon loo la que ꞌin 
nu ndloꞌo ꞌin, una nchgaa tucui nu tsuꞌhue mꞌni chaꞌan, a sꞌni tiyaa canꞌ 
cuiyaꞌ ꞌin nu ndloꞌo ꞌin. 41 ¿Ñi chaꞌ nxñi um cunta yuu nu ntsuꞌhui quiloo 
taꞌa nten um, loꞌ a nꞌni cunta um tiꞌ ñaꞌaan coꞌ yca nu ntsuꞌhui quiloo 
um? 42  ¿Ñaꞌan ta xtyi tiꞌ um chcuiꞌ um loꞌo canꞌ: Tyaa um culyoon yuu nu 
ntsuꞌhui quiloo um, loꞌ a nꞌni cunta um coꞌ yca nu ntsuꞌhui quiloo um? 
ꞌUn neꞌ cuiñi, culo nducua la culyoo um coꞌ yca nu ntsuꞌhui quiloo um, la 
xacanꞌ ca chcanꞌ ꞌin um culyoo um yuu nu ntsuꞌhui quiloo xca tucui.

Tca chuꞌhui lyoo na ꞌin nten cuaꞌ ñaꞌaan tñan nꞌni neꞌ
43  Sca yca nu tsuꞌhue a tca cuiꞌyu mti nu a tsuꞌhue loo na, cuiꞌ cuañaꞌan 

loꞌo yca nu a tsuꞌhue, a tca cuiꞌyu mti nu tsuꞌhue loo na. 44 Siꞌyana cunda 
scaa yca nchca chcanꞌ ñaꞌan na siꞌya mti nu ndyiꞌyu loo na, canꞌ chaꞌ a 
ntsuꞌhui chaꞌ nsu neꞌ mti higo loo yca quicheꞌ, loꞌ ñi uva a nsu neꞌ ꞌin na 
loo yca quicheꞌ. 45 Sca nten nu tsuꞌhue, chacuiꞌ chaꞌ tsuꞌhue ndyiꞌo niꞌ 
cusya ꞌin canꞌ, cuiꞌ cuañaꞌan loꞌo nu nducunꞌ, ticuiꞌ chaꞌ nducunꞌ ndyiꞌo niꞌ 
cusya ꞌin, siꞌyana cuaꞌ ñaꞌaan chaꞌ nu mtsaꞌan yuꞌhui niꞌ cusya ꞌin neꞌ, canꞌ 
chaꞌ nu ndyiꞌo tuꞌhua neꞌ.

Chaꞌ ꞌin tucua loo suun naꞌan
46  ¿Ñi chaꞌ ndloꞌo naan um ꞌñan: Ñi Xꞌnan hua, Ñi Xꞌnan hua, loꞌ a 

nducua um tñan chaꞌ nu nchcuinꞌ? 47 Nchgaa nu nducui nchaꞌan ꞌñan, 
loꞌ ndon nscan chaꞌ nu nchcuinꞌ loꞌ nducua tñan ꞌin na, 48  nguiaa chaꞌ 
ꞌin canꞌ tsañaꞌan nguiaa chaꞌ ꞌin sca nten nu mtñan naꞌan ꞌin, mjñi canꞌ 
quiꞌñi loꞌ mdiꞌin tyaa suun ꞌin na loo quee, loꞌ xa mdoꞌo tyiꞌa yuu mꞌni ꞌin 
naꞌan canꞌ, una a mdlyu na siꞌyana tsuꞌhue ndiꞌin suun na. 49 Una tsalca 
nu ngune ꞌin chaꞌ nu ycuinꞌ loꞌ a nducua tñan ꞌin na, nguiaa chaꞌ ꞌin canꞌ 
tsañaꞌan nguiaa chaꞌ ꞌin sca nten nu mtñan naꞌan ꞌin, una a mjñi seꞌen 
ndiꞌin suun na, loꞌ xa mdoꞌo tyiꞌa yuu mꞌni ꞌin naꞌan canꞌ, cuiꞌ xaa mdlyu 
na loꞌ ngujlyo na ñaꞌaan na.

Mꞌni chca Jesús nguso ꞌin xꞌnan sindatu

7  1 Xa mdyi ycuiꞌ Jesús loꞌo nten canꞌ, mdoꞌo ñi nguiaa ñi quichen 
Capernaum. 2  Canꞌ nscua sca yu tiꞌi, cuiꞌ nguso ꞌin xꞌnan sindatu 

nu lyee ndyuꞌhui cuiyaꞌ tiꞌ xꞌnan ꞌin, loꞌ cuaꞌ caja ti yu. 3  Xꞌnan sindatu 
canꞌ xa ynan yu chaꞌ siꞌyana mdiyaa Jesús quichen canꞌ, cuiꞌ xaa mjñan 
yu chaꞌ tsuꞌhue ꞌin tucua snan quiꞌyu cula nu ndon loo la ꞌin neꞌ judio, 
siꞌyana tsa teꞌen yu ꞌin Jesús loꞌ cuꞌni chca ñi ꞌin yu nguso canꞌ. 4 Xa 
mdiyaa yu seꞌen ndon Jesús lyee ꞌa mjñan yu chaꞌ tsuꞌhue ꞌin ñi, loꞌ 
nchcuiꞌ yu: Yu xꞌnan sindatu cua, ntsuꞌhui suun ꞌin yu ta yaaꞌ um ꞌin yu, 
5  siꞌyana nsuꞌhua loo yu quichen tyi na, a cunta cuaꞌ mtñan yu sca naꞌan 
seꞌen nꞌni tnu na ꞌin Ndiose. 6  Xacanꞌ mdoꞌo Jesús nguiaa ñi loꞌo yu. Xa 

cuaꞌ tiyaa ti ñi seꞌen nducua naꞌan ꞌin yu xꞌnan sindatu canꞌ, cuiꞌ xaa 
nguaꞌan tñan yu chcua xnan taꞌa tsuꞌhue yu nu ya ycua ꞌin ñi loꞌ chcuiꞌ 
yu loꞌo Jesús: Ñi Xꞌnan, a nchca tinꞌ taan tñan ꞌin um lyee la, siꞌyana a 
ntsuꞌhui suun ꞌñan tsaa um seꞌen ndiꞌin, 7 canꞌ chaꞌ a msti tinꞌ tsa jñan 
chaꞌ tsuꞌhue ꞌin um, una ñii tsaloo ti chcuiꞌ um sca chaꞌ loꞌ chca nguso 
ꞌñan. 8  Siꞌyana loꞌon nanꞌ ntsuꞌhui xꞌnan, a cunta ndiꞌin sindatu nu ndlon 
tñan ꞌin, loꞌ xa cunen loꞌo canꞌ: Nde seꞌen tsaa, loꞌ tsaa yu, uta chcuinꞌ loꞌo 
xca yu: Cuan lya, cuiꞌ xaa caan yu, uta chcuinꞌ loꞌo sca nguso ꞌñan: Nde 
tñan cuꞌni, cuiꞌ xaa cuꞌni yu ꞌin na. 9 Xa ngune ꞌin Jesús chaꞌ canꞌ, yuhue 
ꞌa tiꞌ ñi ꞌin yu, mxiton ñi ycuiꞌ ñi loꞌo nten nu ljyan nchaꞌan ꞌin ñi: Ñi sca 
neꞌ Israel loꞌ a nchcua taꞌa chaꞌ ꞌin neꞌ loꞌo yu re tsañaꞌan nu ndiya quiꞌan 
tiꞌ yu ꞌñan. 10 Xa mxitucui yu nu nguaꞌan tñan xꞌnan sindatu canꞌ, naꞌan 
yu siꞌyana cuaꞌ mchca yu nguso canꞌ.

Mꞌni Jesús chaꞌ mdyiquiꞌo sñeꞌ sca neꞌ cunaꞌan Naín
11 Chonꞌ ndeꞌen canꞌ mdoꞌo Jesús nguiaa ñi sca quichen naan Naín, 

tsatlyu loꞌo nu nguiꞌni chaꞌan ꞌin ñi loꞌo nten quiꞌan canꞌ. 12  Xa cuaꞌ tiyaa ti 
ñi tuloꞌo tuꞌhua quichen canꞌ, mchcua taꞌa ñi loꞌo nten quiꞌan nu nguia tsiꞌ 
ꞌin sca nu ngujui, loꞌ lca canꞌ tyi ca ñaꞌan sca sñeꞌ neꞌ cunaꞌan nu nguinu 
loꞌo chaꞌ ycuiꞌ ti. 13  Ñi Xꞌnan na xa naꞌan ñi ljyaan neꞌ cunaꞌan canꞌ, cuiꞌ 
xaa mñaꞌan ꞌtnan tiꞌ ñi ꞌin neꞌ, loꞌ juin ñi loꞌo: A cunan ꞌa um. 14 Xacanꞌ 
mdiyaa ñi cuiꞌ ti seꞌen ljyaan caja canꞌ, ylaꞌ ñi ꞌin na, loꞌ ycanꞌ ton yu nu 
lyiꞌya ꞌin na, loꞌ juin ñi ꞌin nu ngujui canꞌ: Nuꞌhuin yu tsa suhue ti nanꞌ 
nchcuinꞌ loꞌo, Tyitucui. 15  Cuiꞌ xaa mdyitucua yu, mdyisnan ycuiꞌ yu, loꞌ 
mdyaa ñi cunta ꞌin yu ꞌin jyiꞌan yu. 16  Nchgaa nten canꞌ ytsen neꞌ loꞌ mꞌni 
tnu neꞌ ꞌin Ndiose, loꞌ nchcuiꞌ neꞌ: La ñii ngulo ton Ndiose sca nu tlyu lati 
lja na nu nxiycuiꞌ ñi ꞌin. A cunta ntsuꞌhui nu nchcuiꞌ: La ñii mdiyaan ycuiꞌ 
ca Ndiose nu culo laa quichen ꞌin ñi. 17 Loꞌ ñaꞌaan seꞌen lyiꞌya loo Judea 
loꞌo scasca quichen ndiꞌin cuiꞌ ti canꞌ mscua cueen chaꞌ ꞌin Jesús.

Msuꞌhua yu Xuhua nu ya ñichaꞌ ꞌin Jesús
18  Taꞌa ndaꞌan yu Xuhua canꞌ mtsaꞌ ꞌin yu nchgaa chaꞌ nu yatoꞌo canꞌ. 

Xacanꞌ msiꞌya yu Xuhua canꞌ ꞌin tucua taꞌa ndaꞌan yu, 19 loꞌ nguaꞌan tñan 
yu ꞌin siꞌyana tsa ñichaꞌ ꞌin Jesús chaꞌ cuiꞌ ca ñi lca ñi nu ntsuꞌhui chaꞌ 
caan, uta quita yu ꞌin xca tucui. 20 Xa mdiyaa chcuaa yu canꞌ seꞌen ndon 
Jesús, juin yu ꞌin ñi: Yu Xuhua nu mducua tya ꞌin nten msuꞌhua yu ꞌin 
hua siꞌyana cuñichaꞌ hua ꞌin um chaꞌ cuiꞌ um lca um ñi nu ntsuꞌhui chaꞌ 
caan, uta quita hua ꞌin xca tucui? 21 Ticuiꞌ xaa canꞌ mꞌni chca ñi ꞌin quiꞌan 
nu tiꞌi loꞌo cuati loo quicha, loꞌo nu ntsuꞌhui cuiꞌin xaꞌan ꞌin, a cunta 
quiꞌan nu cuityinꞌ msla ñi quiloo. 22  Xacanꞌ mxcuen Jesús ꞌin yu: Quia 
ytsaꞌ um ꞌin yu Xuhua nchgaa chaꞌ nu naꞌan um loꞌ ngune ꞌin um: —Nu 
cuityinꞌ nguila xaa quiloo, nu coꞌ quiyaꞌ cuaꞌ nchca ndyiꞌan—, nu tiꞌi 

loꞌo quitsoꞌ la nguinu luhui, —loꞌo nu cuꞌun cuaꞌ ne ꞌin—, ndyiquiꞌo nu 
ngujui, —loꞌ nu tiꞌi ñaꞌan chendyu ꞌin ndyijyi nu nchcuiꞌ chaꞌ tsuꞌhue ꞌin 
Ndiose loꞌo—, 23  tsuꞌhue ca xuꞌhue nu a nguiꞌni tucua tiꞌ loꞌon. 24 Xa cuaꞌ 
mdoꞌo yu nu nguaꞌan tñan yu Xuhua canꞌ nguiaa, xacanꞌ mdyisnan ycuiꞌ 
ñi loꞌo nten chaꞌ ꞌin yu Xuhua: ¿Tucui ca ꞌin ya nanꞌ ꞌya um seꞌen ngutyi 
cua? ¿Ta ꞌin nu chinꞌ chaꞌ ꞌin tsañaꞌan nguiaa chaꞌ ꞌin quii nu mcha tiꞌin 
cuiꞌin? 25  Chaꞌ siꞌi, ¿tucui ca ꞌin ya nanꞌ ꞌya um xacanꞌ? ¿Ta cuiꞌ ꞌin sca yu 
quiꞌyu nu lcoꞌ teꞌ tsuꞌhue ñaꞌan? Ñaꞌan jan ñi, nu lcoꞌ teꞌ tsuꞌhue ñaꞌan nu 
ndaꞌan loꞌo chaꞌ nducui tiꞌ ꞌin, canꞌ nu ndiꞌin naꞌan ꞌin ree. 26  ¿Tucui ca ꞌin 
ya naꞌan um chaꞌ na canꞌ? ¿Ta ꞌin yu nu nxiycuiꞌ Ndiose ꞌin? Cuiꞌ yu, una 
cunen loꞌo um sca chaꞌ: Ndon loo lati canꞌ que ꞌin sca nu nxiycuiꞌ Ndiose 
ꞌin. 27 Ndeñaꞌan nchcuiꞌ quityi ꞌin Ndiose chaꞌ ꞌin canꞌ: —Ñaꞌan jan ñi, 
caꞌan tñan ꞌin sca nu chcua loo, canꞌ nu cuꞌni chuꞌhue tucueen tsaa—. 
28  Cunen loꞌo um sca chaꞌ, a sca yu nu mxiycuiꞌ Ndiose ꞌin nu cuaꞌ yaan 
loo chendyu re, ta ndon loo la que ñaꞌan yu Xuhua nu mducua tya ꞌin 
nten. Una cuaꞌ ñii nu chinꞌ la chaꞌ ꞌin seꞌen ndlo Ndiose tñan, canꞌ nu lyee 
la ndon loo que ꞌin yu Xuhua canꞌ. 29 Nchgaa nten loꞌo yu nu ndlo tñi xa 
ngune ꞌin neꞌ chaꞌ nu ycuiꞌ Jesús, cuiꞌ xaa ncua cuiyaꞌ tiꞌ neꞌ siꞌyana ñi 
ndiꞌin chaꞌ ꞌin Ndiose, loꞌ mducua tya neꞌ tsañaꞌan nu nguloꞌo yu Xuhua 
canꞌ. 30 Una neꞌ fariseo loꞌo nu mꞌni chaꞌan chaꞌ ꞌin lee, nde mxcuan tloo 
neꞌ chaꞌ nu cuaꞌ mdiꞌin tyaa Ndiose loꞌo neꞌ, a mslyaa neꞌ chcua tya neꞌ 
tsañaꞌan nguloꞌo yu Xuhua canꞌ. 31 Xacanꞌ juin Ñi Xꞌnan na: ¿Tucui ta loꞌo 
tca cuꞌnin suꞌhuan ꞌin ta nten re tsañaꞌan nu nguiaa chaꞌ ꞌin neꞌ? 32  Nguiaa 
chaꞌ ꞌin neꞌ re tsañaꞌan chaꞌ ꞌin nu suhue ti nu ndyiꞌin jya loquiyaꞌ, nxiꞌya 
taꞌa loꞌ nchcuiꞌ: Yla hua cuhuii quii loꞌ a yla quiyaꞌ um, yla hua jyiin 
nu nguitsiꞌ nten, loꞌ ñi a mdiꞌin ynan um. 33  Xa mdiyaan yu Xuhua nu 
mducua tya ꞌin nten, loꞌ siꞌyana a ycu yu jaslya ñi a yiꞌo yu vino, juin um 
siꞌyana cuiꞌin xaꞌan ntsuꞌhui ꞌin yu. 34 Una cuaꞌ ñii mdiyaan Yu Quiꞌyu nu 
Mdoꞌo nde niꞌ Cuaan, loꞌ siꞌyana nchcu yu loꞌ ndyiꞌyo yu, nchcuiꞌ um: Yu 
re lca yu sca yu tucunꞌ, yu cuꞌhui, loꞌ taꞌa tsuꞌhue yu ꞌin yu ndlo tñi loꞌo 
nten quiꞌya chendyu. 35  Una chaꞌ tiyaa ꞌin Ndiose nchca chcanꞌ loo na loꞌo 
nchgaa nu lca sñeꞌ ñi, loꞌ ca cuiyaꞌ tiꞌ canꞌ siꞌyana ñi ndiꞌin chaꞌ ꞌin ñi.

Yaa Jesús seꞌen ndiꞌin Simón nu lca fariseo
36  Yatoꞌo sca yu fariseo ya jñan chaꞌ tsuꞌhue ꞌin Jesús siꞌyana tsa ycu 

ñi seꞌen ndiꞌin yu. Xa mdiyaa ñi la naꞌan ꞌin yu yten tucua ñi tuꞌhua msa 
canꞌ. 37 Cuiꞌ quichen canꞌ ndiꞌin sca neꞌ cunaꞌan nducunꞌ, xa ncua jlyo tiꞌ 
neꞌ siꞌyana ñaꞌan ꞌin yu fariseo canꞌ mdiyaa Jesús, xacanꞌ mdiya loꞌo neꞌ 
sca teꞌen tyiꞌa xityiꞌi, 38  loꞌ yten tucua neꞌ cuiꞌ ti seꞌen ndon quiyaꞌ Jesús, 
nguinan neꞌ loꞌ chonꞌ quiyaꞌ ñi nguilo tucua tyiꞌa quiloo neꞌ, nxityi neꞌ ꞌin 
na loꞌo quichanꞌ que neꞌ, a cunta nchcuiꞌ chaꞌ neꞌ quiyaꞌ ñi loꞌ nslo tucua 
neꞌ tyiꞌa xityiꞌi canꞌ chonꞌ quiyaꞌ ñi. 39 Una yu fariseo nu ya teꞌen ꞌin Jesús 

xa naꞌan yu chaꞌ canꞌ, ndeñaꞌan nguñan tiꞌ yu: Chaꞌ cua na yu re lca yu nu 
nxiycuiꞌ ca Ndiose ꞌin, cuiꞌ xaa chuꞌhui lyoo yu loꞌ quiꞌya yu cunta siꞌyana 
sca neꞌ cunaꞌan nducunꞌ lca nu nguiꞌni caꞌan quiyaꞌ yu. 40 Xacanꞌ juin 
Jesús loꞌo yu: Simón, cunen loꞌo um sca chaꞌ. Xacanꞌ mxcuen yu: Chcuiꞌ 
um. 41 Loꞌ juin ñi: Ndiꞌin tucua yu nu nducui tñi ꞌin sca yu cuilyiyaꞌ, 
sca canꞌ nducui quiꞌan tñi, tsañaꞌan tñi nu nꞌni neꞌ canan caꞌyu ciento 
tsaan, loꞌ xca canꞌ nducui tsañaꞌan tñi nu nꞌni neꞌ canan tuꞌhua tyi tsaan. 
42  Siꞌyana a ncua ꞌa ꞌin yu xuꞌhua lyiyaꞌ yu tñi canꞌ, mꞌni yu chaꞌ tlyu tiꞌ 
ꞌin chcuaa yu canꞌ. Ljuin ñaꞌan na, ¿ti ñaꞌan chcuaa yu canꞌ lyee la lca 
tiquee yu loꞌo yu cuilyiyaꞌ canꞌ? 43  Mxcuen yu Simón canꞌ: Ñan tinꞌ yu nu 
quiꞌan la tñi mducui canꞌ. Xacanꞌ juin ñi ꞌin yu: Cuiꞌ ñaꞌan ycuiꞌ. 44 Xacanꞌ 
mxinaꞌan ñi seꞌen nducua neꞌ cunaꞌan canꞌ loꞌ juin ñi ꞌin yu Simón: ¿Ta 
cuaꞌ nguꞌya cunta ñaꞌan nguiꞌni neꞌ cunaꞌan re? Nanꞌ yten ñaꞌan ꞌin loꞌ a 
mdaa tyiꞌa quiten quiyanꞌ, una neꞌ cunaꞌan re mslo tucua neꞌ tyiꞌa quiloo 
neꞌ chonꞌ quiyanꞌ loꞌ mxityi neꞌ ꞌin na loꞌo quichanꞌ que neꞌ. 45  A ycuiꞌ 
chaꞌ ꞌñan, una neꞌ cunaꞌan re tiꞌ xa yten ñaꞌan ꞌin, a ndlaꞌ tiꞌ neꞌ nchcuiꞌ 
chaꞌ neꞌ quiyanꞌ. 46  A msuꞌhua ceite quen, una neꞌ cunaꞌan re msuꞌhua neꞌ 
tyiꞌa xityiꞌi quiyanꞌ. 47 Canꞌ chaꞌ cunen loꞌo, cuaꞌ nguten nchgaa quiꞌya ꞌin 
neꞌ siꞌyana tlyu chaꞌ tsuꞌhue cuaꞌ mꞌni neꞌ loꞌon, una nu a ndyuꞌhui lyoo 
quiꞌya ꞌin chinꞌ ti chaꞌ tsuꞌhue ndyiꞌo tiquee canꞌ. 48  Loꞌ juin ñi ꞌin neꞌ 
cunaꞌan canꞌ: Cuaꞌ nguten quiꞌya ꞌin. 49 Yu taꞌa nducua ñi canꞌ mdyisnan 
ycuiꞌ yu: ¿Tucui ta lca yu re nu loꞌo nxicuten yu quiꞌya ꞌin nten? 50 Una tiꞌ 
juin la ñi ꞌin neꞌ cunaꞌan canꞌ: Mdoꞌo laa siꞌyana ya quiꞌan tiꞌ ꞌñan, quiaa 
lyaa loꞌ a sca la chaꞌ suꞌhua tiquee.

Chaꞌ ꞌin jun cunaꞌan nu mda yaaꞌ ꞌin Jesús

8  1 Chonꞌ ndeꞌen canꞌ mdijin Jesús scasca quichen, mdaꞌan ycuiꞌ ñi 
chaꞌ tsuꞌhue ꞌin Ndiose tsañaꞌan ntsuꞌhui chaꞌ culo ñi tñan ꞌin nten, 

mdaꞌan ñi loꞌo tsa tichcua yu canꞌ. 2  A cunta loꞌo tucua snan jun cunaꞌan 
nducui nchaꞌan ꞌin ñi, cuiꞌ nu cuaꞌ mꞌni chca ñi ꞌin loꞌ ngulo ñi cuiꞌin 
xaꞌan ꞌin: María nu naan Magdalena, nu mdoꞌo tsa cati cuiꞌin xaꞌan ꞌin, 
3  loꞌo xca nu naan Juana, cuilyiꞌo yu Chuza, yu nu lyiꞌya cunta tñan ꞌin 
Herode, loꞌo Susana, a cunta loꞌo scasca la jun cunaꞌan nu nda yaaꞌ ꞌin ñi 
loꞌo na nu ndiꞌin ꞌin jun.

Chaꞌ ꞌin yu nu ntya mti trigo
4 Yatoꞌo mdyisnan nguioꞌ tiꞌin quiꞌan nten seꞌen ndon ñi, neꞌ nu mdoꞌo 

scasca quichen, xacanꞌ mdyisnan nguloꞌo ñi ꞌin neꞌ, loꞌ mdiꞌin tyaa ñi 
sca chaꞌ loꞌ nchcuiꞌ ñi: 5 Sca yu quiꞌyu yta mti trigo, seꞌen msne yu ꞌin 
na tsachinꞌ na nguilo na tuꞌhua tucueen, loꞌ jui nu ngulo suꞌhua ꞌin na, 
a cunta yaan quiñi loꞌ ycu ꞌin na. 6  Tichinꞌ mti canꞌ nguilo na sca seꞌen 
nu chinꞌ ti yuu nducua loo quee, cuaꞌ ñaꞌaan nducua na yaa nguityi na 

siꞌyana a tuꞌhua yuu seꞌen canꞌ. 7 Tichinꞌ mti canꞌ nguilo na seꞌen nducua 
yca quicheꞌ, loꞌ siꞌyana tsatlyu nducua na loꞌo yca quicheꞌ, canꞌ chaꞌ ngujui 
yuꞌhui na. 8  Una tichinꞌ mti canꞌ nguilo na loo yuu tsuꞌhue, tsuꞌhue ꞌa 
mducua na loꞌ ncua tñan na, ntsuꞌhui juun nu mdaa sca ciento mti scati 
loo juun na. Loꞌ ñaꞌaan mdyi ycuiꞌ Jesús chaꞌ canꞌ, ycuiꞌ cueen ñi: Nchgaa 
nu ndon nscan chaꞌ nu ycuinꞌ re cuꞌni cunta ꞌin na. 9 Una yu taꞌa ndaꞌan 
ñi mñichaꞌ ꞌin ñi: ¿Ñi chaꞌ nchca tiꞌ chcuiꞌ chaꞌ nu ycuiꞌ um? 10 Juin ñi ꞌin 
yu xacanꞌ: Cuaꞌ mdaa Ndiose chaꞌ cuiyaꞌ quiꞌya um cunta chaꞌ nu ntsuꞌhui 
cutsiꞌ ꞌin ñi tsañaꞌan nu ndlo ñi tñan. Una nchgaa la ñaꞌan nten a nchcuiꞌ 
lan loꞌo neꞌ, —siyaꞌ lyee la ñaꞌan neꞌ una a ndyiꞌya neꞌ cunta, siyaꞌ lyee la 
ndon nscan neꞌ una a ndyiꞌya neꞌ chaꞌ tiyaa—. 11 Ndeñaꞌan nguiaa chaꞌ 
nu mdiꞌin tyaan canꞌ: Mti trigo canꞌ lca na ychaꞌ Ndiose. 12  Mti trigo nu 
nguilo tuꞌhua tucueen canꞌ, nguiaa chaꞌ ꞌin na tsañaꞌan nguiaa chaꞌ ꞌin 
nten nu ne ꞌin chaꞌ tsuꞌhue ꞌin Ndiose, una cuiꞌ xaa ti ndyiꞌan laxaꞌan loꞌ 
ndlyoo chaꞌ tsuꞌhue nu cuaꞌ ntsuꞌhui niꞌ cusya ꞌin neꞌ, ñaꞌan ca siꞌyana a 
tsa quiꞌan tiꞌ neꞌ loꞌ a tyiꞌo laa neꞌ. 13  Mti nu nguilo loo yuu nu titi tuꞌhua 
nducua loo quee canꞌ, nguiaa chaꞌ ꞌin na tsañaꞌan nguiaa chaꞌ ꞌin nten 
nu ne ꞌin chaꞌ tsuꞌhue ꞌin Ndiose, tsuꞌhue ntsuꞌhui tiquee neꞌ nducuan 
xuꞌhue neꞌ ꞌin na, una a nguꞌya xcuaꞌ na. Sca coꞌ xaa ndiya quiꞌan tiꞌ neꞌ, 
una xa ndyijyin neꞌ scasca loo chaꞌ, cuiꞌ xaa ndyiꞌo tsoꞌ neꞌ. 14 Nu nguilo 
seꞌen nducua yca quicheꞌ canꞌ, nguiaa chaꞌ ꞌin na tsañaꞌan nguiaa chaꞌ ꞌin 
nten nu ne ꞌin chaꞌ tsuꞌhue ꞌin Ndiose, una siꞌya chaꞌ nduhue tiꞌ, ta chaꞌ 
cuilyiyaꞌ loꞌo scasca chaꞌ nducunꞌ nu nchcui tiꞌ neꞌ, canꞌ nu ndujui xuꞌhua 
chaꞌ tsuꞌhue canꞌ, loꞌ a ndyijyi ꞌa ñaꞌan cuton na. 15 Una nu nguilo loo yuu 
tsuꞌhue canꞌ, nguiaa chaꞌ ꞌin na tsañaꞌan nguiaa chaꞌ ꞌin nten nu ne ꞌin 
chaꞌ tsuꞌhue ꞌin Ndiose, tsuꞌhue nxuꞌhua seꞌen neꞌ ꞌin na loꞌo sca cusya nu 
ñi, loꞌ tsuꞌhue nchca tñan na siꞌyana nxñi ton neꞌ ꞌin neꞌ loo chaꞌ canꞌ.

A sca chaꞌ nu nchca cutsiꞌ ta a ndyiꞌo scua la na
16  A tucui nu caꞌan sca quiiꞌ loꞌ nde tucun tiꞌin ꞌin na, uta suꞌhua ꞌin 

na nde niꞌ quiꞌñan, cuiꞌ ca nu tyiꞌin tyaa ꞌin na sca seꞌen cuaan, siꞌyana 
tuꞌhui na xaa ꞌin nu sten ñaꞌan canꞌ. 17 Cuiꞌ cuañaꞌan loꞌo sca chaꞌ nu nchca 
cunan ti, a sꞌni ca chcanꞌ loo na tiyaa xaa, loꞌ cuañaꞌan ndiꞌin chaꞌ ꞌin sca 
chaꞌ nu nchca cutsiꞌ ti, a tyijyin yuꞌhui chaꞌ a tyiꞌo scua la chaꞌ ꞌin na. 
18  Canꞌ chaꞌ xñi um cunta nchgaa chaꞌ nu ne ꞌin um, siꞌyana nten nu nꞌni 
cunta chaꞌ nu nchcuinꞌ, nde lyee la ndyijyi chaꞌ tiyaa ꞌin canꞌ, una nu a 
nꞌni cunta chaꞌ re, loꞌo chaꞌ tiyaa nu ñan tiꞌ cuaꞌ jui ꞌin, ndlyaa ñi ꞌin na.

Chaꞌ ꞌin jyiꞌan Jesús loꞌo taꞌa ngula ñi
19 Xacanꞌ mdiyaa jyiꞌan Jesús loꞌo taꞌa ngula ñi seꞌen nguilyu ñi, una a 

ncua sten jun la seꞌen ndon ñi siꞌya nten quiꞌan canꞌ. 20 Jui nu mtsaꞌ ꞌin 
ñi: Tunaꞌan lyiyaꞌ cua ndon ñi jyiꞌan um loꞌo taꞌa ngula um, nchca tiꞌ jun 

chcuiꞌ jun loꞌo um. 21 Xacanꞌ juin ñi ꞌin nten canꞌ: Tsalca nu ndon nscan 
chaꞌ ꞌin Ndiose loꞌ nxuꞌhua seꞌen ꞌin na, canꞌ nu lca jyiꞌan nanꞌ loꞌ canꞌ nu 
lca taꞌa ngulan.

Mꞌni Jesús chaꞌ ngulyijyi quio cuiꞌin
22  Yatoꞌo sca tsaan yten Jesús loꞌo yu taꞌa ndaꞌan ñi sca niꞌ yca naꞌan, 

loꞌ juin ñi ꞌin yu: Tyijyin xiꞌyu na xca tsoꞌ tiyoꞌ re. Loꞌ mdoꞌo jun nguiaa 
jun. 23  Una lja nguiaa jun loo tyiꞌa canꞌ nguꞌya sla ñi. Tsati ntyin yaan 
sca cuiꞌin tnu, loꞌ chen nchcui ꞌin jun siꞌyana cuaꞌ mdyisnan nguiten tyiꞌa 
ꞌin yca naꞌan canꞌ. 24 Ngulyoo yu sla ñi, loꞌ juin yu ꞌin ñi: Ñi Bstro, Ñi 
Bstro, cuaꞌ quityinꞌ yuꞌhui ti na. Xacanꞌ mdyiton ñi loꞌ ngusun loꞌo ñi ꞌin 
cuiꞌin canꞌ loꞌo tiyoꞌ nu lyee nguitsa canꞌ, cuiꞌ xaa ngulyijyi na loꞌ mdiꞌin 
seen na. 25 Xacanꞌ juin ñi ꞌin yu: ¿Ta na a ndiya quiꞌan tiꞌ um ꞌñan? Una 
scañaꞌan ti ndiꞌin ytsen yu, nduhue tiꞌ yu loꞌ ñichaꞌ taꞌa yu: ¿Tucui ta lca 
ñi re, ñi chaꞌ loꞌo cuiꞌin loꞌo tyiꞌa ndlo ñi tñan ꞌin na, loꞌ jaꞌan na ꞌin ñi?

Chaꞌ ꞌin yu Gadara nu ntsuꞌhui cuiꞌin xaꞌan ꞌin
26  Xacanꞌ mdyiꞌo tiꞌin jun loo yuu ꞌin neꞌ Gadara, cuiꞌ luhuaꞌ xca tsoꞌ 

seꞌen lyiꞌya loo Galilea. 27 Loꞌ ñaꞌaan mdyiꞌo ton Jesús tuꞌhua tyiꞌa canꞌ, 
yan ycua sca yu Gadara seꞌen ndon ñi, yu nu cuaꞌ sꞌni ꞌa ntsuꞌhui cuiꞌin 
xaꞌan ꞌin, a nchcoꞌ ꞌa yu steꞌ yu, a cunta a ndyiꞌin ꞌa yu ñaꞌan ꞌin yu, cuiꞌ 
ca nu niꞌ lyiꞌo seꞌen nguitsiꞌ nten ndlyu yu nchgaa xaa. 28  Yu re xa naꞌan 
yu ꞌin Jesús, msiꞌya yja cueen yu, mdyiꞌya xtyinꞌ yu tloo ñi, loꞌ ycuiꞌ 
cueen yu: Jesús, Sñeꞌ Ndiose, ñi nu tlyu lati nu nducua niꞌ cuaan, ¿ñi na 
lca ꞌin um loꞌon? Jñan sca chaꞌ tsuꞌhue ꞌin um a xitijin um ꞌñan nu tiꞌi. 
29 (Loꞌ mdyisnan ngulo ñi tñan ꞌin cuiꞌin xaꞌan canꞌ siꞌyana culaꞌ ton ꞌin 
yu, siꞌyana cuaꞌ sꞌni ꞌa nguiꞌni lyiꞌo ꞌtnan cuiꞌin xaꞌan canꞌ ꞌin yu. Tyun 
ꞌa yaꞌ mscanꞌ neꞌ yaaꞌ yu loꞌo quiyaꞌ yu loꞌo carena, una msiꞌyu yu ꞌin 
na, chacuiꞌ seꞌen ngutyi ndyiꞌan loꞌo cuiꞌin xaꞌan canꞌ ꞌin yu.) 30 Mñichaꞌ 
Jesús ꞌin yu: ¿Ñaꞌan ta naan? Xacanꞌ mxcuen yu: Legión naan hua. Cuiꞌ 
siꞌyana quiꞌan ꞌa cuiꞌin xaꞌan ntsuꞌhui ꞌin yu. 31 Cuiꞌin xaꞌan canꞌ mjñan 
chaꞌ tsuꞌhue ꞌin ñi siꞌyana a suꞌhua ñi ꞌin sca seꞌen quiꞌñi. 32  Cuiꞌ siiꞌ quiꞌya 
canꞌ ndaꞌan nan ycu sca ta tlyu cuhueꞌ, loꞌ mjñan cuiꞌin xaꞌan canꞌ ꞌin 
Jesús chaꞌ taa ñi chaꞌ cuiyaꞌ sten ꞌin cuhueꞌ canꞌ, loꞌ mdaa ñi chaꞌ cuiyaꞌ. 
33  Ñaꞌaan mdyiꞌo cuiꞌin xaꞌan canꞌ ꞌin yu yten seꞌen ndiꞌin cuhueꞌ canꞌ, 
tsatlyu mdoꞌo ꞌin msnan ꞌin, loꞌ mxityu loo ꞌin loo tiyoꞌ, canꞌ ngujui yuꞌhui 
ꞌin. 34 Yu nu naꞌan seen cuhueꞌ canꞌ, xa naꞌan yu chaꞌ nu yatoꞌo, cuiꞌ xaa 
msnan yu nguia ytsaꞌ yu ꞌin nten ndiꞌin quichen canꞌ loꞌo nten ngaꞌan niꞌ 
quixinꞌ. 35 Mdoꞌo neꞌ ya naꞌan neꞌ chaꞌ nu yatoꞌo canꞌ, mdiyaa neꞌ seꞌen 
nducua Jesús, naꞌan neꞌ ꞌin yu nu yuꞌhui cuiꞌin xaꞌan ꞌin nducua yu tloo 
ñi, cuaꞌ lcoꞌ yu steꞌ yu, ntsuꞌhui chcui chaꞌ tiyaa ꞌin yu, loꞌ ytsen ꞌa neꞌ. 
36  Nchgaa nu naꞌan chaꞌ canꞌ mdaa suun loꞌo nten nu mdiyaa canꞌ, ñaꞌan 

mchca yu nu yuꞌhui cuiꞌin xaꞌan ꞌin canꞌ. 37 Xacanꞌ nchgaa nten nu mdoꞌo 
chcua tyiꞌin tsoꞌ seꞌen lyiꞌya loo Gadara, mjñan neꞌ chaꞌ tsuꞌhue ꞌin ñi 
siꞌyana tyiꞌo tsoꞌ ñi seꞌen canꞌ loo nu lyee nguitsen neꞌ. Jesús yten ñi niꞌ 
yca naꞌan canꞌ, loꞌ mxitucui ñi nguiaa ñi. 38  Yu nu quiꞌan ꞌa cuiꞌin xaꞌan 
yuꞌhui ꞌin canꞌ, mjñan yu chaꞌ tsuꞌhue ꞌin ñi chaꞌ tca chcui nchaꞌan yu 
ꞌin ñi, una Jesús mslaꞌ ñi ꞌin yu, loꞌ juin ñi: 39 Quiaa nde ñaꞌan ꞌin, loꞌ taa 
suun tsala ñaꞌan tlyu chaꞌ tsuꞌhue mꞌni Ndiose loꞌo. Mdoꞌo yu nguiaa yu 
loꞌ mdaa yu suun ñaꞌaan loo quichen canꞌ tsala ñaꞌan tlyu chaꞌ tsuꞌhue 
mꞌni Jesús loꞌo yu.

Chaꞌ ꞌin sñeꞌ Jairo loꞌo chaꞌ ꞌin neꞌ cunaꞌan nu ylaꞌ steꞌ Jesús
40 Xa nguila Jesús seꞌen ndiꞌin nten quiꞌan canꞌ, tsuꞌhue ꞌa ntsuꞌhui 

tiquee neꞌ ncuan xuꞌhue neꞌ ꞌin ñi, siꞌyana cuaꞌ ndiꞌin ta neꞌ ꞌin ñi. 41 Lja 
xacanꞌ mdiyaa sca yu naan Jairo, yu nu ndlo tñan seꞌen ndiyoꞌ tiꞌin neꞌ 
Judio, mdyiꞌya xtyinꞌ yu tloo Jesús loꞌ mjñan yu chaꞌ tsuꞌhue ꞌin ñi siꞌyana 
tsaa ñi la seꞌen ndiꞌin yu, 42  siꞌyana cuaꞌ caja ti nu cunaꞌan sñeꞌ yu, tyi 
ca ñaꞌan sca canꞌ ndiꞌin ꞌin yu, loꞌ ntsuꞌhui tichcua yjan. Tucueen nguiaa 
ñi loꞌo yu msta suꞌhua taꞌa nten siꞌya ñi. 43  Cuiꞌ lja canꞌ nguiaa sca neꞌ 
cunaꞌan nu cuaꞌ ntsuꞌhui tichcua yjan tiꞌi loꞌo quicha nguilo tne, cuaꞌ 
ngulyijyi neꞌ ñaꞌaan tñi ꞌin neꞌ loꞌo nu nꞌni rmiyu, una ñi sca canꞌ loꞌ a 
ncua ꞌin cuꞌni chca ꞌin neꞌ. 44 Neꞌ cunaꞌan canꞌ yaan neꞌ cuiꞌ ti nde chonꞌ 
Jesús loꞌ ylaꞌ neꞌ tuꞌhua steꞌ ñi, cuiꞌ xaa ngulyijyi ylo tne ꞌin neꞌ. 45 Xacanꞌ 
juin Jesús: ¿Ti nu ca mꞌni caꞌan ꞌñan? Nchgaa nten canꞌ juin neꞌ siꞌyana a 
tucui, xacanꞌ mxcuen yu Tyo loꞌo nchgaa taꞌa nguiaa yu: Ñi Bstro, jlyo tiꞌ 
um tsala ñaꞌan quiꞌan nten nsta suꞌhua ꞌin um, loꞌ tiꞌ nchcuiꞌ um: ¿Ti nu 
ca mꞌni caꞌan ꞌñan? 46  Loꞌ tiꞌ juin la Jesús: Ntsuꞌhui nu mꞌni caꞌan ꞌñan, 
siꞌyana ngüi tinꞌ mdoꞌo juesa ꞌñan. 47 Xa naꞌan neꞌ cunaꞌan canꞌ siꞌyana a 
ncua suꞌhua cutsiꞌ neꞌ chaꞌ nu mꞌni neꞌ, mdyisnan mchcuan neꞌ xa mdiyaa 
neꞌ tloo ñi, mdyiꞌya xtyinꞌ neꞌ, tloo ndiꞌin nten canꞌ mdaa neꞌ suun loꞌo ñi 
ñaꞌan ylaꞌ neꞌ steꞌ ñi loꞌ ticuiꞌ xaa mchca neꞌ. 48  Loꞌ juin ñi ꞌin neꞌ: Sñenꞌ, 
cuaꞌ mchca siꞌyana ya quiꞌan tiꞌ ꞌñan, quia lya loꞌ a sca chaꞌ chuꞌhui 
tiquee. 49 Canꞌ ca chaꞌ tiꞌ ndon ycuiꞌ ñi xa mdiya ytsaꞌ sca yu nu mdoꞌo la 
naꞌan ꞌin yu nu ndlo tñan canꞌ, loꞌ juin yu: Cuaꞌ ngujui sñeꞌ um, a najoꞌo ꞌa 
tiꞌ chcuiꞌ um loꞌo ñi re tsaa ñi. 50 Xa ngune ꞌin Jesús chaꞌ nu ycuiꞌ yu canꞌ, 
juin ñi ꞌin yu nu ndlo tñan canꞌ: A cutsen um, tsaloo ti tsa quiꞌan tiꞌ um 
ꞌñan loꞌ chca sñeꞌ um. 51 Xa mdiyaa ñi la naꞌan ꞌin yu, a mdaa ñi yaꞌ sten 
ñaꞌan nu ti, tsa yu Tyo ti, yu Jacobo loꞌo yu Xuhua, a cunta loꞌo nten cula 
ꞌin cuhuiꞌ canꞌ. 52  Nchgaa nten canꞌ ndiꞌin ynan neꞌ siꞌya cuhuiꞌ canꞌ, loꞌ 
juin ñi ꞌin neꞌ: A cunan um, cuhuiꞌ re siꞌi na ngujui cuhuiꞌ, na ljaꞌ ti cuhuiꞌ. 
53  Nten canꞌ mstyi lyiꞌo neꞌ ꞌin ñi, siꞌyana jlyo tiꞌ neꞌ na ngujui cuhuiꞌ. 
54 Una Jesús msñi ñi yaaꞌ cuhuiꞌ, loꞌ ycuiꞌ cueen ñi: Sñenꞌ, tyitucui. 55 Cuiꞌ 
ñaꞌan lcaa nguila cusya ꞌin cuhuiꞌ loꞌ mdyi tucui cuhuiꞌ, xacanꞌ ycuiꞌ ñi 

loꞌo jun siꞌyana taa jun na cu cuhuiꞌ. 56  Nten cula ꞌin cuhuiꞌ ndyijyin yaꞌ 
yuhue tiꞌ jun chaꞌ canꞌ, una Jesús ngulo ñi tñan ꞌin jun siꞌyana a chcuiꞌ 
jun loꞌo ñi sca tucui chaꞌ nu yatoꞌo.

Xa nguaꞌan tñan Jesús ꞌin yu taꞌa mdaꞌan ñi

9  1 Xacanꞌ mxoꞌ tiꞌin Jesús ꞌin tichcua yu taꞌa ndaꞌan ñi, loꞌ mdaa ñi 
chaꞌ cuiyaꞌ ꞌin yu siꞌyana tca culo yu nchgaa loo cuiꞌin xaꞌan nu 

ntsuꞌhui ꞌin nten, loꞌ cuꞌni chca yu ꞌin nu tiꞌi loꞌo cuati loo quicha. 2  Xacanꞌ 
nguaꞌan tñan ñi ꞌin yu siꞌyana tsa ycuiꞌ yu ñaꞌan ntsuꞌhui chaꞌ culo Ndiose 
tñan ꞌin nten, a cunta siꞌyana cuꞌni chca yu ꞌin nu tiꞌi. 3  Loꞌ juin ñi ꞌin yu: 
Ñi sca na loꞌ a cuiꞌya um seꞌen tsaa um, ñi yca loꞌ a chcua yaaꞌ um, ñi 
cuijyin, ñi na cu um, ñi tñi a cuiꞌya um, loꞌ ñi a cuiꞌya um xca ta steꞌ um. 
4 Quichen seꞌen tiyaa um, chaꞌ ndeꞌen nu taa seꞌen quinu um, canꞌ tyiꞌin 
um tsalja ndiꞌin um quichen canꞌ. 5 Chaꞌ nten canꞌ a cuan xuꞌhue neꞌ ꞌin 
um, tyiꞌo um quichen canꞌ loꞌ scuin um yuu quiyaꞌ um, cuañaꞌan quinu 
cunta ꞌin neꞌ chaꞌ ndeꞌen la chaꞌ nu caan ꞌin neꞌ. 6  Xacanꞌ mdoꞌo yu nguiaa 
yu loꞌ mdijin yu scasca quichen suhue ti, mdaꞌan ycuiꞌ yu chaꞌ tsuꞌhue ꞌin 
Ndiose, loꞌ mꞌni chca yu ꞌin nu tiꞌi scasca seꞌen canꞌ.

Xa ngujui yu Xuhua nu mducua tya ꞌin nten
7 Yu Herode nu ndlo tñan canꞌ, xa ynan yu chaꞌ ñaꞌan nguiꞌni Jesús, 

msuꞌhua yu chaꞌ tiquee yu siꞌyana ntsuꞌhui nu nchcuiꞌ siꞌyana yu Xuhua 
canꞌ cuaꞌ mdyiquiꞌo yu, 8  a cunta ntsuꞌhui xca nu nchcuiꞌ siꞌyana Elía cuaꞌ 
nguloꞌo tloo ꞌin neꞌ, loꞌ ntsuꞌhui xca nu nchcuiꞌ siꞌyana lca ñi scasca la nu 
mxiycuiꞌ Ndiose ꞌin cuaꞌ sꞌni, loꞌ cuaꞌ ñii mdyiquiꞌo canꞌ. 9 Xacanꞌ juin yu 
Herode: Una nanꞌ ngulon tñan msiꞌyu yni yu Xuhua canꞌ, ¿tucui ta lca nu 
nchcuiꞌ nten cua chaꞌ ꞌin? Canꞌ chaꞌ nchca tiꞌ yu chuꞌhui lyoo yu ꞌin Jesús.

Mxicu Jesús ꞌin tsa caꞌyu mii yu quiꞌyu
10 Xa nguila yu taꞌa mdaꞌan Jesús, mdaa yu suun loꞌo ñi nchgaa chaꞌ nu 

mꞌni yu seꞌen yaa yu. Xacanꞌ mdoꞌo loꞌo ñi ꞌin tsalca ti yu, sca seꞌen nu 
cuaꞌ ntan la tuꞌhua quichen Betsaida. 11 Una nten nu nguinu tiꞌin canꞌ xa 
ngujlyo tiꞌ neꞌ la tucueen nguiaa ñi, mducui nchaꞌan neꞌ ꞌin ñi, cuiꞌ xaa 
ncuan xuꞌhue ñi ꞌin neꞌ, loꞌ ycuiꞌ ñi loꞌo neꞌ ñaꞌan ndlo Ndiose tñan ꞌin 
nten, a cunta mꞌni chca ñi ꞌin nchgaa nu ntsuꞌhui quicha ꞌin. 12  Xa msiin 
tsaan canꞌ mdiya ycuiꞌ yu taꞌa ndaꞌan ñi loꞌo ñi: Chcuiꞌ um loꞌo nten re 
siꞌyana cunan neꞌ seꞌen quinu neꞌ seꞌen ndiꞌin scasca quichen uta seꞌen 
ngaꞌan nten niꞌ quixinꞌ, canꞌ caja na cu neꞌ siꞌyana tijyoꞌ nguilyu na re. 
13  Juin ñi ꞌin yu xacanꞌ: ꞌUn xicu um ꞌin neꞌ. Mxcuen yu ꞌin ñi: Una seen 
caꞌyu ti jaslya ndaꞌan loꞌo hua loꞌo tucua ti cula, uta na nchca tiꞌ um tsa 
siꞌi hua na nu cu nten quiꞌan re. 14 Tsalca yu quiꞌyu canꞌ ndiyaa yu caꞌyu 
mii yu. Xacanꞌ juin ñi ꞌin yu taꞌa ndaꞌan ñi: Cuꞌni um chaꞌ chcua nten 

re cunda tuꞌhua tyii neꞌ. 15 Cuañaꞌan mꞌni yu chaꞌ yten tucua nchgaa 
nten canꞌ. 16  Xacanꞌ msñi Jesús taꞌa caꞌyu jaslya loꞌo chcua cula canꞌ, loꞌ 
mscuen ñi tloo ñi nde cuaan, mdyaa ñi xuꞌhue ꞌin Ndiose, xacanꞌ msuꞌhue 
ñi ꞌin na, loꞌ mdaa ñi ꞌin na ꞌin yu taꞌa ndaꞌan ñi siꞌyana cutsa yu ꞌin na. 
17 Nchgaa neꞌ ycu neꞌ tsayaꞌ ngulaꞌ tiꞌ neꞌ, loꞌ na nu nguinu canꞌ tiꞌ mꞌni 
chaꞌan yu cha tichcua xcuhui loꞌo na.

Juin yu Tyo siꞌyana Jesús lca ñi Cristo
18  Yatoꞌo lja nchcuiꞌ lyiꞌo Jesús ꞌin Ndiose scati ñi, una loꞌo yu taꞌa 

ndaꞌan ñi nguilyu canꞌ, loꞌ mñichaꞌ ñi ꞌin yu: ¿Tucui ta lcan nanꞌ nchcuiꞌ 
nten? 19 Mxcuen yu ꞌin ñi: Ntsuꞌhui nu nchcuiꞌ siꞌyana lca um yu Xuhua 
nu mducua tya ꞌin nten, loꞌ ntsuꞌhui nu nchcuiꞌ siꞌyana lca um yu Elía, a 
cunta ntsuꞌhui xca nu nchcuiꞌ siꞌyana lca um sca yu nu mxiycuiꞌ Ndiose 
ꞌin cuaꞌ sꞌni, loꞌ cuaꞌ ñii mdyiquiꞌo canꞌ. 20 Xacanꞌ juin ñi ꞌin yu: Loꞌ ꞌun jan 
ñi, ¿tucui ñan tiꞌ um lcan nanꞌ? Mxcuen yu Tyo canꞌ: ꞌUn lca um ycuiꞌ ca 
Cristo nu mdoꞌo seꞌen nducua Ndiose.

Mtsaꞌ Jesús siꞌyana ntsuꞌhui chaꞌ caja ñi
21 Una tla chaꞌ mdiꞌin tyaa ñi loꞌo yu siꞌyana a chcuiꞌ yu chaꞌ re loꞌo ñi 

sca tucui. 22  Juin ñi ꞌin yu: Yu Quiꞌyu nu Mdoꞌo nde niꞌ Cuaan, quiꞌan ꞌa 
nu tiꞌi ntsuꞌhui chaꞌ tyijyin ñi, ntsuꞌhui chaꞌ xcuan tloo quiꞌyu cula ꞌin ñi, 
cuiꞌ cuañaꞌan loꞌo yu nu ndlo ca tñan niꞌ lyaa loꞌo neꞌ escriba, cunan neꞌ 
ñaꞌan cujui neꞌ ꞌin ñi, una nu cuaꞌ ca snan tsaan ntsuꞌhui chaꞌ tyiquiꞌo ñi. 
23  Xacanꞌ tsatlyu ycuiꞌ ñi loꞌo nten canꞌ: Chaꞌ ndeꞌen nu nchca tiꞌ chcui 
chaꞌan ꞌñan, ꞌni chaꞌ jlya tiꞌ canꞌ ꞌin, loꞌ nu chcui nchaꞌan ꞌñan, tyaa 
canꞌ ꞌin siyaꞌ ti. 24 Siꞌyana nchgaa nu ñan tiꞌ culo laa ꞌin, tsatoꞌo quinanꞌ 
canꞌ tiyaa xaa, una nchgaa nu tyaa chendyu ꞌin ꞌñan, canꞌ nu tyiꞌo laa. 
25 ¿Siꞌyana ñi canan chuꞌhui ꞌin neꞌ cuꞌni ꞌin neꞌ ñaꞌaan chendyu, loꞌ 
tsatoꞌo jlyo neꞌ uta tnanꞌ neꞌ ꞌin neꞌ? 26  Siꞌyana nu xijyiꞌo tiꞌ loꞌon nanꞌ uta 
loꞌo chaꞌ nu nchcuinꞌ, cuiꞌ cuañaꞌan Yu Quiꞌyu nu Mdoꞌo nde niꞌ Cuaan 
xijyiꞌo tiꞌ ñi loꞌo canꞌ xa quiaan ñi xiyaꞌ loꞌo chaꞌ cuiyaꞌ ꞌin ñi, tsatlyu 
loꞌo chaꞌ cuiyaꞌ ꞌin Stina Ndiose loꞌo angujle nu luhui ꞌin ñi. 27 Nu chaꞌ ñi 
cunen loꞌo um, ntsuꞌhui nu ndlyu re, a caja chaꞌ siꞌi culo nducua la ñaꞌan 
tloo chaꞌ cuiyaꞌ ꞌin Ndiose tsañaꞌan nu ntsuꞌhui chaꞌ culo ñi tñan.

Xa mchaꞌan ñaꞌan Jesús
28  Yatoꞌo nu cuaꞌ nchca snuꞌ tsaan ycuiꞌ ñi chaꞌ canꞌ, mdoꞌo loꞌo ñi ꞌin yu 

Tyo, yu Xuhua loꞌo Jacobo, loꞌ ycuen jun sca loo quiꞌya siꞌyana chcuiꞌ lyiꞌo 
ñi ꞌin Ndiose. 29 Lja nchcuiꞌ lyiꞌo ñi ꞌin Ndiose mchaꞌan ñaꞌan tloo ñi, loꞌ 
steꞌ ñi nguinu nduhui na tsuꞌhue ñaꞌan mten na. 30 Canꞌ nguꞌya ton tucua 
yu quiꞌyu nu ndaa chaꞌ loꞌo Jesús, cuiꞌ Moisé loꞌo Elía, 31 msuꞌhua loꞌo sca 
xaa nu tsuꞌhue ñaꞌan ꞌin jun, loꞌ ndaa jun chaꞌ ñaꞌan ntsuꞌhui chaꞌ caja ñi 

quichen Jerusalén. 32  Yu Tyo canꞌ loꞌo taꞌa nducua yu lyee ꞌa ndyuꞌhui sla 
yu, una mdaa loo yu a yjaꞌ yu, naꞌan tloo yu xaa nu tsuꞌhue ꞌa ñaꞌan canꞌ 
ꞌin Jesús loꞌo chcuaa yu taꞌa ndon ñi. 33  Ñaꞌaan xa ngulaꞌ ton chcuaa yu 
canꞌ ꞌin Jesús, xacanꞌ juin yu Tyo canꞌ loꞌo ñi: Ñi Bstro, tsuꞌhue siꞌyana 
ndiꞌin hua loꞌo um re, nde tñan hua snan quisin, sca na tyiꞌin um, xca na 
ꞌin Moisé, loꞌ xca na tyiꞌin Elía. Juin yu cuañaꞌan siꞌyana a ngujlyo ꞌa tiꞌ 
yu ñi chaꞌ tiꞌ chcuiꞌ yu. 34 Lja nu tiꞌ nchcuiꞌ yu chaꞌ canꞌ, nguꞌya tiꞌin ndlaa 
loꞌ ngoꞌo yuꞌhui na ꞌin jun, loꞌ ytsen yu xa mchcun yuꞌhui yu niꞌ ndlaa 
canꞌ. 35 Tiꞌ la niꞌ ndlaa canꞌ jui nu ycuiꞌ: Nde Sñenꞌ nanꞌ nu taꞌa lati ꞌñan, 
quine ꞌin um chaꞌ nu chcuiꞌ re. 36  Una xa mdyi ycuiꞌ canꞌ, xca ti Jesús 
nguinu ton ñi, loꞌ yu taꞌa ndaꞌan ñi xꞌni ꞌa msuꞌhua cutsiꞌ yu chaꞌ nu naꞌan 
tloo yu canꞌ.

Mꞌni chca Jesús ꞌin sca yu nu ntsuꞌhui cuiꞌin xaꞌan ꞌin
37 Xca tsaan canꞌ mdoꞌo jun loo quiꞌya canꞌ, tucueen yaan jun quiꞌan 

ꞌa nten ya ycua ꞌin jun. 38  Lja nten canꞌ mdoꞌo ycuiꞌ cueen sca yu quiꞌyu: 
Ñi Bstro, jñan sca chaꞌ tsuꞌhue ꞌin um cuꞌni cunta um ꞌin yu lyoꞌ ti re 
ꞌñan, siꞌyana tyi ca ñaꞌan sca yu ꞌñan. 39 Xa nxñi cuiꞌin ꞌin yu, tsati ntyin 
nxiꞌya yja yu, nscuin tiꞌin na ꞌin yu loꞌo juesa, nchcua ngooꞌ tuꞌhua yu, 
lyee nsuhueꞌ sti na ꞌin yu, loꞌ queꞌ ꞌa tiꞌ ndla na ꞌin yu. 40 Cuaꞌ mjñan chaꞌ 
tsuꞌhue ꞌin yu taꞌa ndaꞌan um siꞌyana culo yu cuiꞌin canꞌ ꞌin sñenꞌ, una a 
ncua ꞌin yu. 41 Xacanꞌ juin Jesús ꞌin nten canꞌ: ꞌUn lca um nten nu a ndiya 
quiꞌan tiꞌ, loꞌ lyeꞌ tiꞌ. ¿Ta re ti ñaꞌan ndiꞌin loꞌo um tsala xaa? Can loꞌo um 
ꞌin sñeꞌ um. 42  Xa cuaꞌ tiyaa ti yu seꞌen ndon ñi, cuiꞌin canꞌ mxitlyu ꞌin 
yu loꞌ mscuin tiꞌin na ꞌin yu loꞌo juesa, una Jesús ngusun loꞌo ñi ꞌin cuiꞌin 
xaꞌan canꞌ loꞌ mꞌni chca ñi ꞌin yu, loꞌ mdyaa ñi cunta ꞌin yu ꞌin sti yu. 
43  Nchgaa nten canꞌ yuhue tiꞌ neꞌ tsala ñaꞌan tlyu chaꞌ cuiyaꞌ ꞌin Ndiose.

Ycuiꞌ Jesús xiyaꞌ ñaꞌan ntsuꞌhui chaꞌ caja ñi

Lja tiꞌ ndiꞌin yuhue tiꞌ neꞌ siꞌya chaꞌ nu mꞌni ñi, juin ñi ꞌin yu taꞌa ndaꞌan 
ñi: 44 Tyaa um yaꞌ ton nscan tsuꞌhue um chaꞌ re, siꞌyana tsa tucua xaa Yu 
Quiꞌyu nu Mdoꞌo nde niꞌ Cuaan, caja nu tyaa ꞌin ñi tuyaaꞌ nten chendyu. 
45 Una yu taꞌa ndaꞌan ñi a nguꞌya yu chaꞌ tiyaa chaꞌ nu ycuiꞌ ñi, siꞌyana a 
jui chaꞌ cuiyaꞌ quiꞌya yu cunta chaꞌ canꞌ, ñi a msti tiꞌ yu cuñichaꞌ yu ꞌin ñi. 
¿Ti nu lca nu ndon loo la? 46  Xacanꞌ mdyisnan ycuiꞌ tyijyin yu taꞌa ndaꞌan 
ñi chaꞌ ti ñaꞌan yu ntsuꞌhui chaꞌ ca yu nu ndon loo la. 47 Jesús nguꞌya ñi 
cunta chaꞌ nu ñan tiꞌ yu, canꞌ chaꞌ mꞌni ñi chaꞌ yaan sca nu lyoꞌ ti seꞌen 
ndon ñi, 48  loꞌ juin ñi ꞌin yu taꞌa ndaꞌan ñi: Ñaꞌan nu ti nu cuan xuꞌhue ꞌin 
nu lyoꞌ ti re siꞌya chaꞌ ꞌñan, cuꞌni canꞌ cunta siꞌyana ꞌñan cuan xuꞌhue. Loꞌ 
ñaꞌan nu ti nu cuan xuꞌhue ꞌñan, siꞌi ꞌñan nanꞌ ti cuan xuꞌhue canꞌ, cuiꞌ ca 
nu loꞌo ꞌin nu nguaꞌan tñan ꞌñan. Siꞌyana nu nꞌni lyoꞌ ꞌin, canꞌ nu ndon loo 
lati lja um.

Chaꞌ ꞌin nu nguiaa tsoꞌ ꞌin Jesús
49 Xacanꞌ mdoꞌo ycuiꞌ yu Xuhua canꞌ: Ñi Bstro, cua naꞌan hua sca yu nu 

ndlo cuiꞌin xaꞌan ꞌin nten loꞌo chaꞌ cuiyaꞌ ꞌin um, una msiꞌyu coꞌ hua chaꞌ 
nu nguiꞌni yu siꞌyana a ndaꞌan yu loꞌo na. 50 Xacanꞌ juin Jesús loꞌo yu: A 
chcui ndijin um loꞌo chaꞌ nu nguiꞌni yu, siꞌyana nu a tiꞌi tiꞌ ꞌin na, tsoꞌ ꞌin 
na nguiaa canꞌ.

Jesús ngusun loꞌo ñi ꞌin Jacobo loꞌo yu Xuhua
51 Xa cuaꞌ nchcui cuiiꞌ chaꞌ quiaa ñi nde niꞌ cuaan, xacanꞌ mdiꞌin tyaa 

ñi cusya ꞌin ñi siꞌyana tsaa ñi quichen Jerusalén. 52  Xacanꞌ nguaꞌan tñan 
ñi ꞌin tucua snan yu nu chcua loo tsaa sca quichen lyoꞌ ti seꞌen lyiꞌya 
loo Samaria loꞌ cunan yu seꞌen quinu ñi canꞌ. Mdoꞌo yu nguiaa yu loꞌ 
mdiyaa yu quichen canꞌ, 53  una nten ndiꞌin canꞌ a ncuan xuꞌhue neꞌ ꞌin ñi 
xa mdiyaa ñi, siꞌyana jlyo tiꞌ neꞌ tyijyin ti ñi tsaa ñi quichen Jerusalén. 
54 Xa naꞌan Jacobo loꞌo yu Xuhua chaꞌ re, juin yu ꞌin ñi: Ñi Xꞌnan hua, ¿ta 
nchca tiꞌ um jñan hua chaꞌ quiꞌya quiiꞌ tsañaꞌan mꞌni yu Elía, loꞌ cujlyo 
na ꞌin neꞌ? 55 Mxinaꞌan ñi seꞌen ndon yu loꞌ ngusun loꞌo ñi ꞌin yu: ꞌUn a 
nchca quiꞌya um cunta la tsoꞌ nguiaa um, 56  siꞌyana nanꞌ Yu Quiꞌyu nu 
Mdoꞌo nde niꞌ Cuaan, a ljyaan siꞌyana cujlyon ꞌin nten chendyu, cuiꞌ ca nu 
siꞌyana culo laan ꞌin neꞌ. Xacanꞌ mdoꞌo jun nguiaa jun loꞌ mdiyaa jun xca 
quichen lyoꞌ ti.

Tsalca nu mdoꞌo tiquee chcui nchaꞌan ꞌin Jesús
57 Tucueen nguiaa jun canꞌ mdoꞌo ycuiꞌ sca yu quiꞌyu loꞌo ñi: Ñi Xꞌnan 

hua, nchca tinꞌ chcui nchaꞌan ꞌin um la ñaꞌan ti nguiaa um. 58  Mxcuen 
Jesús ꞌin yu: Sca cutaꞌ nducua tuque tyi ꞌin, cuiꞌ cuañaꞌan quiñi, cuaꞌ lca 
seꞌen nxcua ten ꞌin, una Yu Quiꞌyu nu Mdoꞌo nde niꞌ Cuaan, a ndyijyi 
seꞌen xitñanꞌ canꞌ. 59 Xacanꞌ juin ñi ꞌin xca yu canꞌ: Chcui nchaꞌan ꞌñan. 
Mxcuen yu ꞌin ñi: Ñi Xꞌnan hua, taa um yaꞌ quia tsinꞌ ꞌin stin culo nducua 
la. 60 Mxcuen Jesús ꞌin yu: A sꞌnan nu chuꞌhui yuhueꞌ tiꞌ cutsiꞌ ꞌin nu cuaꞌ 
ngujui, una nuꞌhuin tsa ycuiꞌ chaꞌ tsuꞌhue ꞌin Ndiose tsañaꞌan nu ntsuꞌhui 
chaꞌ culo ñi tñan ꞌin nten. 61 Xacanꞌ mdoꞌo ycuiꞌ xca yu loꞌo ñi: Ñi Xꞌnan 
hua, loꞌon nanꞌ nchca tinꞌ chcui nchaꞌan ꞌin um, una taa um yaꞌ culo 
nducua la quia slanꞌ ꞌin nu ndiꞌin naꞌan ꞌñan. 62  Jesús mxcuen ꞌin yu: Sca 
yu nu nxñi yaaꞌ yca nguita yuu loꞌ xinaꞌan nde chonꞌ, a ca tñan canꞌ cuꞌni 
tñan ꞌin Ndiose seꞌen ndlo ñi tñan.

Xa nguaꞌan tñan Jesús ꞌin snan yla ntsuꞌhui tii yu

10  1 Chonꞌ ndeꞌen canꞌ, Ñi Xꞌnan na ngulohui ñi cha xnan yla ntsuꞌhui 
tii yu, loꞌ nguaꞌan tñan ñi ꞌin yu cunda tucua ti yu chcua loo yu 

tsaa yu scasca quichen seꞌen ntsuꞌhui chaꞌ tyijyin ñi. 2  Loꞌ juin ñi ꞌin yu: 

Chaꞌ ñi siꞌyana quiꞌan tñan ndiꞌin ꞌin Ndiose, cuaꞌ tca quioꞌ na, una chinꞌ ti 
yu nguso, canꞌ chaꞌ jñan um chaꞌ tsuꞌhue ꞌin ñi nu lca Xꞌnan tñan re siꞌyana 
suꞌhua ñi nguso nu xoꞌ ꞌin na. 3 Nanꞌ suꞌhuan ꞌin um tsaa um ñaꞌan nchca 
tiꞌ slyaꞌ nu nguiten lja niꞌ la. 4 A cuiꞌya um cuijyin, ñi tñi loꞌ ñi quinan loꞌ 
a cuiꞌya um, a nchca chaꞌ tiyaꞌ um loꞌo ñi sca tucui nu chcua um tucueen. 
5 La ñaꞌan ti tiyaa um seꞌen nducua naꞌan ꞌin nten, ndeñaꞌan chcuiꞌ um 
loꞌo neꞌ culo nducua la: Ndiose taa ñi chaꞌ tsuꞌhue nu chuꞌhui niꞌ cusya ꞌin 
um nchgaa ꞌun nu ndiꞌin naꞌan re. 6 Chaꞌ ntsuꞌhui nu nguiaa tsoꞌ ꞌin chaꞌ 
tsuꞌhue, cuan xuꞌhue canꞌ chaꞌ nu chcuiꞌ um, loꞌ chaꞌ a cuan xuꞌhue canꞌ 
ꞌin um, a quinu chaꞌ tsuꞌhue seꞌen ndiꞌin canꞌ. 7 Naꞌan seꞌen cuan xuꞌhue 
neꞌ ꞌin um, canꞌ quinu um, cuan xuꞌhue um na nu taa neꞌ cu um loꞌo na nu 
coꞌo um, siꞌyana sca yu nguso ntsuꞌhui suun ꞌin yu xñi yu siyaꞌ yu. A nchca 
chaꞌ quinu um scasca naꞌan. 8  Ñaꞌan quichen ti tiyaa um, chaꞌ cuan xuꞌhue 
neꞌ ꞌin um, ca xuꞌhue um na nu tyiꞌin tyaa neꞌ tloo um, 9 cuꞌni chca um 
ꞌin nchgaa nu tiꞌi, loꞌ chcuiꞌ um loꞌo neꞌ: Cuaꞌ mdiyaan chaꞌ tsuꞌhue ꞌin um 
tsañaꞌan ntsuꞌhui chaꞌ culo Ndiose tñan ꞌin na. 10 Chaꞌ ndeꞌen quichen sten 
um a cuan xuꞌhue neꞌ ꞌin um, tyiꞌan um chcui tucueen loo quichen canꞌ, loꞌ 
ndeñaꞌan chcuiꞌ um loꞌo neꞌ: 11 Yuu ta nu msñi caꞌan quiyaꞌ hua loo quichen 
re scuin hua ꞌin na siꞌyana a ncuan xuꞌhue um ꞌin hua, loꞌ ca jlyo tiꞌ um 
siꞌyana cuaꞌ mdiyaan chaꞌ tsuꞌhue seꞌen ndiꞌin um ñaꞌan ntsuꞌhui chaꞌ culo 
Ndiose tñan ꞌin na. 12  Chcuinꞌ loꞌo um sca chaꞌ, tsaan nu ntsuꞌhui chaꞌ cuꞌni 
Ndiose xñan bsya ꞌin nten chendyu, lyee lati tyijyin nten canꞌ nu tiꞌi que 
ñaꞌan nu tiꞌi ntsuꞌhui chaꞌ tyijyin quichen Sodoma.

Yuhueꞌ nu caan ꞌin quichen nu mscuan tloo ꞌin Jesús
13  ꞌTnan ca um, ꞌun nu ndiꞌin quichen Corazín, loꞌ ꞌtnan ca um, ꞌun nu 

ndiꞌin quichen Betsaida, tsala ñaꞌan chaꞌ tnu cuaꞌ mꞌnin tloo um. Chaꞌ cua 
na mꞌnin chaꞌ re quichen Tiro loꞌo Sidón, cuaꞌ sꞌni mxiloꞌo chonꞌ neꞌ quiꞌya 
nguiꞌni neꞌ, loꞌ ca chcanꞌ loo siꞌyana tiꞌi ngaꞌan ꞌin neꞌ loꞌo ñaꞌan nu nchcoꞌ 
neꞌ loꞌo ñaꞌan nu nꞌni neꞌ. 14 Canꞌ chaꞌ tsaan nu ntsuꞌhui chaꞌ cuꞌni Ndiose 
xñan bsya ꞌin nten chendyu, neꞌ nu ndiꞌin quichen Corazín loꞌo Betsaida, 
lyee lati tyijyin canꞌ nu tiꞌi que ñaꞌan tiꞌi nu ntsuꞌhui chaꞌ tyijyin quichen 
Tiro loꞌo Sidón. 15 Loꞌ ꞌun quichen Capernaum, —xqueꞌ tiꞌ um siꞌyana 
cuaꞌ jui xuꞌhue um la niꞌ cuaan, una tiyaa xaa caja nu suꞌhua ꞌin um seꞌen 
tyijyin um nu tiꞌi—. 16  Canꞌ chaꞌ nchgaa nu ton nscan chaꞌ nu chcuiꞌ um, 
ñaꞌan loo chaꞌ ꞌñan nanꞌ ton nscan canꞌ, loꞌ nu xcuan tloo ꞌin um, ꞌñan 
nanꞌ xcuan tloo canꞌ, loꞌ nu xcuan tloo ꞌñan, ꞌin ñi nu nguaꞌan tñan ꞌñan 
xcuan tloo canꞌ.

Xa nguila snan yla ntsuꞌhui tii yu canꞌ
17 Xa nguila snan yla ntsuꞌhui tii yu canꞌ, ndyijyin yaꞌ tsuꞌhue ntsuꞌhui 

tiquee yu loꞌ nchcuiꞌ yu: Ñi Xꞌnan hua, loꞌo cuiꞌin xaꞌan ncua jaꞌan ꞌin 

hua siꞌya chaꞌ cuiyaꞌ ꞌin um. 18  Mxcuen ñi ꞌin yu: Chaꞌ ñi ꞌin um, tiꞌ la 
niꞌ cuaan naꞌan mdyiꞌo tyu Laxaꞌan tsañaꞌan nchca tiꞌ quiiꞌ ꞌin tyiꞌyu. 
19 Ñaꞌan jan ñi, cuaꞌ mdaan chaꞌ cuiyaꞌ ꞌin um siꞌyana tca lyoꞌ suꞌhua um 
ꞌin cunaan la loꞌo xeꞌen, tlyu la chaꞌ cuiyaꞌ re que ꞌin taꞌa cusuun um, 
loꞌ a sca tiꞌi ca ꞌin um. 20 Una siꞌi canꞌ chaꞌ ca tsuꞌhue chuꞌhui tiquee um, 
ta siꞌyana nchca jaꞌan cuiꞌin xaꞌan ꞌin um, cuiꞌ ca nu ca tsuꞌhue chuꞌhui 
tiquee um siꞌyana cuaꞌ nguaꞌan scua nii um la niꞌ cuaan.

Tsuꞌhue yuꞌhui tiquee Jesús
21 Xacanꞌ ndyijyin yaꞌ tsuꞌhue ntsuꞌhui tiquee Jesús siꞌya Espíritu ꞌin 

Ndiose, loꞌ juin ñi: Stina Ndiose, nanꞌ cuꞌnin tnun ꞌin um, ꞌun nu lca Xꞌnan 
niꞌ cuaan loꞌo loo chendyu re, siꞌyana msuꞌhua cutsiꞌ um chaꞌ re ꞌin nu 
tiyaa loꞌo nu nxqueꞌ tiꞌ ndyiꞌya la chaꞌ tiyaa, loꞌ ngulyo scua la um chaꞌ re 
loꞌo nu chinꞌ la chaꞌ ꞌin. ꞌUn nu lca Stin, chaꞌ ñi ꞌin um siꞌyana cuañaꞌan 
nchca tiꞌ um. 22  Nchgaa loo chaꞌ mdyaa Stin cunta ꞌñan, nanꞌ nu lca Sñeꞌ 
ñi, loꞌ a tucui nu jlyo tiꞌ tucui lcan, cuiꞌ ca nu scati Stina Ndiose, cuiꞌ 
cuañaꞌan a tucui nu jlyo tiꞌ tucui lca Stina Ndiose, cuiꞌ ca nu scan tin, a 
cunta culyo scua lan chaꞌ re loꞌo nu nchca tinꞌ. 23  Xacanꞌ mxinaꞌan ñi seꞌen 
ndon taꞌa ndaꞌan ca ñi, loꞌ ycuiꞌ ñi loꞌo yu sca cunta: Tsuꞌhue ca xuꞌhue 
nchgaa nu naꞌan chaꞌ nu naꞌan um cuaꞌ ñii, 24 siꞌyana cunen loꞌo um sca 
chaꞌ, quiꞌan ꞌa yu nu mxiycuiꞌ Ndiose ꞌin cuaꞌ sꞌni cuiꞌ cuañaꞌan loꞌo nu 
ncua ree, ncua tiꞌ yu ñaꞌan yu chaꞌ nu naꞌan um cuaꞌ ñii, una a naꞌan yu 
ꞌin na, loꞌ ncua tiꞌ yu quine ꞌin yu chaꞌ nu ne ꞌin um cuaꞌ ñii, una a ngune 
ꞌin yu chaꞌ re.

Chaꞌ tsuꞌhue nu mꞌni yu Samaria
25 Yatoꞌo mdyiton sca yu nu mꞌni chaꞌan chaꞌ ꞌin lee, loꞌ mñichaꞌ yu ꞌin 

Jesús seꞌen nu suꞌhua yu quiꞌya ꞌin ñi, loꞌ juin yu: ꞌUn ñi nu lca Bstro, 
¿ti ñaꞌan chaꞌ nu tca cuꞌnin siꞌyana caja chendyu nu a tsatii ꞌa ꞌñan? 
26  Mxcuen ñi ꞌin yu: ¿Ñaꞌan ta nchcuiꞌ lee canꞌ? ¿Ñaꞌan ta ndyiꞌya um 
cunta ꞌin na? 27 Xacanꞌ mxcuen yu: —Loꞌo nu chcui cusya ꞌin um tyaa 
um ꞌin um ꞌin Ndiose Xꞌnan um, loꞌo nu chcui lca tiquee um, loꞌo nchgaa 
juesa ꞌin um—, loꞌo nchgaa chaꞌ tiyaa ꞌin um, a cunta —ñaꞌan ꞌtnan tiꞌ um 
ꞌin taꞌa nten um tsañaꞌan nꞌni um ꞌtnan ꞌin um—. 28  Juin ñi ꞌin yu: Cuiꞌ 
ñaꞌan ycuiꞌ um, cuꞌni um cuañaꞌan loꞌ caja chendyu ꞌin um. 29 Ncua tiꞌ yu 
suhui yu tloo yu, canꞌ chaꞌ juin yu ꞌin Jesús: ¿Tucui ca lca taꞌan? 30 Xacanꞌ 
mxcuen Jesús ꞌin yu: Sca yu quiꞌyu mdoꞌo yu Jerusalén nguiaa yu nde 
quichen Jericó, tucueen nguiaa yu canꞌ mdoꞌo yu cunan nu yjui tiꞌin ꞌin 
yu, ngulyaa na ꞌin yu, loꞌ mxnu sti yu ꞌin ñaꞌan nchca tiꞌ sca yu ngujui. 
31 Yatoꞌo tucueen canꞌ nguiaa sca yu nu ntsuꞌhui cunta ꞌin laa, una xa 
naꞌan yu ꞌin nu su canꞌ mdijin ti yu. 32  Cuiꞌ cuañaꞌan loꞌo sca yu Leví nu 
nda yaaꞌ chaꞌ ꞌin laa, mdijin tucueen canꞌ, xa naꞌan yu ꞌin nu su canꞌ ticuiꞌ 

mdijin ti yu. 33  Cuiꞌ cuañaꞌan mdijin sca yu Samaria, una xa naꞌan yu ꞌin 
nu su canꞌ cuiꞌ xaa mñaꞌan ꞌtnan tiꞌ yu ꞌin. 34 Mdiyaa yu seꞌen su, msuꞌhua 
yu ceite loꞌo vino seꞌen tiꞌi canꞌ, loꞌ nguxen yu teꞌ ꞌin na, xacanꞌ mscuen 
yu ꞌin chonꞌ burru ꞌin yu, loꞌ ya xnu yu ꞌin sca naꞌan seꞌen ntsuꞌhui chaꞌ 
cuꞌni cunta neꞌ ꞌin. 35 Xca tsaan canꞌ xa cuaꞌ tyiꞌo yu tsaa yu, mxnu yu 
tucua tñi plata ꞌin nu ndiꞌin naꞌan canꞌ, loꞌ juin yu ꞌin: Cuꞌni um chaꞌ 
tsuꞌhue cuꞌni cunta um ꞌin yu tiꞌi re, loꞌ chaꞌ nducua la tñi culyijyi um 
siꞌya yu, nanꞌ xuꞌhuan lyiyanꞌ ꞌin na xa nde xitucuin. 36  ¿Ti ñaꞌan ta taꞌa 
snan yu re lca taꞌa yu nu mꞌni lyiꞌo yu cunan ꞌin canꞌ? 37 Mxcuen yu ꞌin ñi: 
Cuiꞌ yu nu mꞌni chaꞌ tsuꞌhue loꞌo canꞌ. Xacanꞌ juin Jesús ꞌin yu: Yaa um, 
loꞌ ticuiꞌ cuañaꞌan cuꞌni um.

Yaa Jesús seꞌen ndiꞌin Marta loꞌo María
38  Yatoꞌo mdoꞌo Jesús nguiaa ñi, mdiyaa ñi sca quichen lyoꞌ ti, canꞌ 

ndiꞌin sca neꞌ cunaꞌan naan Marta nu ncuan xuꞌhue ꞌin ñi. 39 Ndiꞌin sca 
taꞌa ngula neꞌ naan María, canꞌ nu yten tucua cuiꞌ ti seꞌen nducua Jesús 
siꞌyana ton nscan chaꞌ nu nchcuiꞌ ñi. 40 Una Marta canꞌ lyee la ntsuꞌhui 
yuhue tiꞌ tñan nu ndiꞌin tuquiiꞌ, xacanꞌ yaa seꞌen nducua ñi loꞌ juin ꞌin 
ñi: Ñi Xꞌnan hua, ¿ta a nduhue tiꞌ um tsala ñaꞌan tñan mxnu taꞌan ꞌñan? 
Chcuiꞌ um loꞌo siꞌyana ta yaaꞌ ꞌñan. 41 Una mxcuen Jesús ꞌin: Marta, 
Marta, ta lyee ꞌa nsuꞌhua yuhue tiꞌ tiquee siꞌya scasca tñan nguiꞌni. 
42  Ntsuꞌhui sca chaꞌ nu ndon loo lati, canꞌ nu ngulohui María, loꞌ a tucui 
nu tca lyaa chaꞌ canꞌ ꞌin.

Nguloꞌo Jesús ñaꞌan chcuiꞌ lyiꞌo jun ꞌin Ndiose

11  1 Yatoꞌo sca tsaan Jesús nchcuiꞌ lyiꞌo ñi ꞌin Ndiose sca seꞌen, xa 
mdyi ycuiꞌ ñi juin sca yu taꞌa ndaꞌan ñi loꞌo ñi: Ñi Xꞌnan hua, 

culoꞌo um ꞌin hua ñaꞌan ntsuꞌhui chaꞌ chcuiꞌ lyiꞌo hua ꞌin Ndiose, tsañaꞌan 
nguloꞌo yu Xuhua ꞌin taꞌa mdaꞌan yu. 2  Xacanꞌ juin ñi ꞌin nchgaa yu canꞌ: 
Xa chcuiꞌ lyiꞌo um ꞌin Ndiose ndeñaꞌan chcuiꞌ um: Ndiose Sti hua, ꞌun 
nu nducua niꞌ cuaan, scati um ntsuꞌhui chaꞌ cuꞌni tnu hua ꞌin um. Nchca 
tiꞌ hua siꞌyana tsatlyu culo um tñan ꞌin hua. Cuꞌni um ñaꞌan nu nchca tiꞌ 
um loo chendyu re tsañaꞌan nguiꞌni um la niꞌ cuaan. 3  A cunta taa um na 
nu cunajoꞌo ꞌin hua cunda scaa tsaan. 4 Cuꞌni um chaꞌ tlyu tiꞌ ꞌin hua loꞌo 
quiꞌya nguiꞌni hua, siꞌyana cuañaꞌan nguiꞌni hua chaꞌ tlyu tiꞌ ꞌin nchgaa nu 
nguiꞌni chaꞌ ngunanꞌ loꞌo hua. A taa um yaꞌ sten chaꞌ ngunanꞌ tiquee hua, 
cuiꞌ ca nu culo tsoꞌ um ꞌin hua siiꞌ chaꞌ ngunanꞌ canꞌ. 5 Loꞌ tiꞌ juin la ñi ꞌin 
yu: Chaꞌ ndiꞌin sca taꞌa tsuꞌhue um, loꞌ tiyaa um seꞌen ndiꞌin canꞌ tluꞌhue 
tla, loꞌ chcuiꞌ um loꞌo canꞌ: Jñan sca chaꞌ tsuꞌhue ꞌin, taa snan ti jaslya 
ꞌñan, 6  siꞌyana sca yu taꞌa tsuꞌhue ntsuꞌhuin tca mdiyaan yu seꞌen ndiꞌin, 
loꞌ a sca na ndiꞌin ꞌñan taan cu yu. 7 Chaꞌ tiꞌ la ñaꞌan xcuen yu ꞌin um: Ñi 
chaꞌ ljyan taa chaꞌ nsinꞌ tiꞌ ꞌñan, ta a jlyo tiꞌ cuaꞌ nchcun tunaꞌan ꞌñan, 

LUCAS 10 ,  11  

El Nuevo Testamento en Chatino de Nopala de Mexico; versión para la web, © 2014, David Neil Nellis



131

cuaꞌ ljanꞌ loꞌo nu xuhue ti ꞌñan, a tca tyitucuin taan na nu nchca tiꞌ. 8  Una 
cunen loꞌo um sca chaꞌ, siꞌi siꞌyana lca canꞌ taꞌa tsuꞌhue yu ta canꞌ chaꞌ 
tyitucui yu loꞌ taa yu nchgaa na nu njñan canꞌ, cuiꞌ ca nu siꞌyana ndaja ti 
yu ndon taa canꞌ chaꞌ nsinꞌ tiꞌ ꞌin yu. 9 Canꞌ chaꞌ chcuinꞌ loꞌo um sca chaꞌ: 
Jñan um na nu nchca tiꞌ um loꞌ caja na ꞌin um, quia nan um chaꞌ canꞌ loꞌ 
quija lyoo na ꞌin um, chcuiꞌ um loꞌ caja nu sla tunaꞌan ꞌin um. 10 Siꞌyana 
nchgaa nu njñan sca chaꞌ, a sꞌni ndyijyi na ꞌin, loꞌ nu ndiya nan chaꞌ canꞌ, 
a sꞌni quija lyoo na ꞌin, loꞌ nu nchcuiꞌ, a sꞌni ndyijyi nu sla tunaꞌan ꞌin. 
11 Tsañaꞌan nguiaa chaꞌ ꞌin um loꞌo sñeꞌ um, ¿ta xtyi tiꞌ um taa um sca 
quee ꞌin canꞌ chaꞌ na jñan sca jaslya ꞌin um? Uta chaꞌ jñan canꞌ sca cula 
ꞌin um, a xtyi tiꞌ um taa um sca cunaan ꞌin canꞌ. 12  Uta chaꞌ jñan canꞌ sca 
scuhue cutu ꞌin um, a xtyi tiꞌ um taa um sca xeꞌen ꞌin canꞌ. 13  Chaꞌ ꞌun lca 
um sca nten nu nducunꞌ, una jlyo tiꞌ um ndaa um na nu tsuꞌhue ꞌin sñeꞌ 
um, ñaꞌan la ca Ndiose, ñi nu lca Sti um nu nducua niꞌ cuaan, ntsuꞌhui 
chaꞌ taa ñi Espíritu nu Luhui ꞌin ñi ꞌin nchgaa nu njñan ꞌin ñi.

Ycuiꞌ Jesús chaꞌ ꞌin cuiꞌin xaꞌan
14 Yatoꞌo ngulo Jesús sca cuiꞌin xaꞌan nu cuaꞌ mxnu cuꞌun ꞌin sca yu 

quiꞌyu, loꞌ xa mdyiꞌo cuiꞌin xaꞌan canꞌ ꞌin yu mdyisnan ycuiꞌ yu, loꞌ ndyijyin 
yaꞌ yuhue tiꞌ nten canꞌ. 15 Una scasca neꞌ mdyisnan nchcuiꞌ neꞌ: Siꞌya chaꞌ 
cuiyaꞌ ꞌin Beelzebú, xꞌnan cuiꞌin xaꞌan, canꞌ chaꞌ nchca ꞌin yu re ndlo yu 
cuiꞌin xaꞌan nu ntsuꞌhui ꞌin nten. 16 Ntsuꞌhui nu mjñan ꞌin ñi siꞌyana cuꞌni 
ñi sca chaꞌ nu tnu loꞌo chaꞌ cuiyaꞌ ꞌin Ndiose, seꞌen nu caja ñaꞌan suꞌhua neꞌ 
quiꞌya ꞌin ñi. 17 Una nguꞌya ñi cunta ñaꞌan chaꞌ nu ndaꞌan tiquee neꞌ, loꞌ juin 
ñi: Sca quichen tnu tsatii chaꞌ ꞌin na chaꞌ tyisnan xuun na loꞌo ticuiꞌ taꞌa 
na, cuiꞌ cuañaꞌan sca naꞌan chaꞌ tyisnan xuun neꞌ loꞌo ticuiꞌ taꞌa neꞌ, tsatoꞌo 
tyiꞌo tsoꞌ taꞌa neꞌ. 18  A cunta Laxaꞌan chaꞌ tyisnan xuun canꞌ loꞌo ticuiꞌ taꞌa, 
¿ta tca tsa quiñan canꞌ culo tñan xacanꞌ? Loꞌ ꞌun nchcuiꞌ um siꞌyana loꞌo 
chaꞌ cuiyaꞌ ꞌin Beelzebú ndlon cuiꞌin xaꞌan nu ntsuꞌhui ꞌin nten. 19 Chaꞌ nanꞌ 
ndlon cuiꞌin xaꞌan loꞌo chaꞌ cuiyaꞌ ꞌin Beelzebú, una tsoꞌ ꞌin taꞌa ndaꞌan 
um, ¿la mdoꞌo chaꞌ cuiyaꞌ nu ndlo canꞌ cuiꞌin xaꞌan chaꞌ na canꞌ? Canꞌ nu 
ntsuꞌhui chaꞌ cuꞌni cuiyaꞌ chaꞌ ꞌin um. 20 Una chaꞌ nanꞌ ndlon cuiꞌin xaꞌan 
loꞌo chaꞌ cuiyaꞌ ꞌin Ndiose, ca cuiyaꞌ tiꞌ um siꞌyana Ndiose cuaꞌ ndlo ñi tñan 
lja um. 21 Sca yu quiꞌyu nu ngula tiꞌ, chaꞌ tyon tiyaa yu loꞌo na nu culaa ꞌin 
yu, a sca ca seꞌen ndiꞌin yu. 22  Una chaꞌ tiyaa sca nu lyee la ngula tiꞌ, cuꞌni 
canꞌ canan ꞌin yu loꞌ lyaa canꞌ na nu nducua tloo yu culaa ꞌin yu, loꞌ cutsa 
canꞌ nchgaa na nu ndiꞌin ꞌin yu. 23 Nu a nguiaa tsoꞌ ꞌñan, canꞌ nu lca taꞌa 
cusuun, loꞌ nu a nda yaaꞌ quioꞌ tñan ꞌñan, nde njlyo canꞌ ꞌin na.

Xiyaꞌ nxitucui cuiꞌin xaꞌan seꞌen mdoꞌo
24 Xa ndyiꞌo cuiꞌin xaꞌan nu ntsuꞌhui ꞌin nten, ndaꞌan nan canꞌ seꞌen 

tyiꞌin sca seꞌen ngutyi. Loꞌ siꞌyana a ndyijyi seꞌen tyiꞌin ndeñaꞌan ñan tiꞌ: 

Xitucuin nde naꞌan seꞌen mdoꞌon. 25 Xa quila canꞌ seꞌen mdiꞌin, quija lyoo 
ꞌin na siꞌyana cuaꞌ ncua na, cuaꞌ lca ncua tsuꞌhue na. 26  Xacanꞌ tsa nan cha 
cati cuiꞌin xaꞌan nu nducunꞌ lati que ñaꞌan ycuiꞌ, loꞌ tsatlyu sten niꞌ cusya 
ꞌin neꞌ, loꞌ nde lyee lati cuꞌni lyiꞌo cuiꞌin xaꞌan canꞌ ꞌin neꞌ que ñaꞌan tiꞌ 
culoo.

Chaꞌ ꞌin nu ntsuꞌhui xuꞌhue tloo Ndiose
27 Lja nchcuiꞌ Jesús chaꞌ re, mdoꞌo ycuiꞌ cueen sca neꞌ cunaꞌan lja nten 

quiꞌan canꞌ: Tsuꞌhue ca xuꞌhue neꞌ cunaꞌan nu mꞌni chaꞌ ncua cuneꞌ um, 
nu mdaa ytiꞌ um. 28  Xacanꞌ mxcuen ñi ꞌin neꞌ: Tsuꞌhue la xuꞌhue nu ndon 
nscan chaꞌ ꞌin Ndiose loꞌ nducua tñan ꞌin na.

Nten nducunꞌ lca nu njñan chaꞌ nu tnu
29 Tsa nducua quiꞌan la nten ndiyoꞌ tiꞌin neꞌ seꞌen ndon ñi, loꞌ ndeñaꞌan 

ycuiꞌ ñi: Ta nten nu ndiꞌin loo chendyu re nducunꞌ neꞌ, njñan neꞌ scasca 
chaꞌ nu tnu, una a ntsuꞌhui chaꞌ ñaꞌan neꞌ chaꞌ nu cuañaꞌan, tsaloo ti chaꞌ 
nu mdaꞌan ycuiꞌ Jonás ntsuꞌhui chaꞌ ñaꞌan neꞌ. 30 Tsañaꞌan msuꞌhua tiyaa 
Ndiose ꞌin quichen Nínive loꞌo chaꞌ nu ycuiꞌ Jonás, cuiꞌ cuañaꞌan nsuꞌhua 
tiyaa ñi ꞌin ta nten nu ndiꞌin cuaꞌ ñii siꞌya chaꞌ ꞌin Yu Quiꞌyu nu Mdoꞌo nde 
niꞌ Cuaan. 31 Neꞌ cunaꞌan ꞌin ree nu mdoꞌo seꞌen lca Arabia, tyiquiꞌo neꞌ 
tiyaa xaa tsatlyu loꞌo ta nten ndiꞌin re xa ca xñan bsya ꞌin neꞌ, culo quiꞌya 
neꞌ ꞌin nten re siꞌyana tijyoꞌ mdoꞌo neꞌ seꞌen nu quine ꞌin neꞌ chaꞌ tiyaa 
ꞌin yu Salomón, una lja na re ndon sca un ndon loo lati que ꞌin Salomón. 
32  Ticuiꞌ cuañaꞌan loꞌo neꞌ Nínive, ntsuꞌhui chaꞌ tyiquiꞌo neꞌ tsatlyu loꞌo ta 
nten ndiꞌin re xa ca xñan bsya ꞌin neꞌ, culo quiꞌya neꞌ ꞌin nten re siꞌyana 
loꞌo chaꞌ nu ycuiꞌ Jonás mxiloꞌo chonꞌ neꞌ quiꞌya mꞌni neꞌ, una lja na re 
ndon sca nu ndon loo lati que ꞌin Jonás.

Ca na sca xaa ꞌin nten chendyu
33  A tucui nu suꞌhua cutsiꞌ sca quiiꞌ uta suꞌhua ꞌin na niꞌ cuiyaꞌ mblya, 

cuiꞌ ca nu tyiꞌin tyaa ꞌin na cuaan siꞌyana tuꞌhui na xaa ꞌin nu sten ñaꞌan 
canꞌ. 34 Quiloo um ndaa na xaa ꞌin um, loꞌ chaꞌ tsuꞌhue xaa quiloo um tiꞌ 
ñaꞌaan um mtsaꞌan yuꞌhui um loꞌo xaa canꞌ, una chaꞌ a tsuꞌhue xaa quiloo 
um, cuiꞌ cuañaꞌan tla yta chaꞌ tiyaa ꞌin um. 35 Xñi um cunta siꞌyana a 
chca xaa cua ꞌin um tla yta. 36  Chaꞌ tiꞌ ñaꞌaan um mtsaꞌan yuꞌhui um loꞌo 
xaa, loꞌ a la ꞌa tiꞌ tla yta loo chendyu ꞌin um, lca um chacuiꞌ xaa tsañaꞌan 
nchca tiꞌ sca quiiꞌ nu tsuꞌhue ñaꞌan xaa ꞌin.

Tla chaꞌ ycuiꞌ Jesús loꞌo neꞌ fariseo loꞌo neꞌ escriba
37 Xa mdyi ycuiꞌ Jesús chaꞌ canꞌ, sca yu fariseo mjñan yu chaꞌ tsuꞌhue 

chaꞌ tsa ycu tlya ñi loꞌo yu, loꞌ ñaꞌaan yten ñi ñaꞌan canꞌ yten tucua ñi 
tuꞌhua msa. 38  Una yuhue ꞌa tiꞌ yu fariseo siꞌyana a culo nducua ngunanꞌ 

ñi. 39 Una juin Ñi Xꞌnan na ꞌin yu: ꞌUn neꞌ fariseo, tsa nde chonꞌ ti vaso 
loꞌo quiꞌnan njyiꞌan um, una nde niꞌ cusya ꞌin um mtsaꞌan yuꞌhui chaꞌ 
jñan tiꞌ loꞌo chaꞌ nducunꞌ. 40 ꞌUn neꞌ lyeꞌ tiꞌ, ¿ta siꞌi nu mtñan nde chonꞌ 
vaso canꞌ lca nu mtñan nde niꞌ na? 41 Chaꞌ cua na tca taa um sca lcuan 
nu tyiꞌo niꞌ cusya ꞌin um, nchgaa chaꞌ luhui ꞌin um xacanꞌ. 42  ꞌTnan ca 
um, ꞌun neꞌ fariseo, siꞌyana hasta loꞌo scasca na quixinꞌ ndaa um tsachinꞌ 
ti ꞌin Ndiose, loꞌo menta nu xityiꞌi, loꞌo ruda, una a nsuꞌhua loo um chaꞌ 
nu ñi ꞌin Ndiose loꞌo chaꞌ tsuꞌhue ꞌin ñi. Cuꞌni um nchgaa chaꞌ re, una 
a jlya tiꞌ um chaꞌ nu ndon loo lati nu ngaꞌan chaꞌ cuꞌni um. 43  ꞌTnan ca 
ꞌun neꞌ fariseo, siꞌyana seꞌen nꞌni tnu na ꞌin Ndiose lyee lca tiquee um 
chcua um loo yca xlya seꞌen nchcua nten nu ndon loo, loꞌ tsuꞌhue ntsuꞌhui 
tiquee um xa ndyijyi nu nchcuiꞌ chaꞌ ꞌin um loꞌo suun ñaꞌan seꞌen nchca 
quiyaꞌ. 44 ꞌTnan ca ꞌun neꞌ fariseo loꞌo neꞌ escriba, ꞌun nu a ñi ndiꞌin chaꞌ 
ꞌin, nguiaa chaꞌ ꞌin um tsañaꞌan nchca tiꞌ sca cuaa nu a chcanꞌ su, loꞌ 
nchgaa nten nu ndijin chonꞌ canꞌ a jlyo tiꞌ neꞌ la ndloꞌ suꞌhua neꞌ. 45 Xacanꞌ 
mdoꞌo xcuen sca yu nu nguiꞌni chaꞌan chaꞌ ꞌin lee, loꞌ juin yu: ꞌUn ñi nu 
lca Bstro, chaꞌ nu nchcuiꞌ um cua loꞌo ꞌin hua mꞌni loꞌo na. 46  Mxcuen 
ñi ꞌin yu: Cuiꞌ cuañaꞌan ꞌun nu nguiꞌni chaꞌan chaꞌ ꞌin lee, ꞌtnan ca um, 
siꞌyana nxi ꞌya um yuꞌhua tiꞌin ꞌin nten nu a nchca cuiꞌya neꞌ, una chaꞌ 
nu ꞌin um, ñi sca loyaaꞌ ti um loꞌ a nguiꞌni caꞌan ꞌin na. 47 ꞌTnan ca ꞌun nu 
nguiꞌni chuꞌhue cuaa seꞌen mtsiꞌ yu nu mxiycuiꞌ Ndiose ꞌin cuaꞌ sꞌni, yu 
nu ngujui yaaꞌ nten cula ꞌin um. 48  Nchca chcanꞌ ñaꞌan siꞌyana sca chaꞌ 
ti ꞌin um loꞌo nten cula ꞌin um, siꞌyana canꞌ nu yjui ꞌin yu, loꞌ ꞌun nguiꞌni 
chuꞌhue um seꞌen mtsiꞌ yu. 49 Canꞌ chaꞌ juin Ndiose loꞌo chaꞌ tiyaa ꞌin ñi: 
Nde caꞌan tñan ꞌin nu xiycuinꞌ ꞌin, a cunta loꞌo nu chcuiꞌ chaꞌ tsuꞌhue ꞌñan 
loꞌo nten, ntsuꞌhui canꞌ caja nu cujui ꞌin loꞌ ntsuꞌhui nu xitijin neꞌ ꞌin nu 
tiꞌi, 50 canꞌ chaꞌ ta nten ndiꞌin re ntsuꞌhui chaꞌ tyaa neꞌ cunta ꞌñan siꞌya 
tne nu nguilo ꞌin nchgaa yu nu mxiycuinꞌ ꞌin cuaꞌ sꞌni tiꞌ xa nu mdyisnan 
suun chendyu re, 51 tiꞌ tne nu mslo neꞌ ꞌin Abel loꞌ mꞌni tyii neꞌ chaꞌ re 
loꞌo Zacaría, yu nu yjui neꞌ ꞌin tluꞌhue la lyiyaꞌ seꞌen ndiquin tucua ꞌni loꞌo 
tulaa canꞌ. Cunen loꞌo um sca chaꞌ siꞌyana ta nten re ntsuꞌhui chaꞌ tyaa neꞌ 
cunta siꞌya chaꞌ canꞌ. 52  ꞌTnan ca ꞌun nu nguiꞌni chaꞌan chaꞌ ꞌin lee, siꞌyana 
nducui ndijin um seꞌen nu quiꞌya neꞌ cunta chaꞌ ꞌin Ndiose, ñi ycuiꞌ um loꞌ 
a nguiten um, loꞌ a ndaa um yaꞌ sten xca tucui. 53  Xa mdyi ycuiꞌ ñi chaꞌ 
re, neꞌ escriba loꞌo neꞌ fariseo ycuen tiqueꞌ neꞌ loꞌ mdyisnan mñichaꞌ neꞌ 
ꞌin ñi scasca chaꞌ nu tucui, 54 ñaꞌan ca siꞌyana suꞌhua neꞌ quiꞌya ꞌin ñi loꞌo 
chaꞌ nu chcuiꞌ ñi.

Chaꞌ cuiñi ꞌin neꞌ fariseo

12  1 Lja xacanꞌ nguioꞌ tiꞌin tyun mii nten seꞌen nguilyu Jesús, nu 
hasta loꞌo nsta suꞌhua taꞌa neꞌ, loꞌ culo nducua la mdyisnan ycuiꞌ 

ñi loꞌo yu taꞌa ndaꞌan ñi: Xñi um cunta ꞌin um loꞌo chaꞌ nu nchcuiꞌ neꞌ 

fariseo, siꞌyana a ñi ndiꞌin chaꞌ ꞌin neꞌ. 2  A sca na nu nchca cunan ti, ta 
a chcanꞌ loo na, uta sca chaꞌ nu nchca cutsiꞌ, ta a tyiꞌo scua la na. 3  Canꞌ 
chaꞌ nchgaa chaꞌ nu ycuiꞌ um seꞌen tla yta, a sꞌni caja nu culyo scua la ꞌin 
na tiyaa xaa, cuiꞌ cuañaꞌan loꞌo chaꞌ nu ycuiꞌ cunan ti um seꞌen ntsuꞌhui 
nchcun um, a sꞌni tyiꞌo yne chaꞌ canꞌ lja nten. ꞌIn Ndiose ntsu ꞌhui chaꞌ 
cutsen na 4 Cunen loꞌo um sca chaꞌ, ꞌun nu lca taꞌa tsuꞌhuen: A cutsen um 
ꞌin nten ta siꞌyana cujui neꞌ ꞌin um una a tca cuꞌni neꞌ tiꞌi loꞌo cusya ꞌin 
um. 5 Una quitsanꞌ ꞌin um tucui ca ꞌin ntsuꞌhui chaꞌ cutsen um: Cutsen 
um ꞌin ñi nu tca cujui ꞌin um loꞌ suꞌhua cusya ꞌin um loo quiiꞌ, nu chaꞌ 
ñi cunen loꞌo um, canꞌ ñi nu ntsuꞌhui chaꞌ cutsen um ꞌin. 6  ¿Ta siꞌi loꞌo 
tucua tñi suhue ti nxiꞌi neꞌ tsa caꞌyu quiñi? Siyaꞌ cuañaꞌan, cunda scaa 
ꞌin ntsuꞌhui Ndiose cunta ꞌin ꞌin. 7 Hasta loꞌo quichanꞌ que um, cuaꞌ lca 
ncua na ꞌin ñi. Canꞌ chaꞌ a suꞌhua um chaꞌ tiquee um, siꞌyana ꞌun lyee la 
ntsuꞌhui lyoo um que ꞌin quiꞌan la quiñi.

Chaꞌ ꞌin nu a nxijyiꞌo tiꞌ loꞌo Jesús
8  Cunen loꞌo um sca chaꞌ, nchgaa nu a nxijyiꞌo tiꞌ chcuiꞌ siꞌyana tsoꞌ ꞌñan 

nguiaa, cuiꞌ cuañaꞌan nanꞌ, Yu Quiꞌyu nu Mdoꞌo nde niꞌ Cuaan, a xijyiꞌo 
tinꞌ loꞌo canꞌ tloo angujle ꞌin Ndiose. 9 Una nu nchcuiꞌ siꞌyana a ndyuꞌhui 
lyoo ꞌñan, cuiꞌ cuañaꞌan tloo angujle ꞌin Ndiose caja nu xcuan tloo ꞌin 
canꞌ. 10 Nchgaa nu chcuiꞌ chaꞌ tiꞌi ꞌin Yu Quiꞌyu nu Mdoꞌo nde niꞌ Cuaan, 
tiꞌ ntsuꞌhui chaꞌ tlyu tiꞌ ꞌin canꞌ, una nu chcuiꞌ caꞌan ꞌin Espíritu nu Luhui 
ꞌin Ndiose, a chuꞌhui ꞌa chaꞌ tlyu tiꞌ ꞌin canꞌ. 11 Xa tsa loꞌo neꞌ ꞌin um tloo 
nu cuꞌni cuiyaꞌ chaꞌ ꞌin um seꞌen nguiꞌni tnu neꞌ judio ꞌin Ndiose, uta tloo 
bsya, ta tloo bsya tnu, a suꞌhua um chaꞌ tiquee um ñaꞌan chcuiꞌ um uta 
ñaꞌan xcuen um ꞌin neꞌ, 12  siꞌyana ticuiꞌ xaa canꞌ taa Espíritu nu Luhui ꞌin 
Ndiose chaꞌ nu chcuiꞌ um.

Chaꞌ ꞌin yu cuilyiyaꞌ nu tiji nan
13  Xacanꞌ mdoꞌo ycuiꞌ sca nu ntsuꞌhui lja nten quiꞌan canꞌ: ꞌUn ñi nu lca 

Bstro, chcuiꞌ um loꞌo yu taꞌan siꞌyana taa yu tsa tluꞌhue tñan nu nguinu 
ꞌin yu ꞌñan. 14 Mxcuen ñi ꞌin yu: Ñaꞌan jan ñi, a tucui nu ngulo ton ꞌñan 
siꞌyana can bse loꞌ cutsan yuu ꞌin um. 15 Mdyisnan ycuiꞌ ñi loꞌo nten canꞌ: 
Xñi um cunta siꞌyana a sten scasca chaꞌ xqueꞌ niꞌ cusya ꞌin um, siꞌyana 
chendyu ꞌin nten a ljyaan na tsoꞌ ꞌin chaꞌ cuilyiyaꞌ. 16  A cunta mdiꞌin tyaa 
ñi sca chaꞌ loꞌ juin ñi: Ndiꞌin sca yu cuilyiyaꞌ, loꞌ tsuꞌhue ꞌa ncua tñan na 
nu yta yu. 17 Ñan tiꞌ yu xacanꞌ: ¿Ñaꞌan ta ca ñii, loꞌ a nducua seꞌen tlyu 
la quioꞌ yuꞌhui na nu ntsuꞌhui chaꞌ xonꞌ? 18  Loꞌ juin yu: Ndeñaꞌan cuꞌnin, 
xcan nchgaa naꞌan suhue ti re loꞌ cuꞌnin chaꞌ tsaaꞌ nu tnu la, canꞌ xuꞌhua 
seꞌen nchgaa na ꞌñan loꞌo na nu ntsuꞌhui chaꞌ xonꞌ. 19 Ndeñaꞌan ñan 
tinꞌ: Tsala ñaꞌan quiꞌan chaꞌ cuilyiyaꞌ nu cuaꞌ ndiꞌin ꞌñan, ta loo na ꞌñan 
tyun yjan, canꞌ chaꞌ cuaꞌ ñii xitñanꞌ, cun loꞌ coꞌon, cuañaꞌan ca tsuꞌhue 

chuꞌhui tiqueen. 20 Una Ndiose juin ꞌin yu: ¿Ta tiji ꞌa nan? Tla re ñii caan 
nu chcuan cunta cusya ꞌin, ¿loꞌ ti nu ta quinu loꞌo nchgaa na nu cuaꞌ 
mxuꞌhua seꞌen? 21 Cuañaꞌan ndiyatoꞌo loꞌo nu nsoꞌ tiꞌin chaꞌ cuilyiyaꞌ loo 
chendyu re, una tiꞌi ñaꞌan ꞌin canꞌ loꞌo tsoꞌ nu ꞌin Ndiose.

A suꞌhua na chaꞌ nduhue tiꞌ tiquee na
22  Xacanꞌ juin ñi ꞌin yu taꞌa ndaꞌan ñi: Canꞌ chaꞌ nchcuinꞌ loꞌo um chaꞌ 

re: A suꞌhua um chaꞌ nduhue tiꞌ tiquee um loꞌo na nu cunajoꞌo ꞌin um, loꞌ 
ñi loꞌo steꞌ um. 23  Siꞌyana ntsuꞌhui lyoo la chendyu ꞌin um que ꞌin chaꞌ 
nchcu, cuiꞌ cuañaꞌan ntsuꞌhui lyoo la um que ꞌin steꞌ um. 24 Xñi um cunta 
ñaꞌan ndiꞌin chaꞌ ꞌin sca quiñi, a ntya ꞌin jyaan, a sca na nxoꞌ ꞌin, loꞌ a la 
ndyiꞌin seꞌen na ꞌin ꞌin, una Ndiose nxicu ꞌin ꞌin. ¿Ta siꞌi lyee la ntsuꞌhui 
lyoo um que ꞌin quiñi? 25 Siyaꞌ lyee la nsuꞌhua um chaꞌ nduhue tiꞌ tiquee 
um, ¿ta tca ta yaaꞌ chaꞌ canꞌ ꞌin um culo um xca lii scun um? 26  Chaꞌ 
a nchca ꞌin um cuꞌni um nducuii chaꞌ nu suhue la re, ¿ñi chaꞌ ntsuꞌhui 
yuhue tiꞌ um nchgaa la ñaꞌan chaꞌ? 27 Xñi um cunta sca yca quee nducua 
niꞌ quixinꞌ, a nꞌni na tñan, a la nxcuan steꞌ na, una cunen loꞌo um sca 
chaꞌ, tsala ñaꞌan cuilyiyaꞌ ncua yu ree Salomón, una a ycoꞌ yu teꞌ tsuꞌhue 
ñaꞌan tsañaꞌan quee cua. 28  Chaꞌ cuañaꞌan nxicoꞌ Ndiose ꞌin quixinꞌ cua, 
cuaꞌ ñii tsuꞌhue ñaꞌan na, una quiaa cuaꞌ nguinanꞌ na loꞌ tsaa na loo quiiꞌ, 
¿ñaꞌan la ca ꞌun, chaꞌ cua na tca tsa quiꞌan tiꞌ um? 29 Canꞌ chaꞌ ꞌun a nchca 
chaꞌ chuꞌhui yuhue tiꞌ um siꞌya na nu cunajoꞌo ꞌin um, loꞌ ñi a tyiꞌan luꞌun 
tiꞌ um siꞌya chaꞌ canꞌ. 30 Siꞌyana chonꞌ nchgaa chaꞌ re nchcua quiloo nten 
chendyu, una ñi nu lca Sti um cuaꞌ jlyo tiꞌ ñi nchgaa chaꞌ nu ꞌni ꞌin um. 
31 Cuiꞌ ca nu quia nan um ꞌin Ndiose loꞌ tucua um tñan chaꞌ nu nchcuiꞌ ñi, 
loꞌ cuiꞌ ñi suꞌhua yaaꞌ ñi ꞌin um loꞌo nchgaa chaꞌ re.

Xoꞌ tiꞌin na chaꞌ cuilyiyaꞌ la niꞌ cuaan
32  ꞌUn nu lca slyaꞌ ꞌñan, siyaꞌ chinꞌ ti um, una a cutsen um siꞌyana 

Ndiose loꞌo nu chcui lca tiquee ñi cuaꞌ mdaa ñi chaꞌ cuiyaꞌ quiꞌni caꞌan ꞌin 
um seꞌen ndlo ñi tñan. 33  Canꞌ chaꞌ cujuiꞌ um na nu ndiꞌin ꞌin um, loꞌ ta 
yaaꞌ um ꞌin nu tiꞌi ñaꞌan chendyu ꞌin, cuañaꞌan xoꞌ tiꞌin um chaꞌ cuilyiyaꞌ 
nu a ntsuꞌhui ꞌa chaꞌ tyii, loꞌ tyiꞌin na ꞌin um tsala xaa la niꞌ cuaan, seꞌen 
nu a ntsuꞌhui chaꞌ sten yu cunan, loꞌ ñi a tca sta ꞌni ꞌin na. 34 Siꞌyana seꞌen 
ndiꞌin chaꞌ cuilyiyaꞌ ꞌin um, canꞌ nchca cusya ꞌin um.

Chaꞌ ꞌin nguso nu ndon tiyaa nchgaa xaa
35 Tyon tiyaa um, scanꞌ um siiꞌ um loꞌ yaaꞌ um chcua sca quiiꞌ ndiquin, 

36  loꞌ cuꞌni chaꞌan um ñaꞌan chaꞌ ꞌin nguso nu ndon tiyaa chaꞌ ñi xaa 
quila xꞌnan nu nguiaa seꞌen ndyija cuilyiꞌo neꞌ, siꞌyana ñaꞌaan quila canꞌ 
cunꞌ tunaꞌan, loꞌ sla yu nguso canꞌ ꞌin na. 37 Tsuꞌhue ca xuꞌhue nchgaa 
yu nguso nu ndon tiyaa xa quila xꞌnan. Nu chaꞌ ñi cunen loꞌo um, xꞌnan 

yu nguso canꞌ scanꞌ tsuꞌhue siiꞌ, cuꞌni chaꞌ chcua yu nguso canꞌ tuꞌhua 
msa, loꞌ tyisnan suꞌhua na cu yu. 38  Siyaꞌ quila canꞌ tluꞌhue tla uta nde 
cuaꞌ ljyaan xaa, loꞌ chaꞌ tiꞌ quija lyoo yu ndon tiyaa yu, tsuꞌhue ca xuꞌhue 
yu nguso canꞌ. 39 Una ca cuiyaꞌ tiꞌ um chaꞌ re: Chaꞌ cua na ca jlyo tiꞌ neꞌ 
ñi braa caan yu cunan, cuaꞌ lca ndon tiyaa neꞌ, loꞌ a taa neꞌ yaꞌ sten yu 
seꞌen ndiꞌin neꞌ. 40 Cuiꞌ cuañaꞌan ꞌun, tyiꞌin tiyaa um, siꞌyana Yu Quiꞌyu nu 
Mdoꞌo nde niꞌ Cuaan quiaan ñi lja nu a sca chaꞌ ntsuꞌhui tiquee um.

Chaꞌ ꞌin nguso nu a ncua jaꞌan ꞌin xꞌnan
41 Yu Tyo canꞌ mdoꞌo ycuiꞌ yu: Ñi Xꞌnan hua, ¿ta ycuiꞌ um chaꞌ re siꞌya 

huareꞌ ti, uta siꞌya nchgaa la tucui? 42  Juin Ñi Xꞌnan na: ¿La quija lyoo sca 
nguso nu ñi ndiꞌin chaꞌ ꞌin loꞌ tiyaa, nu chuꞌhui cunta naꞌan ꞌin xꞌnan, loꞌ 
tsuꞌhue cuꞌni coꞌo nchgaa la ñaꞌan nguso canꞌ? 43  Tsuꞌhue ca xuꞌhue nguso 
canꞌ chaꞌ cuañaꞌan nguiꞌni yu xa quila xꞌnan yu. 44 Nu chaꞌ ñi cunen loꞌo 
um, xꞌnan tñan canꞌ xnu nchgaa la ñaꞌan tñan ꞌin yu yaaꞌ nguso canꞌ. 
45 Una chaꞌ yu nguso canꞌ quiñan tiꞌ yu: Ñi xꞌnan a quila ñi cuiꞌ xaa. Loꞌ 
chaꞌ tyisnan cuꞌni lyiꞌo ꞌtnan ꞌin nchgaa nguso canꞌ, tyisnan cu yu loꞌ coꞌo 
yu, a cunta ca cuꞌhui yu, 46  loꞌ tsati ntyin quila xꞌnan yu lja nu a sca chaꞌ 
ntsuꞌhui tiꞌ yu, xacanꞌ lyee xitijin canꞌ ꞌin yu nu tiꞌi, loꞌ suꞌhua ꞌin yu loo 
quiiꞌ seꞌen ntsuꞌhui nu lyeꞌ tiꞌ. 47 Sca nguso nu cuaꞌ jlyo tiꞌ chaꞌ nu nchca 
tiꞌ xꞌnan, loꞌ chaꞌ a ndon tiyaa, ñi a nducua tñan chaꞌ nu nchca tiꞌ xꞌnan, 
canꞌ nu lyee ntsuꞌhui chaꞌ tyijyin nu tiꞌi. 48  Una sca nguso nu a jlyo tiꞌ chaꞌ 
nu nchca tiꞌ xꞌnan, siyaꞌ tnanꞌ canꞌ ndeꞌen la chaꞌ, joꞌo ti tyijyin canꞌ nu 
tiꞌi, siꞌyana tsalca nu quiꞌan la jui ꞌin, cuiꞌ cuañaꞌan quiꞌan la tyaa canꞌ, loꞌ 
tsalca nu quiꞌan cunta mchcuan, cuañaꞌan quiꞌan la cunta tyaa canꞌ.

Nten ntsuꞌhui chaꞌ tyiꞌin cusuun neꞌ siꞌya Jesús
49 Nanꞌ ljyaan siꞌyana xiquiꞌon quiiꞌ loo chendyu re, ¿loꞌ ñaꞌan la ta 

nchca tinꞌ, ta siꞌi cuaꞌ ndiquin na? 50 Una ntsuꞌhui chaꞌ tijin sca nu tiꞌi tnu, 
loꞌ luꞌun ꞌa tinꞌ tsayaꞌ nu tsatoꞌo chaꞌ re. 51 ¿Ta ñan tiꞌ um ljyan loꞌon chaꞌ 
tsuꞌhue nu xitiꞌin tsuꞌhue ꞌin nten chendyu? Chcuinꞌ loꞌo um siꞌyana siꞌi 
na, cuiꞌ ca nu chaꞌ cusuun lca na. 52  Tiꞌ cuaꞌ ñii nu tsaa nde loo re, chaꞌ 
cusuun tyisnan scasca naꞌan. Seꞌen ndiꞌin caꞌyu nten, snan canꞌ xuun loꞌo 
tucua, loꞌ tucua canꞌ xuun loꞌo snan. 53  —Sti canꞌ xuun loꞌo ticuiꞌ sñeꞌ, loꞌ 
cuañaꞌan cuꞌni sñeꞌ yu loꞌo yu, a cunta jyiꞌan canꞌ xuun loꞌo ticuiꞌ sñeꞌ, 
cuiꞌ cuañaꞌan cuꞌni sñeꞌ neꞌ loꞌo neꞌ, jyiꞌan laa neꞌ xuun loꞌo ticuiꞌ sñeꞌ xen, 
loꞌ nu lca xen canꞌ xuun loꞌo jyiꞌan laa—.

Chaꞌ ꞌin nten nu a ndyiꞌya cunta chaꞌ nu nchca
54 Tiꞌ ycuiꞌ la ñi loꞌo nten canꞌ: Xa ñaꞌan um siꞌyana lyee ndla tiꞌ xaa 

luhuaꞌ seꞌen nguiaa cucha, nchcuiꞌ um siꞌyana quiꞌya quio, loꞌ cuañaꞌan 
ndiyatoꞌo na. 55 Xa nxcua cuiꞌin nu ndyiꞌo seꞌen lca sur, nchcuiꞌ um siꞌyana 

ca tiqueꞌ cuaan, loꞌ cuañaꞌan ndiyatoꞌo na. 56  ¡ꞌUn lca um nten nu cuiñi! 
Ndyiꞌya um cunta chaꞌ nu nchca niꞌ cuaan loꞌo loo chendyu re, ¿loꞌ ñi chaꞌ 
ta a ndyiꞌya um cunta chaꞌ nu naꞌan tloo um cuaꞌ ñii?

Cuꞌni chuꞌhue um chaꞌ ꞌin um loꞌo taꞌa cusuun um
57 ¿Ñi chaꞌ a ndlohui um chaꞌ nu tsuꞌhue lati? 58  Xa tsaa um loꞌo taꞌa 

cusuun um tloo bsya, tiꞌ tucueen nguiaa ti um cuꞌni chuꞌhue um chaꞌ ꞌin 
um loꞌo canꞌ, siꞌyana a tsa loꞌo canꞌ ꞌin um loꞌo juesa la tloo bse, loꞌ yu bse 
canꞌ tyaa yu cunta ꞌin um yaaꞌ silyiya, loꞌ tsatoꞌo suꞌhua yu ꞌin um naꞌan 
chcuan. 59 Cunen loꞌo um sca chaꞌ, a tyiꞌo um naꞌan chcuan canꞌ chaꞌ a 
suꞌhua lyiyaꞌ um nchgaa cunta nu nducui nchaꞌan ꞌin um.

Tsatoꞌo quinanꞌ nu a xiloꞌo chonꞌ quiꞌya ꞌin

13  1 Lja xacanꞌ mdoꞌo ycuiꞌ tucua snan yu nu mtsaꞌ ꞌin Jesús tsañaꞌan 
mxitiyaꞌ tne neꞌ galilea loꞌo tne ꞌni, xa nu mꞌni yu Pilato chaꞌ 

ngujui tucua snan neꞌ lja ndiquin tucua neꞌ ꞌni tloo Ndiose. 2  Mxcuen 
Jesús ꞌin yu: Chaꞌ nu yatoꞌo ꞌin neꞌ Galilea canꞌ, ¿ta ñan tiꞌ um siꞌyana 
lyee la nducui yu quiꞌya que nchgaa la ñaꞌan taꞌa Galilea neꞌ? 3  Cunen 
loꞌo um siꞌyana siꞌi na, una chaꞌ ꞌun a xiloꞌo chonꞌ um quiꞌya nguiꞌni um, 
ticuiꞌ scañaꞌan ti quinanꞌ um loꞌo neꞌ. 4 Uta loꞌo ꞌtñuxnan yu nu ngujui nu 
mscua ꞌni torre Siloé ꞌin, ¿ta ñan tiꞌ um siꞌyana lyee la nducui canꞌ quiꞌya 
que nchgaa la ñaꞌan nten nu ndiꞌin Jerusalén? 5 Cunen loꞌo um siꞌyana siꞌi 
na, una chaꞌ ꞌun a xiloꞌo chonꞌ um quiꞌya nguiꞌni um, ticuiꞌ scañaꞌan ti 
quinanꞌ um loꞌo yu.

Chaꞌ ꞌin yca higo un a ndyiꞌyu mti
6  A cunta mdiꞌin tyaa ñi sca chaꞌ loꞌo nten canꞌ, loꞌ juin ñi: Sca yu quiꞌyu 

ndiꞌin sca yuu seꞌen nducua ti uva ꞌin yu, canꞌ nducua sca yca higo, ya 
naꞌan yu chaꞌ lyiꞌyu mti na una a jui na ꞌin yu. 7 Loꞌ juin yu ꞌin nu ntsuꞌhui 
cunta seꞌen canꞌ: Ñaꞌan jan ñi, cuaꞌ nchca snan yjan ndaꞌan nan mti loo 
yca re, una a ndyiꞌyu na, tsuꞌhue lati xiꞌyu na siꞌyana cua chaꞌ ti nducua 
na. 8  Xacanꞌ mxcuen yu nu ntsuꞌhui cunta seꞌen canꞌ: Ñi xꞌnan, tyaa um 
yaꞌ chcua na siyaꞌ xca yjan ti, loꞌ xoꞌ caꞌan yuu suun na loꞌ suꞌhuan yuu 
cuti ꞌin na. 9 Chaꞌ tyisnan cuiꞌyu na, tsuꞌhue, loꞌ chaꞌ a cuiꞌyu na tca xiꞌyu 
na.

Mꞌni chca Jesús ꞌin sca neꞌ cunaꞌan tsaan nu nxitñanꞌ neꞌ
10 Yatoꞌo sca tsaan nu nxitñanꞌ neꞌ, ndloꞌo Jesús ꞌin nten seꞌen nguiꞌni 

tnu neꞌ ꞌin Ndiose, 11 canꞌ nducua sca neꞌ cunaꞌan nu nguinu xincun siꞌya 
cuiꞌin, loꞌ cuaꞌ ntsuꞌhui ꞌtñuxnan yjan a nchca ꞌa quiñi ton neꞌ. 12  Xa naꞌan 
Jesús ꞌin neꞌ, msiꞌya ñi ꞌin neꞌ loꞌ juin ñi: Neꞌ cunaꞌan, cuaꞌ mdoꞌo laa 
loꞌo quicha nu ntsuꞌhui ꞌin. 13  Mdiꞌin tyaa ñi yaaꞌ ñi ꞌin neꞌ cunaꞌan canꞌ, 

cuiꞌ xaa nguñi ton neꞌ loꞌ mꞌni tnu neꞌ ꞌin Ndiose. 14 Una yu nu ntsuꞌhui 
cunta seꞌen canꞌ, ycuen tiqueꞌ yu siꞌyana mꞌni chca Jesús ꞌin neꞌ cunaꞌan 
canꞌ tsaan nu nxitñanꞌ neꞌ, loꞌ juin yu ꞌin nten canꞌ: Scua tsaan ntsuꞌhui 
chaꞌ cuꞌni na tñan, lja xacanꞌ tca caan um siꞌyana chca um, una siꞌi tsaan 
nu nxitñanꞌ na. 15 Xacanꞌ mxcuen Ñi Xꞌnan na ꞌin yu: ꞌUn nu cuiñi cua, 
¿ta siꞌi cunda scaa um ndyiꞌan taa um tyiꞌa coꞌo ꞌni ꞌin um siyaꞌ tsaan 
nu nxitñanꞌ na? 16  Neꞌ cunaꞌan re ticuiꞌ ta nten ꞌin Abraham lca neꞌ, 
cuaꞌ nguiaa ꞌtñuxnan yjan nsñi suꞌhua yaaꞌ Laxaꞌan ꞌin neꞌ. Tsañaꞌan nu 
mchcanꞌ neꞌ, ¿ta a ntsuꞌhui chaꞌ cuiyaꞌ caja nu xtinꞌ ꞌin neꞌ siyaꞌ tsaan nu 
nxitñanꞌ na? 17 Xa ycuiꞌ ñi chaꞌ re mxijyiꞌo tiꞌ nchgaa nu tiꞌi tiꞌ ꞌin ñi, una 
ñaꞌaan quichen neꞌ tsuꞌhue ntsuꞌhui tiquee neꞌ siꞌya scasca chaꞌ nu tnu 
nguiꞌni ñi.

Chaꞌ ꞌin mti mostaza
18  Loꞌ tiꞌ juin la ñi ꞌin nten canꞌ: ¿Ti ñaꞌan ta chaꞌ tca tyiꞌin tyaan loꞌo 

um siꞌyana tca quiꞌya um cunta ñaꞌan ntsuꞌhui chaꞌ culo Ndiose tñan ꞌin 
nten? 19 Nguiaa chaꞌ canꞌ tsañaꞌan nguiaa chaꞌ ꞌin mti mostaza nu ya yta 
sca yu quiꞌyu loo jyaan ꞌin yu, cuiꞌ xaa mducua na loꞌ tlyu ylo na, hasta 
loꞌo quiñi msuꞌhua ten ꞌin lja stanꞌ na.

Chaꞌ ꞌin suun jaslya
20 Xiyaꞌ mxitucui ñi ycuiꞌ ñi: ¿Ti ñaꞌan ta chaꞌ tca tyiꞌin tyaan loꞌo um 

siꞌyana tca quiꞌya um cunta ñaꞌan ntsuꞌhui chaꞌ culo Ndiose tñan ꞌin nten? 
21 Nguiaa chaꞌ canꞌ tsañaꞌan nguiaa chaꞌ ꞌin suun jaslya nu mxitiyaꞌ neꞌ 
cunaꞌan ꞌin na loꞌo snan cuiyaꞌ quita, loꞌ ñaꞌaan na mchcuen na.

Chaꞌ ꞌin tunaꞌan nu luꞌhui
22  Tucueen nguiaa Jesús quichen Jerusalén mdijin ñi scasca quichen 

tnu loꞌo quichen suhue ti, loꞌ ndloꞌo ñi ꞌin nten canꞌ. 23  Jui nu mñichaꞌ ꞌin 
ñi: Ñi Xꞌnan hua, ¿ta chinꞌ ti nten nu ntsuꞌhui chaꞌ tyiꞌo laa? Mxcuen ñi 
ꞌin neꞌ: 24 Suꞌhua um juesa sten um tunaꞌan nu luꞌhui, siꞌyana cunen loꞌo 
um sca chaꞌ, quiꞌan ꞌa nten ca lca tiquee neꞌ sten neꞌ canꞌ, una a tca ꞌin neꞌ. 
25 Xa cuaꞌ mducun xꞌnan naꞌan canꞌ tunaꞌan ꞌin, xacanꞌ ꞌun tyisnan cunꞌ 
um ꞌin na, loꞌ chcuiꞌ um: Ñi Xꞌnan hua, Ñi Xꞌnan hua, sla um tunaꞌan re 
sten hua. Loꞌ xcuen ñi ꞌin um: A ndyuꞌhui lyoon ꞌin um. 26  Xacanꞌ tyisnan 
chcuiꞌ um: Tsatlyu mducua na loꞌ ycu na, loꞌ seꞌen nchca quiyaꞌ, canꞌ 
nguloꞌo um ꞌin hua. 27 Una xcuen ñi ꞌin um: Cunen loꞌo um, a ndyuꞌhui 
lyoon ꞌin um, nchgaa ꞌun nu nguiꞌni tñan ngunanꞌ, tyiꞌo tsoꞌ um siinꞌ. 
28  Canꞌ tyisnan cunan um loo nu lyee tyijyin um nu tiꞌi, xa ñaꞌan um ꞌin 
Abraham, Isaac, loꞌo Jacob tsatlyu loꞌo nchgaa yu nu mxiycuiꞌ Ndiose ꞌin 
cuaꞌ sꞌni, ndiꞌin seꞌen ndlo Ndiose tñan, loꞌ ꞌun tsatoꞌo quinu ton um nde 
lyiyaꞌ. 29 Taꞌa jacua nscan chendyu tyiꞌo nten nu sten seꞌen ndlo Ndiose 

tñan, loꞌ chcua canꞌ tsatlyu tuꞌhua msa ꞌin ñi. 30 Cunen loꞌo um sca chaꞌ, 
nu nguinu caꞌan chonꞌ, canꞌ nu ca nu culoo tiyaa xaa, loꞌ nu culoo cuaꞌ 
ñii, tiyaa xaa quinu caꞌan chonꞌ canꞌ.

Xa nguꞌya tuꞌhua tiquee Jesús siꞌya quichen Jerusalén
31 Cuiꞌ tsaan canꞌ mdiyaa tucua snan neꞌ fariseo seꞌen ndon Jesús, loꞌ 

juin neꞌ ꞌin ñi: Tyiꞌo quichen re siꞌyana yu Herode ntsuꞌhui tiquee yu cujui 
yu ꞌin. 32  Loꞌ juin ñi ꞌin neꞌ: Yaa um loꞌ chcuiꞌ um loꞌo cutaꞌ cua: Tsaan re 
ñii loꞌo quiaa quilyun re, culon cuiꞌin xaꞌan nu ntsuꞌhui ꞌin nten loꞌ cuꞌni 
chcan ꞌin nu tiꞌi, loꞌ la taꞌa snan tsaan tyii tñan re ꞌñan. 33  Una ꞌni chaꞌ 
tsa quiñan tucueen nu cuaꞌ nguiꞌan cuaꞌ ñii loꞌo quiaa loꞌo bcha, siꞌyana 
a ndyiꞌo tñan caja sca yu nu nxiycuiꞌ Ndiose ꞌin chaꞌ siꞌi la Jerusalén. 
34 ¡Jerusalén, Jerusalén! ꞌUn neꞌ nu ndujui ꞌin yu nu nxiycuiꞌ Ndiose ꞌin, 
loꞌo quee ti ndujui um ꞌin nchgaa nu ndaꞌan tñan ñi ꞌin um, tsala ñaꞌan 
tyun yaꞌ ncua tinꞌ xoꞌ tiꞌin ꞌin um, tsañaꞌan nꞌni cutu loꞌo sñeꞌ ꞌin, una a 
mslyaa um. 35 Una tiyaa xaa quinu tucua xiꞌin naꞌan ꞌin um. Cunen loꞌo 
um sca chaꞌ, a ntsuꞌhui ꞌa chaꞌ ñaꞌan tloo um ꞌñan tsayaꞌ tiyaa tsaan nu 
chcuiꞌ um: —Tlyu chaꞌ tsuꞌhue ntsuꞌhui ꞌin ñi nu ljyaan loꞌo chaꞌ cuiyaꞌ ꞌin 
Ñi Xꞌnan na—.

Jesús mꞌni chca ñi ꞌin sca yu tiꞌi loꞌo quicha quiin

14  1 Yatoꞌo sca tsaan nu nxitñanꞌ neꞌ judio, ya ycu tlya Jesús la naꞌan 
ꞌin sca yu fariseo nu ndon loo ꞌin neꞌ, loꞌ nchgaa la ñaꞌan neꞌ nsñi 

neꞌ cunta chaꞌ ñaꞌan ca cuꞌni ñi. 2  Lja xacanꞌ mdiyaa sca yu tiꞌi loꞌo quicha 
quiin seꞌen nducua ñi. 3  Xacanꞌ juin Jesús ꞌin yu nu mꞌni chaꞌan chaꞌ ꞌin 
lee loꞌo neꞌ fariseo canꞌ: ¿Ta ntsuꞌhui chaꞌ cuiyaꞌ cuꞌni chca na ꞌin sca nu 
tiꞌi tsaan nu nxitñanꞌ na, uta na a ntsuꞌhui na? 4 Ñi sca neꞌ loꞌ a mxcuen 
neꞌ ꞌin ñi. Xacanꞌ msñi ñi yaaꞌ yu tiꞌi canꞌ loꞌ mꞌni chca ñi ꞌin yu, loꞌ juin 
ñi siꞌyana quiaa yu. 5 Xacanꞌ mñichaꞌ ñi ꞌin neꞌ: Chaꞌ ntsuꞌhui um ndon ꞌni 
ꞌin um, loꞌ chaꞌ tyu yuꞌhui ꞌin sca tuyuu tsaan nu nxitñanꞌ na, ¿ta siꞌi cuiꞌ 
xaa ti tsa lyoo um ꞌin ꞌin? 6  Una a ngujlyo tiꞌ neꞌ ñaꞌan xcuen neꞌ ꞌin ñi loꞌo 
chaꞌ canꞌ.

Chaꞌ ꞌin nten nu ndyiꞌan seꞌen ndyijyi cuilyiꞌo neꞌ
7 Jesús nsñi ñi cunta ꞌin neꞌ siꞌyana chacuiꞌ la que msa ndlohui neꞌ 

nchcua neꞌ, xacanꞌ mdiꞌin tyaa ñi sca chaꞌ ꞌin nchgaa nu mdiyaa seꞌen 
nchca taꞌa canꞌ, loꞌ juin ñi: 8  Xa cuni neꞌ ꞌin um tsaa um seꞌen caja cuilyiꞌo 
neꞌ, a culohui um seꞌen chcua um la que msa, ñaꞌan tuꞌ tiyaan xca nu 
ndon loo la que ꞌin um, 9 loꞌ tsatoꞌo chcuiꞌ yu nu msuꞌhua taꞌa canꞌ loꞌo 
um: Tyiꞌo um seꞌen ntsuꞌhui chaꞌ chcua yu re. Xacanꞌ tiꞌ jyiꞌo tiꞌ um tyiꞌo 
um seꞌen canꞌ loꞌ tsa tucua um la chonꞌ. 10 Canꞌ chaꞌ xa caja nu cuni 
ꞌin um tsaa um taꞌa, tsuꞌhue lati chcua um la chonꞌ, loꞌ xa ñaꞌan yu ꞌin 

um nducua um canꞌ ljuin yu ꞌin um: Quiaan um loꞌ chcua um la loo re. 
Xacanꞌ tloo ñaꞌaan nten canꞌ caja nu ta loo um. 11 Siꞌyana nu scuen cuaan 
ꞌin ticuiiꞌ tsatoꞌo caja nu tyiꞌya teꞌen ꞌin, loꞌ nu nꞌni lyoꞌ ꞌin caja nu scuen 
cuaan ꞌin. 12  Xacanꞌ mdyisnan ycuiꞌ Jesús loꞌo yu nu msuꞌhua taꞌa canꞌ: 
Xa cuꞌni um sca taꞌa, a nchca chaꞌ xiꞌya um ꞌin taꞌa tsuꞌhue um uta taꞌa 
ngula um, uta ꞌin ta nten ꞌin um, ta yu cuilyiyaꞌ taꞌa nducua ti um, siꞌyana 
canꞌ nu xitucui chaꞌ tsuꞌhue ꞌin um xa cuꞌni taꞌa. 13  Cuiꞌ ca nu cuni um ꞌin 
nu tiꞌi ñaꞌan chendyu ꞌin, nu cuxi yaaꞌ, nu cuxi quiyaꞌ, loꞌo nu cuityinꞌ, 
14 xacanꞌ ntsuꞌhui xuꞌhue um siꞌyana a caja ꞌin canꞌ tyaa ꞌin um, una tiyaa 
xaa chcuan um chaꞌ tsuꞌhue canꞌ xa ntsuꞌhui chaꞌ tyiquiꞌo nchgaa nu ñi 
cusya ꞌin.

Chaꞌ ꞌin taꞌa seꞌen ycu siin neꞌ
15 Sca yu taꞌa nducua ñi tuꞌhua msa canꞌ, xa ngune ꞌin yu chaꞌ nu ycuiꞌ 

ñi, juin yu loꞌo ñi: Tsuꞌhue ca xuꞌhue nu chcua ycu tuꞌhua msa la seꞌen 
ndlo Ndiose tñan. 16  Mxcuen Jesús ꞌin yu: Sca yu quiꞌyu mꞌni yu sca taꞌa 
tlyu, quiꞌan ꞌa nten nguni yu tsa ycu siin seꞌen ndiꞌin yu. 17 Xa cuaꞌ lca 
siin canꞌ, msuꞌhua yu sca nguso ꞌin yu tsa teꞌen ꞌin nchgaa nu cuaꞌ nguni 
yu canꞌ, loꞌ ndeñaꞌan ngulo yu tñan ꞌin chcuiꞌ: Cuaꞌ tca tsaa um, siꞌyana 
cuaꞌ lca na nu ntsuꞌhui chaꞌ ca siin ꞌin um. 18  Nchgaa yu canꞌ scañaꞌan 
ti mdyisnan mdaa yu quiꞌya, loꞌ juin sca yu: Cuꞌni um chaꞌ tlyu tiꞌ ꞌñan, 
a tca tsaꞌan siꞌyana tca msiꞌin sca yuu loꞌ ꞌni chaꞌ tsa naꞌan ꞌin na. 19 Xca 
yu juin yu: Cuꞌni um chaꞌ tlyu tiꞌ ꞌñan siꞌyana a tca tsaꞌan, tca msiꞌin tsa 
caꞌyu ta bta, loꞌ ꞌni chaꞌ tsa naꞌan chaꞌ cuaꞌ tca cuꞌni ꞌin tñan. 20 Loꞌ juin 
xca yu: Nanꞌ a tca tsaꞌan siꞌyana tca jui cuilyiꞌon. 21 Mxitucui yu nguso 
canꞌ, nguia ytsaꞌ yu ꞌin xꞌnan yu chaꞌ canꞌ, loꞌ msinꞌ tiꞌ xꞌnan yu loꞌ juin ꞌin 
yu nguso canꞌ: Ndla ti cuꞌni loꞌ tsaa nde seꞌen nchca quiyaꞌ, tyijyin scasca 
tucueen loo quichen, loꞌ cuꞌni chaꞌ caan nu tiꞌi ñaꞌan chendyu ꞌin, nu cuxi 
yaaꞌ loꞌo nu cuxi quiyaꞌ, a cunta loꞌo nu cuityinꞌ can loꞌo. 22  Xacanꞌ juin yu 
nguso canꞌ: Ñi xꞌnan hua, cuaꞌ mducuan tñan tsañaꞌan nu juin um, una tiꞌ 
lja seꞌen re. 23  Juin xꞌnan yu ꞌin yu: Yaa nde tuꞌhua quichen cua, tyijyin 
scasca tucueen, loꞌ xicuꞌni ꞌin neꞌ can ycu siin neꞌ, loꞌ chaꞌan yuꞌhui neꞌ 
tuꞌhua msa re ꞌñan. 24 Cunen loꞌo um sca chaꞌ, ñi sca nten nu nguni ꞌin tiꞌ 
culoo, a cu siin ꞌa neꞌ loꞌon.

Chaꞌ ꞌin nu nchcui nchaꞌan ꞌin Cristo
25 Tucueen nguiaa ñi quiꞌan nten nguia nchaꞌan ꞌin ñi, loꞌ mdyisnan ycuiꞌ 

ñi loꞌo neꞌ: 26 Chaꞌ ntsuꞌhui nu nchca tiꞌ tsa quiꞌan tiꞌ ꞌñan, ꞌni chaꞌ suꞌhua loo 
canꞌ ꞌñan lyee la que ꞌin nten cula ꞌin, loꞌo nten ꞌin, loꞌo sñeꞌ, uta ꞌin nchgaa 
taꞌa ngula, uta ꞌin ticuiiꞌ, canꞌ nu ntsuꞌhui suun ꞌin chcui nchaꞌan ꞌñan. 27 Chaꞌ 
a tyaa ꞌin siyaꞌ ti siꞌya chaꞌ ꞌñan, a tca ꞌin canꞌ ca sca nu cuꞌni nchaꞌan ꞌñan. 
28 Siꞌyana, ¿ti nu tñan sca naꞌan cuaan, chaꞌ siꞌi culo nducua la culo cunta 

chaꞌ cula tñi ꞌin tsaꞌ tucua na? 29 Ñaꞌan tuꞌ tyiꞌin tyaa suun yu ꞌin na, una 
chaꞌ a tyi tsaaꞌ na ꞌin yu, ñaꞌan nu ti tca xtyi lyiꞌo ꞌin yu, 30 loꞌ chcuiꞌ neꞌ: Yu 
cua mdyisnan mtñan yu naꞌan ꞌin yu, una a mdyi tsaaꞌ na ꞌin yu. 31 Ticuiꞌ 
cuañaꞌan loꞌo sca ree nu tsa cusuun, a sꞌni chcua yu culo nducua la loꞌ culo 
yu cunta chaꞌ tca cuꞌni yu canan loꞌo tsa tii mii sindatu ꞌin yu, loꞌ xuun yu 
loꞌo tsa cla mii sindatu ꞌin xca ree. 32  Chaꞌ a lyiꞌya yaꞌ tca ꞌin yu, cuiꞌ xaa caꞌan 
tñan yu nu tsa ycuiꞌ loꞌo xca ree canꞌ xa tiꞌ lyijyi tiyaan yu, loꞌ cunan yu ñaꞌan 
chuꞌhua tiꞌin chaꞌ cusuun canꞌ. 33 Cuiꞌ cuañaꞌan ꞌun, chaꞌ a cula yaꞌ um nchgaa 
chaꞌ nu ndiꞌin ꞌin um, a tca chcui nchaꞌan um ꞌñan.

Chaꞌ ꞌin tejeꞌ nu ndiya lyijyi tiyenꞌ
34 Tejeꞌ tsuꞌhue ꞌa na, una chaꞌ tyiꞌo tiyenꞌ ꞌin na, ¿ñaꞌan ta tca ca tiyenꞌ 

na xiyaꞌ? 35 A ca tñan na quine na loo yuu uta quioꞌ tiꞌin na ca na yuu 
cuti, cuiꞌ ca nu siyaꞌ ti nxcuan neꞌ ꞌin na. Nchgaa nu ndon nscan chaꞌ nu 
nchcuinꞌ re cuꞌni cunta ꞌin na.

Chaꞌ ꞌin slyaꞌ nu ngunanꞌ yuꞌhui

15  1 Nchgaa nu ndlo tñi loꞌo nu nducunꞌ mdiyaa tloo Jesús siꞌyana 
ton nscan neꞌ chaꞌ nu nchcuiꞌ ñi, 2 una neꞌ fariseo loꞌo neꞌ escriba 

mdyisnan ycuiꞌ tyijyin neꞌ siꞌya ñi, loꞌ juin neꞌ: Yu re nducuan xuꞌhue yu ꞌin 
nten quiꞌya chendyu loꞌ sca seꞌen ti nchcu yu loꞌo neꞌ. 3 Xacanꞌ mdiꞌin tyaa ñi 
sca chaꞌ loꞌo neꞌ, loꞌ juin ñi: 4 Chaꞌ ndiꞌin sca ciento slyaꞌ ꞌin um, loꞌ quinanꞌ sca 
ꞌin, ¿ti nu a xnu tiꞌin taꞌa jacua yla ntsuꞌhui ꞌtñulcua canꞌ, loꞌ quia nan ꞌin nu 
ngunanꞌ yuꞌhui canꞌ tsayaꞌ quija lyoo ꞌin ꞌin? 5 Loꞌ xa quija lyoo um ꞌin ꞌin, tyiꞌin 
tya scun um ꞌin ꞌin, tsuꞌhue ntsuꞌhui tiquee um quian loꞌo um ꞌin ꞌin. 6 Xa quila 
um la naꞌan ꞌin um, xoꞌ tiꞌin um nchgaa taꞌa tsuꞌhue um loꞌo taꞌa nducua ti um, 
loꞌ ljuin um ꞌin canꞌ: Ca tsuꞌhue chuꞌhui tiquee na, siꞌyana nguija lyoo slyaꞌ nu 
ngunanꞌ yuꞌhui canꞌ ꞌñan. 7 Cunen loꞌo um sca chaꞌ, lyee la tsuꞌhue ntsuꞌhui 
tiquee Ndiose, ñi nu nducua niꞌ cuaan, siꞌya sca nten nu nxiloꞌo chonꞌ quiꞌya 
ꞌin, que ꞌin jacua yla ntsuꞌhui ꞌtñulcua nu a ꞌni chaꞌ ꞌin loꞌo chaꞌ canꞌ.

Chaꞌ ꞌin sca tñi nu ngunanꞌ
8 Sca neꞌ cunaꞌan su tsa tii tñi plata ꞌin neꞌ, loꞌ chaꞌ quinanꞌ sca na, ¿ti nu ta 

a caꞌan sca quiiꞌ loꞌ tyisnan cua ñaꞌan ꞌin, loꞌ tsuꞌhue ti quia nan ꞌin na tsayaꞌ 
quija lyoo na ꞌin? 9 Xa nguija lyoo na, xoꞌ tiꞌin ꞌin nchgaa taꞌa tsuꞌhue loꞌo taꞌa 
nducua ti, loꞌ ljuin xacanꞌ: Ca tsuꞌhue chuꞌhui tiquee na, siꞌyana nguija lyoo 
tñi nu ngunanꞌ canꞌ ꞌñan. 10 Cunen loꞌo um sca chaꞌ, cuañaꞌan tsuꞌhue ntsuꞌhui 
tiquee angujle ꞌin Ndiose siꞌya sca nten nu nxiloꞌo chonꞌ quiꞌya ꞌin.

Chaꞌ ꞌin yu tsa suhue ti nu ngunanꞌ yuꞌhui
11 Loꞌ tiꞌ ycuiꞌ Jesús xca chaꞌ: Sca yu quiꞌyu ndiꞌin tucua sñeꞌ yu. 12  Yu 

cuneꞌ la canꞌ juin yu ꞌin sti yu: Paa, tyaa um chaꞌ tsuꞌhue nu ntsuꞌhui chaꞌ 

quiꞌni caꞌan ꞌñan. Xacanꞌ mdaa sti yu chaꞌ tsuꞌhue nu ntsuꞌhui chaꞌ quiꞌni 
caꞌan ꞌin chcuaa yu. 13  Una xiꞌi ti mducui, yu nu cuneꞌ la canꞌ yjuiꞌ yu 
nchgaa na nu cuaꞌ jui ꞌin yu, mdoꞌo yu nguiaa yu tijyoꞌ xca loo yuu, canꞌ 
mdyisnan ngulyijyi yu tñi ꞌin yu cuaꞌ ñaꞌan ti loꞌo chacuiꞌ chaꞌ ngunanꞌ. 
14 Yatoꞌo xa mdyi tñi ꞌin yu, mdyisnan nguꞌya bjuꞌñan ñaꞌaan seꞌen canꞌ, 
loꞌ a jui ꞌa na nu cunajoꞌo ꞌin yu. 15 Ya jñan yu tñan cuꞌni yu seꞌen ndiꞌin 
sca yu ndiꞌin quichen canꞌ, canꞌ nu msuꞌhua ꞌin yu la seꞌen ndiꞌin tñan 
ꞌin siꞌyana ñaꞌan seen yu cuhueꞌ ꞌin. 16  Lyee ncua lca tiquee yu cu yu na 
nu nchcu cuhueꞌ canꞌ, una a tucui nu mdaa ꞌin na cu yu. 17 Nguñan tiꞌ yu 
xacanꞌ: ¡Tsala ñaꞌan quiꞌan nguso ndiꞌin ꞌin stin loꞌ a sca na ndiya lyijyi 
ꞌin canꞌ, loꞌ nanꞌ ndiꞌin re ndijin yteꞌ tinꞌ! 18  Tsuꞌhue lati xitucuin nde seꞌen 
ndiꞌin stin, loꞌ cunen loꞌo: Paa, nanꞌ mꞌnin quiꞌya tloo Ndiose loꞌ mꞌnin 
quiꞌya tloo um. 19 A ngaꞌan ꞌa chaꞌ tiꞌ cuan xuꞌhue um ꞌñan tsañaꞌan nchca 
tiꞌ sca sñeꞌ um, cuiꞌ ca nu cuꞌni um loꞌon tsañaꞌan nꞌni um loꞌo sca nguso 
ꞌin um. 20 Xacanꞌ mdoꞌo yu nguiaa yu, loꞌ nguila yu seꞌen ndiꞌin sti yu. Tiꞌ 
tijyoꞌ yaan yu cuaꞌ naꞌan sti yu ꞌin yu, loꞌ mñaꞌan ꞌtnan tiꞌ ꞌin yu, cuiꞌ xaa 
mdoꞌo ya ycua ꞌin yu, ycuiꞌ chaꞌ taꞌa yu loꞌ msuꞌhua tuscun ꞌin yu. 21 Juin 
yu ꞌin sti yu: Paa, nanꞌ mꞌnin quiꞌya tloo Ndiose, loꞌ mꞌnin quiꞌya tloo um, 
a ngaꞌan ꞌa chaꞌ tiꞌ cuan xuꞌhue um ꞌñan tsañaꞌan nchca tiꞌ sca sñeꞌ um. 
22  Una sti yu ngulo tñan ꞌin nguso ꞌin: Quia ꞌya um teꞌ nu tsuꞌhue la ñaꞌan 
loꞌ xicoꞌ um ꞌin sñenꞌ, suꞌhua um sca cuiiꞌ loyaaꞌ yu loꞌ taa um quinan 
chuꞌhui quiyaꞌ yu, 23  quia ꞌya um bta nu cojoꞌ canꞌ, cujui um ꞌin ꞌin loꞌ cuꞌni 
na sca taꞌa loꞌ tsatlyu cu na, 24 siꞌyana yu sñenꞌ re mꞌnin cunta siꞌyana cuaꞌ 
ngujui yu, una cuaꞌ ñii mdyiquiꞌo yu, cuaꞌ ngunanꞌ yu, una xiyaꞌ nguila 
yu. Xacanꞌ mdyisnan mꞌni neꞌ taꞌa loꞌo nu chcui lca tiquee neꞌ. 25 Una xca 
sñeꞌ yu nu cula la canꞌ, yaan yu yaa yu tñan, xa cuaꞌ quila ti yu seꞌen 
nducua naꞌan ꞌin sti yu, ngune ꞌin yu ndiꞌin yla yu bstro loꞌ nguila quiyaꞌ 
nten canꞌ. 26  Xacanꞌ msiꞌya yu ꞌin sca nguso canꞌ, loꞌ mñichaꞌ yu ꞌin chaꞌ 
ñi na nchca. 27 Juin yu nguso canꞌ: Yu taꞌa ngula um nguila yu, loꞌ sti um 
ngulo tñan siꞌyana cujui hua bta nu cojoꞌ canꞌ, siꞌyana nguila yu tsuꞌhue 
lca ꞌin yu. 28  Xacanꞌ ycuen tiqueꞌ yu nu cula la canꞌ, loꞌ a mslyaa yu sten 
yu ñaꞌan. Cuiꞌ xaa mdoꞌo sti yu, mjñan chaꞌ tsuꞌhue ꞌin yu siꞌyana quiaan 
yu ñaꞌan. 29 Una mxcuen yu ꞌin sti yu: Nanꞌ cuaꞌ sꞌni ꞌa nguiꞌnin tñan ꞌin 
um, ñi siyaꞌ loꞌ a nchca cuꞌnin lyeꞌ tinꞌ ꞌin um, una ñi sca chiu cuneꞌ ti 
ꞌin um, a nchca taa um siꞌyana cuꞌnin chinꞌ sca taꞌa loꞌo yu taꞌa tsuꞌhue 
ntsuꞌhuin. 30 Una cuaꞌ ñii siꞌyana nguila sñeꞌ um, yu nu cuaꞌ ngulyijyi 
ñaꞌaan chaꞌ tsuꞌhue nu mdaa um ꞌin loꞌo neꞌ cunaꞌan nducunꞌ, loꞌ nde 
ngulo um tñan siꞌyana caja bta nu cojoꞌ canꞌ siꞌya yu. 31 Xacanꞌ mxcuen sti 
yu: Sñenꞌ, nuꞌhuin nchgaa xaa ndiꞌin loꞌon, loꞌ nchgaa na nu ndiꞌin ꞌñan, 
na ꞌin lca na. 32  A mdijin yuꞌhui nu a cuꞌni na taꞌa loꞌ ca tsuꞌhue chuꞌhui 
tiquee na, siꞌyana yu taꞌa ngula mꞌni na cunta siꞌyana ngujui yu, loꞌ la ñii 
mdyiquiꞌo yu, cuaꞌ ngunanꞌ yu, una cuaꞌ ñii nguila yu.

Chaꞌ ꞌin yu nguso nu a ñi ndiꞌin chaꞌ ꞌin

16  1 Nde xca chaꞌ nu ycuiꞌ ñi loꞌo yu taꞌa ndaꞌan ñi: Ndiꞌin sca yu 
cuilyiyaꞌ, loꞌ yu nguso nu nguia loꞌo cunta tñan ꞌin yu, jui nu 

msuꞌhua quiꞌya ꞌin yu siꞌyana ndlyijyi suꞌhua yu na nu ndiꞌin ꞌin xꞌnan 
yu. 2  Xacanꞌ msiꞌya xꞌnan yu ꞌin yu loꞌ juin: ¿Ta chaꞌ ñi ñaꞌan nchcuiꞌ nten 
chaꞌ ꞌin? Tsuꞌhue lati chaꞌ tyaa cunta nu nguia loꞌo siꞌyana a tca ꞌa cuꞌni 
tñan re. 3  Nguñan tiꞌ yu nguso canꞌ: ¿Ñaꞌan ta cuꞌnin ñii, siꞌyana cuaꞌ 
chcuan yu xꞌnan cunta nu ntsuꞌhui yaanꞌ? Nu tiꞌ cuꞌnin tñan niꞌ quixinꞌ a 
tca ꞌa ꞌñan, loꞌ jyiꞌo tinꞌ jñan lcuan ꞌin nten. 4 Cuaꞌ jlyo tinꞌ ñaꞌan ntsuꞌhui 
chaꞌ cuꞌnin, ñaꞌan ca siꞌyana tiꞌ caja nu cuan xuꞌhue ꞌñan xa cuaꞌ mdyaan 
cunta re. 5 Xacanꞌ msiꞌya yu ꞌin cunda scaa nten nu nducui ꞌin xꞌnan yu, 
loꞌ juin yu ꞌin nu mdiyaa culoo canꞌ: ¿Tsala nducui ꞌin yu xꞌnan? 6  Loꞌ juin 
neꞌ: Sca ciento barri ceite. Xacanꞌ juin yu loꞌo neꞌ: Ndla ti cuꞌni loꞌ chcua, 
suꞌhua nii quityi re loꞌ quinu na ꞌin loꞌo tuꞌhua tyi. 7 Juin yu ꞌin xca neꞌ: 
Nuꞌhuin, ¿tsala nducui? Mxcuen neꞌ ꞌin: Sca ciento cuijyin trigo. Xacanꞌ 
juin yu loꞌo neꞌ: Nde suꞌhua nii loꞌ quinu na ꞌin loꞌo jacua yla. 8  Xꞌnan 
yu nguso canꞌ yuhue ꞌa tiꞌ yu ꞌin siꞌyana tiyaa ꞌa yu loꞌo chaꞌ mañan. 
Tsañaꞌan nguiaa chaꞌ ꞌin nten chendyu, tiyaa la neꞌ loꞌo chaꞌ mañan que 
ñaꞌan nguiaa chaꞌ ꞌin sñeꞌ Ndiose nu ndaꞌan loo xaa ꞌin ñi. 9 Cunen loꞌo um 
sca chaꞌ: Cunan um ñaꞌan nu chuꞌhui taꞌa tsuꞌhue um loꞌo chaꞌ cuilyiyaꞌ 
nu ndiꞌin loo chendyu re, siꞌyana xa tsatii na, caja nu cuan xuꞌhue ꞌin um 
sca seꞌen tyiꞌin um niꞌ cuaan tsala xaa. 10 Sca nu ñi ndiꞌin chaꞌ ꞌin loꞌo sca 
cunta nu suhue ti, cuiꞌ cuañaꞌan ñi ndiꞌin chaꞌ ꞌin loꞌo cunta nu tnu. Sca 
nu a ñi ndiꞌin chaꞌ ꞌin loꞌo cunta nu suhue ti, cuiꞌ cuañaꞌan nguiaa chaꞌ 
ꞌin loꞌo cunta nu tnu. 11 Chaꞌ a ñi ndiꞌin chaꞌ ꞌin um loꞌo chaꞌ cuilyiyaꞌ nu 
ndiꞌin loo chendyu re, ¿ta caja nu xnu cunta ꞌin um loꞌo sca chaꞌ nu ñi ca? 
12  Chaꞌ a ñi ndiꞌin chaꞌ ꞌin um loꞌo na ꞌin xca tucui, ¿ta caja nu taa na nu 
quiꞌni caꞌan ꞌin um? 13  Sca nguso, a tca chuꞌhui tucua xꞌnan yu, siꞌyana 
ñaꞌan tiꞌi yu ꞌin sca loꞌ xca canꞌ lyee la chuꞌhui yu cunta ꞌin, uta lyee la 
suꞌhua loo yu ꞌin canꞌ loꞌ xcuan tloo yu ꞌin xca. Ticuiꞌ cuañaꞌan a tca tyiꞌin 
tyaa um quiloo um ꞌin Ndiose loꞌ ticuiꞌ xaa loꞌo chaꞌ cuilyiyaꞌ. 14 Loꞌo neꞌ 
fariseo ngune ꞌin neꞌ nchgaa chaꞌ nu ycuiꞌ Jesús, loꞌ mdyisnan mstyi lyiꞌo 
neꞌ ꞌin ñi siꞌyana lyee ꞌa lca tiquee neꞌ loꞌo tñi. 15 Xacanꞌ juin ñi ꞌin neꞌ: 
ꞌUn nsuhui um tloo um ticuiiꞌ um, una Ndiose ndyuꞌhui lyoo ñi ñaꞌan lca 
cusya ꞌin um. Na nu ndon loo ꞌin nten chendyu, Ndiose nxcuan tloo ñi ꞌin 
na.

Jesús ycuiꞌ ñi chaꞌ ꞌin lee
16  Xa tiꞌ lyijyi tiyaan yu Xuhua, jui nu ycuiꞌ chaꞌ ꞌin lee loꞌo chaꞌ nu 

mdaꞌan ycuiꞌ yu nu mxiycuiꞌ Ndiose ꞌin cuaꞌ sꞌni, una tiꞌ xa mdiyaan yu 
ndyijyi nu nchcuiꞌ chaꞌ tsuꞌhue ꞌin Ndiose tsañaꞌan ntsuꞌhui chaꞌ culo 

ñi tñan ꞌin nten, loꞌ nchgaa neꞌ nsuꞌhua neꞌ juesa sten neꞌ loo chaꞌ canꞌ. 
17 Ntsuꞌhui chaꞌ tsatii chaꞌ nu nchca niꞌ cuaan loꞌo loo chendyu re, una siꞌi 
cuañaꞌan loꞌo chaꞌ ꞌin lee, siꞌyana hasta loꞌo chaꞌ nu suhue lati nducua loo 
na ntsuꞌhui chaꞌ tsatoꞌo na.

Chaꞌ ꞌin nten nu ndlaꞌ tiꞌin taꞌa
18  Nchgaa yu nu ndlaꞌ tiꞌin cuilyiꞌo, loꞌ chaꞌ ca cuilyiꞌo yu ꞌin xca neꞌ 

cunaꞌan nguiꞌni yu quiꞌya, ticuiꞌ cuañaꞌan yu nu ca cuilyiꞌo ꞌin neꞌ cunaꞌan 
canꞌ, ticuiꞌ quiꞌya nguiꞌni yu.

Sca yu cuilyiyaꞌ loꞌo sca yu tiꞌi naan Lázaro
19 Ndiꞌin sca yu cuilyiyaꞌ nu nchcoꞌ chacuiꞌ teꞌ tsuꞌhue ñaꞌan, loꞌ nchgaa 

tsaan nguiꞌni yu taꞌa nu tnu seꞌen ndiꞌin yu. 20 Tunaꞌan lyiyaꞌ ꞌin yu su sca 
yu tiꞌi naan Lázaro, tiꞌ ñaꞌaan yu nguxen quitsoꞌ ꞌin yu, 21 lyee lca tiquee 
yu chaꞌ tca cu yu na nu nguilo nde niꞌ msa ꞌin yu cuilyiyaꞌ canꞌ, hasta 
xniꞌ loꞌ ndyiꞌan leꞌe ꞌin loo quitsoꞌ canꞌ ꞌin yu. 22  Yatoꞌo ngujui yu tiꞌi canꞌ, 
loꞌ ya loꞌo angujle ꞌin yu la niꞌ cuaan seꞌen nducua Abraham. A cunta 
loꞌo yu cuilyiyaꞌ canꞌ ngujui yu loꞌ mtsiꞌ yu. 23  Tiꞌ la seꞌen ndijin yu nu tiꞌi 
mscuen yu tloo yu, naꞌan yu ꞌin Abraham msuꞌhua tuscun ꞌin yu Lázaro. 
24 Ycuiꞌ cueen yu cuilyiyaꞌ canꞌ: Abraham, ꞌun nu lca sti hua, ñaꞌan ꞌtnan 
tiꞌ um ꞌñan, caꞌan tñan um ꞌin Lázaro caan seꞌen ntsuꞌhuin, cuchaꞌ sca 
loyaaꞌ loꞌo tyiꞌa loꞌ xicuꞌhua chinꞌ tsenꞌ seꞌen ndijin nu tiꞌi loo quiiꞌ re. 
25 Una Abraham mxcuen ꞌin yu: Sñenꞌ, quia yuꞌhui tiꞌ tsala ñaꞌan tsuꞌhue 
mdiꞌin loo chendyu, a sca na ya lyijyi ꞌin, loꞌ yu Lázaro tiꞌi ꞌa mdijin yu, 
una cuaꞌ ñii ndyijyi chaꞌ tnu tiquee ꞌin yu, loꞌ nuꞌhuin ndijin nu tiꞌi. 26  A 
cunta tluꞌhue la re ntsuꞌhui sca seꞌen xeen loꞌ quiꞌñi na, nu ndiꞌin nde re a 
tca tyijyin tsaa nde cua, cuiꞌ cuañaꞌan loꞌo nu ndiꞌin nde cua, a tca tyijyin 
caan nde re. 27 Xacanꞌ juin yu cuilyiyaꞌ canꞌ: Una jñan sca chaꞌ tsuꞌhue 
ꞌin um, ꞌun nu lca sti hua, caꞌan tñan um ꞌin Lázaro tsaa la naꞌan ꞌin stin, 
28  siꞌyana tiꞌ ndiꞌin cha caꞌyu taꞌa ngulan, loꞌ suꞌhua tiyaa ꞌin yu siꞌyana a 
caan yu tyijyin yu nu tiꞌi re. 29 Mxcuen Abraham ꞌin yu: Cuaꞌ nguinu scua 
chaꞌ nu nguaꞌan Moisé loꞌo chaꞌ nu nguaꞌan yu nu mxiycuiꞌ Ndiose ꞌin cuaꞌ 
sꞌni, canꞌ chaꞌ nu ntsuꞌhui chaꞌ cuꞌni cunta yu. 30 Xacanꞌ juin yu cuilyiyaꞌ 
canꞌ: Chaꞌ ñi ñaꞌan nu juin um, una chaꞌ tyiquiꞌo sca nu cuaꞌ ngujui loꞌ 
tsaa seꞌen ndiꞌin yu, cuiꞌ xaa xiloꞌo chonꞌ yu quiꞌya nguiꞌni yu. 31 Una 
mxcuen Abraham ꞌin yu: Chaꞌ a nꞌni cunta yu chaꞌ nu nguaꞌan scua Moisé 
loꞌo chaꞌ nu mxiycuiꞌ Ndiose ꞌin nchgaa la nguso ꞌin ñi, ticuiꞌ cuañaꞌan a 
tsa quiꞌan tiꞌ yu ꞌin sca nu cuaꞌ mdyiquiꞌo lja neꞌ ngujui.

Chaꞌ ꞌin nu nxityu xca tucui loo quiꞌya

17  1 Xacanꞌ juin Jesús ꞌin yu taꞌa ndaꞌan ñi: A sꞌni ljyaan scasca chaꞌ 
ngunanꞌ nu xityu ꞌin um loo quiꞌya, ¡una ꞌtnan ca nu ljyan loꞌo 

chaꞌ ngunanꞌ canꞌ! 2  Ndyiꞌo la tñan yni canꞌ, caja nu scanꞌ tucui sca quee 
tlyu nu ndiyo neꞌ trigo, loꞌ cuun neꞌ ꞌin loo tyiꞌa tujoꞌo, loꞌ siꞌi nu xityu 
canꞌ ꞌin sca nu suhue ti re loo quiꞌya. 3  Canꞌ chaꞌ xñi um cunta ꞌin um. 
Chaꞌ sca taꞌa um cuꞌni sca chaꞌ ngunanꞌ loꞌo um, chcuiꞌ um loꞌo siꞌya chaꞌ 
canꞌ, loꞌ chaꞌ quiꞌya canꞌ cunta siꞌyana siꞌi ñaꞌan mꞌni, cuꞌni um chaꞌ tlyu 
tiꞌ ꞌin. 4 Chaꞌ tnanꞌ canꞌ chaꞌ ꞌin loꞌo um tsa cati yaꞌ sca tsaan, loꞌ cuiꞌ 
tsacua yaꞌ xitucui jñan chaꞌ tlyu tiꞌ ꞌin um, cuꞌni um chaꞌ tlyu tiꞌ ꞌin.

Chaꞌ ꞌin mti mostaza
5 Yu taꞌa ndaꞌan Ñi Xꞌnan na juin yu ꞌin ñi: Ta yaa um ꞌin hua siꞌyana 

lyee la tsa quiꞌan tiꞌ hua ꞌin um. 6  Xacanꞌ juin Ñi Xꞌnan na: Xñi um cunta 
tsala ñaꞌan suhue mti mostaza, una chaꞌ ꞌun ndiya quiꞌan tiꞌ um ꞌñan, tca 
chcuiꞌ um loꞌo yca cua siꞌyana quiton na seꞌen nducua na loꞌ tsa yuꞌhui na 
loo tyiꞌa tujoꞌo, loꞌ cuiꞌ cuañaꞌan tsatoꞌo.

Chaꞌ ꞌin sca nguso loꞌo tñan ꞌin xꞌnan yu
7 Chaꞌ ndiꞌin sca nguso ꞌin um nu nguiꞌni tñan nguita yuu uta naꞌan seen yu 

bta ꞌin um, loꞌ xa quila yu yaa yu tñan, ¿ta ngaꞌan chaꞌ chcuiꞌ um loꞌo canꞌ: 
Chcua lya loꞌ ca xuꞌhue na nu nducua loo msa re? 8 ¿Ta siꞌi na nde ljuin um loꞌo 
canꞌ: Chaꞌan steꞌ loꞌ cuꞌni chuꞌhue na nu cu siin, loꞌ cuꞌni cunta ꞌñan lja nu cun, 
loꞌ ndiꞌa cu? 9 ¿Ta ndyaa um xuꞌhue ꞌin yu nguso canꞌ siꞌyana mducua yu tñan 
tsañaꞌan nu juin um loꞌo yu? Nducua chaꞌ siꞌi na. 10 Cuiꞌ cuañaꞌan ꞌun, xa cuaꞌ 
mdyi yꞌni um nchgaa tñan nu ngulon ꞌin um, tca ljuin um xacanꞌ: Lca hua sca 
nguso ti, loꞌ seen ti mꞌni hua tsa tñan nu mdoꞌo ti ꞌin hua.

Chaꞌ ꞌin tsa tii yu nu tiꞌi loꞌo quitsoꞌ la
11 Xacanꞌ mdoꞌo Jesús nguiaa ñi tucueen Jerusalén, loꞌ mdijin ñi tuꞌhua yuu 

ꞌin neꞌ Samaria loꞌo Galilea. 12 Cuaꞌ tiyaa ti ñi sca quichen lyoꞌ ti xa mdoꞌo tsa 
tii yu nu tiꞌi loꞌo quitsoꞌ la, tijyoꞌ ti ndon yu, 13 loꞌ nchcuiꞌ cueen yu: ¡Jesús, ꞌun 
ñi nu lca Bstro, ñaꞌan ꞌtnan tiꞌ um ꞌin hua! 14 Xa naꞌan ñi ꞌin yu, xacanꞌ juin ñi: 
Yaa um loꞌ culoꞌo um ꞌin um ꞌin yu nu ntsuꞌhui cunta ꞌin laa, ñaꞌaan mdoꞌo yu 
nguiaa yu, mchca yu. 15 Una sca yu canꞌ xa naꞌan yu siꞌyana cuaꞌ mchca yu, 
cuiꞌ xaa mxitucui yu seꞌen ndon ñi, ycuiꞌ cueen yu loꞌ mꞌni tnu yu ꞌin Ndiose, 
16 mdyiꞌya xtyinꞌ yu tloo Jesús tsayaꞌ mdyiꞌya tiꞌin yu tloo yu la lyuu, loꞌ mdyaa 
yu xuꞌhue ꞌin ñi, loꞌ lca yu neꞌ Samaria. 17 Xacanꞌ juin Jesús: ¿Ta siꞌi tsa tii lca 
um nu mchca um? Loꞌ cha caa yu canꞌ, ¿la ncua yu ñii? 18 ¿Ta a jui xca tucui nu 
xitucui tyaa xuꞌhue ꞌin Ndiose, tyi ca ñaꞌan sca yu mxitucui yu, loꞌ lca yu neꞌ 
Samaria? 19 Xacanꞌ juin ñi ꞌin yu: Tyiton loꞌ quiaa, mchca siꞌyana ya quiꞌan tiꞌ.

Chaꞌ nu tsatoꞌo xa quiaan Cristo xiyaꞌ
20 Neꞌ fariseo mñichaꞌ neꞌ ꞌin Jesús chaꞌ ñi xaa tyisnan culo Ndiose 

tñan ꞌin nten, loꞌ mxcuen ñi ꞌin neꞌ: Tsañaꞌan ntsuꞌhui chaꞌ culo Ndiose 

tñan ꞌin nten, a ca chcanꞌ ñaꞌan tyisnan chaꞌ canꞌ, 21 ñi a caja nu ljuin: 
Nde re cuaꞌ mdiyaan na, ta nde cua ndiꞌin na. Una cunen loꞌo um sca 
chaꞌ: Ndiose cuaꞌ ndlo ñi tñan ꞌin um. 22  Loꞌ juin ñi ꞌin yu taꞌa ndaꞌan ñi: 
Tiyaa xaa, lyee ca lca tiquee um tiꞌ ñaꞌan um ꞌin Yu Quiꞌyu nu Mdoꞌo nde 
niꞌ Cuaan siyaꞌ xca tsaan ti, una a la a quine cueen ñi. 23  Caja nu chcuiꞌ 
loꞌo um xacanꞌ: Nde re cuaꞌ mdiyaan ñi, ta nde cua ndiꞌin ñi. Una a nchca 
chaꞌ tsaa um, loꞌ ñi a chcui nchaꞌan um ꞌin canꞌ. 24 Siꞌyana tsañaꞌan nchca 
tiꞌ xa ndyuhui loꞌ nxtyi xaa chcua tyiꞌiin tsoꞌ, cuiꞌ cuañaꞌan ca chcanꞌ Yu 
Quiꞌyu nu Mdoꞌo nde niꞌ Cuaan tsaan nu ntsuꞌhui chaꞌ quiaan ñi xiyaꞌ. 
25 Una culo nducua la ꞌni chaꞌ tyijyin ñi scasca nu tiꞌi, loꞌ xcuan tloo nten 
chendyu ꞌin ñi. 26  Tsañaꞌan mꞌni nten xa mdiꞌin yu Noé, cuiꞌ cuañaꞌan 
cuꞌni neꞌ xa tiyaa tsaan nu quiaan Yu Quiꞌyu nu Mdoꞌo nde niꞌ Cuaan. 
27 Nten canꞌ nchcu neꞌ, ndyiꞌyo neꞌ, scasca neꞌ ndyija cuilyiꞌo neꞌ tsayaꞌ nu 
mdiyaa tsaan yten yu Noé niꞌ yca naꞌan, xacanꞌ mdyisnan nguꞌya quio tnu 
loꞌ ngujlyo na ꞌin nchgaa nten canꞌ. 28  Ticuiꞌ cuañaꞌan mꞌni nten xa mdiꞌin 
yu Lot, nchcu neꞌ, ndyiꞌyo neꞌ, nsiꞌi neꞌ loꞌ ndyujuiꞌ neꞌ na, nguita neꞌ 
jyaan loꞌ ntñan neꞌ naꞌan, 29 una tsaan nu mdoꞌo yu Lot quichen Sodoma, 
mdyiꞌya Ndiose quiiꞌ nu mxitiyaꞌ loꞌo azufre, loꞌ ñaꞌaan nten canꞌ ngujlyo 
neꞌ. 30 Cuiꞌ cuañaꞌan cuꞌni nten tsaan nu ntsuꞌhui chaꞌ ca chcanꞌ loo Yu 
Quiꞌyu nu Mdoꞌo nde niꞌ Cuaan. 31 Xacanꞌ yu nu ndlyu nde que naꞌan ꞌin, 
a bla ꞌa quiꞌya canꞌ lyoo na nu ndiꞌin ñaꞌan ꞌin, ticuiꞌ cuañaꞌan loꞌo yu 
nu nguiꞌni tñan niꞌ quixinꞌ, a bla ꞌa canꞌ tiꞌ xitucui nde ñaꞌan ꞌin. 32  Quia 
yuꞌhui tiꞌ um ñaꞌan yatoꞌo ꞌin neꞌ cunaꞌan ꞌin yu Lot. 33  Siꞌyana nchgaa 
nu ñan tiꞌ culo laa ꞌin ticuiiꞌ, tsatoꞌo quinanꞌ canꞌ tiyaa xaa, una nchgaa 
nu tyaa chendyu ꞌin ꞌñan, canꞌ nu tyiꞌo laa. 34 Cunen loꞌo um, cuiꞌ tla xa 
ntsuꞌhui chaꞌ tsatoꞌo chaꞌ re, tucua nu nscua loo quiꞌñan, sca canꞌ quiaa 
loꞌ xca canꞌ quinu scua. 35 A cunta tucua neꞌ cunaꞌan nu ndiyo sca seꞌen 
ti, sca canꞌ quiaa loꞌ xca canꞌ quinu ton. 36  Uta tucua yu nu nguiꞌni tñan 
niꞌ quixinꞌ, sca canꞌ quiaa loꞌ xca canꞌ quinu ton. 37 Yu taꞌa ndaꞌan ñi juin 
ꞌin ñi: Ñi Xꞌnan hua, ¿la ta tsatoꞌo chaꞌ re? Xacanꞌ mxcuen ñi ꞌin yu: Cuiꞌ 
seꞌen quinu tuꞌhui nu ngujui, canꞌ ntsuꞌhui chaꞌ quioꞌ tiꞌin laxo.

Chaꞌ ꞌin neꞌ cunaꞌan loꞌo yu bse

18  1 A cunta tiꞌ ycuiꞌ la Jesús xca chaꞌ loꞌo yu taꞌa ndaꞌan ñi siꞌyana 
ꞌni chaꞌ chcuiꞌ lyiꞌo na ꞌin Ndiose nchgaa xaa, loꞌ a cuꞌni naꞌan 

tiꞌ na. 2  Ndeñaꞌan juin ñi: Ndiꞌin sca yu bse sca quichen, ñi a ntsen yu 
tloo Ndiose, ñi tloo nten chendyu. 3  A cunta quichen canꞌ ndiꞌin sca neꞌ 
cunaꞌan nu nguinu loꞌo chaꞌ ycuiꞌ ti, nchgaa xaa ndaꞌan ycuiꞌ neꞌ loꞌo yu 
bse canꞌ: Cuꞌni cuiyaꞌ um chaꞌ ꞌin hua siꞌya chaꞌ ꞌin nu tiꞌi tiꞌ ꞌin hua. 4 Yu 
bse canꞌ a mꞌni cunta yu chaꞌ canꞌ cuiꞌ xaa, una chonꞌ ndeꞌen canꞌ nguñan 
tiꞌ yu: Siyaꞌ a ntsen tloo Ndiose loꞌ ñi a nꞌni suun ꞌin nten, 5 una neꞌ 
cunaꞌan re ndaꞌan taa neꞌ chaꞌ nsinꞌ tiꞌ ꞌñan, canꞌ chaꞌ cuꞌni cuiyanꞌ chaꞌ 

ꞌin neꞌ, ñaꞌan tuꞌ tsatii chaꞌ tlyu tiꞌ ꞌñan loꞌo neꞌ. 6  Tiꞌ juin la Ñi Xꞌnan na: 
Ton nscan um tsañaꞌan ycuiꞌ yu bse nu a ñi ndiꞌin chaꞌ ꞌin canꞌ. 7 Xacanꞌ 
jan ñi, ¿ta a ndla la cuꞌni cunta Ndiose ꞌin nchgaa nu cuaꞌ mdoꞌo hui ꞌin ñi 
nu njñan ꞌin ñi tla loꞌ cucha? ¿Ta siꞌi cuiꞌ xaa ti xcuen ñi ꞌin canꞌ? 8  Cunen 
loꞌo um siꞌyana cuiꞌ xaa ti cuꞌni cuiyaꞌ ñi chaꞌ ꞌin canꞌ. Una Yu Quiꞌyu nu 
Mdoꞌo nde niꞌ Cuaan, tsaan nu ntsuꞌhui chaꞌ quiaan ñi xiyaꞌ, ¿ta caja nu 
tsa quiꞌan tiꞌ ꞌin ñi?

Chaꞌ ꞌin neꞌ fariseo loꞌo yu nu ndlo tñi
9 Tiꞌ ycuiꞌ la Jesús xca chaꞌ, cuiꞌ chaꞌ ꞌin nu nsuhui tloo ticuiiꞌ una 

nxcuan tloo ꞌin xca tucui, loꞌ juin ñi: 10 Tucua yu quiꞌyu mdiyaa yu niꞌ 
lyaa siꞌyana chcuiꞌ lyiꞌo yu ꞌin Ndiose, sca canꞌ lca neꞌ fariseo, loꞌ xca canꞌ 
lca nu ndlo tñi. 11 Neꞌ fariseo canꞌ ndon neꞌ loꞌ nchcuiꞌ lyiꞌo neꞌ ꞌin Ndiose: 
Stina Ndiose, tyaan xuꞌhue ꞌin um siꞌyana a lcan ñaꞌan nchca tiꞌ nchgaa 
la tucui, yu cunan, yu nducunꞌ, yu nguiten yuꞌhui loꞌo scasca neꞌ cunaꞌan, 
loꞌ ñi a lcan ñaꞌan nchca tiꞌ yu nu ndlo tñi re, 12  cuiꞌ ca nu nꞌnin ayuna 
tucua yaꞌ sca snan, loꞌ ndaan lcuan loo tñi nu nꞌnin canan sca snan. 
13  Una yu nu ndlo tñi canꞌ tijyoꞌ ti ndon yu, ñi a xtyi tiꞌ yu scuen yu tloo 
yu nde cuaan, cuiꞌ ca nu mdyisnan nycuanꞌ yu jyan tiquee yu loꞌ nchcuiꞌ 
yu: Stina Ndiose, ñaꞌan ꞌtnan tiꞌ um ꞌñan siꞌyana nanꞌ lcan nten quiꞌya 
chendyu. 14 Una cunen loꞌo um, yu re mxitucui yu nde ñaꞌan ꞌin yu, a xca 
ꞌa quiꞌya nducui yu tloo Ndiose, una siꞌi cuañaꞌan loꞌo xca neꞌ canꞌ. Siꞌyana 
nu nchca tiꞌ scuen cuaan ꞌin ticuiiꞌ, Ndiose ndyiꞌya teꞌen ñi ꞌin canꞌ, una 
nu nꞌni lyoꞌ ꞌin, canꞌ nu scuen cuaan Ndiose ꞌin.

Mxnu Jesús cunta ꞌin nu suhue ti yaaꞌ Ndiose
15 Xacanꞌ mdyisnan mdiyan loꞌo neꞌ ꞌin nu suhue ti tloo Jesús siꞌyana 

tyiꞌin tyaa ñi yaaꞌ ñi que, loꞌ yu taꞌa ndaꞌan ñi ngusun loꞌo yu ꞌin nten nu 
ndiyaa canꞌ. 16  Una Jesús msiꞌya ñi ꞌin yu loꞌ juin ñi: Tyaa um yaꞌ caan 
nu suhue ti seꞌen nducuan, loꞌ a chcui ndijin um, siꞌyana canꞌ nu ntsuꞌhui 
chaꞌ quiꞌni caꞌan ꞌin seꞌen ndlo Ndiose tñan. 17 Nu chaꞌ ñi cunen loꞌo 
um, nu nchca tiꞌ sten seꞌen ndlo Ndiose tñan, chaꞌ a tsa quiꞌan tiꞌ ꞌin ñi 
tsañaꞌan nguiaa chaꞌ ꞌin nu suhue ti, a tca sten canꞌ.

Chaꞌ ꞌin sca yu cuilyiyaꞌ
18 Yatoꞌo sca nu ndon loo la ꞌin neꞌ judio mñichaꞌ ꞌin Jesús: ꞌUn lca um sca nu 

tsuꞌhue ꞌa, ¿ñi na tca cuꞌnin siꞌyana caja chendyu nu a tsatii ꞌa ꞌñan? 19 Mxcuen 
Jesús ꞌin yu: ¿Ñi chaꞌ nchcuiꞌ siꞌyana lcan sca nten nu tsuꞌhue? A tucui nu 
tsuꞌhue, cuiꞌ ca nu scati Ndiose. 20 Cuaꞌ jlyo tiꞌ ñaꞌan tñan ngulo Ndiose: —A 
sten yuꞌhui loꞌo cuilyiꞌo nten, a cujui nten, a cuꞌni cunan, a chcuiꞌ chaꞌ cuiñi, 
cuꞌni suun ꞌin tloo sti loꞌo jyiꞌan—. 21 Mxcuen yu ꞌin ñi: Tiꞌ lyonꞌ nxuꞌhuan 
seꞌen nchgaa chaꞌ re. 22 Xa ngune ꞌin Jesús chaꞌ nu ycuiꞌ yu, juin ñi ꞌin yu: 

Xca ti chaꞌ ya lyijyi ꞌin. Quiaa yjuiꞌ nchgaa na nu ndiꞌin ꞌin loꞌ cutsa tñi canꞌ 
ꞌin nu tiꞌi, cuañaꞌan caja chaꞌ cuilyiyaꞌ ꞌin la niꞌ cuaan, xacanꞌ chcui nchaꞌan 
ꞌñan. 23 Xa ngune ꞌin yu chaꞌ canꞌ, nguluꞌun ꞌa tiꞌ yu siꞌyana cuilyiyaꞌ ꞌa yu. 
24 Xa naꞌan Jesús siꞌyana nguluꞌun tiꞌ yu, xacanꞌ juin ñi: Tucui ꞌa ñaꞌan sten neꞌ 
cuilyiyaꞌ seꞌen ndlo Ndiose tñan. 25 A tucui la tyijyin sca camello quito quiyaꞌ 
cuxa que ñaꞌan nu sten neꞌ cuilyiyaꞌ seꞌen ndlo Ndiose tñan. 26 Loꞌ nu ngune 
ꞌin chaꞌ canꞌ mdyisnan ycuiꞌ: ¿Ti nu tca tyiꞌo laa chaꞌ na canꞌ? 27 Xacanꞌ juin ñi: 
Chaꞌ nu tucui ꞌin nten chendyu, a tucui na ꞌin Ndiose. 28 Xacanꞌ juin yu Tyo: 
Huareꞌ cuaꞌ mxnu tiꞌin hua nchgaa na nu ndiꞌin ꞌin hua, loꞌ nducui nchaꞌan hua 
ꞌin um. 29 Mxcuen Jesús ꞌin yu: Nu chaꞌ ñi cunen loꞌo um, chaꞌ ndeꞌen nu xnu 
tucua naꞌan ꞌin, uta xnu tiꞌin nten cula ꞌin, loꞌo taꞌa ngula, ta cunaꞌan ꞌin uta 
sñeꞌ, siꞌya chaꞌ ꞌin Ndiose, 30 canꞌ nu lyee la caja chaꞌ tsuꞌhue ꞌin loo chendyu 
re, a cunta tiyaa xaa quiꞌni caꞌan ꞌin loꞌo chendyu nu a tsatii ꞌa.

Xiyaꞌ ycuiꞌ Jesús siꞌyana ntsuꞌhui chaꞌ caja ñi
31 Xacanꞌ sca cunta mdoꞌo loꞌo Jesús ꞌin yu taꞌa ndaꞌan ñi, loꞌ juin ñi ꞌin 

yu: Cuaꞌ ñii tsaa na Jerusalén, loꞌ tsatoꞌo nchgaa chaꞌ nu nguinu scua chaꞌ 
ꞌin Yu Quiꞌyu nu Mdoꞌo nde niꞌ Cuaan, tsañaꞌan nguaꞌan yu nu mxiycuiꞌ 
Ndiose ꞌin cuaꞌ sꞌni. 32  Tyaa neꞌ ꞌin ñi tuyaaꞌ neꞌ gentil, taa neꞌ chaꞌ jyiꞌo ꞌin 
ñi, cuꞌni lyiꞌo ꞌtnan neꞌ loꞌ suꞌhua siyeꞌ neꞌ tloo ñi. 33  Xa cuaꞌ mjyiꞌin neꞌ ꞌin 
ñi, xacanꞌ cujui neꞌ ꞌin ñi, una xa cuaꞌ ca snan tsaan tyiquiꞌo ñi. 34 Una yu 
taꞌa ndaꞌan ñi a nguꞌya yu chaꞌ tiyaa siꞌyana tiꞌ nchcun chaꞌ tiyaa ꞌin yu, 
canꞌ chaꞌ a ngujlyo tiꞌ yu chaꞌ nu ycuiꞌ ñi.

Chaꞌ ꞌin sca yu cuityinꞌ ndiꞌin quichen Jericó
35 Yatoꞌo xa mdiyaa Jesús tuꞌhua quichen Jericó, tuꞌhua tucueen canꞌ 

nducua sca yu cuityinꞌ nu njñan lcuan ꞌin nten, 36 xa ngune ꞌin yu ndijin nten 
quiꞌan canꞌ, mñichaꞌ yu chaꞌ ñi na nchca. 37 Jui nu mtsaꞌ ꞌin yu siꞌyana Jesús 
Nazaret nguiaa canꞌ. 38 Xacanꞌ mdyisnan msiꞌya cueen yu ꞌin ñi: Jesús, Sñeꞌ ta 
nten ꞌin Davi, ñaꞌan ꞌtnan tiꞌ um ꞌñan. 39 Nten nu nducua loo canꞌ ngusun loꞌo 
ꞌin yu siꞌyana chcua seen tuꞌhua yu, una nde lyee la msiꞌya yu: Sñeꞌ ta nten 
ꞌin Davi, ñaꞌan ꞌtnan tiꞌ um ꞌñan. 40 Xacanꞌ ycanꞌ ton Jesús, loꞌ ngulo ñi tñan 
siꞌyana tsa teꞌen neꞌ ꞌin yu. Xa mdiyaa yu seꞌen ndon ñi, mñichaꞌ ñi ꞌin yu: 
41 ¿Ñi na ta nchca tiꞌ cuꞌnin loꞌo? Mxcuen yu xacanꞌ: Ñi Xꞌnan hua, nchca tinꞌ 
siꞌyana quila xaa quiloon. 42  Xacanꞌ juin Jesús: Quila xaa quiloo, cuaꞌ mchca 
siꞌyana ya quiꞌan tiꞌ ꞌñan. 43 Ticuiꞌ xaa canꞌ nguila xaa quiloo yu, loꞌ mducui 
nchaꞌan yu ꞌin ñi, mꞌni tnu yu ꞌin Ndiose. Nchgaa nten xa naꞌan neꞌ chaꞌ canꞌ 
mdaa neꞌ loo Ndiose.

Chaꞌ ꞌin Jesús loꞌo Zaqueo

19  1 Jesús nguia ndijin ñi quichen Jericó, 2  canꞌ ndiꞌin sca yu cuilyiyaꞌ 
naan Zaqueo, xꞌnan yu nu ndlo tñi. 3  Nchca tiꞌ yu chuꞌhui lyoo yu 

ꞌin Jesús, una a ncua ñaꞌan yu ꞌin ñi siꞌya nten quiꞌan canꞌ, a cunta siꞌyana 
lyoꞌ ti ndyon yu. 4 Xacanꞌ mdoꞌo yu msnan yu nde loo seꞌen ntsuꞌhui chaꞌ 
tyijyin ñi, canꞌ ycuen yu sca loo yca nu naan sicómoro seꞌen nu tca ñaꞌan 
yu ꞌin ñi. 5 Xa mdijin Jesús canꞌ, mxinaꞌan ñi nde cuaan loꞌ naꞌan ñi ꞌin 
yu, loꞌ juin ñi: Zaqueo, ndla ti quiꞌya, siꞌyana cuaꞌ ñii tsaꞌan seꞌen ndiꞌin. 
6  Ndla ndsa ti nguꞌya yu, tsuꞌhue ntsuꞌhui tiquee yu ncuan xuꞌhue yu ꞌin 
ñi seꞌen ndiꞌin yu. 7 Xa naꞌan nten chaꞌ canꞌ, scasca neꞌ mdyisnan ycuiꞌ neꞌ 
ñi chaꞌ mdiyaa ñi seꞌen ndiꞌin sca nten quiꞌya chendyu. 8  Xacanꞌ mdyiton 
yu Zaqueo seꞌen nducua yu loꞌo Ñi Xꞌnan na, loꞌ juin yu: Ñi Xꞌnan hua, 
cuaꞌ ñii taan tsa tluꞌhue na nu ndiꞌin ꞌñan ꞌin nu tiꞌi ñaꞌan chendyu ꞌin, loꞌ 
chaꞌ ndeꞌen nu ngulon tñi ꞌin loꞌo chaꞌ mañan, tsa jacua ta xuꞌhuan ꞌin na 
ꞌin. 9 Loꞌ juin Jesús ꞌin yu: Naꞌan re ndiꞌin sca nu cuaꞌ mdoꞌo laa, siꞌyana 
loꞌo yu lca yu ta nten ꞌin Abraham. 10 Siꞌyana Yu Quiꞌyu nu Mdoꞌo nde niꞌ 
Cuaan ljyan nan ñi ꞌin nu ngunanꞌ yuꞌhui siꞌyana tyiꞌo laa.

Chaꞌ ꞌin tsa tii nguso nu mchcuan cunta tñi
11 Siꞌyana ndon nscan neꞌ chaꞌ nu nchcuiꞌ ñi, mdyisnan ycuiꞌ ñi xca chaꞌ, a 

cunta cuiꞌ ti canꞌ ndiꞌin Jerusalén, loꞌ nten canꞌ ñan tiꞌ neꞌ siꞌyana ticuiꞌ xaa 
tyisnan culo Ndiose tñan ꞌin neꞌ. 12  Juin ñi xacanꞌ: Sca yu quiꞌyu nu ndon 
loo la ꞌin neꞌ nguiaa yu sca seꞌen tijyoꞌ, siꞌyana chcuan yu sca chaꞌ cuiyaꞌ nu 
culo yu tñan, la xacanꞌ xitucui yu. 13 Xa tiꞌ lyijyi tyiꞌo yu msiꞌya yu ꞌin tsa tii 
nguso ꞌin yu, loꞌ mdaa yu tñi ꞌin cunda scaa yu, loꞌ juin yu ꞌin: Cuꞌni um tñan 
loꞌo tñi re ꞌñan lja tsaꞌan loꞌ xitucuin. 14 Una taꞌa quichen tyi yu tiꞌi tiꞌ neꞌ ꞌin 
yu, loꞌ nguaꞌan tñan neꞌ tucua snan nu ya suꞌhua quiꞌya ꞌin yu seꞌen nguiaa 
yu, loꞌ juin neꞌ: A nchca tiꞌ hua siꞌyana culo yu cua tñan ꞌin hua. 15 Yatoꞌo 
xa cuaꞌ mchcuan yu chaꞌ cuiyaꞌ canꞌ nguila yu, xacanꞌ msiꞌya yu ꞌin nguso 
nu mchcuan cunta tñi canꞌ, siꞌyana ca cuiyaꞌ tiꞌ yu tsala cuaꞌ mꞌni na canan. 
16 Loꞌ juin nu mdiyaan culoo canꞌ: Ñi Xꞌnan hua, tsa tii tñi mꞌnin canan loꞌo 
tñi nu mdaa um ꞌñan. 17 Loꞌ juin xꞌnan yu xacanꞌ: Tsuꞌhue ꞌa, nuꞌhuin lca sca 
nguso nu ñi ndiꞌin chaꞌ ꞌin, loo nu mducua tñan loꞌo tsachinꞌ na nu mxnun 
ꞌin, canꞌ chaꞌ cuaꞌ ñii ntsuꞌhui chaꞌ culo tñan ꞌin tsa tii quichen. 18 Xacanꞌ 
mdiyaan xca yu, loꞌ juin yu: Ñi xꞌnan hua, tsa caꞌyu tñi mꞌnin canan loꞌo 
tñi nu mdaa um ꞌñan. 19 Ticuiꞌ cuañaꞌan juin xꞌnan canꞌ ꞌin: Loꞌo nuꞌhuin 
ntsuꞌhui chaꞌ culo tñan ꞌin tsa caꞌyu quichen. 20 Chonꞌ ndeꞌen canꞌ mdiyaan 
xca yu loꞌ juin: Ñi xꞌnan hua, nde tñi nu mdaa um ꞌñan, tsuꞌhue ꞌa yuꞌhui 
seꞌen na ꞌñan, 21 ytsen ꞌin um siꞌyana tla ꞌa ndiꞌin tyaa um sca chaꞌ, nchcuan 
um loꞌo na nu a ndaa um, loꞌ nxoꞌ um na nu a ntya um. 22  Xacanꞌ mxcuen 
xꞌnan yu ꞌin yu: Nuꞌhuin lca sca nguso nu a ñi ndiꞌin chaꞌ ꞌin, ticuiiꞌ chonꞌ 
yaan chaꞌ nu ycuiꞌ. Chaꞌ jlyo tiꞌ siꞌyana tla chaꞌ nchcuinꞌ, nchcuan loꞌo na nu 
a ndaan, loꞌ nxonꞌ na nu a ntyan, 23 ¿ñi chaꞌ a mdaa tñi canꞌ jñiꞌ xca tucui, loꞌ 
nu nguilan cuaꞌ ñii chcuan ꞌin na loꞌo sñeꞌ na? 24 Xacanꞌ juin xꞌnan canꞌ ꞌin nu 
ndon cuiꞌ ti canꞌ: Chcuan um tñi ꞌin yu re, loꞌ taa um ꞌin na ꞌin nu cuaꞌ su tsa 

tii na ꞌin. 25 Mxcuen neꞌ: Ñi Xꞌnan hua, una yu cua cuaꞌ su tsa tii tñi ꞌin yu. 
26 Una cunen loꞌo um sca chaꞌ, nchgaa nu cuaꞌ ndiꞌin chaꞌ tsuꞌhue ꞌin nde caja 
la na ꞌin, una nu a ndiꞌin na ꞌin, loꞌo tsachinꞌ na nu ndiꞌin ꞌin nde caja nu lyaa 
ꞌin na. 27 A cunta loꞌo nu tiꞌi tiꞌ ꞌñan, nu a ncua tiꞌ ca jaꞌan ꞌñan, can loꞌo um 
ꞌin canꞌ loꞌ cujui um ꞌin.

Yten Jesús quichen Jerusalén loꞌ mꞌni tnu neꞌ ꞌin ñi
28 Xa cuaꞌ mdyi ycuiꞌ ñi chaꞌ canꞌ, mducua loo ñi nguiaa ñi nde quichen 

Jerusalén. 29 Yatoꞌo xa cuaꞌ tiyaa ti jun quichen Betfagé loꞌo quichen Betania, 
cuiꞌ ti canꞌ nducua quiꞌya nu nchcuiꞌ neꞌ loꞌo lca Olivo, loꞌ mxitucua loo ñi 
ꞌin tucua yu taꞌa ndaꞌan ñi, 30 loꞌ juin ñi ꞌin yu: Yaa um seꞌen ndiꞌin quichen 
lyoꞌ ti cua, loꞌ xa sten um tuꞌhua quichen cua, ñaꞌan um chcanꞌ ton sca burru 
cuneꞌ ti nu a nchca tucui chcua. Xtinꞌ um ꞌin ꞌin loꞌ quian loꞌo um ꞌin ꞌin. 
31 Chaꞌ ndeꞌen nu cuñichaꞌ ꞌin um: ¿Ñi chaꞌ nxtinꞌ um ꞌin ꞌin? Loꞌ ljuin um 
ꞌin neꞌ siꞌyana Ñi Xꞌnan na nchca tiꞌ ꞌin ꞌin. 32  Xacanꞌ mdoꞌo chcuaa yu canꞌ 
nguiaa yu, loꞌ nguija lyoo yu ꞌin ꞌin tsañaꞌan nu juin ñi loꞌo yu. 33 Lja ndon 
xtinꞌ yu ꞌin ꞌin, mdoꞌo xꞌnan ꞌin loꞌ juin loꞌo yu: ¿Ñi chaꞌ nxtinꞌ um burru cua? 
34 Mxcuen yu ꞌin neꞌ: Siꞌyana Ñi Xꞌnan na nchca tiꞌ ꞌin ꞌin. 35 Xacanꞌ nguila 
loꞌo yu ꞌin ꞌin seꞌen ndon Jesús, msla scua yu steꞌ yu chonꞌ ꞌin, loꞌ mda yaaꞌ 
yu ꞌin ñi ycuen ñi chonꞌ ꞌin. 36 Cuaꞌ yaa ñaꞌan nguiaa ñi, msla sti neꞌ steꞌ neꞌ 
tucueen canꞌ. 37 Xa cuaꞌ nguiaa ñi tsalcui quiyaꞌ quiꞌya Olivo canꞌ, nchgaa nu 
nguia nchaꞌan ꞌin ñi tsatlyu loꞌo taꞌa ndaꞌan ñi, ndyijyin yaꞌ tsuꞌhue ntsuꞌhui 
tiquee neꞌ nchcuiꞌ cueen neꞌ, loꞌ nguiꞌni tnu neꞌ ꞌin Ndiose siꞌya scasca chaꞌ 
tnu nu naꞌan neꞌ, 38 loꞌ nchcuiꞌ neꞌ: —Tlyu chaꞌ tsuꞌhue ntsuꞌhui ꞌin ñi nu lca 
Ree nu ljyaan loꞌo chaꞌ cuiyaꞌ ꞌin Ñi Xꞌnan na—. Cuaꞌ mꞌni chuꞌhue ñi chaꞌ 
ꞌin na la niꞌ cuaan, cuꞌni tnu na ꞌin Ndiose. 39 Xacanꞌ tucua snan neꞌ fariseo 
nu nguiaa lja nten canꞌ juin neꞌ ꞌin ñi: ꞌUn ñi nu lca Bstro, xun loꞌo um ꞌin 
taꞌa ndaꞌan um re siꞌyana chcua seen tuꞌhua neꞌ. 40 Mxcuen ñi ꞌin neꞌ: Cunen 
loꞌo um sca chaꞌ, chaꞌ nten re chcua seen tuꞌhua neꞌ, quee cua tsatoꞌo chcuiꞌ 
cueen na xacanꞌ. 41 Cuaꞌ tiyaa ti ñi tuꞌhua quichen Jerusalén, una xa naꞌan 
ñi ꞌin na, nguꞌya sca tuꞌhua tiquee ñi loꞌ ynan ñi siꞌya na, 42  loꞌ juin ñi ꞌin 
quichen canꞌ: Chaꞌ cua na tca ca cuiyaꞌ tiꞌ um chaꞌ nu cuꞌni tsuꞌhue loꞌo um, 
siyaꞌ cuaꞌ tsuꞌhue sca tsaan ti re ñii, una mchcun yuꞌhui chaꞌ re tsoꞌ nu ꞌin 
um. 43 Siꞌyana cuaꞌ ljyaan tsaan nu chen chcui ꞌin um, xa caan taꞌa cusuun 
um suꞌhua loꞌo ꞌin um, tñan canꞌ xca loꞌo quee chcua tyiꞌiin tsoꞌ seꞌen ndiꞌin 
um, loꞌ cuañaꞌan suꞌhua nchcun ꞌin um, 44 cujlyo canꞌ ꞌin um siyaꞌ ti tsatlyu 
loꞌo sñeꞌ um, loꞌ ñi sca quee loꞌ a quinu scua ꞌa na chonꞌ taꞌa na, siꞌyana a 
ncuan xuꞌhue um ꞌin ñi nu ljyaan seꞌen ndiꞌin um.

Ngulo Jesús ꞌin nten nu ndyujuiꞌ na niꞌ lyaa
45 Xacanꞌ yten ñi niꞌ lyaa, loꞌ ngulo ñi ꞌin nchgaa nu ndujuiꞌ loꞌ nsiꞌi na 

tunaꞌan lyiyaꞌ canꞌ. 46  Juin ñi ꞌin nten canꞌ: Quityi ꞌin Ndiose nchcuiꞌ na: 

—Naꞌan ꞌñan lca na seꞌen nchcuiꞌ lyiꞌo neꞌ ꞌñan—, loꞌ ꞌun nguiꞌni um ꞌin 
na lca na —naꞌan tyi yu cunan—. 47 Cunda scaa tsaan ndloꞌo ñi ꞌin nten 
niꞌ lyaa canꞌ, una yu nu ndlo ca tñan, tsatlyu loꞌo neꞌ escriba loꞌo quiꞌyu 
cula, ngunan neꞌ ñaꞌan nu cujui neꞌ ꞌin ñi. 48  Una a jui ñaꞌan cuꞌni neꞌ 
tsañaꞌan nu nchca tiꞌ neꞌ, siꞌyana ñaꞌaan quichen canꞌ tsuꞌhue ndon nscan 
neꞌ chaꞌ nu ndloꞌo ñi.

Chaꞌ cuiyaꞌ nu ndon loꞌo Jesús

20  1 Yatoꞌo xca tsaan lja ndloꞌo Jesús ꞌin nten niꞌ lyaa, nchcuiꞌ ñi chaꞌ 
tsuꞌhue ꞌin Ndiose, loꞌ tucua snan yu nu ndlo ca tñan niꞌ lyaa, 

tsatlyu loꞌo neꞌ escriba, loꞌo quiꞌyu cula mdiyaa neꞌ seꞌen ndon ñi, 2  loꞌ 
juin neꞌ ꞌin ñi: Quitsaꞌ ꞌin hua, ¿la jui chaꞌ cuiyaꞌ ꞌin loꞌo chaꞌ nu nguiꞌni 
re, loꞌ ti nu mdaa ꞌin na ꞌin? 3  Mxcuen Jesús ꞌin neꞌ: Loꞌon nanꞌ nchca 
tinꞌ cuñichanꞌ ꞌin um sca chaꞌ, chaꞌ ñaꞌan xcuen um ꞌñan. 4 Yu Xuhua nu 
mducua tya ꞌin nten, ¿ta niꞌ cuaan mdoꞌo chaꞌ cuiyaꞌ ꞌin yu, uta na nten 
chendyu mdaa ꞌin na? 5 Xacanꞌ scasca neꞌ mñichaꞌ taꞌa neꞌ: Chaꞌ ljuin na 
siꞌyana niꞌ cuaan mdoꞌo chaꞌ cuiyaꞌ canꞌ, tinaꞌan xcuen yu ꞌin na, ¿ñi chaꞌ 
a ya quiꞌan tiꞌ um ꞌin yu? 6  Chaꞌ ljuin na siꞌyana nten chendyu mdaa chaꞌ 
cuiyaꞌ canꞌ, una ñaꞌaan quichen neꞌ jyiꞌin neꞌ quee ꞌin na, siꞌyana ncua 
cuiyaꞌ tiꞌ neꞌ yu Xuhua canꞌ ncua yu sca nu mxiycuiꞌ Ndiose ꞌin. 7 Mxcuen 
neꞌ ꞌin ñi siꞌyana a jlyo tiꞌ neꞌ ti nu mdaa chaꞌ cuiyaꞌ canꞌ. 8  Xacanꞌ juin 
Jesús ꞌin neꞌ: Loꞌon nanꞌ a tca quitsanꞌ ꞌin um la jui chaꞌ cuiyaꞌ ꞌñan loꞌo 
chaꞌ nu nguiꞌnin re.

Chaꞌ ꞌin yu nducunꞌ loꞌo seꞌen nducua ti uva
9 Xacanꞌ mdiꞌin tyaa Jesús sca chaꞌ loꞌo nten canꞌ loꞌ juin ñi: Sca yu 

quiꞌyu yta sca jyan chacuiꞌ ti uva, loꞌ mxnu yu ꞌin na nda tluꞌhue loꞌo yu 
nu chuꞌhui cunta ꞌin na, xacanꞌ mdoꞌo yu nguiaa yu sca seꞌen tijyoꞌ xꞌni 
yaꞌ. 10 Xa mdiyaa xaa nu ntsuꞌhui chaꞌ quioꞌ mti canꞌ, nguaꞌan tñan yu 
sca nguso nu chcuan cunta na nu quiꞌni caꞌan ꞌin yu. Una yu nu ntsuꞌhui 
cunta tñan canꞌ mjyiꞌin ꞌin yu nu mdiyaa canꞌ, loꞌ mducui xuꞌhua ꞌin yu 
nguiaa yu cua ti ñaꞌan. 11 Xꞌnan tñan canꞌ nguaꞌan tñan yu xca nguso ꞌin 
yu, una ticuiꞌ cuañaꞌan mjyiꞌin yu ꞌin nu mdiyaa canꞌ, cuaꞌ ñaꞌan ti mꞌni 
lyiꞌo yu ꞌin, loꞌ mducui xuꞌhua yu ꞌin nguiaa cua ti ñaꞌan. 12  Yu xꞌnan tñan 
canꞌ nguaꞌan tñan yu xca nguso ꞌin yu, nu cuaꞌ nchca snan juesa, ticuiꞌ ti 
ñaꞌan yjui yuhuaꞌ yu ꞌin nu mdiyaa canꞌ loꞌ ngulo yu ꞌin nde chonꞌ loꞌo. 
13  Xacanꞌ nguñan tiꞌ xꞌnan tñan canꞌ: ¿Ñaꞌan ta cuꞌnin ñii? Caꞌan tñan 
ycuiꞌ ca sñenꞌ nu taꞌa la ꞌñan, tinaꞌan cuꞌni cunta yu chaꞌ nu nchcuiꞌ canꞌ 
xa tiyaa la cua. 14 Una yu nu ntsuꞌhui cunta ꞌin tñan canꞌ, xa naꞌan yu 
ljyaan sñeꞌ xꞌnan tñan canꞌ mdyisnan ycuiꞌ scasca yu: Nde ljyaan yu nu 
quinu ca tñan re ꞌin, ndla ti um loꞌ cujui na ꞌin yu loꞌ quinu tñan re ꞌin na. 
15 Cuiꞌ xaa ngulo yu ꞌin nde chonꞌ loꞌo, loꞌ yjui yu ꞌin. Xacanꞌ jan ñi, ¿ñaꞌan 

ta cuꞌni xꞌnan tñan canꞌ loꞌo yu? 16  Cuiꞌ ca nu xitucui yu loꞌ cujui yu ꞌin nu 
ntsuꞌhui cunta tñan canꞌ, loꞌ taa yu ꞌin na cuꞌni cunta xca tucui. Xa ngune 
ꞌin neꞌ chaꞌ nu ycuiꞌ ñi, juin neꞌ xacanꞌ: ¡A cula yaꞌ Ndiose ꞌin na! 17 Una 
Jesús mxinaꞌan ñi seꞌen ndon neꞌ loꞌ juin ñi: ¿Ñi chaꞌ nchca tiꞌ chcuiꞌ 
quityi ꞌin Ndiose xa nchcuiꞌ na: —Quee nu mscuan tloo yu cuityi naꞌan, 
cuaꞌ ñii lca na quee nu nsñi ton ꞌin naꞌan—? 18  Nchgaa nu tlyu scua chonꞌ 
quee canꞌ, quita canꞌ, una chaꞌ quee canꞌ tyu na chonꞌ neꞌ, jlyo neꞌ siyaꞌ ti.

Chaꞌ ꞌin tñi nu suꞌhua lyiyaꞌ neꞌ ꞌin César
19 Xacanꞌ yu nu ndlo ca tñan niꞌ lyaa loꞌo neꞌ escriba ngunan neꞌ ñaꞌan 

nu quinu Jesús ticuiꞌ xaa, siꞌyana nguꞌya neꞌ cunta chaꞌ ꞌin neꞌ ycuiꞌ ñi, 
una a msti tiꞌ neꞌ xñi neꞌ ꞌin ñi siꞌyana nguitsen neꞌ ꞌin nten quichen canꞌ. 
20 Una xa jui ñaꞌan ꞌin neꞌ nguaꞌan tñan neꞌ tucua snan nu tsaa loꞌo chaꞌ 
mañan, loꞌ cuꞌni canꞌ ꞌin siꞌyana lca sca nten nu suun, ñaꞌan ca siꞌyana 
suꞌhua neꞌ quiꞌya ꞌin ñi loꞌo chaꞌ nu chcuiꞌ ñi, la xacanꞌ tyaa neꞌ ꞌin ñi 
tuyaaꞌ bsya nu cuꞌni cuiyaꞌ chaꞌ ꞌin ñi. 21 Loꞌ mñichaꞌ neꞌ ꞌin ñi: ꞌUn ñi nu 
lca Bstro, cuaꞌ jlyo tiꞌ hua siꞌyana cuiꞌ ñaꞌan ndloꞌo um, a cunta scañaꞌan 
ti nꞌni um ꞌtnan ꞌin nten, loꞌ ndloꞌo um chaꞌ nu ñi ꞌin Ndiose tsañaꞌan nu 
ntsuꞌhui chaꞌ cuꞌni na. 22  ¿Ta tiꞌ tsuꞌhue taa na tñi nu njñan yu César, uta 
na a tsuꞌhue ꞌa? 23  Una ngüi tiꞌ ñi siꞌyana nchcuiꞌ neꞌ loꞌo chaꞌ mañan, 
xacanꞌ juin ñi ꞌin neꞌ: ¿Ñi chaꞌ ta nchcuiꞌ um loꞌon cuañaꞌan? 24 Tyaa um 
sca tñi ꞌñan, ñaꞌan na. ¿Tucui ca ꞌin lcuin ngaꞌan chonꞌ tñi re, loꞌ ti nu niin 
ngaꞌan ꞌin na? Xacanꞌ mxcuen neꞌ ꞌin ñi: Yu César. 25 Juin ñi xacanꞌ: Tyaa 
um ꞌin César na nu ntsuꞌhui chaꞌ quiꞌni caꞌan ꞌin yu, cuiꞌ cuañaꞌan taa um 
ꞌin Ndiose na nu quiꞌni caꞌan ꞌin ñi. 26  Siꞌya nten quiꞌan canꞌ a jui ñaꞌan 
suꞌhua neꞌ quiꞌya ꞌin ñi loꞌo chaꞌ nu ycuiꞌ ñi, cuiꞌ ca nu nguinu ton seen neꞌ 
loꞌ yuhue ꞌa tiꞌ neꞌ loꞌo chaꞌ nu mxcuen ñi.

Neꞌ saduceo loꞌo chaꞌ nu tyiquiꞌo nten
27 Xacanꞌ mdiyaa tucua snan neꞌ saduceo seꞌen ndon ñi, cuiꞌ nu a ndiya 

quiꞌan tiꞌ siꞌyana ntsuꞌhui chaꞌ tyiquiꞌo nten, loꞌ mñichaꞌ neꞌ ꞌin ñi: 28  ꞌUn 
ñi nu lca Bstro, yu Moisé ndeñaꞌan nguaꞌan yu sca chaꞌ: —Sca yu quiꞌyu 
nu cuaꞌ jui cuilyiꞌo loꞌ chaꞌ caja yu, loꞌ ñi sca sñeꞌ neꞌ loꞌ a mdiꞌin loꞌo yu, 
xacanꞌ ticuiꞌ taꞌa ngula nu ngujui canꞌ tyiꞌin lyiꞌo ꞌin neꞌ cunaꞌan canꞌ, loꞌ 
chaꞌ tyiꞌin sñeꞌ neꞌ cuꞌni neꞌ cunta siꞌyana sñeꞌ neꞌ loꞌo cuilyiꞌo ca neꞌ lca 
canꞌ—. 29 Tyiꞌin tyaa na sca chaꞌ, ndiꞌin tsa cati yu quiꞌyu, sca taꞌa ngula 
ti yu. Yu nu cula la canꞌ jui cuilyiꞌo yu, loꞌ ngujui yu, una a mdiꞌin sñeꞌ 
neꞌ loꞌo yu. 30 Xacanꞌ yu nu cuaꞌ nchca tucua canꞌ mdiꞌin lyiꞌo ꞌin neꞌ 
cunaꞌan canꞌ, ticuiꞌ cuañaꞌan ngujui yu, loꞌ ñi sca sñeꞌ neꞌ loꞌ a mdiꞌin 
loꞌo yu. 31 Ticuiꞌ cuañaꞌan yatoꞌo loꞌo nu cuaꞌ nchca snan canꞌ, ngujui yu, 
loꞌ scañaꞌan ti yatoꞌo ꞌin taꞌa cati yu canꞌ, loꞌ a mdiꞌin sñeꞌ neꞌ loꞌo yu. 
32  Yatoꞌo loꞌo neꞌ cunaꞌan canꞌ ngujui neꞌ. 33  Xacanꞌ jan ñii, xa ntsuꞌhui chaꞌ 

tyiquiꞌo nten, ¿ti ñaꞌan yu canꞌ lca cuilyiꞌo ca neꞌ cunaꞌan canꞌ, siꞌyana 
taꞌa cati yu mdiꞌin lyiꞌo yu ꞌin neꞌ? 34 Xacanꞌ mxcuen Jesús ꞌin yu: Nten 
chendyu re ndyijyi cuilyiꞌo neꞌ, 35 una nten un tyiquiꞌo loꞌ ntsuꞌhui xuꞌhue 
loꞌo xca chendyu, a ntsuꞌhui ꞌa chaꞌ tiꞌ caja cuilyiꞌo neꞌ, 36  loꞌ ñi a ntsuꞌhui 
ꞌa chaꞌ tiꞌ caja canꞌ, siꞌyana suꞌhua ñaꞌan ndiꞌin chaꞌ ꞌin loꞌo angujle, cuaꞌ 
lca canꞌ sñeꞌ Ndiose siꞌya chaꞌ nu mdyiquiꞌo. 37 Una tsañaꞌan ndiꞌin chaꞌ 
ꞌin neꞌ ngujui nu ntsuꞌhui chaꞌ tyiquiꞌo, yu Moisé nguaꞌan yu chaꞌ re xa 
naꞌan yu ꞌin yca quicheꞌ nu ndiquin canꞌ, loꞌ nchcuiꞌ na siꞌyana Ñi Xꞌnan 
na lca ñi —Ndiose ꞌin Abraham, Ndiose ꞌin Isaac, Ndiose ꞌin Jacob—. 38  A 
lca ñi Ndiose ꞌin neꞌ ngujui, cuiꞌ ca nu lca ñi Ndiose ꞌin neꞌ nu loꞌo, siꞌyana 
cunta chaꞌ nu ꞌin ñi nchgaa nten loꞌo neꞌ. 39 Xacanꞌ tucua snan neꞌ escriba 
juin ꞌin ñi: ꞌUn ñi nu lca Bstro, cuiꞌ ñaꞌan nu ycuiꞌ um. 40 Loꞌ ñi xca chaꞌ 
a msti ꞌa tiꞌ neꞌ cuñichaꞌ neꞌ ꞌin ñi. ¿Ti nu sñeꞌ ꞌin Cristo? 41 Xacanꞌ juin ñi 
ꞌin nten canꞌ: ¿Ñi chaꞌ ta nchcuiꞌ nten siꞌyana Cristo lca ñi ticuiꞌ sñeꞌ ta 
nten ꞌin Davi? 42  ¿Ta siꞌi ticuiꞌ Davi nguaꞌan yu sca chaꞌ loo quityi Salmo, 
loꞌ nchcuiꞌ na: —Ndiose Xꞌnan na juin ñi loꞌo Ñi Xꞌnan: Chcua tsoꞌ cueen 
ꞌñan, 43  lja xicuꞌnin ꞌin taꞌa cusuun quinu nde tuquiyaꞌ—? 44 Ticuiiꞌ Davi 
ndloꞌo naan ꞌin ñi siꞌyana lca ñi Xꞌnan yu, ¿loꞌ ñaꞌan ta lca ñi sñeꞌ ta nten 
ꞌin yu chaꞌ na canꞌ?

Msuꞌhua tiyaa Jesús ꞌin nten loꞌo chaꞌ ꞌin neꞌ escriba
45 Lja ndon nscan nten canꞌ chaꞌ nu nchcuiꞌ ñi, juin ñi ꞌin yu taꞌa ndaꞌan 

ñi: 46  Xñi um cunta ꞌin um loꞌo neꞌ escriba, cuiꞌ nu nducui tiꞌ nchcoꞌ teꞌ 
tucuin nu tsuꞌhue ñaꞌan, nducui tiꞌ neꞌ xa ndyijyi nu nchcuiꞌ chaꞌ ꞌin neꞌ 
loꞌo suun ñaꞌan seꞌen nchca quiyaꞌ, a cunta nchcua neꞌ la loo seꞌen nꞌni 
tnu neꞌ ꞌin Ndiose uta seꞌen nchca taꞌa, 47 a cunta ndlyaa neꞌ naꞌan ꞌin neꞌ 
cunaꞌan nu nguinu loꞌo chaꞌ ycuiꞌ ti, canꞌ chaꞌ chaan nchcuiꞌ lyiꞌo neꞌ ꞌin 
Ndiose tloo naꞌan nten, una canꞌ tlyu la nu tiꞌi tyijyin tiyaa xaa.

Chaꞌ ꞌin neꞌ cunaꞌan nu mdaa sca lcuan

21  1 Mxinaꞌan ñi seꞌen ndlyu tucua snan neꞌ cuilyiyaꞌ ndyiꞌya lcuan 
niꞌ lyaa canꞌ. 2  A cunta naꞌan ñi xa mdiyaa sca neꞌ cunaꞌan nu tiꞌi 

ñaꞌan chendyu ꞌin nu nguinu loꞌo chaꞌ ycuiꞌ ti, canꞌ mdyiꞌya neꞌ tucua ti tñi 
suhue ti. 3 Juin ñi xacanꞌ: Nu chaꞌ ñi cunen loꞌo um, neꞌ cunaꞌan nu nguinu 
loꞌo chaꞌ ycuiꞌ ti re, tiꞌi ñaꞌan ꞌin neꞌ, una quiꞌan la lcuan mdyiꞌya neꞌ que ꞌin 
nchgaa la ñaꞌan nten re. 4 Siꞌyana nten re mdyiꞌya neꞌ lcuan loꞌo tñi nu cuaꞌ 
nguinu ti ꞌin neꞌ, una neꞌ cunaꞌan re, loꞌo chaꞌ tiꞌi chendyu ꞌin neꞌ mdyiꞌya 
neꞌ ñaꞌaan tñi nu su ꞌin neꞌ, tñi nu ntsuꞌhui chaꞌ cunajoꞌo ꞌin neꞌ.

Ycuiꞌ Jesús siꞌyana ntsu ꞌhui chaꞌ jlyo laa
5 Mdyisnan ycuiꞌ tucua snan yu chaꞌ ꞌin laa canꞌ, siꞌyana ndyiꞌya ꞌa 

nguiaꞌ cuityi na loꞌo quee nu lca lcuan nu mdaa neꞌ, loꞌ juin ñi ꞌin yu: 

6  Tsañaꞌan nu naꞌan um nducua na cuaꞌ ñii, una tiyaa xaa caja nu xicuten 
ꞌin na, loꞌ ñi xca quee re a quinu scua ꞌa na chonꞌ taꞌa na.

Chaꞌ nu tsatoꞌo xa tsatii chendyu
7 Xacanꞌ mñichaꞌ yu ꞌin ñi: ꞌUn ñi nu lca Bstro, quitsaꞌ um ꞌin hua ñi xaa 

tsatoꞌo chaꞌ re, ¿loꞌ ñaꞌan ca cuiyaꞌ tiꞌ hua xa nu cuaꞌ nchcui cuiiꞌ chaꞌ re? 
8 Mxcuen ñi ꞌin yu: Xñi um cunta siꞌyana a tucui nu cuñilyiꞌo ꞌin um, siꞌyana 
quiꞌan ꞌa nu caan loꞌ chcuiꞌ siꞌyana ljyaan loꞌo chaꞌ cuiyaꞌ ꞌñan, loꞌ chcuiꞌ canꞌ: 
Nanꞌ lcan Cristo, uta ljuin: Cuaꞌ mdiyaa xaa nu tyiꞌo laa um. Una a chcui 
nchaꞌan um ꞌin canꞌ. 9 Xa cunan um chaꞌ siꞌyana cuaꞌ nchca cusuun scasca 
seꞌen, a nchca chaꞌ cutsen um siꞌyana nchgaa chaꞌ re ntsuꞌhui chaꞌ tsatoꞌo na 
culo nducua la, una siꞌi canꞌ chaꞌ cuaꞌ tsatii chendyu. 10 Tiꞌ juin la ñi: Scasca 
quichen tnu tyiꞌin suun, 11 ntsuꞌhui chaꞌ quiñan lyee yaꞌ, a cunta scasca seꞌen 
ntsuꞌhui chaꞌ quiꞌya bjuꞌñan uta quicha, loꞌ ca chcanꞌ loo chaꞌ nu cutsen 
nten loꞌo chaꞌ nu tnu nde niꞌ cuaan. 12  Una xa tiꞌ lyijyi tsatoꞌo nchgaa chaꞌ 
re, ntsuꞌhui chaꞌ quinu um tuyaaꞌ nu xitijin ꞌin um nu tiꞌi, loꞌ tyaa neꞌ cunta 
ꞌin um yaaꞌ yu nu ntsuꞌhui cunta seꞌen nꞌni tnu neꞌ ꞌin Ndiose, suꞌhua neꞌ ꞌin 
um naꞌan chcuan, loꞌ siꞌya chaꞌ ꞌñan tsa loꞌo neꞌ ꞌin um tloo bsya tnu uta tloo 
ree, 13 cuañaꞌan tca taa um suun ñaꞌan nguiaa chaꞌ tsuꞌhue ꞌin Ndiose. 14 Ñi 
a suꞌhua um chaꞌ nduhue tiꞌ tiquee um ñaꞌan ntsuꞌhui chaꞌ xcuen um ꞌin nu 
cuꞌni cuiyaꞌ chaꞌ ꞌin um, 15 siꞌyana cuiꞌ xacanꞌ taan chaꞌ tiyaa ꞌin um loꞌo chaꞌ 
nu chcuiꞌ um, loꞌ nchgaa nu tiꞌi tiꞌ ꞌin um a quija lyoo ñaꞌan xcuen ꞌin um uta 
ljuin siꞌyana siꞌi ñaꞌan nchcuiꞌ um. 16 Hasta loꞌo nten cula ꞌin um, taꞌa ngula 
um, nten ꞌin ti um, uta taꞌa tsuꞌhue um ntsuꞌhui chaꞌ tyaa ꞌin um yaaꞌ bsya, loꞌ 
ntsuꞌhui um caja nu cujui ꞌin um, 17 loꞌ nchgaa tucui xcuan tloo ꞌin um siꞌya 
chaꞌ ꞌñan. 18 Una ñi sca quichanꞌ que um loꞌ a ntsuꞌhui chaꞌ quinanꞌ na. 19 Chaꞌ 
ꞌun ta loo um loꞌo chaꞌ nu ljyaan ꞌin um, xacanꞌ tyiꞌo laa um. 20 Una xa ñaꞌan 
um siꞌyana cuaꞌ msuꞌhua loꞌo sindatu ꞌin quichen Jerusalén, ca cuiyaꞌ tiꞌ um 
siꞌyana cuaꞌ jlyo quichen canꞌ. 21 Xacanꞌ nchgaa nten nu ndiꞌin seꞌen lyiꞌya loo 
Judea xnan yuꞌhui neꞌ loo quiꞌya, cuiꞌ cuañaꞌan nu ndiꞌin quichen canꞌ tyiꞌo 
tsoꞌ neꞌ, loꞌ nu nguiꞌni tñan niꞌ quixinꞌ a xitucui ꞌa canꞌ nde quichen. 22  Siꞌyana 
lca na sca tsaan nu xitijin Ndiose ꞌin neꞌ nu tiꞌi, loꞌ tsatoꞌo nchgaa chaꞌ nu 
cuaꞌ nguinu scua loo quityi ꞌin ñi. 23 Una ꞌtnan ca neꞌ cunaꞌan nu cuaꞌ mxilyo 
ñaꞌan, loꞌo neꞌ nu nguitiꞌ sñeꞌ xacanꞌ, siꞌyana caan nu tiꞌi tnu loo chendyu re, 
siꞌya chaꞌ nsinꞌ tiꞌ nu ntsuꞌhui tiquee Ndiose. 24 Tyisnan cujui neꞌ ꞌin nten loꞌo 
spada, a cunta ntsuꞌhui nu tsa loꞌo neꞌ ꞌin preso sca chcui chendyu, quichen 
Jerusalén canꞌ ntsuꞌhui chaꞌ quinu na tuyaaꞌ neꞌ gentil, loꞌ cuꞌni neꞌ ñaꞌan nu 
nchca tiꞌ neꞌ loꞌo na tsayaꞌ nu tsa tucua tsaan nu cuaꞌ mdiꞌin tyaa Ndiose.

Xa quiaan Yu Quiꞌyu nu Mdoꞌo nde niꞌ Cuaan xiyaꞌ
25 Xacanꞌ ca chcanꞌ chaꞌ nu tnu loo cucha, loo cooꞌ, loꞌo loo cuii, nten 

chendyu lyee ꞌa suꞌhua neꞌ chaꞌ tiquee neꞌ, loꞌ a jlyo ꞌa tiꞌ neꞌ ñaꞌan tiꞌ cuꞌni 

neꞌ tsañaꞌan nu cueen ne tyiꞌa tujoꞌo siꞌyana lyee nguitsa na, 26  tyisnan 
ñaꞌan tiꞌ neꞌ loo nu lyee nguitsen neꞌ, siꞌya scasca chaꞌ tnu nu cuaꞌ ljyaan 
loo chendyu re, siꞌyana —loꞌo niꞌ cuaan ntsuꞌhui chaꞌ quiñan tucui na—. 
27 Xacanꞌ ñaꞌan neꞌ ꞌin —Yu Quiꞌyu nu Mdoꞌo nde niꞌ Cuaan quiaan ñi niꞌ 
ndlaa— loꞌo chaꞌ cuiyaꞌ nu tlyu, loꞌ xtyi sca xaa nu tsuꞌhue ñaꞌan. 28  Xa 
tyisnan ca chcanꞌ chaꞌ re, cuꞌni tnu tiquee um loꞌ scuen um tloo um nde 
cuaan, siꞌyana cuaꞌ mdiyaa braa nu tyiꞌo laa um. 29 Mdiꞌin tyaa ñi xca chaꞌ 
loꞌ juin ñi: Xñi um cunta tsañaꞌan nguiaa chaꞌ ꞌin yca higo loꞌo scasca la 
yca, 30 xa ñaꞌan um siꞌyana cuaꞌ tyisnan chcua lcaꞌ cojoꞌ na, cuaꞌ jlyo tiꞌ 
um siꞌyana cuaꞌ nchcui cuiiꞌ chaꞌ quila quio. 31 Cuiꞌ cuañaꞌan ꞌun xa ñaꞌan 
um cuaꞌ nchca scasca chaꞌ canꞌ, ca cuiyaꞌ tiꞌ um siꞌyana cuaꞌ nchcui cuiiꞌ 
chaꞌ nu culo Ndiose tñan ꞌin nten. 32  Nu chaꞌ ñi cunen loꞌo um, ta nten 
re tiꞌ ndiꞌin neꞌ xa nu ntsuꞌhui chaꞌ ca nchgaa chaꞌ re. 33  Niꞌ cuaan loꞌo 
chendyu re, a la ꞌa quine cueen na tiyaa xaa, una chaꞌ nu nchcuinꞌ loꞌo 
um quinu scua na tsala xaa. 34 Canꞌ chaꞌ xñi um cunta siꞌyana a chaꞌan 
yuꞌhui niꞌ cusya ꞌin um loꞌo chaꞌ nu nchca loo chendyu re, chaꞌ cuꞌhui, 
chaꞌ tucunꞌ, ñaꞌan tuꞌ lja xacanꞌ tsati ntyin caan chaꞌ tnu canꞌ chonꞌ 
um. 35 Siꞌyana chaꞌ tnu canꞌ ntsuꞌhui chaꞌ caan na tsañaꞌan nchca tiꞌ sca 
canꞌ chonꞌ nten chendyu. 36  Canꞌ chaꞌ tyiꞌin tiyaa um loꞌ chcuiꞌ lyiꞌo um 
ꞌin Ndiose nchgaa xaa siꞌyana ta loo um tyijyin um nchgaa chaꞌ re, loꞌ 
cuañaꞌan tiyaa um tloo Yu Quiꞌyu nu Mdoꞌo nde niꞌ Cuaan. 37 Cunda scaa 
tsaan ndyiꞌan loꞌo ñi ꞌin nten niꞌ lyaa canꞌ, loꞌ xa nxiin tsaan nxitucui ñi 
nde loo quiꞌya seꞌen lca Olivo. 38  Canꞌ chaꞌ tlya ti ndiyaa nten niꞌ lyaa canꞌ, 
siꞌyana quine ꞌin neꞌ chaꞌ nu ndloꞌo ñi.

Mꞌni cuiyaꞌ neꞌ chaꞌ siꞌyana quinu Jesús

22  1 Cuaꞌ nchcui cuiiꞌ chaꞌ cuꞌni neꞌ taꞌa pascua, cuiꞌ xa nchcu neꞌ 
jaslya nu a yuꞌhui suun ꞌin. 2  Yu nu ndlo ca tñan niꞌ lyaa loꞌo neꞌ 

escriba nan neꞌ ñaꞌan nu cujui neꞌ ꞌin Jesús, una loꞌo chaꞌ mañan siꞌyana 
nguitsen neꞌ tloo nten quichen. 3  Yu Juda nu nchcuiꞌ neꞌ loꞌo lca Iscariote, 
cuiꞌ ta yu nu tichcua canꞌ, yten Laxaꞌan niꞌ cusya ꞌin yu. 4 Ya yꞌni cuiyaꞌ 
yu chaꞌ loꞌo nu ndlo ca tñan niꞌ lyaa, tsatlyu loꞌo nu lca que ꞌin silyiya 
chaꞌ ꞌin laa, ñaꞌan ntsuꞌhui chaꞌ tyaa yu ꞌin Jesús. 5 Mdiyaa ꞌa tiꞌ neꞌ chaꞌ 
canꞌ, loꞌ mꞌni cuiyaꞌ neꞌ chaꞌ loꞌo yu siꞌyana suꞌhua lyiyaꞌ neꞌ ꞌin yu. 6  Ncua 
sca chaꞌ ti ꞌin yu loꞌo neꞌ, loꞌ ngunan yu ñaꞌan tyaa yu ꞌin Jesús lja nu a 
ndlyu nten.

Xa ycu siin Jesús xiyaꞌ ti loꞌo yu taꞌa mdaꞌan ñi
7 Mdiyaa tsaan xa nchcu neꞌ jaslya nu a yuꞌhui suun ꞌin, loꞌ lca na tsaan nu 

ꞌni chaꞌ cujui neꞌ ꞌin slyaꞌ siꞌya taꞌa pascua. 8 Xacanꞌ nguaꞌan tñan Jesús ꞌin yu 
Tyo loꞌo yu Xuhua, loꞌ juin ñi ꞌin yu: Yaa um loꞌ cuꞌni chuꞌhue um na nu cu siin 
na taꞌa pascua re. 9 Juin yu ꞌin ñi: ¿La nchca tiꞌ um cuꞌni chuꞌhue hua ꞌin na? 

10 Mxcuen ñi ꞌin yu: Ñaꞌan jan ñi, xa sten um loo quichen cua, canꞌ chcua taꞌa 
um loꞌo sca yu nu lyiꞌya sca teꞌen tyiꞌa, chcui nchaꞌan um ꞌin yu tsayaꞌ sten yu 
sca naꞌan. 11 Chcuiꞌ um loꞌo yu nu lca xꞌnan naꞌan canꞌ: Ndeñaꞌan juin ñi nu 
lca Bstro: ¿La nducua naꞌan seꞌen cu siin ñi loꞌo yu taꞌa ndaꞌan ñi taꞌa pascua 
re? 12 Quitsaꞌ yu ꞌin um seꞌen nducua sca naꞌan tlyu nu cuaꞌ nchca tucua nde 
cuaan, canꞌ cuaꞌ ndiꞌin nchgaa na nu cunajoꞌo ꞌin na, canꞌ ntsuꞌhui chaꞌ cuꞌni 
chuꞌhue um na nu cu siin na. 13 Xacanꞌ mdoꞌo yu nguiaa yu, loꞌ chcui ñaꞌan 
juin ñi loꞌo yu cuañaꞌan yatoꞌo, canꞌ mꞌni chuꞌhue yu na nu cu siin jun taꞌa 
pascua. 14 Xa mdiyaa braa canꞌ, yten tucua ñi tuꞌhua msa tsatlyu loꞌo yu taꞌa 
ndaꞌan ca ñi. 15 Loꞌ juin ñi ꞌin yu: Lyee ꞌa ncua lca tiqueen cu siin na loꞌo um 
taꞌa pascua re, lja nu tiꞌ lyijyi tijin nu tiꞌi. 16 Cunen loꞌo um sca chaꞌ, a cuꞌnin 
ꞌan siin taꞌa pascua re chaꞌ siꞌi la seꞌen ndlo Ndiose tñan. 17 Xacanꞌ msñi ñi 
vaso seꞌen ntsuꞌhui vino, mdyaa ñi xuꞌhue ꞌin Ndiose, loꞌ juin ñi ꞌin yu: Xñi um 
ꞌin na nchgaa um, loꞌ ca xuꞌhue um ꞌin na. 18 Cunen loꞌo um sca chaꞌ, a coꞌon 
ꞌan vino re chaꞌ siꞌi la seꞌen ndlo Ndiose tñan. 19 Xacanꞌ msñi ñi jaslya, mdyaa 
ñi xuꞌhue ꞌin Ndiose, msuꞌhue ñi ꞌin na, loꞌ mdaa ñi ꞌin na ꞌin yu, xacanꞌ juin 
ñi: Nde nu lca cunanꞌ nanꞌ, loꞌ siꞌya um tyaan ꞌñan. Tsa quiñan um cuꞌni um 
chaꞌ re loꞌ quia yuꞌhui tiꞌ um ꞌñan. 20 Xa mdyi ycu siin ñi, cuiꞌ cuañaꞌan msñi 
ñi vaso seꞌen ntsuꞌhui vino canꞌ, loꞌ juin ñi: Nde sca chaꞌ nu cui ti, loꞌ siꞌya 
tnen nu quilo siꞌya um caja ñaꞌan cuꞌni chuꞌhue um chaꞌ ꞌin um loꞌo Ndiose. 
21 Ñaꞌan um jan ñi, nde nducua na sca seꞌen ti loꞌo nu ntsuꞌhui chaꞌ tyaa ꞌñan. 
22 Nu chaꞌ ñi siꞌyana Yu Quiꞌyu nu Mdoꞌo nde niꞌ Cuaan ntsuꞌhui chaꞌ tyijyin ñi 
tsañaꞌan chaꞌ nu cuaꞌ nguaꞌan ꞌin ñi, una ꞌtnan ca yu nu ntsuꞌhui chaꞌ tyaa ꞌin 
ñi. 23 Xacanꞌ scasca yu mñichaꞌ taꞌa yu chaꞌ ti ñaꞌan yu cuꞌni yu chaꞌ canꞌ.

Tucui ca lca nu ndon loo la
24 A cunta mdyisnan nchcuiꞌ tyijyin yu chaꞌ ti ñaꞌan yu lca yu nu ndon loo 

la. 25 Xacanꞌ juin ñi ꞌin yu: Yu ree ndiꞌin loo chendyu re tla ꞌa ndlo yu tñan ꞌin 
nten, loꞌ tiꞌ nchcuiꞌ neꞌ siꞌyana lca yu sca nu nda yaaꞌ ꞌin nten, 26 una ꞌun siꞌi 
cuañaꞌan cuꞌni um, siꞌyana sca nu ndon loo lja um ntsuꞌhui chaꞌ cuꞌni lyoꞌ canꞌ 
ꞌin, loꞌ yu nu ntsuꞌhui cunta ꞌin um cuꞌni canꞌ ꞌin tsañaꞌan nchca tiꞌ sca nguso. 
27 Xacanꞌ jan ñi, ¿ti ñaꞌan nu ndon loo la, nu nducua tuꞌhua msa uta nu nsuꞌhua 
na loo msa? ¿Ta siꞌi nu nducua tuꞌhua msa canꞌ? Una nanꞌ lcan tsañaꞌan nchca 
tiꞌ sca nguso ꞌin um. 28 Cuañaꞌan ꞌun a nchca cula yaaꞌ um ꞌñan loꞌo nchgaa 
nu tiꞌi ndijin. 29 Canꞌ chaꞌ taan sca chaꞌ cuiyaꞌ ꞌin um seꞌen culo um tñan, cuiꞌ 
tsañaꞌan mdaa Stin chaꞌ cuiyaꞌ ꞌñan, 30 siꞌyana tca chcua um loꞌ cu na sca loo 
msa ti la seꞌen ntsuꞌhui chaꞌ culon tñan, a cunta ntsuꞌhui chaꞌ chcua um loꞌ 
cuꞌni cuiyaꞌ um chaꞌ ꞌin taꞌa tichcua ta neꞌ Israel.

Yu Tyo ntsuꞌhui chaꞌ xcuan tloo ꞌin ñi
31 Loꞌ tiꞌ juin la Ñi Xꞌnan na: Simón, Simón, cunen loꞌo sca chaꞌ, Laxaꞌan 

cuaꞌ mjñan chaꞌ cuiyaꞌ siꞌyana scuin tiꞌin ꞌin tsañaꞌan nchca tiꞌ nscuin neꞌ 

mti trigo. 32  Una nanꞌ cuaꞌ mjñan ꞌin Ndiose siꞌya chaꞌ ꞌin, siꞌyana a cuꞌni 
naꞌan tiꞌ loꞌo chaꞌ nu ndiya quiꞌan tiꞌ, loꞌ xa nuꞌhuin tyiton, taa chaꞌ tnu 
tiquee ꞌin taꞌa ndiya quiꞌan tiꞌ. 33  Xacanꞌ juin yu ꞌin ñi: Ñi Xꞌnan hua, cuaꞌ 
mꞌnin tiqueen siꞌyana siꞌi tsaloo naꞌan chcuan ti tsaꞌan loꞌo um, cuiꞌ ca nu 
cajan loꞌo um. 34 Loꞌ juin ñi: Tyo, cunen loꞌo sca chaꞌ, tiꞌ lyijyi xiꞌya latyee 
loꞌ snan yaꞌ chcuiꞌ siꞌyana a ndyuꞌhui lyoo ꞌñan.

Ntsuꞌhui chaꞌ cuiꞌya yu spada
35 Tiꞌ juin la ñi loꞌo yu: Xa nguaꞌan tñan ꞌin um yaa um, nen loꞌo um 

siꞌyana a cuiꞌya um tñi, ñi cuijyin, ñi a cuiꞌya um quinan, ¿ta ndeꞌen la 
na ya lyijyi ꞌin um xacanꞌ? Mxcuen yu ꞌin ñi: A sca na. 36  Juin ñi ꞌin yu: 
Una cuaꞌ ñii, tca cuiꞌya um tñi loꞌo cuijyin, loꞌ nu a ntsuꞌhui spada ꞌin, tca 
cujuiꞌ steꞌ loꞌ xiꞌi sca na. 37 Cunen loꞌo um sca chaꞌ, ꞌni chaꞌ tsatoꞌo ꞌñan 
tsañaꞌan chaꞌ nu cuaꞌ nguinu scua loo quityi ꞌin Ndiose, loꞌ nchcuiꞌ na: 
—Tsatlyu mdaꞌan ñi loꞌo yu nducunꞌ—. Nchgaa chaꞌ nu cuaꞌ nguinu scua 
siꞌya chaꞌ ꞌñan, tsaloo na ca ti na. 38  Xacanꞌ mxcuen yu ꞌin ñi: Ñi Xꞌnan 
hua, nde loꞌo tucua spada ꞌin hua. Loꞌ juin ñi: Cuiꞌ lya loꞌo cuati.

Ycuiꞌ lyiꞌo Jesús ꞌin Ndiose seꞌen lca Getsemaní
39 Xacanꞌ mdoꞌo ñi nguiaa ñi nde loo quiꞌya Olivo, cuiꞌ tsañaꞌan chaꞌ 

nu cuaꞌ ntsuꞌhui ꞌin ñi, loꞌo yu taꞌa ndaꞌan ñi nducui nchaꞌan ꞌin ñi. 40 Xa 
mdiyaa ñi canꞌ juin ñi ꞌin yu: Chcuiꞌ lyiꞌo um ꞌin Ndiose siꞌyana a sten 
chaꞌ ngunanꞌ tiquee um. 41 Mdoꞌo ntan ñi siiꞌ yu tsañaꞌan cuiyaꞌ seꞌen 
nduguun neꞌ sca quee, canꞌ mdyiꞌya xtyinꞌ ñi loꞌ mdyisnan ycuiꞌ lyiꞌo ñi 
ꞌin Ndiose: 42  ꞌUn ñi nu lca Stin, chaꞌ a tyijyin yuꞌhui tijin nu tiꞌi re, una 
ñi siꞌi ñaꞌan nu nchca tinꞌ, cuiꞌ ca nu cuꞌni um ñaꞌan nu nchca tiꞌ um. 
43  Xacanꞌ nguloꞌo tloo sca angujle ꞌin ñi nu mdoꞌo nde niꞌ cuaan siꞌyana 
ta yaaꞌ ꞌin ñi. 44 Loo chaꞌ tiꞌi ngaꞌan ꞌin ñi, nde lyee la ycuiꞌ lyiꞌo ñi ꞌin 
Ndiose, loꞌ mdyisnan nguilo tyiꞌa ta ñi la lyuu tsañaꞌan nchca tiꞌ tne. 
45 Xa mdyi ycuiꞌ lyiꞌo ñi ꞌin Ndiose, mdyiton ñi loꞌ nguila ñi seꞌen nducua 
yu taꞌa ndaꞌan ñi, nguija lyoo ñi ꞌin yu ljaꞌ yu siꞌyana lyee luꞌun tiꞌ yu. 
46  Loꞌ juin ñi ꞌin yu: ¿Ñi chaꞌ ta ljaꞌ um? Tyitucui um loꞌ chcuiꞌ lyiꞌo um ꞌin 
Ndiose siꞌyana a sten chaꞌ ngunanꞌ tiquee um.

Xa mdyaa yu Juda ꞌin Jesús
47 Lja nchcuiꞌ ñi chaꞌ canꞌ mdiyaan nten quiꞌan, loꞌ yu Juda cuiꞌ ta yu 

tichcua canꞌ, nducua loo yu loo nten canꞌ, mdiyaa yu seꞌen ndon Jesús 
siꞌyana chcuiꞌ chaꞌ yu la siiꞌ scaꞌ ñi. 48  Xacanꞌ juin Jesús ꞌin yu: Juda, ¿ta 
cuañaꞌan mdyaa ꞌin Yu Quiꞌyu nu Mdoꞌo nde niꞌ Cuaan loꞌo ñaꞌan nu ycuiꞌ 
chaꞌ ꞌñan? 49 Xa naꞌan yu taꞌa ndaꞌan ñi chaꞌ nu nchca, loꞌ juin yu ꞌin ñi: 
Ñi Xꞌnan hua, ¿ta siꞌyu hua ꞌin neꞌ loꞌo spada re? 50 Sca yu taꞌa ndaꞌan ñi 
msiꞌyu nscan yu nguso ꞌin nu ndlo ca tñan niꞌ lyaa canꞌ, tsoꞌ cueen ꞌin yu. 

51 Xacanꞌ mxcuen Jesús ꞌin yu: Cuiꞌ lya tsacua ti ñaꞌan. Xacanꞌ ylaꞌ Jesús 
nscan yu nguso canꞌ, cuiꞌ xaa mchca na ꞌin yu. 52  Xacanꞌ ycuiꞌ Jesús loꞌo 
nchgaa nu ljyan yꞌni lyiꞌo ꞌin ñi, cuiꞌ nu ndlo ca tñan niꞌ lyaa tsatlyu loꞌo 
nu lca que ꞌin silyiya nu ntsuꞌhui cuan ꞌin laa, loꞌo quiꞌyu cula, loꞌ juin 
ñi ꞌin yu: ¿Ñi chaꞌ loꞌo yca loꞌo spada nducua yaaꞌ um ljyan ꞌya um ꞌñan 
tsañaꞌan nchca tiꞌ um loꞌo sca yu cunan? 53  Nchgaa xaa nguilyun loꞌo um 
niꞌ lyaa, ¿ñi chaꞌ a msñi um ꞌñan xacanꞌ? Una cuaꞌ ñii mdiyaa braa nu nta 
um tsañaꞌan nu ndlo laxaꞌan tñan ꞌin um.

Xa mscuan tloo yu Tyo ꞌin Jesús
54 Xacanꞌ msñi neꞌ ꞌin Jesús, ya loꞌo neꞌ ꞌin ñi seꞌen nducua naꞌan ꞌin yu nu 

ndlo ca tñan niꞌ lyaa. Yu Tyo canꞌ tijyoꞌ ti mducui nchaꞌan yu ꞌin nten canꞌ. 
55 Tluꞌhue la lyiyaꞌ mxiquiꞌo neꞌ quiiꞌ, tyiꞌiin siiꞌ na yten tucua neꞌ, a cunta loꞌo 
yu Tyo yten tucua yu lja canꞌ. 56 Sca neꞌ cunaꞌan nu lca nguso, xa naꞌan neꞌ 
siꞌyana loꞌo yu Tyo nducua yu canꞌ, mxinaꞌan tsuꞌhue ca neꞌ ꞌin yu, loꞌ juin neꞌ: 
Loꞌo yu re taꞌa ndaꞌan yu cua. 57 Una mscuan tloo yu chaꞌ canꞌ loꞌ juin yu: A 
ndyuꞌhui lyoon ꞌin yu nu nchcuiꞌ um chaꞌ ꞌin cua. 58 Chonꞌ ndeꞌen canꞌ ticuiꞌ 
cuañaꞌan juin sca yu ꞌin yu Tyo canꞌ: Loꞌo nuꞌhuin taꞌa ndaꞌan yu cua. Mxcuen 
yu xacanꞌ: A loꞌon nanꞌ. 59 Tsa ndyijyin sca braa ti, mdoꞌo ycuiꞌ xca yu loꞌ juin 
yu: Nu chaꞌ ñi sꞌni, siꞌyana loꞌo yu re lca yu taꞌa ndaꞌan yu cua, siꞌyana lca yu 
neꞌ Galilea. 60 Mxcuen yu Tyo: A jlyo tinꞌ ñi chaꞌ nchcuiꞌ. Lja nu tiꞌ nchcuiꞌ yu 
chaꞌ canꞌ mdoꞌo siꞌya sca latyee. 61 Xacanꞌ Ñi Xꞌnan na mxinaꞌan ñi seꞌen ndon 
yu Tyo canꞌ, cuiꞌ xaa nguia yuꞌhui tiꞌ yu chaꞌ nu ycuiꞌ ñi xa juin ñi loꞌo yu: Tiꞌ 
lyijyi xiꞌya latyee loꞌ snan yaꞌ chcuiꞌ siꞌyana a ndyuꞌhui lyoo ꞌñan. 62  Mdoꞌo yu 
Tyo canꞌ nde lyiyaꞌ, loꞌ ynan yu siꞌyana ndyijyin yaꞌ tiꞌi ngaꞌan ꞌin yu.

Xa mjyiꞌin neꞌ ꞌin Jesús
63  Yu nu nsñi cunta ꞌin Jesús mxiychaꞌ neꞌ loꞌ mjyiꞌin neꞌ ꞌin ñi, 64 a 

cunta mscanꞌ neꞌ sca teꞌ tloo ñi, mycuanꞌ neꞌ ꞌin ñi, loꞌ juin neꞌ: ¿Chcuiꞌ 
ñaꞌan na chaꞌ ti ca mycuanꞌ tloo? 65 Quiꞌan ꞌa chaꞌ tiꞌi ycuiꞌ neꞌ loꞌo ñi.

Ncua cuiyaꞌ chaꞌ ꞌin Jesús loꞌo tsoꞌ chaꞌ ꞌin laa
66  Xa nguꞌya xaa canꞌ, tsatlyu nguioꞌ tiꞌin nchgaa quiꞌyu cula loꞌo yu nu 

ntsuꞌhui ca cunta laa ꞌin neꞌ loꞌo neꞌ escriba, mdiya loꞌo neꞌ ꞌin ñi seꞌen 
ntsuꞌhui chaꞌ ca cuiyaꞌ chaꞌ ꞌin ñi, loꞌ juin neꞌ ꞌin ñi: 67 ¿Ta cuiꞌ lca Cristo? 
Quitsaꞌ la ꞌin hua. Mxcuen ñi ꞌin neꞌ: Chaꞌ cunen loꞌo um siꞌyana cuinꞌ, 
a tsa quiꞌan tiꞌ um ꞌñan. 68  A cunta chaꞌ cuñichanꞌ ꞌin um sca chaꞌ, ñi a 
xcuen um ꞌñan, loꞌ ñi a culaa um ꞌñan. 69 Una tiꞌ cuaꞌ ñii —sten tucua Yu 
Quiꞌyu nu Mdoꞌo nde niꞌ Cuaan tsoꞌ cueen ꞌin Ndiose—. 70 Nchgaa neꞌ juin 
neꞌ ꞌin ñi: ¿Ca nu Sñeꞌ Ndiose lca xacanꞌ? Mxcuen ñi ꞌin neꞌ: ꞌUn nchcuiꞌ 
um cuañaꞌan. 71 Xacanꞌ juin neꞌ: A ꞌni ꞌa chaꞌ tiꞌ cunan na xca tucui nu taa 
suun chaꞌ ꞌin yu re, siꞌyana cuiꞌ na ngune ꞌin na chaꞌ nu mdoꞌo tuꞌhua yu.

Ncua cuiyaꞌ chaꞌ ꞌin Jesús tloo yu Pilato

23  1 Cuiꞌ ñaꞌan lcaa mdyiton nchgaa nten canꞌ, loꞌ ya loꞌo neꞌ ꞌin 
Jesús tloo yu Pilato. 2  Mdyisnan msuꞌhua neꞌ quiꞌya ꞌin ñi tloo yu, 

loꞌ nchcuiꞌ neꞌ: Nguija lyoo hua ꞌin yu re nxilo tiꞌin yu ꞌin nten quichen, 
nchcuiꞌ yu siꞌyana a taa ꞌa hua tñi chaꞌ ꞌin yu César, a cunta nchcuiꞌ yu 
siꞌyana cuiꞌ yu lca yu Cristo, loꞌ lca yu ree. 3  Xacanꞌ mñichaꞌ yu Pilato ꞌin 
ñi: ¿Ta cuiꞌ lca Ree ꞌin neꞌ judio? Mxcuen ñi ꞌin yu: ꞌUn nchcuiꞌ um chaꞌ re. 
4 Xacanꞌ juin yu Pilato ꞌin nten loꞌo yu nu ndlo ca tñan niꞌ lyaa canꞌ: A sca 
quiꞌya nguija lyoon ꞌin yu re. 5 Una nten canꞌ nde lyee la mdon loo chaꞌ ꞌin 
neꞌ loꞌ nchcuiꞌ neꞌ: Nxilo tiꞌin yu ꞌin nten quichen loꞌo chaꞌ nu ndloꞌo yu 
ñaꞌaan seꞌen lyiꞌya loo Judea, loꞌ mdyisnan yu tiꞌ la seꞌen lca Galilea.

Yaa Jesús tloo yu Herode
6  Xa ngune ꞌin yu Pilato siꞌyana mꞌni tyiꞌya neꞌ Galilea, xacanꞌ mñichaꞌ 

yu ꞌin neꞌ chaꞌ Jesús lca ñi neꞌ Galilea. 7 Xa ncua cuiyaꞌ tiꞌ yu Pilato 
siꞌyana mdoꞌo ñi seꞌen lyiꞌya loo Galilea seꞌen ndlo yu Herode tñan, 
xacanꞌ ngulo yu tñan siꞌyana tsa loꞌo neꞌ ꞌin ñi tloo yu Herode, siꞌyana 
lja xacanꞌ nguilyu yu quichen Jerusalén. 8  Mdiyaa ꞌa tiꞌ yu xa naꞌan yu 
ꞌin Jesús, siꞌyana cuaꞌ sꞌni nchca tiꞌ yu ñaꞌan yu ꞌin ñi, quiꞌan ꞌa chaꞌ cuaꞌ 
ynan yu loꞌ nta yu chaꞌ ñi xaa cuꞌni ñi sca chaꞌ nu tnu tloo yu. 9 Quiꞌan 
ꞌa chaꞌ mñichaꞌ yu ꞌin ñi, una a sca chaꞌ canꞌ mxcuen ñi. 10 Nchgaa yu nu 
ntsuꞌhui cunta laa ꞌin neꞌ tsatlyu loꞌo neꞌ escriba, nde lyee la msuꞌhua neꞌ 
quiꞌya ꞌin ñi. 11 Xacanꞌ yu Herode loꞌo sindatu ꞌin yu mscuan tloo ꞌin ñi loꞌ 
mxiychaꞌ yu ꞌin ñi, loꞌ mxicoꞌ yu sca teꞌ tsuꞌhue ñaꞌan ꞌin ñi, xiyaꞌ nguaꞌan 
tñan yu ꞌin ñi nde seꞌen ndiꞌin yu Pilato canꞌ. 12  Cuañaꞌan mchca tsuꞌhue 
chaꞌ ꞌin yu Pilato loꞌo yu Herode, siꞌyana tiꞌ culoo a tsuꞌhue ndiꞌin yu.

Ngulo Pilato tñan siꞌyana caja Jesús
13  Xacanꞌ mxoꞌ tiꞌin yu Pilato ꞌin nchgaa nu ndlo tñan niꞌ lyaa, tsatlyu 

loꞌo yu nu lyiꞌya tñan loꞌo nten quichen canꞌ, 14 loꞌ juin yu ꞌin neꞌ: Mdiyan 
loꞌo um ꞌin yu re tloon loꞌ nchcuiꞌ um siꞌyana nxilo tiꞌin yu nten quichen, 
una cuaꞌ mxicunen ꞌin yu tloo naꞌan um, loꞌ a sca quiꞌya nguija lyoon ꞌin 
yu ñaꞌan nu ndlo quiꞌya um ꞌin yu. 15 Ñi yu Herode, loꞌ a ngulo quiꞌya ꞌin 
yu xa nguaꞌan tñan ꞌin yu yaa yu. Canꞌ chaꞌ cunen loꞌo um, a ndyiꞌo tñan 
caja yu siꞌyana a sca quiꞌya mꞌni yu. 16  Culaan ꞌin yu ndiꞌa xa cuaꞌ mꞌni yu. 
17 Sca chaꞌ nu ntsuꞌhui ꞌin neꞌ, njñan neꞌ siꞌyana ndlyaa sca preso cunda 
scaa yjan xa nchca taꞌa canꞌ. 18  Una nten quiꞌan canꞌ tsatlyu nchcuiꞌ cueen 
neꞌ: ¡Yjui um ꞌin yu re loꞌ culaa um ꞌin yu Barrabás! 19 Ntsuꞌhui yu naꞌan 
chcuan siꞌyana mxilo tiꞌin yu nten quichen, a cunta yjui yu nten. 20 Xiyaꞌ 
ycuiꞌ yu Pilato loꞌo nten canꞌ siꞌyana ntsuꞌhui tiquee yu culaa yu ꞌin Jesús. 
21 Una nten canꞌ ycuiꞌ cueen neꞌ: ¡Jyiꞌin caꞌan um ꞌin yu loo cusi, jyiꞌin 

caꞌan um ꞌin yu loo cusi! 22  Xacanꞌ ycuiꞌ yu Pilato loꞌo nten canꞌ nu cuaꞌ 
nchca snan yaꞌ: ¿Ñi na ta mꞌni yu re? A sca quiꞌya nguija lyoon ꞌin yu nu 
hasta loꞌo caja yu. Canꞌ chaꞌ quiꞌni yu loꞌ ndiꞌa culaan ꞌin yu. 23  Una nde 
lyee la ycuiꞌ cueen neꞌ loꞌ mjñan neꞌ chaꞌ siꞌyana chaꞌan ñi loo cusi. Mdon 
loo chaꞌ ꞌin neꞌ tsatlyu loꞌo nu ntsuꞌhui cunta laa ꞌin neꞌ. 24 Xacanꞌ mdaa 
yu Pilato chaꞌ cuiyaꞌ siꞌyana cuꞌni neꞌ ñaꞌan nu nchca tiꞌ neꞌ. 25 Ngulaa yu 
ꞌin yu nu mjñan nten canꞌ, yu nu ntsuꞌhui naꞌan chcuan siꞌyana mxilo tiꞌin 
yu nten, a cunta yjui yu nten, loꞌ mdyaa yu Pilato cunta ꞌin Jesús yaaꞌ neꞌ.

Xa ngujui Jesús loo cusi
26  Tucueen nguia loꞌo neꞌ ꞌin ñi mchcua taꞌa neꞌ loꞌo sca yu yaa tñan niꞌ 

quixinꞌ, yu Simón nu mdoꞌo quichen Cirene, mxicuꞌni neꞌ ꞌin yu siꞌyana 
cuiꞌya yu cusi nu lyiꞌya Jesús loꞌ chcui chaꞌan yu ꞌin ñi. 27 Quiꞌan ꞌa nten 
nguia nchaꞌan ꞌin ñi, cuiꞌ cuañaꞌan neꞌ cunaꞌan nguia ynan siꞌya ñi. 28  Una 
Jesús mxinaꞌan ñi nde chonꞌ seꞌen ljyaan neꞌ, loꞌ juin ñi ꞌin neꞌ: ꞌUn neꞌ 
cunaꞌan Jerusalén, a cunan loꞌo um ꞌñan, cuiꞌ ca nu cunan loꞌo um ꞌin um 
loꞌo sñeꞌ um. 29 Cunen loꞌo um sca chaꞌ, ljyaan sca tsaan xa caja nu chcuiꞌ: 
Tsuꞌhue ca xuꞌhue neꞌ cunaꞌan nu a mdaa Ndiose chaꞌ cuiyaꞌ tyiꞌin sñeꞌ, 
nu a siyaꞌ mxilyo ñaꞌan, ñi a naꞌan neꞌ ytiꞌ sñeꞌ neꞌ. 30 —Xacanꞌ chcuiꞌ nten 
canꞌ loꞌo quiꞌya: Choꞌo tiꞌin um ꞌin hua, cuiꞌ cuañaꞌan chcuiꞌ neꞌ loꞌo quiꞌya 
suhue ti: Tucun tiꞌin um ꞌin hua—. 31 Chaꞌ cuañaꞌan nguiꞌni lyiꞌo neꞌ ꞌin 
sca yca yiꞌa, ñaꞌan la ca cuꞌni neꞌ loꞌo sca yca ngutyi. 32  A cunta nguia loꞌo 
neꞌ ꞌin tucua yu nducunꞌ siꞌyana tsatlyu caja yu loꞌo Jesús. 33  Xa mdiyaa 
neꞌ seꞌen naan que jyiꞌo, canꞌ mjyiꞌin caꞌan neꞌ ꞌin ñi loo cusi, a cunta 
loꞌo yu nducunꞌ ngaꞌan yu loo cusi, scaa yu sca tsoꞌ ꞌin ñi. 34 Xacanꞌ juin 
Jesús: ꞌUn ñi nu lca Stin, cuꞌni um chaꞌ tlyu tiꞌ ꞌin nten re siꞌyana a jlyo 
tiꞌ neꞌ ñi na nguiꞌni neꞌ. —Ticuiꞌ lja canꞌ mtsa neꞌ stenꞌ, ngulo neꞌ xuꞌhue 
neꞌ loꞌo na—. 35 Nten canꞌ nanꞌ ꞌya neꞌ ꞌin ñi, loꞌ yu nu lyiꞌya tñan canꞌ 
nchcuiꞌ caꞌan ꞌin ñi: Yu re ngulo laa yu ꞌin xca tucui, ¿ñi chaꞌ a culo laa 
yu ꞌin yu chaꞌ na chaꞌ ñi ca lca yu Cristo, ñi nu mdoꞌo hui ca ꞌin Ndiose? 
36  Loꞌo yu sindatu mstyi lyiꞌo ꞌin ñi, loꞌ ncua tiꞌ yu xicoꞌo yu vinagre ꞌin ñi, 
37 loꞌ nchcuiꞌ yu: Chaꞌ nuꞌhuin lca Ree ꞌin neꞌ judio, culo laa ꞌin ticuiiꞌ. 38  A 
cunta ngaꞌan sca chaꞌ que cusi canꞌ loꞌo chaꞌ griego, chaꞌ latin, loꞌo chaꞌ 
hebreo, loꞌ nchcuiꞌ na: Nde yu nu lca Ree ꞌin neꞌ judio. 39 Sca yu nducunꞌ 
nu taꞌa ngaꞌan ñi loo cusi mdyisnan ycuiꞌ caꞌan yu ꞌin ñi: Chaꞌ nuꞌhuin lca 
Cristo, culo laa ꞌin ticuiiꞌ, xacanꞌ culo laa ꞌin hua. 40 Mxcuen xca yu canꞌ 
loꞌ ngusun loꞌo yu ꞌin: Ñi tsachinꞌ ti loꞌ a ntsen nuꞌhuin tloo Ndiose, loꞌ 
re ñaꞌan ndijin na nu tiꞌi. 41 Nu chaꞌ ñi ntsuꞌhui suun ꞌin na tyijyin na nu 
tiꞌi re, siꞌya tñan ngunanꞌ nu mꞌni na, una yu re a sca chaꞌ ngunanꞌ mꞌni 
yu. 42  Xacanꞌ juin yu ꞌin Jesús: Quia yuꞌhui tiꞌ um ꞌñan xa tiyaa um seꞌen 
culo um tñan. 43  Xacanꞌ mxcuen Jesús ꞌin yu: Nu chaꞌ ñi cunen loꞌo, tiꞌ 
cuaꞌ ñii cuaꞌ ndiꞌin loꞌon la niꞌ cuaan. 44 Tsa ntsuꞌhui ndyiꞌya cuaan tsayaꞌ 

mdiyaa braa cuaꞌ snan siin, nguꞌya tla yta sca chcui seꞌen canꞌ. 45 Cucha 
a mduꞌhui ꞌa na xaa, loꞌ teꞌ tlyu nu nducui la niꞌ lyaa canꞌ mdaꞌ na tluꞌhue 
la na, mdoꞌo na tucua yuꞌhue. 46  Xacanꞌ cueen ꞌa msiꞌya Jesús: ꞌUn ñi nu 
lca Stin, —tuyaaꞌ um xnun cusya ꞌñan—, loꞌ ñaꞌaan mdyi ycuiꞌ ñi chaꞌ re 
ngujui ñi. 47 Xa naꞌan yu nu lca que ꞌin sindatu chaꞌ nu yatoꞌo, cuiꞌ xaa 
mꞌni tnu yu ꞌin Ndiose loꞌ juin yu: Nu chaꞌ ñi sꞌni, yu re ncua yu sca nten 
nu ñi ndiꞌin chaꞌ ꞌin tloo Ndiose. 48  Nten quiꞌan nu nguioꞌ tiꞌin canꞌ xa 
naꞌan neꞌ chaꞌ nu yatoꞌo, mxitucui neꞌ loꞌ mycuanꞌ neꞌ jyan tiquee neꞌ loo 
nu tiꞌi ngaꞌan ꞌin neꞌ. 49 Una nchgaa nu lca taꞌa tsuꞌhue ñi loꞌo jun cunaꞌan 
nu mducui nchaꞌan ꞌin ñi tiꞌ la seꞌen lca Galilea, tijyoꞌ ti ndon jun nanꞌ ꞌya 
jun.

Xa mtsiꞌ Jesús
50 Canꞌ ndiꞌin sca yu naan See nu mdoꞌo quichen Arimatea seꞌen lyiꞌya 

loo Judea, lca yu sca quiꞌyu cula ꞌin neꞌ judio, tsuꞌhue nten lca yu loꞌ ñi 
ndiꞌin chaꞌ ꞌin yu. 51 Loꞌo yu nta yu chaꞌ ñi xaa culo Ndiose tñan ꞌin nten, 
a cunta xa mꞌni cuiyaꞌ neꞌ chaꞌ ꞌin Jesús a ncua taꞌa loꞌo yu ꞌin neꞌ, ñi 
loꞌo ñaꞌan nu mꞌni neꞌ. 52  Ya jñan yu chaꞌ cuiyaꞌ ꞌin Pilato chaꞌ tca cutsiꞌ 
yu ꞌin Jesús. 53  Xa mdyiꞌya yu ꞌin ñi loo cusi nguxen yu sca teꞌ ꞌin ñi, loꞌ 
ya tsiꞌ yu ꞌin ñi sca tuquee nu cuaꞌ lca nguiaaꞌ, seꞌen nu a nchca tucui 
quitsiꞌ. 54 Lca na vierne siin nu cuaꞌ tyisnan xitñanꞌ neꞌ judio. 55 Tsalca jun 
cunaꞌan nu mducui nchaꞌan ꞌin ñi tiꞌ la seꞌen lca Galilea, mdiya nchaꞌan 
jun ꞌin yu seꞌen mtsiꞌ ñi, loꞌ naꞌan jun ñaꞌan mdiꞌin tyaa yu ꞌin ñi niꞌ 
tucuaa canꞌ. 56  Xacanꞌ mxitucui jun nguiaa jun, mꞌni chuꞌhue jun tyiꞌa 
xityiꞌi nu chuꞌhui ꞌin Jesús, loꞌ mxitñanꞌ jun tsaan canꞌ ñaꞌan chaꞌ nu cuaꞌ 
ntsuꞌhui ꞌin neꞌ.

Xa mdyiquiꞌo Jesús

24  1 Una culoo tsaan nu mducua snan canꞌ, tlya ti nguiaa jun 
cunaꞌan tucuaa canꞌ, lyiꞌya jun tyiꞌa xityiꞌi nu cuaꞌ ncua tsuꞌhue, a 

cunta loꞌo chcua xnan jun cunaꞌan taꞌa nguiaa jun. 2  Xa mdiyaa jun naꞌan 
jun siꞌyana cuaꞌ mdoꞌo ntan quee nu nchcun tucua canꞌ. 3  Xacanꞌ yten 
jun loꞌ ꞌa naꞌan ꞌa jun su Ñi Xꞌnan na. 4 Lja ndon yuhue tiꞌ jun chaꞌ canꞌ, 
tsati ntyin mdoꞌo ton tucua yu quiꞌyu nu lcoꞌ teꞌ tsuꞌhue ñaꞌan xaa. 5 Lyee 
ytsen jun, canꞌ chaꞌ mdyiꞌya tucui jun tloo jun, loꞌ juin yu ꞌin jun: ¿Ñi 
chaꞌ ndaꞌan nan um ꞌin sca nu loꞌo lja neꞌ cuaꞌ ngujui? 6  A ntsuꞌhui ꞌa ñi re, 
cuaꞌ mdyiquiꞌo ñi. Quia yuꞌhui tiꞌ um ñaꞌan ycuiꞌ ñi loꞌo um xa mdiꞌin ñi 
seꞌen lca Galilea, 7 xa juin ñi: Yu Quiꞌyu nu Mdoꞌo nde niꞌ Cuaan, caja nu 
tyaa ꞌin ñi yaaꞌ nten quiꞌya chendyu, jyiꞌin caꞌan neꞌ ꞌin ñi loo cusi, una nu 
cuaꞌ ca snan tsaan ntsuꞌhui chaꞌ tyiquiꞌo ñi. 8  Xacanꞌ nguia yuꞌhui tiꞌ jun 
chaꞌ nu ycuiꞌ ñi. 9 Cuiꞌ xaa mdoꞌo jun nguia ytsaꞌ jun ꞌin cha tixca yu taꞌa 
mdaꞌan ñi loꞌo nchgaa la ñaꞌan jun chaꞌ nu yatoꞌo. 10 Tsalca jun nu mdaa 

suun chaꞌ re loꞌo yu taꞌa mdaꞌan ñi lca María Magdalena, Juana, loꞌo 
María jyiꞌan Jacobo, a cunta loꞌo chcua xnan jun cunaꞌan nu taꞌa ndaꞌan 
jun. 11 Una yu taꞌa mdaꞌan ñi msqueꞌ tiꞌ siꞌyana la xnan ycuiꞌ tinto jun 
cunaꞌan canꞌ, loꞌ a ya quiꞌan tiꞌ yu ꞌin jun. 12  Una yu Tyo canꞌ msnan yu ya 
naꞌan yu seꞌen mtsiꞌ ñi, loꞌ xa msti quiloo yu naꞌan yu su teꞌ nu nguxen ti 
ñi, xacanꞌ mxitucui yu loꞌ ndyijyin yaꞌ nduhue tiꞌ yu siꞌya chaꞌ nu yaꞌ toꞌo 
canꞌ.

Xa nguiaa Jesús tucueen Emaús
13  Yatoꞌo cuiiꞌ tsaan canꞌ mxitucui tucua yu nu nguiaa nde quichen 

Emaús, loꞌ a tijyoꞌ nguinu na quichen Jerusalén, tsa ntsuꞌhui lyoo tixca 
kilometro. 14 Nguia taa yu chaꞌ ñaꞌan chaꞌ nu yatoꞌo canꞌ. 15 Lja nguia ycuiꞌ 
yu chaꞌ canꞌ, mdiya nchaꞌan Jesús ꞌin yu, 16  una mchcun chaꞌ tiyaa ꞌin yu 
loꞌ a ncua chuꞌhui lyoo yu ꞌin ñi. 17 Loꞌ juin ñi ꞌin yu: ¿Ñi chaꞌ ta nguia 
taa um, loꞌ luꞌun tiꞌ um? 18  Sca yu canꞌ naan yu Cleofas, loꞌ mxcuen yu 
ꞌin ñi: ¿Ta scati nuꞌhuin yaa Jerusalén, a nchca ca jlyo tiꞌ chaꞌ nu yatoꞌo 
nu cuaꞌ nchca snan tsaan ti re? 19 Xacanꞌ juin ñi ꞌin yu: ¿Ñi na ta nchca? 
Mxcuen yu ꞌin ñi: Cuiꞌ chaꞌ ꞌin Jesús Nazaret, sca nu mxiycuiꞌ Ndiose ꞌin, 
tlyu chaꞌ cuiyaꞌ mdaꞌan loꞌo ñi loꞌo chaꞌ nu ycuiꞌ ñi loꞌo ñaꞌan nu mꞌni ñi, 
loꞌ yuꞌhui cuiyaꞌ tiꞌ Ndiose ꞌin ñi, cuiꞌ cuañaꞌan loꞌo nten. 20 Yatoꞌo nguinu 
ñi tuyaaꞌ yu nu ntsuꞌhui cunta chaꞌ ꞌin laa tsatlyu loꞌo nu lca bsya ꞌin na, 
loꞌ ngulo quiꞌya neꞌ ꞌin ñi tsayaꞌ nu mjyiꞌin caꞌan neꞌ ꞌin ñi loo cusi. 21 Una 
huareꞌ ncua tiꞌ hua siꞌyana cuiꞌ ñi culo laa ñi ꞌin neꞌ Israel, loꞌ cuaꞌ nguiaa 
snan tsaan yatoꞌo chaꞌ re. 22  A cunta tucua snan jun cunaꞌan msuꞌhua jun 
chaꞌ nduhue tiꞌ tiquee hua, tlya re ñii yaa jun tucuaa canꞌ, 23  loꞌ siꞌyana a 
nguija lyoo ꞌa ñi ꞌin jun mxitucui jun, mdaa jun suun siꞌyana naꞌan xñii 
jun angujle, canꞌ nu mtsaꞌ ꞌin jun siꞌyana loꞌo ñi. 24 Cuiꞌ cuañaꞌan tucua 
snan yu taꞌa ndaꞌan hua yaa yu tucuaa canꞌ, loꞌ nguija lyoo yu ꞌin na 
chcui ñaꞌan juin jun cunaꞌan canꞌ, una a naꞌan yu ꞌin ñi. 25 Xacanꞌ mxcuen 
ñi ꞌin yu: ¡Ta chinꞌ ꞌa chaꞌ tiyaa ꞌin um, ta a ndiya quiꞌan tiꞌ um nchgaa 
chaꞌ nu nguaꞌan scua yu nu mxiycuiꞌ Ndiose ꞌin cuaꞌ sꞌni! 26  ¿Ta siꞌi culo 
nducua la ntsuꞌhui chaꞌ tyijyin ñi nu lca Cristo nu tiꞌi, la xacanꞌ sten ñi 
la niꞌ cuaan loo xaa ꞌin ñi? 27 Xacanꞌ tiꞌ la suun seꞌen mdyisnan nguaꞌan 
yu Moisé ngulyo scua la ñi chaꞌ ꞌin ñi loꞌo yu, cuañaꞌan ya quiñan ñi loꞌo 
cunda scaa quityi nu nguaꞌan nchgaa la ñaꞌan yu nu mxiycuiꞌ Ndiose 
ꞌin. 28  Xa mdiyaa yu tuꞌhua quichen seꞌen ntsuꞌhui chaꞌ quinu yu, mꞌni 
ñi chaꞌ siꞌyana tijyoꞌ la tsaa ñi. 29 Una mxicuꞌni yu ꞌin ñi siꞌyana quinu ñi 
loꞌo yu, loꞌ juin yu: ¿Ñi chaꞌ ta a quinu um loꞌo hua, siꞌyana cuaꞌ msiin loꞌ 
cuaꞌ quiꞌya tla? Xacanꞌ yten ñi ñaꞌan seꞌen ntsuꞌhui chaꞌ quinu ñi loꞌo yu. 
30 Yatoꞌo lja nducua ñi tuꞌhua msa canꞌ loꞌo yu, msñi ñi sca jaslya, mdyaa 
ñi xuꞌhue ꞌin Ndiose, msuꞌhue ñi ꞌin na loꞌ mdaa ñi ꞌin na ꞌin yu. 31 La 
xacanꞌ nguila chaꞌ tiyaa ꞌin yu, loꞌ yuꞌhui lyoo yu ꞌin ñi, una a ncua chcanꞌ 

ꞌa ñi. 32  Mdyisnan ycuiꞌ yu: Chaꞌ ñi tsañaꞌan nu ngüi tiꞌ cusya ꞌin na lja 
ndaa ñi chaꞌ tucueen ljyaan na, xa ngulyo scua la ñi chaꞌ nu nducua loo 
quityi ꞌin Ndiose. 33  Ticuiꞌ xaa canꞌ mxitucui yu nde quichen Jerusalén, 
nguija lyoo yu ꞌin cha tixca yu taꞌa mdaꞌan ñi nguioꞌ tiꞌin yu loꞌo nchgaa 
la ñaꞌan jun, 34 loꞌ ndeñaꞌan ndiꞌin ycuiꞌ jun xa mdiyaa yu: Nu chaꞌ ñi ca 
siꞌyana cuaꞌ mdyiquiꞌo Ñi Xꞌnan na, cuaꞌ nguloꞌo tloo ñi ꞌin yu Simón re. 
35 Xacanꞌ mdyisnan mdaa chcuaa yu canꞌ suun tsañaꞌan chaꞌ nu yatoꞌo ꞌin 
yu tucueen nguiaa yu, loꞌ ñaꞌan yuꞌhui lyoo yu ꞌin ñi xa msuꞌhue ñi jaslya 
canꞌ.

Nguloꞌo tloo Jesús ꞌin yu taꞌa mdaꞌan ñi
36  Lja nchcuiꞌ yu chaꞌ canꞌ, tsati ntyin nguloꞌo tloo Jesús tluꞌhue la 

seꞌen nguioꞌ tiꞌin jun, loꞌ juin ñi ꞌin jun: Tsuꞌhue ti tyiꞌin um scasca um. 
37 Nchgaa jun ytsen jun, loꞌ a jlyo ꞌa tiꞌ jun ñaꞌan tiꞌ quiñan tiꞌ jun, msqueꞌ 
tiꞌ jun siꞌyana sca cuiꞌin ti naꞌan jun. 38  Xacanꞌ juin ñi: ¿Ñi chaꞌ ta nguitsen 
um, loꞌ nguiꞌni tucua tiꞌ um? 39 Cuꞌni quii um yaanꞌ loꞌo quiyanꞌ loꞌ ca 
cuiyaꞌ tiꞌ um siꞌyana nanꞌ lcan. Culaꞌ um ꞌñan loꞌ ca jlyo tiꞌ um, siꞌyana sca 
cuiꞌin a ntsuꞌhui tijyan na loꞌ ñi a ntsuꞌhui cunanꞌ na tsañaꞌan nu naꞌan 
um ꞌñan cuaꞌ ñii. 40 Xa ycuiꞌ ñi chaꞌ canꞌ, nguloꞌo ñi yaaꞌ ñi loꞌo quiyaꞌ ñi. 
41 Ndyijyin yaꞌ tsuꞌhue ntsuꞌhui tiquee jun siyaꞌ tiꞌ nguiꞌni tucua tiꞌ jun, a 
cunta nduhue tiꞌ jun, canꞌ chaꞌ juin ñi ꞌin jun: ¿Ta a sca na ndiꞌin ꞌin um 
cu na? 42  Xacanꞌ mdaa jun tsa yuꞌhue cula nu cuaꞌ mqueꞌ ꞌin ñi, loꞌo scuaꞌ 
cuton nu ntsuꞌhui cuiñanꞌ. 43  Msñi ñi ꞌin na loꞌ ycu ñi ꞌin na tloo naꞌan jun. 
44 Xacanꞌ juin ñi ꞌin jun: Nde chaꞌ ycuinꞌ xa mdaꞌan na loꞌo um, siꞌyana 
ꞌni chaꞌ tsatoꞌo nchgaa seꞌen nchcuiꞌ quityi ꞌin Ndiose chaꞌ ꞌñan, quityi nu 
nguaꞌan scua Moisé loꞌo nchgaa la ñaꞌan yu nu mxiycuiꞌ Ndiose ꞌin, loꞌo 
quityi salmo. 45 Xacanꞌ msla ñi chaꞌ tiyaa ꞌin jun siꞌyana quiꞌya jun cunta 
ñaꞌan nchcuiꞌ quityi ꞌin Ndiose, 46  loꞌ juin ñi ꞌin jun: Nde chaꞌ nu nguinu 
scua, Ñi nu lca Cristo ntsuꞌhui chaꞌ tyijyin ñi nu tiꞌi tsayaꞌ caja ñi, una 
tyiquiꞌo ñi nu cuaꞌ ca snan tsaan, 47 a cunta caja nu tyiꞌan ycuiꞌ chaꞌ re loꞌo 
chaꞌ cuiyaꞌ ꞌin ñi sca chcui chendyu, siꞌyana xiloꞌo chonꞌ neꞌ quiꞌya ꞌin neꞌ 
loꞌ cuꞌni Ndiose chaꞌ tlyu tiꞌ ꞌin neꞌ, loꞌ tyisnan chcuiꞌ neꞌ chaꞌ re seꞌen lca 
Jerusalén. 48  ꞌUn lca um nu naꞌan tloo chaꞌ re. 49 Cunen loꞌo um sca chaꞌ, 
nanꞌ caꞌan tñan chaꞌ nu cuaꞌ mdiꞌin tyaa Ndiose loꞌo um, una quita um 
quichen Jerusalén re tsayaꞌ chcuan um chaꞌ cuiyaꞌ nu tyiꞌo la niꞌ cuaan.

Xa ycuen Jesús nde niꞌ cuaan
50 Xacanꞌ mdiya loꞌo ñi ꞌin jun nde tuꞌhua quichen Betania, loꞌ mscuen ñi 

yaaꞌ ñi loꞌ ncuan ñi ꞌin jun. 51 Yatoꞌo lja ncuan ñi ꞌin jun mdyisnan ycuen 
ñi nde niꞌ cuaan. 52  Xa cuaꞌ mꞌni tnu jun ꞌin ñi, mxitucui jun nde quichen 
Jerusalén, ndyijyin yaꞌ tsuꞌhue ntsuꞌhui tiquee jun. 53 Nchgaa xaa nguilyu 
jun niꞌ lyaa, nguiꞌni tnu jun ꞌin Ndiose loꞌ ndyaa jun xuꞌhue ꞌin ñi. Amen. 

Chaꞌ ꞌin Jesucristo xa yaan ñi loo chendyu

1  1 Xa tiꞌ lyijyi tsaaꞌ chendyu cuaꞌ ndiꞌin Chaꞌ ꞌin Ndiose, tsatlyu ndiꞌin 
Ndiose loꞌo Chaꞌ canꞌ, loꞌ Ndiose lca Chaꞌ canꞌ. 2  Cuaꞌ ndiꞌin Chaꞌ canꞌ 

loꞌo Ndiose xa tiꞌ lyijyi tsaaꞌ chendyu. 3 Cuiꞌ ñi mtñan ñi nchgaa loo na, 
ñi sca na loꞌ a nguiaaꞌ, chaꞌ siꞌi siꞌya ñi. 4 Cuiꞌ ñi ndaꞌan loꞌo ñi chendyu 
ꞌin nten, loꞌ chendyu canꞌ lca na xaa ꞌin neꞌ. 5 Nxtyi xaa canꞌ seꞌen tla yta, 
una tla yta canꞌ, a nchca ꞌin na chcui ndijin na loo xaa canꞌ. 6 Yatoꞌo ngulo 
ton Ndiose ꞌin sca yu ncua naan Xuhua. 7 Nde nu yan ytsaꞌ ꞌin nten, mdaa 
yu suun ñaꞌan ndiꞌin chaꞌ ꞌin xaa canꞌ, siꞌyana tsa quiꞌan tiꞌ nchgaa nten 
siꞌya chaꞌ nu chcuiꞌ yu. 8  Una siꞌi yu lca yu xaa canꞌ, cuiꞌ ca nu yaan yu 
siꞌyana taa yu suun ñaꞌan ndiꞌin chaꞌ ꞌin xaa canꞌ. 9 Xaa canꞌ lca na chaꞌ nu 
ñi nu ndaa chendyu ꞌin nchgaa nten, loꞌ mdiyaan xaa canꞌ loo chendyu 
re. 10 Mdiꞌin ñi loo chendyu re, cuiꞌ ñi mtñan ñi ꞌin na, una nten chendyu 
a yuꞌhui lyoo neꞌ tucui lca ñi. 11 Yaan ñi seꞌen nu mtñan ñi, una a ncuan 
xuꞌhue ta nten ꞌin ñi. 12  Una tsalca nu ncuan xuꞌhue ꞌin ñi, nu ndiya quiꞌan 
tiꞌ ꞌin ñi, mdaa ñi chaꞌ cuiyaꞌ siꞌyana ca canꞌ sñeꞌ Ndiose, 13 una a ncua 
cuneꞌ canꞌ loꞌo juesa ꞌin nten chendyu, ta siꞌya chaꞌ cuiyaꞌ ꞌin neꞌ, cuiꞌ ca 
nu ncua cuneꞌ canꞌ siꞌya chaꞌ cuiyaꞌ ꞌin Ndiose. 14 Loꞌ ñi nu lca Chaꞌ canꞌ 
ncua ñi sca nten, tsatlyu mdiꞌin ñi loꞌo hua, (naꞌan hua chaꞌ cuiyaꞌ ꞌin ñi, 
chaꞌ cuiyaꞌ nu ndaꞌan loꞌo scati Sñeꞌ Ndiose), loꞌ mtsaꞌan yuꞌhui chaꞌ tsuꞌhue 
ꞌin ñi loꞌ ycuiꞌ ñi chaꞌ nu ñi. 15 Yu Xuhua canꞌ mdaa yu suun chaꞌ ꞌin ñi, loꞌ 
nchcuiꞌ yu: Cuiꞌ chaꞌ ꞌin ñi re lca nu ycuinꞌ loꞌo um siꞌyana cuaꞌ ljyaan sca 
nu ndon loo lati que ꞌñan, siꞌyana cuaꞌ sꞌni la ndiꞌin canꞌ. 16 Loo nu mtsaꞌan 
yuꞌhui chaꞌ tsuꞌhue ꞌin ñi, nguiꞌni caꞌan scasca chaꞌ tsuꞌhue ꞌin na nchgaa 
na. 17 Ndiose mdaa ñi lee ꞌin na siꞌya Moisé, una chaꞌ tsuꞌhue loꞌo chaꞌ nu ñi 
yaan na siꞌya Jesucristo. 18  A tucui nu cuaꞌ naꞌan tloo ꞌin Ndiose, scati Sñeꞌ 
ñi nu sca chaꞌ ti ꞌin ñi loꞌo, canꞌ nu ngulyo scua la chaꞌ ꞌin Ndiose loꞌo na.

Suun nu mdaa yu Xuhua nu mducua tya ꞌin nten
19 Yatoꞌo nguaꞌan tñan neꞌ judio tucua snan yu levita, loꞌo yu nu 

ntsuꞌhui cunta ꞌin laa quichen Jerusalén, siꞌyana cuñichaꞌ neꞌ ꞌin yu 

Xuhua chaꞌ tucui ca lca yu, loꞌ nde suun nu mdaa yu, 20 ycuiꞌ la yu, loꞌ 
juin yu: Nanꞌ a lcan ñi nu lca Cristo. 21 ¿Tucui ta lca xacanꞌ? ¿Ta cuiꞌ lca 
Elía? Mxcuen yu ꞌin neꞌ: Siꞌin. ¿Uta na lca ycuiꞌ ca nu nxiycuiꞌ Ndiose ꞌin? 
Mxcuen yu ꞌin neꞌ: Siꞌi canꞌ nu lcan. 22  Xacanꞌ juin neꞌ ꞌin yu: ¿Tucui ta lca 
chaꞌ na canꞌ, siꞌyana tca tyaa hua cunta ꞌin yu nu nguaꞌan tñan ꞌin hua? 
¿Ñi suun ndaa chaꞌ nu ꞌin? 23  Mxcuen yu ꞌin neꞌ: Nanꞌ lcan yu nu cuaꞌ 
nguinu chaꞌ —tyiꞌan seꞌen ngutyi loꞌ chcuiꞌ cueen: Cuꞌni ñi um tucueen 
seꞌen caan Ñi Xꞌnan na—, tsañaꞌan chaꞌ nu mxiycuiꞌ Ndiose ꞌin yu Isaía 
cuaꞌ sꞌni. 24 Cuiꞌ ta ꞌin neꞌ fariseo lca nu mdiyaa canꞌ, 25 loꞌ tiꞌ mñichaꞌ 
neꞌ ꞌin yu: ¿Ñi chaꞌ ta nducua tya ꞌin nten, chaꞌ na siꞌi Cristo lca, ñi a 
lca Elía, ñi a lca nu nxiycuiꞌ Ndiose ꞌin? 26  Mxcuen yu Xuhua canꞌ: Nanꞌ 
nducua tyan ꞌin nten loꞌo tyiꞌa, una cuiꞌ lja um re tyiꞌo sca nu a nchca 
chuꞌhui lyoo um ꞌin. 27 Canꞌ nu cuaꞌ ljyaan, loꞌ ndon loo lati que ꞌñan 
nanꞌ, loꞌ tsuꞌhue ntsuꞌhui tiqueen chaꞌ cua na taa ñi chaꞌ cuiyaꞌ xtinꞌ tsa 
tisnan ti ñi. 28  Nchgaa chaꞌ re yatoꞌo na seꞌen lca Betábara, xca tsoꞌ chco 
tlyu Jordan seꞌen nu mducua tya yu Xuhua ꞌin nten. Ñi nu lca Slyaꞌ ꞌin 
Ndiose 29 Xca tsaan canꞌ naꞌan yu Xuhua ljyaan Jesús seꞌen ndon yu, loꞌ 
juin yu ꞌin nten: Nde ñi nu lca Slyaꞌ ꞌin Ndiose nu nxicuten quiꞌya ꞌin nten 
chendyu. 30 Cuiꞌ chaꞌ ꞌin ñi re lca nu ycuinꞌ loꞌo um siꞌyana cuaꞌ ljyaan 
ñi nu ndon loo lati que ꞌñan nanꞌ, siꞌyana cuaꞌ sꞌni la ndiꞌin ñi. 31 Nanꞌ a 
ndyuꞌhui lyoon ꞌin ñi, una nde chaꞌ nducua tyan ꞌin neꞌ, siꞌyana chuꞌhui 
lyoo neꞌ Israel ꞌin ñi, 32  Ndeñaꞌan juin yu Xuhua canꞌ: Nanꞌ naꞌan xa mdoꞌo 
Espíritu ꞌin Ndiose la niꞌ cuaan, nguꞌya tucua que ñi tsañaꞌan nchca tiꞌ 
ndyiꞌya tucua sca scunꞌ joꞌo. 33  Nanꞌ a ndyuꞌhui lyoon ꞌin ñi, una ñi nu 
nguaꞌan tñan ꞌñan siꞌyana tucua tyan ꞌin nten loꞌo tyiꞌa, juin ñi ꞌñan: Ñi 
nu ñaꞌan quiꞌya tucua Espíritu nu Luhui ꞌin Ndiose que, canꞌ nu cuꞌni chaꞌ 
tucua tya ꞌin nten, una loꞌo Espíritu ꞌin Ndiose. 34 Nanꞌ naꞌan tloon can ꞌin 
ñi, canꞌ chaꞌ ndaan suun siꞌyana cuiꞌ ñi lca ñi Sñeꞌ Ndiose.

Xa msiꞌya Jesús ꞌin culoo yu taꞌa mdaꞌan ñi
35 Xca tsaan canꞌ nguilyu yu Xuhua ticuiꞌ seꞌen canꞌ loꞌo tucua yu taꞌa 

ndaꞌan yu. 36  Naꞌan yu Xuhua seꞌen nguilyu Jesús loꞌ juin yu: Ñaꞌan jan 
ñi, cua ndon ñi nu lca Slyaꞌ ꞌin Ndiose. 37 Xa ngune ꞌin chcuaa yu canꞌ 
chaꞌ nu ycuiꞌ yu, cuiꞌ xaa mducui nchaꞌan yu ꞌin Jesús. 38  Xa naꞌan Jesús 
siꞌyana ljyan nchaꞌan yu ꞌin ñi, juin ñi ꞌin yu: ¿Tucui ca ꞌin ndaꞌan nan 
um? Mxcuen yu ꞌin ñi: Rabí, (chaꞌ re nchca tiꞌ chcuiꞌ, ꞌUn ñi nu lca Bstro), 
¿la ta ndiꞌin um? 39 Loꞌ juin ñi ꞌin yu: Tsaa na loꞌ ca jlyo tiꞌ um. Xacanꞌ yaa 
yu loꞌ mdiyaa yu seꞌen ndiꞌin ñi. Canꞌ nguinu yu siꞌyana cuaꞌ ntsuꞌhui braa 
cuaꞌ jacua siin xa mdiyaa yu. 40 Chcuaa yu nu ngune ꞌin ycuiꞌ yu Xuhua 
canꞌ mducui nchaꞌan ꞌin Jesús, sca canꞌ naan Ndre, taꞌa ngula yu Simón 
nu nchcuiꞌ neꞌ loꞌo lca Tyo. 41 Cuiꞌ xaa nguia nan yu ꞌin Simón taꞌa ngula 
yu, loꞌ juin yu ꞌin: Cuaꞌ nguija lyoo hua ꞌin ñi nu lca Mesía (chaꞌ re nchca 

tiꞌ chcuiꞌ, Cristo, ñi nu nguaꞌan tñan Ndiose ꞌin). 42  Ya loꞌo yu ꞌin tloo 
Jesús, loꞌ xa naꞌan ñi ꞌin yu juin ñi: Nuꞌhuin lca Simón, sñeꞌ Jonás, una 
cuaꞌ ñii ca naan Cefas, (chaꞌ re nchca tiꞌ chcuiꞌ Tyo).

Xa msiꞌya Jesús ꞌin yu Lpe loꞌo Natanael
43  Xca tsaan canꞌ mdoꞌo tiquee Jesús tsaa ñi seꞌen lyiꞌya loo Galilea, 

canꞌ mchcua taꞌa ñi loꞌo yu Lpe, loꞌ juin ñi ꞌin yu: Chcui nchaꞌan ꞌñan. 
44 Quichen Betsaida mdoꞌo yu Lpe canꞌ, cuiꞌ quichen tyi yu Ndre loꞌo yu 
Tyo. 45 Yu Lpe ya nan ꞌin yu Natanael, loꞌ juin yu ꞌin: Cuaꞌ nguija lyoo hua 
ꞌin ñi nu ntsuꞌhui chaꞌ caan, ñi nu cuaꞌ nguaꞌan scua Moisé chaꞌ ꞌin, cuiꞌ 
chaꞌ nu nguaꞌan scua yu nu mxiycuiꞌ Ndiose ꞌin cuaꞌ sꞌni, loꞌ lca ñi Jesús, 
sñeꞌ See, nu mdoꞌo quichen Nazaret. 46  Loꞌ juin yu Natanael: ¿Ta xtyi tiꞌ 
Nazaret tyiꞌo sca nu cuꞌni tñan tsuꞌhue? Xacanꞌ juin yu Lpe: Tsaa na loꞌ ca 
cuiyaꞌ tiꞌ. 47 Xa naꞌan Jesús ljyaan yu Natanael, juin ñi: Nde ljyaan sca yu 
Israel nu cuaꞌ tyi ca, nu ñi sca chaꞌ cuiñi loꞌ a ntsuꞌhui ꞌin. 48  Yu Natanael 
canꞌ juin yu ꞌin ñi: ¿La ta yuꞌhui lyoo um ꞌñan? Mxcuen Jesús ꞌin yu: 
Cuaꞌ naꞌan ꞌin xa nducua suun yca higo canꞌ, xa tiꞌ lyijyi tsa teꞌen yu Lpe 
ꞌin. 49 Xacanꞌ mxcuen yu Natanael ꞌin ñi: Rabí, ꞌun lca um ycuiꞌ ca Sñeꞌ 
Ndiose, ꞌun lca um Ree ꞌin neꞌ Israel. 50 Loꞌ juin Jesús ꞌin yu: ¿Ta ya quiꞌan 
tiꞌ ꞌñan siꞌyana nen naꞌan nducua suun yca higo canꞌ? Una ntsuꞌhui chaꞌ 
ñaꞌan chaꞌ nu tnu lati que ñaꞌan chaꞌ nu naꞌan cuaꞌ ñii. 51 Loꞌ tiꞌ juin la ñi 
ꞌin yu: Nu chaꞌ ñi sꞌni cunen loꞌo, chcui nu nguiaa nde loo re ñaꞌan quila 
tucua niꞌ cuaan, loꞌ canꞌ ñaꞌan —scuen loꞌ quiꞌya angujle ꞌin Ndiose— 
seꞌen ndon Yu Quiꞌyu nu Mdoꞌo nde niꞌ Cuaan.

Xa jui cuilyiꞌo neꞌ seꞌen lca Caná

2  1 Nu cuaꞌ nchca snan tsaan canꞌ nchca sca taꞌa seꞌen ndyijyi cuilyiꞌo 
neꞌ quichen Caná seꞌen lyiꞌya loo Galilea. Loꞌo jyiꞌan Jesús nguilyu 

canꞌ. 2  A cunta loꞌo Jesús loꞌo taꞌa ndaꞌan ñi jui nu nguni ꞌin jun tsaa jun 
seꞌen nchca taꞌa canꞌ. 3  Xa yatii vino ꞌin neꞌ juin jyiꞌan Jesús ꞌin ñi: Cuaꞌ 
mdyi vino re. 4 Xacanꞌ mxcuen Jesús: ¿Ñi chaꞌ lyee ꞌa ntsuꞌhui yuhue tiꞌ 
um chaꞌ re? Tiꞌ lyijyi tiyaa braa nu cuꞌnin sca chaꞌ. 5 Xacanꞌ juin jyiꞌan 
ñi loꞌo yu nu nsuꞌhua vino canꞌ: Tucua um tñan nchgaa chaꞌ nu chcuiꞌ 
ñi. 6  Canꞌ ndon tsa scua quitonꞌ tnu, nu nguiaaꞌ loꞌo quee loꞌ najoꞌo na 
ꞌin neꞌ judio xa nsuhui neꞌ chaꞌ ꞌin neꞌ. Cunda scaa quitonꞌ canꞌ ndyuꞌhui 
tucua uta snan teꞌen tyiꞌa ꞌin na. 7 Loꞌ juin Jesús ꞌin neꞌ: Cuꞌni chaꞌan um 
quitonꞌ cua loꞌo tyiꞌa. Cuiꞌ xaa mꞌni chaꞌan neꞌ ꞌin na hasta la tuꞌhua na. 
8  Xacanꞌ juin ñi ꞌin neꞌ: Suꞌhua um tsachinꞌ na, loꞌ tsa loꞌo um ꞌin na ꞌin 
yu nu ntsuꞌhui cunta ꞌin taꞌa re. Loꞌ cuañaꞌan mꞌni neꞌ. 9 Yu nu ntsuꞌhui 
cunta ꞌin taꞌa canꞌ a ngujlyo tiꞌ yu la mdoꞌo na, una nu ya loꞌo ꞌin na jlyo 
tiꞌ la mdoꞌo na. Xa yiꞌo yu tyiꞌa nu mchca vino canꞌ, cuiꞌ xaa msiꞌya yu 
ꞌin yu nu ndyijyi cuilyiꞌo canꞌ, 10 loꞌ juin yu ꞌin: Nchgaa nten nsuꞌhua neꞌ 

culo nducua la vino nu tsuꞌhue, loꞌ xa cuaꞌ tlya na yiꞌo neꞌ, xacanꞌ nsuꞌhua 
neꞌ vino nu cuxi ti, una ꞌun la cuaꞌ ñii msuꞌhua um vino nu tsuꞌhue la. 
11 Nde culoo chaꞌ nu tnu mꞌni Jesús quichen Caná seꞌen lyiꞌya loo Galilea, 
xa ncua chcanꞌ loo chaꞌ cuiyaꞌ ndaꞌan loꞌo ñi, loꞌ yu taꞌa ndaꞌan ñi ya 
quiꞌan tiꞌ ꞌin ñi. 12  Chonꞌ ndeꞌen canꞌ mdoꞌo Jesús nguiaa ñi nde quichen 
Capernaum tsatlyu loꞌo jyiꞌan ñi loꞌo taꞌa ngula ñi, loꞌo yu taꞌa ndaꞌan ñi. 
Canꞌ nguinu jun tucua snan tsaan.

Ngulo Jesús ꞌin nten nu nguiꞌni quiyaꞌ niꞌ lyaa
13  Cuaꞌ nchcui cuiiꞌ chaꞌ ca taꞌa pascua ꞌin neꞌ judio, loꞌ Jesús yaa ñi 

quichen Jerusalén. 14 Xa mdiyaa ñi seꞌen nducua laa canꞌ, naꞌan ñi ꞌin nten 
nu ndyijuiꞌ bta loꞌo slyaꞌ loꞌo scunꞌ joꞌo, a cunta loꞌo yu nu nxitsaꞌan tñi 
nducua yu canꞌ. 15 Xacanꞌ mxijnan ñi sca tiso nducua yaaꞌ ñi, loꞌ ngulo ñi 
ꞌin nchgaa nu ndiꞌin canꞌ nde lyiyaꞌ, loꞌo slyaꞌ loꞌo bta ꞌin neꞌ, mslo tuꞌhui 
ñi tñi ꞌin neꞌ nu nxitsaꞌan tñi canꞌ, loꞌ mxiquilyu ñi msa, 16  loꞌ juin ñi ꞌin 
neꞌ nu ndyijuiꞌ scunꞌ joꞌo canꞌ: Lyoo um nchgaa na re nde lyiyaꞌ, loꞌ a cuꞌni 
um naꞌan ꞌin Stin ca na naꞌan loquiyaꞌ. 17 Xacanꞌ nguia yuꞌhui tiꞌ yu taꞌa 
ndaꞌan ñi ñaꞌan nchcuiꞌ quityi ꞌin Ndiose: Cuaꞌ lca na a ta loon ꞌan siꞌyana 
lyee nsuꞌhuan chaꞌ tiqueen siꞌya chaꞌ ꞌin laa ꞌin um. 18  Mñichaꞌ neꞌ judio 
ꞌin ñi: ¿La jui chaꞌ cuiyaꞌ ꞌin loꞌo chaꞌ nu nguiꞌni re? 19 Mxcuen Jesús ꞌin 
neꞌ: Xicuten um laa re, loꞌ niꞌ snan ti tsaan xiton ꞌin na xiyaꞌ. 20 Cuiꞌ xaa 
juin neꞌ judio canꞌ: Tsaniꞌ tucua yla ntsuꞌhui scua yjan nguiaaꞌ laa re, ¿loꞌ 
nuꞌhuin loꞌo snan ti tsaan xiton ꞌin na xiyaꞌ? 21 Una laa nu nchcuiꞌ ñi chaꞌ 
ꞌin canꞌ lca na ticuiiꞌ ñi. 22  Xa nu cuaꞌ mdyiquiꞌo ñi, xacanꞌ nguia yuꞌhui 
tiꞌ yu taꞌa mdaꞌan ñi siꞌya chaꞌ nu ycuiꞌ ñi re, loꞌ ya quiꞌan tiꞌ yu chaꞌ nu 
nguinu scua loo quityi ꞌin Ndiose loꞌo chaꞌ nu ycuiꞌ Jesús.

Jesús jlyo tiꞌ ñi ñaꞌan lca cusya ꞌin nten
23  Lja nu tiꞌ ndiꞌin ñi quichen Jerusalén seꞌen nchca taꞌa pascua canꞌ, 

quiꞌan ꞌa nten ya quiꞌan tiꞌ ꞌin ñi siꞌya scasca chaꞌ nu tnu nguiꞌni ñi. 24 Una 
Jesús ncua cuiyaꞌ tiꞌ ñi siꞌyana a ñi ndiꞌin chaꞌ ꞌin neꞌ, siꞌyana ndyuꞌhui 
lyoo tsuꞌhue ñi ꞌin nchgaa nten, 25 ñi a ꞌni chaꞌ caja nu quitsaꞌ ꞌin ñi ñaꞌan 
ndiꞌin chaꞌ ꞌin nten, siꞌyana jlyo tiꞌ ñi ñaꞌan lca cusya ꞌin neꞌ.

Chaꞌ ꞌin Jesús loꞌo Nicodemo

3  1 Cuiꞌ ta ꞌin neꞌ fariseo ndiꞌin sca yu naan Nicodemo, lca yu sca nu 
ndon loo ꞌin neꞌ judio. 2  Yatoꞌo sca tla yaa yu seꞌen ndiꞌin Jesús, loꞌ 

juin yu ꞌin ñi: Rabí, cuaꞌ jlyo tiꞌ hua siꞌyana loꞌo cunta ꞌin Ndiose ndloꞌo 
um, siꞌyana a tucui nu tca cuꞌni scasca chaꞌ nu tnu ñaꞌan nu ꞌun nguiꞌni 
um, chaꞌ siꞌi loꞌo chaꞌ cuiyaꞌ ꞌin Ndiose. 3  Mxcuen Jesús ꞌin yu: Nu chaꞌ ñi 
sꞌni cunen loꞌo, a tucui nu tca sten seꞌen ndlo Ndiose tñan chaꞌ na a chca 
cuneꞌ xiyaꞌ. 4 Loꞌ juin yu Nicodemo: ¿Ñaꞌan tca ca cuneꞌ sca nten chaꞌ cuaꞌ 

cula neꞌ? ¿Ta tiꞌ tca ca cuneꞌ neꞌ ꞌin jyiꞌan neꞌ xiyaꞌ? 5 Xacanꞌ mxcuen Jesús 
ꞌin yu: Nu chaꞌ ñi sꞌni cunen loꞌo, sca nten nu a ca cuneꞌ loꞌo tyiꞌa, loꞌo 
Espíritu, a tca sten canꞌ seꞌen ndlo Ndiose tñan. 6  Siꞌyana nu nchca cuneꞌ 
loꞌo juesa ꞌin nten chendyu, ticuiꞌ nten chendyu lca canꞌ, una nu nchca 
cuneꞌ loꞌo chaꞌ cuiyaꞌ ꞌin Espíritu, cuaꞌ mchca cuneꞌ cusya ꞌin canꞌ. 7 A 
cuhue tiꞌ lyee la chaꞌ nu ycuinꞌ loꞌo siꞌyana ꞌni chaꞌ ca cuneꞌ xiyaꞌ. 8  Cuiꞌin 
nchca na la ñaꞌan ti, loꞌ ne nguiaa na, una a tucui jlyo tiꞌ la mdoꞌo na uta 
la nguiaa na, cuiꞌ cuañaꞌan ndiꞌin chaꞌ ꞌin nu nchca cuneꞌ loꞌo Espíritu ꞌin 
Ndiose. 9 Mxcuen Nicodemo ꞌin Jesús: ¿Ñaꞌan tca ca cuiyaꞌ tiꞌ na chaꞌ re? 
10 Mxcuen Jesús ꞌin yu: ¿Ta siꞌi nuꞌhuin lca nu ndloꞌo ꞌin neꞌ Israel, loꞌ a 
ndyiꞌya cunta chaꞌ re? 11 Nu chaꞌ ñi sꞌni cunen loꞌo, nchcuiꞌ hua chaꞌ nu 
jlyo tiꞌ hua loꞌ ndaa hua suun chaꞌ nu cuaꞌ naꞌan hua, una a ndiya quiꞌan 
tiꞌ um chaꞌ nu nchcuiꞌ hua. 12  Chaꞌ nu nchca loo chendyu re cuaꞌ ycuinꞌ 
loꞌo um una a ndiya quiꞌan tiꞌ um, ¿ñaꞌan la ca chaꞌ nu nchca la niꞌ cuaan 
na tca tsa quiꞌan tiꞌ um? 13  A tucui nu cuaꞌ ycuen la niꞌ cuaan, cuiꞌ ca 
nu scati Yu Quiꞌyu nu Mdoꞌo nde niꞌ Cuaan, ñi nu ndiꞌin ca la niꞌ cuaan 
mdiyaan loo chendyu re. 14 Tsañaꞌan mꞌni Moisé xa mdaꞌan yu seꞌen 
ngutyi, mxiton yu sca yca seꞌen mjyiꞌin caꞌan yu cunaan, loꞌ cuañaꞌan ꞌni 
chaꞌ jyiꞌin caꞌan neꞌ ꞌñan siiꞌ yca, Nanꞌ Yu Quiꞌyu nu Mdoꞌo nde niꞌ Cuaan, 
15 ñaꞌan ca siꞌyana nchgaa nu tsa quiꞌan tiꞌ ꞌin ñi a quinanꞌ cusya ꞌin, cuiꞌ 
ca nu caja chendyu nu a tsatii ꞌa ꞌin.

Tsala ñaꞌan tlyu chaꞌ tsuꞌhue ꞌin Ndiose
16  Tsala ñaꞌan tlyu chaꞌ tsuꞌhue ꞌin Ndiose, nu hasta mdaa ñi scati Sñeꞌ 

ñi ꞌin nten chendyu, siꞌyana nchgaa nu tsa quiꞌan tiꞌ ꞌin ñi a quinanꞌ cusya 
ꞌin, cuiꞌ ca nu caja chendyu nu a tsatii ꞌa ꞌin. 17 Siꞌyana a nguaꞌan tñan 
Ndiose ꞌin Sñeꞌ ñi loo chendyu re, ta siꞌyana soꞌ tucua ñi quiꞌya chonꞌ 
nten, cuiꞌ ca nu yaan ñi siꞌyana culo laa ñi ꞌin neꞌ. 18  Nu ndiya quiꞌan tiꞌ 
ꞌin ñi, a nducua ꞌa quiꞌya chonꞌ, una nu a ndiya quiꞌan tiꞌ ꞌin ñi tiꞌ nducua 
quiꞌya chonꞌ, cuiꞌ siꞌyana a nchca tsa quiꞌan tiꞌ ꞌin scati Sñeꞌ Ndiose. 19 Nde 
chaꞌ nducua quiꞌya chonꞌ neꞌ: Siꞌyana ñi nu lca xaa cuaꞌ yaan loo chendyu 
re, una nten chendyu lyee la lca tiquee neꞌ loꞌo chaꞌ tla yta, siꞌyana 
chacuiꞌ chaꞌ ngunanꞌ ntsuꞌhui tiquee neꞌ. 20 Siꞌyana tsalca nu nguiꞌni chaꞌ 
ngunanꞌ a ndyiꞌan neꞌ loo xaa ꞌin ñi, ñi a ndaa canꞌ yaꞌ quiꞌni xaa ꞌin, seꞌen 
nu a ca chcanꞌ loo tñan ngunanꞌ nu nguiꞌni. 21 Una nu nguia nchaꞌan chaꞌ 
nu ñi, canꞌ nu ndyiꞌan loo xaa ꞌin Ndiose, seꞌen nu ca chcanꞌ loo tñan 
tsuꞌhue nu nguiꞌni canꞌ siꞌya chaꞌ cuiyaꞌ ꞌin ñi.

Taꞌa tsuꞌhue yu nu ndyijyi cuilyiꞌo
22  Chonꞌ ndeꞌen canꞌ yaa Jesús loꞌo yu taꞌa ndaꞌan ñi seꞌen lyiꞌya loo 

Judea, canꞌ mdiꞌin ñi loꞌo yu sca coꞌ xaa, mducua tya ñi ꞌin nten. 23  Loꞌo 
yu Xuhua mducua tya yu ꞌin nten sca seꞌen naan Enón, cuiꞌ ti seꞌen lca 

Salim, siꞌyana canꞌ tlya tyiꞌa ntsuꞌhui, loꞌ mducua tya yu ꞌin nten nu 
mdiyaa canꞌ. 24 Tiꞌ lyijyi suꞌhua neꞌ ꞌin yu Xuhua naꞌan chcuan xa mꞌni 
yu chaꞌ re. 25 Xacanꞌ mdyisnan ycuiꞌ tyijyin neꞌ judio loꞌo taꞌa ndaꞌan yu 
Xuhua, loꞌ a ncua ca sca chaꞌ ti ꞌin yu loꞌo neꞌ ñaꞌan ntsuꞌhui chaꞌ quinu 
luhui nten tloo Ndiose. 26  Ya ytsaꞌ neꞌ ꞌin yu Xuhua loꞌ juin neꞌ: Rabí, 
ñaꞌan um jan ñi, yu nu taꞌa nguilyu um xca tsoꞌ chco tlyu Jordan, yu nu 
mdaa um suun ñaꞌan ndiꞌin chaꞌ ꞌin, loꞌo yu cuaꞌ nducua tya yu ꞌin nten, 
loꞌ quiꞌan ꞌa nten cuaꞌ nducui nchaꞌan ꞌin yu. 27 Mxcuen yu Xuhua: A tucui 
nu tca cuan xuꞌhue sca chaꞌ, chaꞌ siꞌi Ndiose taa ñi chaꞌ cuiyaꞌ. 28  Cuiꞌ um 
ngune ꞌin um chaꞌ nu ycuinꞌ siꞌyana siꞌi Cristo lcan, una mducua loon 
siꞌyana taan suun ñaꞌan ndiꞌin chaꞌ ꞌin ñi. 29 Sca yu nu ndyijyi cuilyiꞌo 
ntsuꞌhui chaꞌ chcuan yu cunta ꞌin cuilyiꞌo yu. Loꞌ nu lca taꞌa tsuꞌhue yu 
ndon cuiꞌ ti siiꞌ yu, tsuꞌhue ntsuꞌhui tiquee yu xa ne ꞌin yu chaꞌ nu nchcuiꞌ 
yu nu ndyijyi cuilyiꞌo canꞌ. Cuiꞌ cuañaꞌan ndiꞌin chaꞌ ꞌñan cuaꞌ ñii, cuaꞌ 
ya tucua xaa nu ca tsuꞌhue chuꞌhui tiqueen. 30 Cuiꞌ ñi ntsuꞌhui chaꞌ scuen 
cuaan ñi, loꞌ nanꞌ nde quiꞌya teꞌen chaꞌ ꞌñan. Ñi nu mdoꞌo nde niꞌ cuaan 
31 Ñi nu mdoꞌo nde niꞌ cuaan scati ñi lca ñi nu ndon loo la, una nten 
chendyu, ticuiꞌ loo chendyu re ngula neꞌ loꞌ nchcuiꞌ neꞌ chaꞌ nu nchca 
loo chendyu re. Una ñi nu mdoꞌo nde niꞌ cuaan scati ñi lca ñi nu ndon 
loo lati. 32  Ndaa ñi suun chaꞌ nu naꞌan ñi loꞌo chaꞌ nu cuaꞌ ngune ꞌin ñi, 
una a tucui nu nducuan xuꞌhue chaꞌ nu nchcuiꞌ ñi. 33  Nu nꞌni cunta chaꞌ 
nu nchcuiꞌ ñi, canꞌ nu ndaa suun siꞌyana Ndiose ñi ndiꞌin chaꞌ ꞌin ñi. 
34 Siꞌyana ñi nu nguaꞌan tñan Ndiose ꞌin, cuiꞌ chaꞌ ꞌin Ndiose nchcuiꞌ canꞌ, 
siꞌyana siꞌi na ndyuꞌhui cuiyaꞌ ti Espíritu nu ndaa Ndiose ꞌin canꞌ. 35 Stina 
Ndiose lyee ndyuꞌhui cuiyaꞌ tiꞌ ñi ꞌin Sñeꞌ ñi, loꞌ yaaꞌ canꞌ mxnu ñi cunta 
nchgaa loo chaꞌ. 36  Nu ndiya quiꞌan tiꞌ ꞌin Sñeꞌ Ndiose, cuaꞌ jui chendyu 
nu a tsatii ꞌa ꞌin, una nu xcuan tloo ꞌin Sñeꞌ ñi, a quiꞌni caꞌan ꞌin canꞌ 
chendyu nu a tsatii ꞌa, cuiꞌ ca nu nde xitijin Ndiose ꞌin canꞌ nu tiꞌi.

Chaꞌ ꞌin neꞌ cunaꞌan Samaria

4  1 Yatoꞌo neꞌ fariseo ngune ꞌin neꞌ siꞌyana quiꞌan la nten nducui 
nchaꞌan ꞌin Jesús, loꞌ lyee la nducua tya ñi ꞌin nten que ꞌin yu Xuhua, 

2  (siyaꞌ siꞌi Jesús nducua tya ñi ꞌin nten, cuiꞌ ca nu yu taꞌa ndaꞌan ñi). 
3  Canꞌ chaꞌ mdoꞌo ñi seꞌen lyiꞌya loo Judea, mxitucui ñi nde seꞌen lyiꞌya 
loo Galilea, 4 una ꞌni chaꞌ tyijyin ñi seꞌen lyiꞌya loo Samaria. 5 Mdiyaa 
ñi sca quichen naan Sicar seꞌen lyiꞌya loo Samaria, seꞌen su sca yuu nu 
mdaa Jacob ꞌin yu See nu ncua sñeꞌ yu. 6  Canꞌ nducua sca chco mtñan 
Jacob, tuꞌhua chco canꞌ yten tucua Jesús siꞌyana ncua tñanꞌ ñi tucueen 
yaan ñi, loꞌ tsa ntsuꞌhui ndyiꞌya cuaan ti lca na. 7 Xacanꞌ mdiyaa sca neꞌ 
cunaꞌan Samaria nu nguia ꞌya tyiꞌa, loꞌ juin Jesús ꞌin neꞌ: Taa tsachinꞌ 
tyiꞌa coꞌon. 8  Yu taꞌa ndaꞌan ñi tiꞌ ntsuꞌhui lyijyi yu nde loo quichen, nguia 
siꞌi yu na nu cunajoꞌo ꞌin jun. 9 Neꞌ cunaꞌan Samaria juin neꞌ ꞌin ñi: ꞌUn 

lca um neꞌ judio loꞌ nanꞌ lcan neꞌ Samaria, ¿ñi chaꞌ njñan um tyiꞌa coꞌo 
um ꞌñan? Juin neꞌ cuañaꞌan siꞌyana neꞌ judio a tsuꞌhue ndiꞌin neꞌ loꞌo neꞌ 
Samaria. 10 Mxcuen Jesús ꞌin neꞌ: Chaꞌ cua na nuꞌhuin suꞌhua loo chaꞌ 
tsuꞌhue nu ndaa Ndiose, loꞌ quiꞌya cunta tucui ca nu njñan tyiꞌa ꞌin, cuiꞌ 
xaa jñan chaꞌ tsuꞌhue ꞌñan, loꞌ taan tyiꞌa nu taa chendyu ꞌin. 11 Xacanꞌ 
juin neꞌ ꞌin ñi: Una ꞌun, a loꞌo na nu culo um tyiꞌa re loꞌ chco re quiꞌñi na. 
¿La ta culo um tyiꞌa nu taa chendyu ꞌñan? 12  ¿Ta lyee la ndon loo um que 
ꞌin Jacob nu ncua nten cula ꞌin hua? Canꞌ nu mdaa chco re ꞌin hua, cuiꞌ 
re yiꞌo canꞌ tyiꞌa loꞌo sñeꞌ loꞌo scunꞌ. 13  Mxcuen Jesús ꞌin neꞌ: Ñaꞌan nu ti 
nu coꞌo tyiꞌa re, a sꞌni tiꞌ quityi tiꞌ canꞌ xiyaꞌ. 14 Una nu coꞌo tyiꞌa nu nanꞌ 
taan, a ntsuꞌhui ꞌa chaꞌ tiꞌ quityi tiꞌ canꞌ, siꞌyana tyiꞌa nu taan chcua na 
niꞌ cusya ꞌin tsañaꞌan nducua tyiꞌa tlya, loꞌ taa na chendyu nu a tsatii ꞌa 
ꞌin. 15 Mxcuen neꞌ cunaꞌan canꞌ: Ñi xꞌnan hua, tyaa um tyiꞌa canꞌ coꞌo hua, 
loꞌ a quityi ꞌa tiꞌ hua, ñi a can ꞌya ꞌa hua tyiꞌa chco re. 16  Loꞌ juin Jesús 
ꞌin neꞌ: Quia teꞌen ꞌin cuilyiꞌo loꞌ can loꞌo ꞌin. 17 Mxcuen neꞌ cunaꞌan canꞌ: 
A ndiꞌin cuilyiꞌo hua. Loꞌ juin Jesús: Cuiꞌ ñaꞌan nu juin siꞌyana a ndiꞌin 
cuilyiꞌo, 18  siꞌyana cuaꞌ nchca caꞌyu cuilyiꞌo, loꞌ nu ndiꞌin loꞌo cuaꞌ ñii siꞌi 
cuilyiꞌo ca lca canꞌ, chaꞌ ñi ñaꞌan juin loꞌon. 19 Xacanꞌ juin neꞌ ꞌin ñi: Cuaꞌ 
lca na ꞌun lca um nu nxiycuiꞌ Ndiose ꞌin. 20 Neꞌ nu ncua nten cula ꞌin hua 
mꞌni tnu neꞌ ꞌin Ndiose loo quiꞌya re, una tsalca ꞌun neꞌ judio nchcuiꞌ um 
siꞌyana quichen Jerusalén ntsuꞌhui chaꞌ cuꞌni tnu neꞌ ꞌin Ndiose. 21 Loꞌ 
juin Jesús ꞌin neꞌ: Tsa quiꞌan tiꞌ chaꞌ nu chcuinꞌ loꞌo, siꞌyana tiyaa xaa, 
ñi siꞌi loo quiꞌya cua loꞌ ñi siꞌi quichen Jerusalén ntsuꞌhui chaꞌ tsa yꞌni 
tnu um ꞌin Ndiose. 22  ꞌUn neꞌ Samaria, nguiꞌni tnu um chaꞌ nu a ndyiꞌya 
um cunta, una huareꞌ nguiꞌni tnu hua chaꞌ nu cuaꞌ jlyo tiꞌ hua, loꞌ siꞌya 
neꞌ judio caja ñaꞌan tyiꞌo laa nten. 23  Cuaꞌ ñii cuaꞌ mdyisnan chaꞌ re, loꞌ 
tsalca nu chaꞌ ñi ca cuꞌni tnu ꞌin Ndiose, loꞌo sca cusya nu ñi cuꞌni tnu 
canꞌ ꞌin ñi, siꞌyana cuañaꞌan nchca tiꞌ Stina Ndiose caja nu cuꞌni tnu ꞌin 
ñi. 24 Ndiose lca ñi Espíritu, loꞌ nu cuꞌni tnu ꞌin ñi, ꞌni chaꞌ cuꞌni tnu ꞌin ñi 
loꞌo sca cusya nu ñi. 25 Xacanꞌ juin neꞌ cunaꞌan canꞌ ꞌin ñi: Huareꞌ jlyo tiꞌ 
hua siꞌyana ntsuꞌhui chaꞌ caan nu lca Mesía, ñi nu ca naan Cristo, loꞌ xa 
caan ñi culyo scua la ñi chaꞌ re loꞌo na. 26  Juin Jesús ꞌin neꞌ: Cuiꞌ canꞌ lca 
nu nchcuiꞌ loꞌo cuaꞌ ñii. 27 Lja xacanꞌ nguila yu taꞌa ndaꞌan ñi, loꞌ nduhue 
tiꞌ yu siꞌyana loꞌo sca neꞌ cunaꞌan taꞌa nchcuiꞌ ñi, una a sca yu msti tiꞌ yu 
cuñichaꞌ yu ꞌin ñi chaꞌ ñi chaꞌ ca nchca tiꞌ ñi uta ñi chaꞌ nchcuiꞌ ñi loꞌo 
neꞌ. 28  Xacanꞌ ngulaꞌ ton neꞌ teꞌen ꞌin neꞌ, loꞌ mdoꞌo neꞌ nguiaa neꞌ nde loo 
quichen, loꞌ juin neꞌ loꞌo nten canꞌ: 29 Cuan lya um loꞌ chuꞌhui lyoo um sca 
yu nu nguꞌya cunta nchgaa ñaꞌan chaꞌ nu cuaꞌ mꞌni hua. ¿Ta siꞌi ca cua nu 
lca Cristo? 30 Cuiꞌ xaa mdoꞌo nten canꞌ nguia naꞌan neꞌ seꞌen nducua ñi. 
31 Lja xacanꞌ yu taꞌa ndaꞌan ñi juin ꞌin ñi: Ñi Bstro, ¿ta a ca xuꞌhue um? 
32  Mxcuen ñi ꞌin yu: Nanꞌ ndaꞌan loꞌon na nu cunajoꞌo ꞌñan, una ꞌun a jlyo 
tiꞌ um. 33  Xacanꞌ scasca yu mdyisnan nchcuiꞌ yu loꞌo taꞌa yu: ¿Ta xtyi tiꞌ 

ntsuꞌhui nu yan loꞌo na nu cunajoꞌo ꞌin ñi? 34 Loꞌ juin Jesús ꞌin yu: Chaꞌ 
nchcu ꞌñan ca lca nu tucuan tñan chaꞌ nu nchca tiꞌ ñi nu nguaꞌan tñan 
ꞌñan, loꞌ cuꞌnin tyiin tñan nu mdaa ñi ꞌñan. 35 ¿Ta siꞌi ndeñaꞌan nchcuiꞌ 
um sca chaꞌ: Ñii cha jacua cooꞌ quioꞌ na nu yta na? Una cunen loꞌo um sca 
chaꞌ, xla um quiloo um loꞌ cuꞌni quii um seꞌen nguita jyaan cua, siꞌyana 
cuaꞌ ngula na loꞌ cuaꞌ tca quioꞌ na. 36  Yu nu nxoꞌ ꞌin na nxñi siyaꞌ yu, loꞌ a 
tsatii chaꞌ tsuꞌhue canꞌ ꞌin yu la niꞌ cuaan, siꞌyana tsatlyu tsuꞌhue chuꞌhui 
tiquee yu nu yta ꞌin na loꞌo yu nu nxoꞌ ꞌin na. 37 Chaꞌ ñi ñaꞌan nu nchcuiꞌ 
neꞌ sca chaꞌ: Sca nu ntya loꞌ xca nu nxoꞌ. 38  Nanꞌ nguaꞌan tñan ꞌin um tsa 
xoꞌ um na nu a yta um, xca tucui cuaꞌ mꞌni tñan canꞌ loꞌ ꞌun quiꞌni caꞌan 
ꞌin um xoꞌ um ꞌin na. 39 Quichen canꞌ quiꞌan ꞌa neꞌ Samaria ya quiꞌan tiꞌ ꞌin 
ñi, siꞌya chaꞌ nu ycuiꞌ neꞌ cunaꞌan canꞌ xa juin neꞌ: Nchgaa ñaꞌan nu cuaꞌ 
mꞌni hua nguꞌya ñi cunta. 40 Xacanꞌ neꞌ Samaria nu mdiyaa canꞌ mjñan 
chaꞌ tsuꞌhue ꞌin ñi siꞌyana quinu ñi quichen canꞌ, loꞌ canꞌ nguinu ñi tucua 
tsaan. 41 Cuañaꞌan quiꞌan la nten ya quiꞌan tiꞌ neꞌ loꞌo chaꞌ nu ycuiꞌ ñi, 
42  loꞌ juin neꞌ ꞌin neꞌ cunaꞌan canꞌ: Siꞌi ꞌa siꞌya chaꞌ nu ycuiꞌ ti ya quiꞌan 
tiꞌ hua, cuiꞌ ca nu siꞌyana ngune ꞌin hua ñaꞌan chaꞌ nu ycuiꞌ ñi, loꞌ ncua 
cuiyaꞌ tiꞌ hua siꞌyana nde ñi nu chaꞌ ñi ca lca Cristo, ñi nu ndlo laa ꞌin 
nten chendyu.

Mꞌni chca Jesús ꞌin sñeꞌ sca yu lyiꞌya tñan
43  Xa mdaꞌa cucha canꞌ mdoꞌo ñi nguiaa ñi nde seꞌen lyiꞌya loo Galilea. 

44 Ticuiꞌ Jesús juin ñi siꞌyana sca yu nu nxiycuiꞌ Ndiose ꞌin, a nducuan 
xuꞌhue taꞌa quichen tyi neꞌ chaꞌ nu nchcuiꞌ yu. 45 Xa nguila ñi seꞌen lyiꞌya 
loo Galilea, nchgaa neꞌ mꞌni cunta neꞌ ꞌin ñi siꞌyana cuaꞌ naꞌan neꞌ chaꞌ nu 
tnu mꞌni ñi seꞌen yaa ñi taꞌa quichen Jerusalén, siꞌyana loꞌo neꞌ Galilea 
yaa neꞌ taꞌa canꞌ. 46  Nguila Jesús xiyaꞌ quichen Caná seꞌen lyiꞌya loo 
Galilea, seꞌen nu mꞌni ñi chaꞌ mchca vino tyiꞌa canꞌ. Quichen Capernaum 
ndiꞌin sca yu lyiꞌya tñan ꞌin ree, loꞌ tiꞌi sca sñeꞌ yu. 47 Xa ynan yu chaꞌ 
siꞌyana Jesús cuaꞌ nguila ñi seꞌen lyiꞌya loo Galilea nu yaa ñi Judea, ya 
jñan yu chaꞌ tsuꞌhue ꞌin ñi siꞌyana tsa yꞌni chca ñi ꞌin sñeꞌ yu siꞌyana cuaꞌ 
caja ti. 48  Xacanꞌ juin Jesús ꞌin yu: A tsa quiꞌan tiꞌ um chaꞌ a ñaꞌan um sca 
chaꞌ nu tnu. 49 Yu nu lyiꞌya tñan canꞌ juin ꞌin ñi: Ñi Xꞌnan hua, cuꞌni um 
sca chaꞌ tsuꞌhue tsaa um seꞌen ndiꞌin lja nu tiꞌ lyijyi tsatii sñenꞌ. 50 Loꞌ juin 
Jesús ꞌin yu: Quia lya um siꞌyana cuaꞌ mchca sñeꞌ um. Ya quiꞌan tiꞌ yu 
chaꞌ nu ycuiꞌ Jesús, cuiꞌ xaa mdoꞌo yu nguiaa yu. 51 Xa nu cuaꞌ quila ti yu, 
mdoꞌo tucua snan nguso nu ya ycua ꞌin yu, canꞌ nu mtsaꞌ ꞌin yu siꞌyana 
cuaꞌ xaꞌ lca ꞌin sñeꞌ yu. 52  Xacanꞌ mñichaꞌ yu ꞌin nguso canꞌ: ¿Ñi braa ta 
mchca tsuꞌhue lca ꞌin yu? Loꞌ juin yu nguso canꞌ: Cuiꞌ lca, tsa ntsuꞌhui 
braa cuaꞌ sca siin xa mdyiꞌo tiqueꞌ canꞌ ꞌin yu. 53  Xacanꞌ nguꞌya yu cunta 
siꞌyana cuiꞌ braa canꞌ ycuiꞌ Jesús loꞌo yu xa nu juin ñi: Cuaꞌ mchca sñeꞌ 
um. Loꞌ ya quiꞌan tiꞌ yu ꞌin Jesús tsatlyu loꞌo nchgaa nu ndiꞌin naꞌan ꞌin 

yu. 54 Nde chaꞌ nu tnu mꞌni Jesús nu cuaꞌ nchca tucua juesa, xa mdoꞌo ñi 
seꞌen lyiꞌya loo Judea loꞌ nguila ñi seꞌen lyiꞌya loo Galilea.

Sca yu cuxi quiyaꞌ mchca yu seꞌen lca Betesda

5  1 Chonꞌ ndeꞌen canꞌ yaa Jesús quichen Jerusalén seꞌen nu nchca taꞌa 
ꞌin neꞌ judio. 2  Cuiꞌ ti tuꞌhua quichen seꞌen nguiten neꞌ Tuloꞌo Slyaꞌ 

canꞌ, nducua sca seꞌen ndiꞌin tyiꞌa tlya, loꞌ ndloꞌo naan neꞌ ꞌin na loꞌo chaꞌ 
hebreo, Betesda. Tyiꞌiin siiꞌ canꞌ nguiaꞌ tucui loꞌ nducua tsa caꞌyu tunaꞌan 
ꞌin na. 3  Canꞌ ndiꞌin quiꞌan nu tiꞌi loꞌo cuati loo quicha, nu cuityinꞌ, nu 
coꞌ quiyaꞌ loꞌo nu cuxi quiyaꞌ, nta neꞌ chaꞌ ñi xaa quiñan tiꞌin tyiꞌa canꞌ. 
4 Siꞌyana cuaꞌ lca ti xaa ndyiꞌya sca angujle nu nxiquiñan tiꞌin tyiꞌa canꞌ, 
loꞌ nu sten culo nducua la loo tyiꞌa canꞌ xa ndyi quiñan tiꞌin na, canꞌ nu 
nchca loꞌo ñaꞌan quicha ti nu ntsuꞌhui ꞌin. 5 Canꞌ su sca yu nu cuaꞌ ntsuꞌhui 
cla tyii ntsuꞌhui snuꞌ yjan tiꞌi. 6  Jesús naꞌan ñi su yu, loꞌ xa ngujlyo tiꞌ ñi 
siꞌyana cuaꞌ sꞌni tiꞌi yu, juin ñi ꞌin yu: ¿Ta nchca tiꞌ um chca um? 7 Mxcuen 
yu ꞌin ñi: ꞌUn jlyo tiꞌ um siꞌyana a ndyijyi nu suꞌhua ꞌñan loo tyiꞌa re xa 
nguiñan tiꞌin na. Xa nchca tinꞌ sten ꞌin na xca tucui nu ndla la nguiten 
que ꞌñan nanꞌ. 8  Loꞌ juin Jesús ꞌin yu: Tyiton um, xñi um jaaꞌ ꞌin um loꞌ 
quiaa um. 9 Ticuiꞌ xaa mchca yu, msñi yu jaaꞌ ꞌin yu, mdoꞌo yu nguiaa yu, 
loꞌ lca na tsaan nu nxitñanꞌ neꞌ judio. 10 Xacanꞌ juin neꞌ judio loꞌo yu nu 
mchca canꞌ: Tsaan nu nxitñanꞌ na lca na cuaꞌ ñii, a ntsuꞌhui chaꞌ cuiyaꞌ 
ꞌin cuiꞌya jaaꞌ ꞌin. 11 Mxcuen yu ꞌin neꞌ: Una nu mꞌni chca ꞌñan juin loꞌon: 
Xñi um jaaꞌ ꞌin um loꞌ quiaa um. 12  Xacanꞌ mñichaꞌ neꞌ ꞌin yu: ¿Tucui ca 
nu juin loꞌo siꞌyana xñi jaaꞌ ꞌin loꞌ quiaa? 13  A ngujlyo tiꞌ yu ti ca nu mꞌni 
chca ꞌin yu siꞌyana Jesús a ncua chcanꞌ ꞌa ñi lja nten quiꞌan canꞌ. 14 La 
cuaꞌ msiin la canꞌ nguija lyoo Jesús ꞌin yu niꞌ lyaa, loꞌ juin ñi ꞌin yu: Cuaꞌ 
mchca um ñii, a cuꞌni ꞌa um quiꞌya, ñaꞌan tuꞌ tlyu la chaꞌ nu ñaꞌan um. 
15 Xacanꞌ mdoꞌo yu nguiaa yu, loꞌ mtsaꞌ yu ꞌin neꞌ judio siꞌyana Jesús lca 
nu mꞌni chca ꞌin yu. 16  Cuiꞌ siꞌya chaꞌ re mdyisnan mnaꞌan tiꞌi neꞌ judio 
ꞌin Jesús, loꞌ nan neꞌ ñaꞌan nu cujui neꞌ ꞌin ñi siꞌyana tsaan nu nxitñanꞌ 
neꞌ mꞌni chca ñi ꞌin nten. 17 Xacanꞌ mxcuen Jesús ꞌin neꞌ: A nchca tsatii 
tñan nu nguiꞌni Stin, cuiꞌ cuañaꞌan nanꞌ. 18  Canꞌ chaꞌ neꞌ judio nde lyee 
la ngunan neꞌ ñaꞌan nu cujui neꞌ ꞌin ñi, siꞌyana a nꞌni cunta ñi tsaan nu 
nxitñanꞌ neꞌ, loꞌ siꞌi tsacanꞌ ti chaꞌ, cuiꞌ ca nu nchcuiꞌ ñi siꞌyana Ndiose lca 
ycuiꞌ ca Sti ñi, loꞌ nguiꞌni sca ñi ꞌin ñi loꞌo Ndiose.

Chaꞌ cuiyaꞌ ꞌin Sñeꞌ Ndiose
19 Xacanꞌ mxcuen Jesús ꞌin neꞌ: Nu chaꞌ ñi sꞌni cunen loꞌo um, Sñeꞌ 

Ndiose, ñi sca chaꞌ loꞌ a tca cuꞌni chaꞌ ꞌin ti, cuiꞌ ca nu cuꞌni canꞌ tsañaꞌan 
nu cuaꞌ mꞌni chaꞌan ꞌin Stina Ndiose, siꞌyana nchgaa tñan nu nguiꞌni 
Stina Ndiose, ticuiꞌ cuañaꞌan nguiꞌni Sñeꞌ ñi. 20 Siꞌyana Stina Ndiose lyee 
ndyuꞌhui cuiyaꞌ tiꞌ ñi ꞌin Sñeꞌ ñi, loꞌ ndloꞌo ñi ꞌin canꞌ nchgaa tñan nu 

nguiꞌni ñi, hasta tnu la chaꞌ ntsuꞌhui chaꞌ culoꞌo ñi ꞌin canꞌ que ñaꞌan chaꞌ 
nu naꞌan um cuaꞌ ñii, loꞌ lyee la cuhue tiꞌ um xacanꞌ. 21 Siꞌyana tsañaꞌan 
nxiquiꞌo Stina Ndiose ꞌin neꞌ cuaꞌ ngujui, cuañaꞌan ndaa Sñeꞌ ñi chendyu 
nu cuiꞌ ti ꞌin nu nchca tiꞌ ñi. 22  Siꞌyana Stina Ndiose, a nꞌni ñi xñan bsya 
ꞌin nten chendyu, cuiꞌ ca nu mdaa ñi chaꞌ cuiyaꞌ canꞌ ꞌin Sñeꞌ ñi, 23  ñaꞌan 
ca siꞌyana cuꞌni tnu nchgaa nten ꞌin Sñeꞌ ñi tsañaꞌan nꞌni tnu neꞌ ꞌin Stina 
Ndiose. Nu a cuꞌni tnu ꞌin Sñeꞌ ñi ticuiꞌ cuañaꞌan a nꞌni tnu canꞌ ꞌin nu 
nguaꞌan tñan ꞌin ñi. 24 Nu chaꞌ ñi sꞌni cunen loꞌo um, nu ndon nscan chaꞌ 
nu nchcuinꞌ loꞌ ndiya quiꞌan tiꞌ ꞌin nu nguaꞌan tñan ꞌñan, cuaꞌ jui chendyu 
nu a tsatii ꞌa ꞌin, a nducua ꞌa quiꞌya chonꞌ siꞌyana cuaꞌ mdoꞌo tsoꞌ canꞌ siiꞌ 
chaꞌ ndyija loꞌ cuaꞌ jui chendyu ꞌin. 25 Nu chaꞌ ñi sꞌni cunen loꞌo um, cuaꞌ 
mdiyaa xaa ntsuꞌhui chaꞌ quine ꞌin neꞌ ngujui chaꞌ nu chcuiꞌ Sñeꞌ Ndiose, 
loꞌ nu cuꞌni cunta ꞌin ñi caja chendyu ꞌin. 26  Siꞌyana Stina Ndiose laꞌ ñaꞌan 
cuaꞌ ndiꞌin ñi, cuiꞌ cuañaꞌan mdaa ñi chaꞌ cuiyaꞌ canꞌ ꞌin Sñeꞌ ñi. 27 A cunta 
mdaa ñi chaꞌ cuiyaꞌ ꞌin canꞌ siꞌyana cuꞌni xñan bsya ꞌin nten chendyu, 
siꞌyana lca canꞌ Yu Quiꞌyu nu Mdoꞌo nde niꞌ Cuaan. 28  A cuhue tiꞌ um chaꞌ 
re, siꞌyana tiyaa xaa nchgaa nu ntsuꞌhui niꞌ cuaa quine ꞌin chaꞌ nu chcuiꞌ 
canꞌ. 29 Nu mꞌni tñan tsuꞌhue tyiquiꞌo canꞌ loꞌ caja chendyu ꞌin, nu mꞌni 
tñan ngunanꞌ tyiquiꞌo canꞌ una tyijyin canꞌ nu tiꞌi tsala xaa. Ñi nu ndaa 
suun chaꞌ ꞌin Cristo 30 Ñi sca chaꞌ, loꞌ a tca cuꞌnin chaꞌ ꞌñan tin, cuiꞌ ca nu 
nguiꞌnin xñan bsya tsañaꞌan ndlo Stin tñan ꞌñan, ñi ndiꞌin chaꞌ ꞌñan loꞌo 
chaꞌ re siꞌyana a nguiꞌnin ñaꞌan nu nchca tinꞌ, cuiꞌ ca nu nguiꞌnin chaꞌ nu 
nchca tiꞌ ñi nu nguaꞌan tñan ꞌñan. 31 Chaꞌ ticuiinꞌ ndaan suun ñaꞌan ndiꞌin 
chaꞌ ꞌñan, a sca cunta ntsuꞌhui chaꞌ canꞌ. 32  Una ntsuꞌhui xca tucui nu ndaa 
suun chaꞌ ꞌñan, loꞌ jlyo tinꞌ siꞌyana suun nu ndaa canꞌ lca na chaꞌ nu ñi. 
33  Cuiꞌ um nguaꞌan tñan um ꞌin nu ya ñichaꞌ ꞌin yu Xuhua canꞌ, loꞌ suun 
nu mdaa yu lca na chaꞌ nu ñi. 34 Nanꞌ a najoꞌo suun nu ndaa nten chendyu 
ꞌñan, una chcuinꞌ chaꞌ re siꞌyana caja ñaꞌan tyiꞌo laa um. 35 Yu Xuhua 
ncua yu ñaꞌan nchca tiꞌ sca quiiꞌ nu nduꞌhui xaa, loꞌ sca coꞌ xaa tsuꞌhue 
ꞌa yuꞌhui tiquee um loꞌo chaꞌ canꞌ. 36  Nanꞌ ndaan sca suun nu ndon loo la 
que ñaꞌan nu mdaa yu Xuhua, siꞌyana ticuiꞌ tñan nu mdaa Stina Ndiose 
ꞌñan nguiꞌnin cuaꞌ ñii, canꞌ nu ndaa suun siꞌyana Stina Ndiose nguaꞌan 
tñan ꞌñan. 37 A cunta Stina Ndiose, ñi nu nguaꞌan tñan ꞌñan, mdaa ñi suun 
ñaꞌan ndiꞌin chaꞌ ꞌñan. Ñi siyaꞌ loꞌ a nchca quine ꞌin um chaꞌ nu nchcuiꞌ ñi, 
ñi a nchca ñaꞌan tloo um ꞌin ñi, 38  ñi a nducuan xuꞌhue um chaꞌ nu nchcuiꞌ 
ñi, siꞌyana a ndiya quiꞌan tiꞌ um ꞌin nu nguaꞌan tñan ñi. 39 Cuꞌni quii 
tsuꞌhue um quityi ꞌin Ndiose, ꞌun nchcuiꞌ um siꞌyana ndaa na chendyu 
nu a tsatii ꞌa, loꞌ cuiꞌ chaꞌ ꞌñan lca nu nchcuiꞌ quityi canꞌ. 40 Una a nchca 
tiꞌ um cuan xuꞌhue um ꞌñan seꞌen nu caja chendyu nu a tsatii ꞌa ꞌin um. 
41 Nanꞌ a nducua tloon quinu tsuꞌhue tiquee nten loꞌon, 42  ndyuꞌhui lyoon 
cusya ꞌin um loꞌ jlyo tinꞌ siꞌyana a tsuꞌhue ntsuꞌhui tiquee um loꞌo Ndiose. 
43  Nanꞌ ljyaan loꞌo chaꞌ cuiyaꞌ ꞌin Stin, loꞌ a nducuan xuꞌhue um ꞌñan, una 

chaꞌ caan xca tucui loꞌo chaꞌ cuiyaꞌ nu ꞌin ti, canꞌ nu cuan xuꞌhue um ꞌin. 
44 ¿Ta tca tsa quiꞌan tiꞌ um chaꞌ scasca um nducua tloo um quinu tsuꞌhue 
tiquee nten loꞌo um, loꞌ siꞌi nu nsuꞌhua loo um chaꞌ nu nchca tiꞌ ycuiꞌ 
ca Ndiose? 45 A quiñan tiꞌ um ta nanꞌ suꞌhuan quiꞌya ꞌin um tloo Stina 
Ndiose, una ntsuꞌhui nu ndlo quiꞌya ꞌin um, cuiꞌ Moisé nu nducua tloo um 
ꞌin. 46  Chaꞌ ndiya quiꞌan tiꞌ um ꞌin Moisé, cuiꞌ cuañaꞌan tsa quiꞌan tiꞌ um 
ꞌñan, siꞌyana ticuiꞌ chaꞌ ꞌñan nguaꞌan Moisé. 47 Una chaꞌ a ndiya quiꞌan tiꞌ 
um chaꞌ nu nguaꞌan scua yu, ¿ñaꞌan la ca chaꞌ nu nchcuinꞌ?

Mdaa Jesús na ycu tsa caꞌyu mii yu quiꞌyu

6  1 Chonꞌ ndeꞌen canꞌ mdoꞌo Jesús nguiaa ñi xca tsoꞌ tiyoꞌ Galilea, 
ticuiꞌ tiyoꞌ Tiberias lca na. 2  Quiꞌan ꞌa nten nducui nchaꞌan ꞌin ñi 

siꞌyana naꞌan neꞌ chaꞌ nu tnu nguiꞌni ñi loꞌo nu tiꞌi. 3  Xacanꞌ ycuen Jesús 
sca loo nten, canꞌ yten tucua ñi loꞌo yu taꞌa ndaꞌan ñi. 4 Cuaꞌ nchcui chaꞌ 
ca taꞌa pascua ꞌin neꞌ judio. 5 Xa mxinaꞌan Jesús siꞌyana quiꞌan ꞌa nten 
ljyaan seꞌen nducua ñi, xacanꞌ juin ñi ꞌin yu Lpe: ¿La ta xiꞌi na jaslya nu 
cu nten re? 6  Ycuiꞌ cuiyaꞌ ti ñi loꞌo yu chaꞌ ñaꞌan ca xcuen yu, una cuaꞌ jlyo 
tiꞌ ñi ñaꞌan ntsuꞌhui chaꞌ cuꞌni ñi. 7 Mxcuen yu Lpe canꞌ: Ñi tñi nu cuꞌni 
na canan tucua ciento tsaan, a cula na xiꞌi na jaslya nu cu nten re. 8  Una 
yu Ndre, cuiꞌ taꞌa ndaꞌan ñi, taꞌa ngula yu Simón Tyo, juin yu ꞌin ñi: 9 Nde 
ndon sca yu lyoꞌ ti nu ndaꞌan loꞌo caꞌyu ti jaslya loꞌo tucua cula suhue ti. 
Una ñi ca cula na loꞌo tsare nten. 10 Nducua quixinꞌ xuhue ti seꞌen canꞌ. 
Xacanꞌ juin Jesús: Chcuiꞌ um loꞌo nten re siꞌyana sten tucua neꞌ. Tsalca yu 
quiꞌyu nu yten tucua canꞌ ndiyaa yu caꞌyu mii yu. 11 Xacanꞌ msñi Jesús 
jaslya canꞌ, mdyaa ñi xuꞌhue ꞌin Ndiose, msuꞌhue ñi ꞌin na loꞌ mdaa ñi ꞌin 
na ꞌin yu taꞌa ndaꞌan ñi, canꞌ yu nu cuaꞌ mtsa ꞌin na ꞌin nchgaa nten. Ticuiꞌ 
cuañaꞌan mꞌni ñi loꞌo cula canꞌ, ycu neꞌ tsañaꞌan nu ncua ꞌin neꞌ. 12  Xa cuaꞌ 
mdyi ycu neꞌ juin Jesús ꞌin yu taꞌa ndaꞌan ñi: Xoꞌ um nchgaa yuꞌhue nu 
nguinu cua siꞌyana a lyiꞌun na. 13  Xacanꞌ mxoꞌ yu ꞌin na, loꞌ mꞌni chaꞌan 
yu tsa tichcua xcuhui loꞌo yuꞌhue jaslya nu nguinu ycu neꞌ loo tsa caꞌyu ti 
jaslya cebada canꞌ. 14 Xa naꞌan nten canꞌ chaꞌ nu tnu mꞌni Jesús, mdyisnan 
ycuiꞌ neꞌ: Nu chaꞌ ñi ca, nde ñi nu nxiycuiꞌ ca Ndiose ꞌin, nu cuaꞌ mdiyaan 
loo chendyu re. 15 Una Jesús nguꞌya ñi cunta siꞌyana nchca tiꞌ neꞌ xicuꞌni 
neꞌ ꞌin ñi nu ca ñi ree ꞌin neꞌ, canꞌ chaꞌ mdoꞌo tsoꞌ ñi lja nten canꞌ, loꞌ 
nguiaa ñi nde siiꞌ quiꞌya canꞌ scati ñi.

Mdaꞌan quiyaꞌ Jesús loo tyiꞌa
16  Xa nguꞌya tla canꞌ mdoꞌo yu taꞌa ndaꞌan ñi nguiaa yu tuꞌhua tiyoꞌ 

canꞌ. 17 Canꞌ yten yu niꞌ sca yca naꞌan nu tyijyin xiꞌyu yu xca tsoꞌ tiyoꞌ 
canꞌ nu tiyaa yu quichen Capernaum. Cuaꞌ nguꞌya tsuꞌhue tla, loꞌ Jesús a 
nchca tsa nchaꞌan ñi ꞌin yu. 18  Mdyisnan ncua cuiꞌin lyee yaꞌ, cuiꞌ ñaꞌaan 
cuaꞌ loꞌo tiyoꞌ canꞌ mdyisnan nguitsa na. 19 Xa cuaꞌ nguiaa yu tsa ntsuꞌhui 

lyoo caꞌyu uta scua kilometro, xacanꞌ naꞌan yu ljyan nchaꞌan Jesús ꞌin yu, 
ndaꞌan quiyaꞌ ti ñi loo tyiꞌa canꞌ, loꞌ lyee ꞌa ytsen yu. 20 Loꞌ juin ñi ꞌin yu: 
Nanꞌ lcan, a cutsen um. 21 Tsuꞌhue ꞌa ntsuꞌhui tiquee yu xa yten ñi niꞌ yca 
naꞌan canꞌ, cuiꞌ xaa ti mdiyaa yca naꞌan canꞌ seꞌen ntsuꞌhui chaꞌ tyiꞌo tiꞌin 
jun.

Xa mdaꞌan nan nten ꞌin Jesús
22  Xca tsaan canꞌ nten nu nguinu tiꞌin xca tsoꞌ tiyoꞌ canꞌ, ngujlyo tiꞌ neꞌ 

siꞌyana tsa yu taꞌa ndaꞌan ti Jesús yten niꞌ xca ti yca naꞌan nu nguinu 
nducui canꞌ, una a loꞌo Jesús yten ñi. 23  Una mdyiꞌo tiꞌin chcua xnan 
yca naꞌan nu mdoꞌo quichen Tiberias, loꞌ mdiyaa na cuiꞌ ti seꞌen ycu neꞌ 
jaslya xa cuaꞌ mdyaa Ñi Xꞌnan na xuꞌhue ꞌin Ndiose. 24 Xa ncua cuiyaꞌ tiꞌ 
nten canꞌ siꞌyana a loꞌo Jesús, loꞌ ñi yu taꞌa ndaꞌan ñi a loꞌo canꞌ, xacanꞌ 
yten neꞌ niꞌ yca naꞌan canꞌ, mdoꞌo neꞌ nguia nan neꞌ ꞌin Jesús nde quichen 
Capernaum.

Jesús lca ñi jaslya nu ndaa chendyu ꞌin nten
25 La xca tsoꞌ tiyoꞌ canꞌ nguija lyoo neꞌ ꞌin ñi, loꞌ juin neꞌ: ꞌUn ñi nu lca 

Bstro, ¿ñi xaa mdiyaan um nde re? 26 Mxcuen Jesús ꞌin neꞌ: Nu chaꞌ ñi sꞌni 
cunen loꞌo um, ndaꞌan nan um ꞌñan, una siꞌi siꞌya chaꞌ nu tnu nu naꞌan um, 
cuiꞌ ca nu siꞌyana ycu um jaslya ñaꞌan nu ncua tiꞌ um. 27 Cuꞌni um tñan, 
una siꞌi siꞌya chaꞌ nchcu ti, na nu ntsuꞌhui chaꞌ lyiꞌun, cuiꞌ ca nu suꞌhua um 
juesa ꞌin um loꞌo na nu ntsuꞌhui chaꞌ ta loo tsala xaa, na nu ntsuꞌhui chaꞌ 
taa Yu Quiꞌyu nu Mdoꞌo nde niꞌ Cuaan ꞌin um, siꞌyana nde ñi nu mdoꞌo hui 
ca ꞌin Stina Ndiose. 28  Xacanꞌ mxcuen neꞌ ꞌin ñi: ¿Ñaꞌan ta cuꞌni hua siꞌyana 
tca tucua hua tñan tsañaꞌan nu nchca tiꞌ Ndiose? 29 Mxcuen Jesús ꞌin neꞌ: 
Nde chaꞌ nu nchca tiꞌ Ndiose, siꞌyana tsa quiꞌan tiꞌ um ꞌin nu nguaꞌan tñan 
ñi. 30 Xacanꞌ mxcuen neꞌ ꞌin ñi: ¿Ti ñaꞌan ta chaꞌ nu tnu cuꞌni um tloo hua, 
loꞌ tsa quiꞌan tiꞌ hua ꞌin um? ¿Ñi tñan cuꞌni um cuaꞌ ñii? 31 Nu ncua nten 
cula ꞌin na ycu neꞌ jaslya nu mdoꞌo nde niꞌ cuaan lja nu mdaꞌan neꞌ loo yuu 
ngutyi canꞌ, cuiꞌ tsañaꞌan nchcuiꞌ quityi ꞌin Ndiose: —Jaslya nu mdoꞌo nde 
niꞌ cuaan mdaa ñi ycu neꞌ—. 32  Juin Jesús ꞌin neꞌ: Nu chaꞌ ñi sꞌni cunen 
loꞌo um, siꞌi Moisé lca nu mdaa jaslya nu mdoꞌo nde niꞌ cuaan ꞌin um, cuiꞌ 
ca nu Stin lca nu ndaa ycuiꞌ ca jaslya ꞌin um. 33 Siꞌyana jaslya ꞌin Ndiose 
lca nu mdoꞌo nde niꞌ cuaan loꞌ ndaa na chendyu ꞌin nten. 34 Loꞌ juin neꞌ ꞌin 
ñi: Ñi Xꞌnan hua, tyaa um jaslya canꞌ cu hua tsala xaa. 35 Xacanꞌ juin Jesús 
ꞌin neꞌ: Nanꞌ lcan jaslya nu ndaa chendyu ꞌin nten. Nu ndiya nan ꞌñan, ñi 
xiyaꞌ loꞌ ꞌa quiteꞌ ꞌa tiꞌ canꞌ, loꞌ nu ndiya quiꞌan tiꞌ ꞌñan, ñi xiyaꞌ loꞌ a quityi 
ꞌa tiꞌ. 36 Cuiꞌ ñaꞌan cuaꞌ nen loꞌo um, siyaꞌ naꞌan tloo um ꞌñan una a ndiya 
quiꞌan tiꞌ um. 37 Siꞌyana tsalca nu ndaa Stina Ndiose cha cuiyaꞌ ꞌin, canꞌ nu 
quia nan ꞌñan, loꞌ nu quia nan ꞌñan a ntsuꞌhui chaꞌ xcuan tloon ꞌin canꞌ. 
38  Nanꞌ mdoꞌon nde niꞌ cuaan, una siꞌi siꞌyana cuꞌnin ñaꞌan nu nchca tinꞌ, 

cuiꞌ ca nu ñaꞌan nu nchca tiꞌ ñi nu nguaꞌan tñan ꞌñan. 39 Nde chaꞌ nu nchca 
tiꞌ Stina Ndiose, ñi nu nguaꞌan tñan ꞌñan, siꞌyana a quinanꞌ ñi sca nu cuaꞌ 
mdaa ñi ꞌñan, cuiꞌ ca nu cuꞌnin chaꞌ tyiquiꞌo canꞌ xa tsatii chaꞌ nu nchca 
loo chendyu re. 40 Nde chaꞌ nu nchca tiꞌ ñi nu nguaꞌan tñan ꞌñan, siꞌyana 
nchgaa nu chcua quiloo ꞌin Sñeꞌ ñi loꞌ tsa quiꞌan tiꞌ ꞌin ñi, caja chendyu 
nu a tsatii ꞌa ꞌin, loꞌ nanꞌ cuꞌnin chaꞌ tyiquiꞌo canꞌ xa tsatii chaꞌ nu nchca 
loo chendyu re. 41 Xacanꞌ mdyisnan ycuiꞌ tyijyin scasca neꞌ judio siꞌya chaꞌ 
nu juin Jesús: Nanꞌ lcan jaslya nu mdoꞌo nde niꞌ cuaan. 42  Nchcuiꞌ neꞌ: ¿Ta 
siꞌi Jesús sñeꞌ See lca yu re, ta siꞌi na cuaꞌ ndyuꞌhui lyoo na ꞌin sti yu loꞌo 
jyiꞌan yu? ¿Ñaꞌan ta nchcuiꞌ yu siꞌyana nde niꞌ cuaan mdoꞌo yu? 43 Jesús 
juin ñi ꞌin neꞌ: A najoꞌo chcuiꞌ tyijyin um lyee la. 44 A tucui nu quia nan 
ꞌñan chaꞌ siꞌi Stina Ndiose, ñi nu nguaꞌan tñan ꞌñan, tuꞌhui tiquee canꞌ, loꞌ 
nanꞌ cuꞌnin chaꞌ tyiquiꞌo canꞌ xa tsatii chaꞌ nu nchca loo chendyu re. 45 Nde 
chaꞌ nu nguaꞌan yu nu mxiycuiꞌ Ndiose ꞌin: —Nchgaa nten ntsuꞌhui chaꞌ 
culoꞌo Ndiose ꞌin—. Canꞌ chaꞌ nchgaa nu cuaꞌ ngune ꞌin chaꞌ nu ycuiꞌ Stina 
Ndiose loꞌ mꞌni chaꞌan ꞌin ñi, canꞌ nu ndiya nan ꞌñan. 46 Siꞌi siꞌyana ndeꞌen 
la tucui nu cuaꞌ naꞌan tloo ꞌin Stina Ndiose, cuiꞌ ca nu scati ñi nu mdoꞌo 
seꞌen nducua ñi, canꞌ nu cuaꞌ naꞌan tloo ꞌin Stina Ndiose. 47 Nu chaꞌ ñi sꞌni 
cunen loꞌo um, nu ndiya quiꞌan tiꞌ ꞌñan cuaꞌ jui chendyu nu a tsatii ꞌa ꞌin. 
48  Nanꞌ lcan jaslya nu ndaa chendyu ꞌin nten. 49 Nu ncua nten cula ꞌin na 
ycu neꞌ jaslya nu mdoꞌo nde niꞌ cuaan xa mdaꞌan neꞌ loo yuu ngutyi canꞌ, 
una chonꞌ ndeꞌen canꞌ ngujui neꞌ. 50 Una nde jaslya nu mdoꞌo nde niꞌ cuaan, 
loꞌ nu cu ꞌin na, a caja ꞌa canꞌ. 51 Nanꞌ lcan jaslya nu loꞌo ca nu mdoꞌo nde 
niꞌ cuaan, loꞌ nu cu jaslya re tyuꞌhui canꞌ chendyu tsala xaa. Nanꞌ lcan 
jaslya canꞌ, loꞌ tyaan ꞌñan siꞌyana caja chendyu ꞌin nten. 52  Xacanꞌ neꞌ judio 
mdyisnan nchcuiꞌ tyijyin neꞌ loꞌo taꞌa neꞌ, loꞌ nchcuiꞌ neꞌ: ¿Ñaꞌan ta tca taa 
yu re ticuiiꞌ cunanꞌ yu cu na? 53 Loꞌ juin Jesús ꞌin neꞌ: Nu chaꞌ ñi sꞌni cunen 
loꞌo um, chaꞌ na a cu um cunanꞌ Yu Quiꞌyu nu Mdoꞌo nde niꞌ Cuaan, loꞌ 
chaꞌ a coꞌo um tne yu, a ntsuꞌhui chendyu ꞌin um. 54 Nu cu cunanꞌ loꞌ coꞌo 
tnen, cuaꞌ jui chendyu nu a tsatii ꞌa ꞌin, loꞌ nanꞌ cuꞌnin chaꞌ tyiquiꞌo canꞌ xa 
tsatii chaꞌ nu nchca loo chendyu re. 55 Siꞌyana cunanꞌ lca na ycuiꞌ ca chaꞌ 
nchcu, loꞌ tnen lca na ycuiꞌ ca chaꞌ ndyiꞌo. 56 Nu cu cunanꞌ loꞌ coꞌo tnen, sca 
chaꞌ ti ꞌin loꞌon, cuiꞌ cuañaꞌan nanꞌ loꞌo canꞌ. 57 Stina Ndiose, ñi nu loꞌo ca, 
nguaꞌan tñan ñi ꞌñan, loꞌ siꞌya ñi canꞌ chaꞌ loꞌon nanꞌ, cuiꞌ cuañaꞌan taan 
chendyu ꞌin nu cuan xuꞌhue ꞌñan. 58  Nde jaslya nu mdoꞌo nde niꞌ cuaan, 
una siꞌi ñaꞌan jaslya nu ycu nten cula ꞌin na loꞌ ngujui neꞌ, nu cu jaslya re 
caja chendyu nu a tsatii ꞌa ꞌin. 59 Nde chaꞌ nu ycuiꞌ Jesús xa nguloꞌo ñi ꞌin 
nten seꞌen ndiyoꞌ tiꞌin neꞌ judio quichen Capernaum.

Chaꞌ nu ndaa chendyu ꞌin nten
60 Quiꞌan ꞌa nu nducui nchaꞌan ꞌin ñi ngune ꞌin chaꞌ nu ycuiꞌ ñi, loꞌ juin 

neꞌ: Tucui ꞌa chaꞌ nu ndloꞌo ñi re. ¿Tucui ca nu quiꞌya cunta ꞌin na? 61 Ngüi 

tiꞌ Jesús ñaꞌan chaꞌ nu nchcuiꞌ nu nducui nchaꞌan ꞌin ñi, loꞌ juin ñi ꞌin neꞌ: 
¿Ta na a mdiyaa tiꞌ um chaꞌ nu ycuinꞌ? 62  ¿Ñaꞌan ta cuꞌni um chaꞌ ñaꞌan 
tloo um scuen Yu Quiꞌyu nu Mdoꞌo nde niꞌ Cuaan seꞌen ndiꞌin ñi tiꞌ culoo? 
63  Siꞌya cusya ꞌin na canꞌ chaꞌ loꞌo na, cunanꞌ re a sca ntsuꞌhui lyoo na. 
Chaꞌ nu ycuinꞌ loꞌo um lca na chaꞌ nu loꞌo ca loꞌ ndaa na chendyu ꞌin um. 
64 Una ntsuꞌhui um re a ndiya quiꞌan tiꞌ um ꞌñan. Juin Jesús cuañaꞌan 
siꞌyana tiꞌ culoo cuaꞌ ngujlyo tiꞌ ñi tsalca nu a ndiya quiꞌan tiꞌ ꞌin ñi, loꞌ 
ti nu ntsuꞌhui chaꞌ tyaa ꞌin ñi. 65 Tiꞌ juin la ñi: Canꞌ chaꞌ cuaꞌ ycuinꞌ loꞌo 
um siꞌyana a tucui nu quia nan ꞌñan, chaꞌ siꞌi Stina Ndiose nduꞌhui tiquee 
canꞌ. 66  Tiꞌ xacanꞌ quiꞌan ꞌa nu nducui nchaꞌan ꞌin ñi mdoꞌo tsoꞌ, loꞌ a 
mdaꞌan ꞌa loꞌo ñi. 67 Xacanꞌ juin Jesús loꞌo tichcua yu taꞌa ndaꞌan ñi: ¿Ta 
na loꞌo um nchca tiꞌ um tyiꞌo tsoꞌ um? 68  Yu Simón Tyo canꞌ mxcuen yu ꞌin 
ñi: Ñi Xꞌnan hua, ¿tucui ta ꞌin chcui nchaꞌan hua, loꞌ scati um ndaꞌan loꞌo 
um chaꞌ nu ndaa chendyu nu a tsatii ꞌa ꞌin hua? 69 Huareꞌ cuaꞌ ya quiꞌan tiꞌ 
hua ꞌin um, loꞌ ncua cuiyaꞌ tiꞌ hua siꞌyana ꞌun lca um Cristo, Sñeꞌ Ndiose, 
ñi nu loꞌo ca. 70 Mxcuen Jesús ꞌin yu: ¿Ta siꞌi nanꞌ ngulohuin ꞌin taꞌa 
tichcua um, loꞌ sca um nguiaa um tsoꞌ ꞌin laxaꞌan? 71 Ycuiꞌ ñi cuañaꞌan 
siꞌya chaꞌ ꞌin yu Juda Iscariote, sñeꞌ Simón, siꞌyana canꞌ nu ntsuꞌhui chaꞌ 
tyaa ꞌin ñi, loꞌ cuiꞌ ta yu tichcua canꞌ lca yu.

Taꞌa Jesús a mslyaa tsa quiꞌan tiꞌ ꞌin ñi

7  1 Chonꞌ ndeꞌen canꞌ mdaꞌan Jesús seꞌen lyiꞌya loo Galilea, a ncua tiꞌ 
ñi tsaa ñi seꞌen lyiꞌya loo Judea, siꞌyana ntsuꞌhui tiquee neꞌ judio 

cujui ꞌin ñi. 2  Cuaꞌ nchcui cuiiꞌ chaꞌ ca taꞌa ꞌin neꞌ judio xa ntñan neꞌ 
quisin. 3  Taꞌa Jesús juin ꞌin ñi: ¿Ñi chaꞌ ta a tsaa seꞌen lca Judea, siꞌyana 
loꞌo yu taꞌa ndaꞌan ñaꞌan yu chaꞌ nu tnu nguiꞌni? 4 Siꞌyana a tucui nu culyo 
scua la chaꞌ ꞌin, cuꞌni sca chaꞌ nu cunan ti, Chaꞌ cuañaꞌan nguiꞌni chaꞌ nu 
tnu, cuꞌni ꞌin na tloo naꞌan nchgaa nten. 5  Loꞌ ñi sca taꞌa Jesús a ndiya 
quiꞌan tiꞌ ꞌin ñi. 6  Xacanꞌ juin Jesús ꞌin taꞌa ñi: A nchca tiyaa braa nu ꞌñan, 
una ꞌun ñaꞌan braa ti tsuꞌhue ꞌin um. 7 Ñi a ntsuꞌhui chaꞌ xcuan tloo nten 
ꞌin um, una nanꞌ nxcuan tloo neꞌ ꞌñan siꞌyana ndlyo scua lan chaꞌ ngunanꞌ 
nu nguiꞌni neꞌ. 8  Una ꞌun tca tsaa um taꞌa cua, nanꞌ a tsaꞌan siꞌyana a 
nchca tiyaa braa nu ꞌñan. 9 Tiꞌ nguinu la ñi seꞌen lca Galilea xa ycuiꞌ ñi 
chaꞌ re.

Yaa Jesús taꞌa quichen Jerusalén
10 Una xa cuaꞌ mdoꞌo taꞌa ñi nguiaa, xacanꞌ mdoꞌo ñi scati ñi nguiaa 

ñi seꞌen nchca taꞌa canꞌ, a mdaꞌan la ñi, cuiꞌ ca nu ndaꞌan cutsiꞌ ti ñi. 
11 Seꞌen nchca taꞌa canꞌ ndaꞌan nan neꞌ judio ꞌin ñi, loꞌ nchcuiꞌ neꞌ: ¿La 
ta ncua yu canꞌ? 12  Lja nten quiꞌan canꞌ scasca ñaꞌan nchcuiꞌ neꞌ chaꞌ ꞌin 
ñi, ntsuꞌhui nu nchcuiꞌ: Tsuꞌhue nten lca ñi. Ntsuꞌhui nu nchcuiꞌ: Siꞌi na, 
cuiꞌ ca nu ndaꞌan ñilyiꞌo yu ꞌin nten. 13  Una a tucui nu nchcuiꞌ la chaꞌ ꞌin 

ñi siꞌyana nguitsen neꞌ tloo neꞌ judio. 14 Tluꞌhue nguiaa nchca taꞌa canꞌ 
xa yten Jesús niꞌ lyaa, loꞌ mdyisnan nguloꞌo ñi ꞌin nten. 15  Nduhue ꞌa tiꞌ 
neꞌ judio ꞌin ñi, loꞌ nchcuiꞌ neꞌ: ¿La ta ngulo yu chaꞌ tiyaa re, loꞌ a chcanꞌ 
yuꞌhui yu xcula? 16  Xacanꞌ juin Jesús ꞌin neꞌ: Chaꞌ nu ndloꞌon ꞌin um, siꞌi 
chaꞌ tiyaa ꞌñan lca na, cuiꞌ ca nu lca na chaꞌ tiyaa ꞌin ñi nu nguaꞌan tñan 
ꞌñan. 17 Nu nchca tiꞌ tucua tñan chaꞌ nu nchca tiꞌ Ndiose, quiꞌya canꞌ 
cunta chaꞌ na ndloꞌon chaꞌ ꞌin Ndiose, uta na nchcuinꞌ loꞌo chaꞌ tiyaa nu 
ꞌñan tin. 18  Sca nten nu nchcuiꞌ loꞌo cunta ꞌin, nsuꞌhua loo canꞌ ꞌin ticuiiꞌ, 
una chaꞌ nsuꞌhua loo canꞌ ꞌin nu nguaꞌan tñan ꞌin, ñi ndiꞌin chaꞌ ꞌin loꞌ a 
nchcuiꞌ chaꞌ cuiñi. 19 ¿Ta siꞌi Moisé lca nu mdaa lee ꞌin um, loꞌ ñi sca um a 
nducua um tñan ꞌin na? ¿Ñi chaꞌ ta nchca tiꞌ um cujui um ꞌñan? 20 Xacanꞌ 
mxcuen nten canꞌ: Cuiꞌin xaꞌan ntsuꞌhui ꞌin nuꞌhuin. ¿Ti nu nchca tiꞌ cujui 
ꞌin? 21 Mxcuen Jesús ꞌin neꞌ: Scati chaꞌ nu tnu cuaꞌ mꞌnin, loꞌ nchgaa um 
nduhue tiꞌ um. 22  Chaꞌ ñi siꞌyana Moisé ngulo tñan siꞌyana ca circuncida 
ꞌin um, (una siꞌi Moisé mducua suun chaꞌ re, cuiꞌ ca nu mdyisnan na loꞌo 
nten cula ꞌin na), ¿ta siꞌi cuiꞌ tsaan nu nxitñanꞌ na nꞌni um circuncida 
ꞌin sñeꞌ um? 23  Loꞌ siꞌyana a nchca tiꞌ um tnanꞌ um chaꞌ ꞌin lee nu mdaa 
Moisé, nꞌni um circuncida ꞌin sñeꞌ um siyaꞌ tsaan nu nxitñanꞌ na, ¿ñi 
chaꞌ tiꞌi tiꞌ um ꞌñan siꞌyana mꞌnin chcan can ꞌin sca yu quiꞌyu tsaan nu 
nxitñanꞌ na? 24 A cuꞌni cuiyaꞌ um sca chaꞌ loꞌo chaꞌ tiyaa nu ꞌin um, cuiꞌ ca 
nu cuꞌni cuiyaꞌ um ꞌin na loꞌo sca chaꞌ tiyaa nu ñi. ¿Ta re ñi nu lca Cristo? 
25  Xacanꞌ mdyisnan nchcuiꞌ scasca neꞌ Jerusalén: ¿Ta siꞌi re nu ndaꞌan nan 
neꞌ siꞌyana cujui neꞌ ꞌin? 26  Cuaꞌ ñii nchcuiꞌ la yu tloo nten re, loꞌ a tucui 
nu nchcui ndijin. ¿Ta xtyi tiꞌ loꞌo bsya cuaꞌ mꞌni cunta siꞌyana lca yu ycuiꞌ 
ca Cristo? 27 Yu re jlyo tiꞌ na la quichen mdoꞌo yu, una xa ntsuꞌhui chaꞌ 
caan ñi nu lca Cristo, a tucui ca jlyo tiꞌ la tyiꞌo canꞌ. 28  Xacanꞌ ycuiꞌ cueen 
Jesús seꞌen ndon ñi ndloꞌo ñi niꞌ lyaa canꞌ: ꞌUn ndyuꞌhui lyoo um ꞌñan loꞌ 
jlyo tiꞌ um la mdoꞌon, nanꞌ a ljyaan loꞌo cunta nu ꞌñan tin, una ñi ndiꞌin 
chaꞌ ꞌin ñi nu nguaꞌan tñan ꞌñan, loꞌ a ndyuꞌhui lyoo um ꞌin ñi. 29 Una nanꞌ 
ndyuꞌhui lyoon ꞌin ñi siꞌyana mdoꞌon seꞌen nducua ñi, loꞌ cuiꞌ ñi nguaꞌan 
tñan ñi ꞌñan. 30 Ncua tiꞌ neꞌ siꞌyana quinu ñi, una a tucui nu msñi ꞌin ñi 
siꞌyana a nchca tiyaa braa ꞌin ñi. 31 Quiꞌan ꞌa nten ya quiꞌan tiꞌ ꞌin ñi, loꞌ 
nchcuiꞌ neꞌ: Xa caan ñi nu lca Cristo, ¿ta lyee la cuꞌni ñi chaꞌ nu tnu que 
ñaꞌan yu re?

Msuꞌhua neꞌ fariseo ꞌin silyiya siꞌyana quinu Jesús
32  Neꞌ fariseo ngune ꞌin neꞌ ñaꞌan nchcuiꞌ nten canꞌ chaꞌ ꞌin Jesús, loꞌ 

yu nu ndlo ca tñan niꞌ lyaa loꞌo neꞌ fariseo, nguaꞌan tñan neꞌ ꞌin yu nu 
ntsuꞌhui cuan canꞌ, siꞌyana xñi yu ꞌin Jesús. 33  Xacanꞌ juin Jesús ꞌin neꞌ: 
Tiꞌ ñaꞌan taꞌa na xca coꞌ xaa, la xacanꞌ quiꞌan seꞌen nducua ñi nu nguaꞌan 
tñan ꞌñan. 34 Siyaꞌ quia nan um ꞌñan una a quija lyoon ꞌin um, loꞌ ñi a 
tca tsaa um seꞌen nu nanꞌ tsaꞌan. 35  Xacanꞌ mdyisnan ycuiꞌ neꞌ judio: ¿La 

ta tsaa yu re siꞌyana a quija lyoo yu ꞌin na? ¿Uta tsaa yu seꞌen ndiꞌin taꞌa 
judio na nu ndiꞌin xca quichen, loꞌ culoꞌo yu ꞌin neꞌ griego? 36  ¿Ñi chaꞌ 
nchca tiꞌ chcuiꞌ ñaꞌan juin yu: Siyaꞌ quia nan um ꞌñan una a quija lyoon 
ꞌin um, loꞌ ñi a tca tsaa um seꞌen nu nanꞌ tsaꞌan?

Jesús lca ñi tyiꞌa nu loꞌo ca
37 Xca ti tsaan nu nchca taꞌa canꞌ, cuiꞌ tsaan nu ndon loo lati ꞌin neꞌ, 

mdyiton Jesús loꞌ ycuiꞌ cueen ñi: Chaꞌ ntsuꞌhui nu nguityi tiꞌ tyiꞌa, tca 
caan loꞌ taan tyiꞌa coꞌo canꞌ. 38  Nu ndiya quiꞌan tiꞌ ꞌñan, cuiꞌ ñaꞌan nchcuiꞌ 
quityi ꞌin Ndiose, nde niꞌ cusya ꞌin ntsuꞌhui chaꞌ chcua tyiꞌa nu loꞌo ca. 
39 Nde chaꞌ nu ycuiꞌ ñi siꞌya Espíritu ꞌin Ndiose nu ntsuꞌhui chaꞌ chaꞌan 
yuꞌhui niꞌ cusya ꞌin nchgaa nu tsa quiꞌan tiꞌ ꞌin Jesús. Xa ycuiꞌ ñi chaꞌ re 
tiꞌ lyijyi caan Espíritu nu Luhui ꞌin Ndiose, siꞌyana Jesús a nchca scuen ñi 
nde niꞌ cuaan.

A ncua ꞌa ca sca chaꞌ ti ꞌin neꞌ
40 Xa ngune ꞌin nten canꞌ chaꞌ nu ycuiꞌ ñi mdyisnan ycuiꞌ neꞌ scasca neꞌ: 

Nu chaꞌ ñi ca siꞌyana nde yu nu nxiycuiꞌ Ndiose ꞌin. 41 Ntsuꞌhui xca nu 
nchcuiꞌ: Ycuiꞌ ca Cristo lca yu re. A cunta ntsuꞌhui nu nchcuiꞌ: ¿Ta Galilea 
tyiꞌo ñi nu lca Cristo? 42  ¿Ta siꞌi na nchcuiꞌ quityi ꞌin Ndiose siꞌyana —loo 
ta nten ꞌin Davi tyiꞌo— ñi nu lca Cristo, —cuiꞌ Belén— quichen tyi Davi? 
43  Loꞌ siꞌya ñi a ncua ca sca chaꞌ ti ꞌin neꞌ. 44 Ntsuꞌhui nu ncua tiꞌ siꞌyana 
quinu ñi, una a tucui nu msti tiꞌ.

Yuhue tiꞌ neꞌ ñaꞌan nchcuiꞌ Jesús
45 Yu nu ntsuꞌhui cuan canꞌ mxitucui yu seꞌen ndiyoꞌ tiꞌin yu nu ndlo 

ca tñan niꞌ lyaa tsatlyu loꞌo neꞌ fariseo, loꞌ mñichaꞌ neꞌ ꞌin yu: ¿Ñi chaꞌ ta 
a nguian loꞌo um ꞌin yu? 46 Mxcuen yu: Ñi sca tucui loꞌ a nchca quine ꞌin 
hua chcuiꞌ tsañaꞌan nchcuiꞌ yu cua. 47 Xacanꞌ juin neꞌ fariseo: ¿Ta xtyi tiꞌ 
loꞌo um cuaꞌ jui nu nguñilyiꞌo ꞌin um? 48  ¿Ta ndeꞌen yu nu lyiꞌya tñan re uta 
loꞌo neꞌ fariseo cuaꞌ ya quiꞌan tiꞌ ꞌin yu? 49 Una nten re siꞌyana a ndyuꞌhui 
lyoo neꞌ lee, nducua yuhueꞌ chonꞌ neꞌ. 50 Xacanꞌ yu Nicodemo, yu nu ya 
ycuiꞌ lyiꞌo Jesús sca tla, cuiꞌ ta nten ꞌin neꞌ fariseo lca yu, 51 loꞌ juin yu: Una 
tsañaꞌan nchcuiꞌ lee ꞌin na, ¿ta tca cuꞌni cuiyaꞌ na chaꞌ ꞌin sca nten, chaꞌ tiꞌ 
lyijyi quine ꞌin na chaꞌ nu mꞌni neꞌ? 52  Mxcuen neꞌ ꞌin yu: ¿Ta na loꞌo um 
lca um neꞌ Galilea? Cuꞌni quii tsuꞌhue um loo quityi ꞌin Ndiose loꞌ quiꞌya 
um cunta siꞌyana a ntsuꞌhui chaꞌ tyiꞌo sca nu nxiycuiꞌ Ndiose ꞌin seꞌen lca 
Galilea. 53 Xacanꞌ cunda scaa neꞌ mdoꞌo neꞌ nguiaa neꞌ nde ñaꞌan ꞌin neꞌ.

Chaꞌ ꞌin neꞌ cunaꞌan nducunꞌ

8  1 Xacanꞌ mdoꞌo Jesús nguiaa ñi seꞌen nducua quiꞌya Olivo. 2  Tlya xca 
tsaan canꞌ mxitucui ñi loꞌ yten ñi niꞌ lyaa, ñaꞌaan quichen neꞌ nguioꞌ 

tiꞌin neꞌ seꞌen nducua ñi, loꞌ mdyisnan nguloꞌo ñi ꞌin neꞌ. 3  Xacanꞌ neꞌ 
escriba loꞌo neꞌ fariseo mdiya loꞌo yu ꞌin sca neꞌ cunaꞌan nu yten yuꞌhui 
loꞌo xca yu quiꞌyu. Lja nten canꞌ mdiꞌin tyaa yu ꞌin neꞌ cunaꞌan canꞌ. 
4 Loꞌ juin yu ꞌin ñi: ꞌUn ñi nu lca Bstro, neꞌ cunaꞌan re nguija lyoo neꞌ lja 
nguiten yuꞌhui neꞌ loꞌo xca yu quiꞌyu. 5 Lee nu mxnu scua Moisé ndlo na 
tñan siꞌyana sca neꞌ cunaꞌan nu nguiꞌni cuañaꞌan, ꞌni chaꞌ cujui neꞌ ꞌin loꞌo 
quee. Cuaꞌ ñii, ¿ñaꞌan ta ljuin um? 6  Ycuiꞌ cuiyaꞌ ti yu chaꞌ ñaꞌan ca xcuen 
ñi seꞌen nu suꞌhua yu quiꞌya ꞌin ñi. Una Jesús yten tucua ñi loꞌ mdyisnan 
nguaꞌan ñi lyuu loꞌo loyaaꞌ ñi. 7 Siꞌyana ticuiꞌ ti loo chaꞌ nchcuiꞌ yu, 
mdyiton ñi, loꞌ juin ñi ꞌin nten canꞌ: Nu ñan tiꞌ siꞌyana a sca quiꞌya nducui, 
canꞌ nu culo nducua la jyiꞌin quee ꞌin neꞌ cunaꞌan re. 8  Xiyaꞌ yten tucua 
ñi loꞌ nguaꞌan ñi lyuu canꞌ. 9 Una xa ngune ꞌin neꞌ chaꞌ nu ycuiꞌ ñi, cuiꞌ 
xaa nguꞌya neꞌ cunta siꞌyana nducui neꞌ quiꞌya, cunda scaa ti neꞌ mdoꞌo 
neꞌ nguiaa neꞌ tiꞌ nu cula la hasta loꞌo nu suhue ti. Xca ti Jesús nguinu 
tucua ñi seꞌen ndon neꞌ cunaꞌan canꞌ. 10 Xacanꞌ mdyiton Jesús loꞌ naꞌan ñi 
siꞌyana a tucui ꞌa nu ndon canꞌ, cuiꞌ ca nu xca ti neꞌ cunaꞌan canꞌ, loꞌ juin 
ñi ꞌin neꞌ: ¿La ncua nu nsuꞌhua quiꞌya ꞌin? ¿Ti nu ngulo tñan siꞌyana caja? 
11 Mxcuen neꞌ cunaꞌan canꞌ: A tucui, Ñi Xꞌnan hua. Xacanꞌ juin Jesús loꞌo 
neꞌ: Ñi nanꞌ a suꞌhuan quiꞌya ꞌin. Quiaa lya, loꞌ a cuꞌni ꞌa quiꞌya.

Jesús lca ñi xaa nu nduꞌhui ꞌin nten
12  Xiyaꞌ mdyisnan ycuiꞌ Jesús loꞌo nten canꞌ: Nanꞌ lcan nu nduꞌhui xaa 

ꞌin nten chendyu. Nu chcui nchaꞌan ꞌñan, a tyiꞌan ꞌa seꞌen tla yta, cuiꞌ ca 
nu tyiꞌan canꞌ loo xaa nu ndaa chendyu. 13  Xacanꞌ juin neꞌ fariseo ꞌin ñi: 
Ticuiꞌ ti ndaa suun ñaꞌan ndiꞌin chaꞌ ꞌin, canꞌ chaꞌ a sca cunta ntsuꞌhui 
ñaꞌan nu nchcuiꞌ. 14 Mxcuen Jesús: Siyaꞌ ticuinꞌ ndaan suun chaꞌ ꞌñan, una 
lca na chaꞌ nu ñi, siꞌyana jlyo tinꞌ la mdoꞌon, loꞌ jlyo tinꞌ la quiꞌan, una ꞌun 
a jlyo tiꞌ um la mdoꞌon uta la quiꞌan. 15 ꞌUn nꞌni cuiyaꞌ um chaꞌ loꞌo chaꞌ 
tiyaa ꞌin nten chendyu, una nanꞌ a nguiꞌnin cuiyanꞌ chaꞌ ꞌin ñi sca tucui. 
16  Loꞌ chaꞌ cuꞌnin cuiyanꞌ chaꞌ ꞌin nten, cuꞌnin ꞌin na loꞌo chaꞌ nu ñi, siꞌyana 
siꞌi scan tin, cuiꞌ ca nu loꞌo Stina Ndiose, ñi nu nguaꞌan tñan ꞌñan. 17 Ticuiꞌ 
lee ꞌin um nchcuiꞌ na, chaꞌ tucua yu scañaꞌan ti suun taa yu, lca na chaꞌ 
nu ñi. 18  Nanꞌ ndaan suun tsañaꞌan ndiꞌin chaꞌ ꞌñan, cuiꞌ cuañaꞌan Stina 
Ndiose, ñi nu nguaꞌan tñan ꞌñan, ndaa ñi suun ñaꞌan ndiꞌin chaꞌ ꞌñan. 
19 Xacanꞌ juin neꞌ ꞌin ñi: ¿La ta ncua Sti? Mxcuen Jesús: Ñi ꞌñan nanꞌ, loꞌ a 
ndyuꞌhui lyoo um, loꞌ ñi ꞌin Stin. Chaꞌ cua na ndyuꞌhui lyoo um ꞌñan, loꞌo 
Stin ndyuꞌhui lyoo um xacanꞌ. 20 Ndloꞌo Jesús chaꞌ re niꞌ lyaa seꞌen ndyiꞌya 
neꞌ lcuan, loꞌ a tucui nu msñi ꞌin ñi siꞌyana tiꞌ lyijyi tiyaa braa ꞌin ñi.

Ycuiꞌ Jesús siꞌyana quiaa ñi seꞌen nducua Ndiose
21 Xiyaꞌ ycuiꞌ Jesús loꞌo nten canꞌ: Nanꞌ ntsuꞌhui chaꞌ tsaꞌan, loꞌ ꞌun 

tyiꞌan nan um ꞌñan, una tsatoꞌo caja um loo quiꞌya ꞌin um, canꞌ chaꞌ a tca 

tsaa um seꞌen ntsuꞌhui chaꞌ tsaꞌan. 22  Scasca neꞌ judio mdyisnan ycuiꞌ neꞌ: 
¿Ta xtyi tiꞌ cujui yu ꞌin yu ticuiiꞌ yu? ¿Ta canꞌ chaꞌ nchcuiꞌ yu siꞌyana a 
tca tsaa na seꞌen ntsuꞌhui chaꞌ quiaa yu? 23  Juin Jesús ꞌin neꞌ: ꞌUn ndiꞌin 
loo chendyu re, nanꞌ mdoꞌon nde niꞌ cuaan. Loo chendyu re mdoꞌo um, 
una nanꞌ siꞌi re mdoꞌon. 24 Canꞌ chaꞌ nen loꞌo um ntsuꞌhui chaꞌ caja um 
loo quiꞌya ꞌin um. Chaꞌ na a tsa quiꞌan tiꞌ um tucui lcan, loo quiꞌya ꞌin 
um ntsuꞌhui chaꞌ caja um. 25 Xacanꞌ juin neꞌ ꞌin ñi: Nuꞌhuin jan ñi, ¿tucui 
ta lca chaꞌ na canꞌ? Mxcuen Jesús: Cuiꞌ ñaꞌan cuaꞌ nen loꞌo um tiꞌ culoo. 
26  Quiꞌan ꞌa chaꞌ tiꞌ ntsuꞌhui chaꞌ chcuinꞌ loꞌo ñaꞌan nu nguiꞌni um. Ñi nu 
nguaꞌan tñan ꞌñan, ñi ndiꞌin chaꞌ ꞌin ñi, loꞌ nchcuinꞌ chaꞌ nu ngune ꞌñan 
ycuiꞌ ñi. 27 Una a nguꞌya neꞌ cunta siꞌyana chaꞌ ꞌin Stina Ndiose nchcuiꞌ 
ñi. 28  Xacanꞌ juin Jesús ꞌin neꞌ: Xa jyiꞌin caꞌan um ꞌin Yu Quiꞌyu nu Mdoꞌo 
nde niꞌ Cuaan loo cusi, xacanꞌ ca cuiyaꞌ tiꞌ um siꞌyana nanꞌ lcan ñaꞌan cuaꞌ 
nen loꞌo um, ñi sca chaꞌ loꞌ a nguiꞌnin loꞌo chaꞌ cuiyaꞌ nu ꞌñan, cuiꞌ ca nu 
nchcuinꞌ chaꞌ nu mꞌni chaꞌan ꞌin Stina Ndiose. 29 Ñi nu nguaꞌan tñan ꞌñan 
ndiꞌin ñi loꞌon, loꞌ a mxnu Stina Ndiose ꞌñan scan tin, siꞌyana nchgaa xaa 
nducuan tñan ñaꞌan chaꞌ nu nchca tiꞌ ñi. 30 Xa ycuiꞌ ñi chaꞌ re, quiꞌan ꞌa 
nten ya quiꞌan tiꞌ ꞌin ñi.

Tyiꞌo laa um siꞌya chaꞌ nu ñi
31 Xacanꞌ juin Jesús ꞌin neꞌ judio nu ya quiꞌan tiꞌ ꞌin ñi: Chaꞌ ꞌun tyon 

tla um loꞌo chaꞌ nu nchcuinꞌ, chaꞌ ñi ca lca um nu nguiꞌni chaꞌan ꞌñan, 
32  chuꞌhui lyoo um chaꞌ nu ñi, loꞌ chaꞌ nu ñi canꞌ culo laa na ꞌin um. 
33  Mxcuen neꞌ ꞌin ñi: Huareꞌ lca hua ta nten ꞌin Abraham, loꞌ ñi siyaꞌ loꞌ 
a nchca ca hua nguso ꞌin xca tucui loꞌo juesa, ¿ñaꞌan ta nchcuiꞌ siꞌyana 
ntsuꞌhui chaꞌ tyiꞌo laa hua? 34 Xacanꞌ mxcuen Jesús ꞌin neꞌ: Nu chaꞌ ñi sꞌni 
cunen loꞌo um, nchgaa nu nguiꞌni quiꞌya, nguso ꞌin quiꞌya lca canꞌ. 35 Sca 
nguso a tca quinu loꞌo xꞌnan tsala xaa, una yu nu lca sñeꞌ xꞌnan canꞌ, tsala 
xaa ntsuꞌhui chaꞌ quinu loꞌo sti. 36  Canꞌ chaꞌ, chaꞌ na Sñeꞌ Ndiose culo laa 
ꞌin um, nu chaꞌ ñi ca tyiꞌo laa um xacanꞌ. 37 Nanꞌ jlyo tinꞌ siꞌyana lca um 
ta nten ꞌin Abraham, una nchca tiꞌ um cujui um ꞌñan, siꞌyana a nducuan 
xuꞌhue um chaꞌ nu nchcuinꞌ. 38  Nanꞌ nchcuinꞌ tsañaꞌan chaꞌ nu naꞌan tloon 
seꞌen nducua Stina Ndiose, una ꞌun nguiꞌni um chaꞌ nu nchcuiꞌ sti um.

Chaꞌ ꞌin nu nguiaa tsoꞌ ꞌin laxaꞌan
39 Mxcuen neꞌ ꞌin ñi: Abraham lca nu ncua nten cula ꞌin hua. Xacanꞌ 

juin Jesús ꞌin neꞌ: Chaꞌ na lca um sñeꞌ Abraham, cuiꞌ tñan nu mꞌni 
Abraham cuꞌni um xacanꞌ. 40 Una nde nchca tiꞌ um cujui um ꞌñan, cuiꞌ 
nu nchcuiꞌ chaꞌ nu ñi tsañaꞌan nu ngune ꞌin ycuiꞌ Ndiose. Una Abraham 
a mꞌni yu cuañaꞌan. 41 Una ꞌun nguiꞌni um tñan nu nguiꞌni sti um. Xacanꞌ 
juin neꞌ ꞌin ñi: Una huareꞌ siꞌi ñaꞌan tucui ti lca sti hua, siꞌyana scati 
Ndiose lca sti hua. 42  Xacanꞌ mxcuen Jesús ꞌin neꞌ: Chaꞌ na Ndiose lca sti 

  JUAN 8

El Nuevo Testamento en Chatino de Nopala de Mexico; versión para la web, © 2014, David Neil Nellis



182

um, tsuꞌhue ntsuꞌhui tiquee um loꞌon, siꞌyana nanꞌ mdoꞌon seꞌen nducua 
Ndiose loꞌ mdiyaan re, una siꞌi loꞌo chaꞌ cuiyaꞌ nu ꞌñan tin, cuiꞌ ca nu loꞌo 
chaꞌ cuiyaꞌ ꞌin ñi nu nguaꞌan tñan ꞌñan. 43  ¿Ñi chaꞌ a ndyiꞌya um cunta 
chaꞌ nu nchcuinꞌ? Cuiꞌ siꞌyana a nchca tiꞌ um cuan xuꞌhue um ꞌin na. 
44 ꞌUn nguiaa um tsoꞌ ꞌin laxaꞌan nu lca sti um, loꞌ nguia nchaꞌan um ñaꞌan 
nu nguiꞌni canꞌ. Tiꞌ culoo lca canꞌ nu ndujui nten, a ndon canꞌ loo chaꞌ 
nu ñi siꞌyana a ñi ndiꞌin chaꞌ ꞌin, laꞌ ñaꞌan nchcuiꞌ canꞌ chaꞌ cuiñi siꞌyana 
lca nu cuiñi, ycuiꞌ ca sti chaꞌ cuiñi. 45 Nanꞌ siꞌyana nchcuinꞌ chaꞌ nu ñi, 
canꞌ chaꞌ a ndiya quiꞌan tiꞌ um ꞌñan. 46  ¿Ti nu tca chcuiꞌ siꞌyana nducuin 
quiꞌya? Chaꞌ na nchcuinꞌ chaꞌ nu ñi, ¿ñi chaꞌ a ndiya quiꞌan tiꞌ um ꞌñan? 
47 Nu nguiaa tsoꞌ ꞌin Ndiose ndon nscan chaꞌ ꞌin Ndiose, canꞌ chaꞌ a ndon 
nscan um chaꞌ re siꞌyana a nguiaa um tsoꞌ ꞌin Ndiose.

Xa tiꞌ lyijyi tyiꞌin Abraham cuaꞌ ndiꞌin Cristo
48  Xacanꞌ mxcuen neꞌ judio ꞌin ñi: Cuiꞌ ñaꞌan cuaꞌ ycuiꞌ hua loꞌo siꞌyana 

lca neꞌ Samaria, loꞌ ntsuꞌhui cuiꞌin xaꞌan ꞌin. 49 Mxcuen Jesús: A ntsuꞌhui 
cuiꞌin xaꞌan ꞌñan. Cuiꞌ ca nu nguiꞌnin tnun ꞌin Stin, una ꞌun nxcuan 
tloo um ꞌñan. 50 Ñi a nchca tinꞌ scuen cuaan ꞌñan ticuiinꞌ, una xca tucui 
nscuen cuaan ꞌñan, canꞌ nu cuꞌni cuiyaꞌ chaꞌ ꞌñan. 51 Nu chaꞌ ñi sꞌni cunen 
loꞌo um, nu xuꞌhua seꞌen chaꞌ nu nchcuinꞌ, a ntsuꞌhui chaꞌ caja canꞌ. 
52  Xacanꞌ juin neꞌ judio ꞌin ñi: Cuaꞌ ñii nguꞌya hua cunta siꞌyana ntsuꞌhui 
cuiꞌin xaꞌan ꞌin. Abraham ngujui yu, cuiꞌ cuañaꞌan ngujui nchgaa la ñaꞌan 
yu nu mxiycuiꞌ Ndiose ꞌin, loꞌ nuꞌhuin nchcuiꞌ: Nu xuꞌhua seꞌen chaꞌ nu 
nchcuinꞌ, a ntsuꞌhui chaꞌ caja canꞌ. 53  ¿Ta ndon loo la nuꞌhuin que ꞌin 
Abraham nu ncua nten cula ꞌin na? Ngujui yu loꞌ ngujui nchgaa la ñaꞌan 
yu nu mxiycuiꞌ Ndiose ꞌin, loꞌ nuꞌhuin, ¿tucui ta lca ñan tiꞌ? 54 Mxcuen 
Jesús: Chaꞌ nanꞌ scuen cuaan ꞌñan ticuiinꞌ, a sca cunta ntsuꞌhui, una ñi nu 
lca Stin, canꞌ nu nscuen cuaan ꞌñan, cuiꞌ ñi nu nchcuiꞌ um lca Ndiose ꞌin 
um. 55 ꞌUn a ndyuꞌhui lyoo um ꞌin ñi, una nanꞌ ndyuꞌhui lyoon ꞌin ñi. Chaꞌ 
cunen a ndyuꞌhui lyoon ꞌin ñi, lcan sca nu cuiñi tsañaꞌan ndiꞌin chaꞌ ꞌin 
um. Una nanꞌ ndyuꞌhui lyoon ꞌin ñi loꞌ nxuꞌhua seꞌen chaꞌ nu nchcuiꞌ ñi. 
56  Abraham nu ncua nten cula ꞌin um, tsuꞌhue yuꞌhui tiquee yu xa ynan 
yu chaꞌ siꞌyana ntsuꞌhui chaꞌ caan, naꞌan yu chaꞌ canꞌ loꞌ ncua tsuꞌhue 
yuꞌhui tiquee yu. 57 Xacanꞌ juin neꞌ judio ꞌin ñi: Ñi tuꞌhua tyii yjan a nchca 
chuꞌhui, loꞌ nchcuiꞌ siꞌyana cuaꞌ naꞌan ꞌin Abraham. 58  Juin Jesús ꞌin neꞌ: 
Nu chaꞌ ñi sꞌni cunen loꞌo um, tiꞌ lyijyi tyiꞌin Abraham loꞌ nanꞌ cuaꞌ ndiꞌin. 
59 Xacanꞌ msñi neꞌ quee siꞌyana jyiꞌin neꞌ ꞌin Jesús, una yuꞌhui cutsiꞌ ñi loꞌ 
mdyiꞌo ñi niꞌ lyaa canꞌ, mdijin ñi lja nten canꞌ nguiaa ñi.

Msla Jesús quiloo sca yu cuityinꞌ

9  1 Tucueen seꞌen mdijin Jesús, naꞌan ñi nducua sca yu cuaꞌ lca 
cuityinꞌ tiꞌ xa ngula. 2  Yu taꞌa ndaꞌan ñi mñichaꞌ ꞌin ñi: Rabí, ¿ti nu 

nducui quiꞌya, yu re uta na nten cula ꞌin yu, ñi chaꞌ cuaꞌ lca cuityinꞌ yu 
xa mdiyaan yu chendyu? 3  Xacanꞌ mxcuen Jesús: Siꞌi yu, loꞌ ñi nten cula 
ꞌin yu a nducui jun quiꞌya, cuiꞌ ca nu siꞌyana ca chcanꞌ loo chaꞌ nu tnu 
cuꞌni Ndiose loꞌo yu. 4 ꞌNi ꞌni ca chaꞌ cuꞌnin tñan ꞌin ñi nu nguaꞌan tñan 
ꞌñan lja nu tiꞌ ndyijyi xaa, siꞌyana chaꞌ cuaꞌ nguꞌya tla a tucui ꞌa nu cuꞌni 
tñan. 5 Lja nu tiꞌ ndiꞌin loo chendyu re, nanꞌ lcan nu nduꞌhui xaa ꞌin nten 
chendyu. 6  Ñaꞌaan mdyi ycuiꞌ ñi chaꞌ re nguloꞌo siyeꞌ ñi lyuu, mꞌni ñi 
tsachinꞌ mtsoꞌ loꞌo tyiꞌa siyeꞌ ñi, loꞌ mxitaꞌan ñi ꞌin na quiloo yu cuityinꞌ 
canꞌ, 7 loꞌ juin ñi ꞌin yu: Ya ycui tyiꞌa tloo niꞌ plyaa Siloé cua, (chaꞌ re 
nchca tiꞌ chcuiꞌ: Nu nguaꞌan tñan neꞌ ꞌin). Xacanꞌ ya ycui yu tyiꞌa tloo yu, 
loꞌ cuaꞌ lca nguila na ꞌin yu xa mxitucui yu. 8  Tsalca taꞌa nducua ti yu, 
loꞌo nu jlyo tiꞌ siꞌyana ncua yu sca nu cuityinꞌ, nchcuiꞌ neꞌ: ¿Ta siꞌi re yu 
cuityinꞌ nu nchcua njñan lcuan nchgaa xaa? 9 Ntsuꞌhui nu nchcuiꞌ: Cuiꞌ 
yu. Ntsuꞌhui xca nu nchcuiꞌ: Na chcui ñaꞌan ti yu. Ticuiiꞌ yu mxcuen yu 
ꞌin neꞌ: Nanꞌ lcan. 10 Mñichaꞌ neꞌ ꞌin yu: ¿Loꞌ ñaꞌan ta ncua nguila quiloo? 
11 Mxcuen yu ꞌin neꞌ: Cuiꞌ yu nu naan Jesús mꞌni chuꞌhue yu tsachinꞌ 
mtsoꞌ, mxitaꞌan yu ꞌin na quiloon, loꞌ juin yu ꞌñan: Ya ycui tyiꞌa tloo seꞌen 
lca Siloé cua. Cuiꞌ xaa ya ycuin tyiꞌa tloon, loꞌ ncua chcanꞌ ꞌñan. 12  Xacanꞌ 
juin neꞌ ꞌin yu: ¿La ta ncua yu ñii? Mxcuen yu ꞌin neꞌ: A jlyo tinꞌ.

Mñichaꞌ neꞌ fariseo ꞌin yu nu ncua cuityinꞌ
13  Ya loꞌo neꞌ ꞌin yu nu ncua cuityinꞌ canꞌ tloo neꞌ fariseo. 14 Lca na tsaan 

nu nxitñanꞌ neꞌ judio xa mꞌni chuꞌhue Jesús mtsoꞌ canꞌ, loꞌ mꞌni ñi chaꞌ 
nguila quiloo yu. 15 Ticuiꞌ cuañaꞌan mñichaꞌ neꞌ fariseo ꞌin yu chaꞌ ñaꞌan 
ncua nguila quiloo yu. Loꞌ juin yu ꞌin neꞌ: Tsachinꞌ mtsoꞌ mxitaꞌan yu 
quiloon, mjyiꞌan ꞌin na, loꞌ cuaꞌ ñii chcanꞌ ꞌñan. 16  Xacanꞌ mdyisnan ycuiꞌ 
neꞌ fariseo: Yu cua a mdoꞌo yu seꞌen nducua Ndiose siꞌyana a nxuꞌhua 
seꞌen yu tsaan nu nxitñanꞌ na. Ntsuꞌhui xca nu nchcuiꞌ: ¿Una ñaꞌan ta 
nꞌni yu chaꞌ nu tnu chaꞌ na lca yu nten quiꞌya chendyu? Loꞌ a ncua ꞌa 
ca sca chaꞌ ti ꞌin neꞌ siꞌya ñi. 17 Xiyaꞌ mñichaꞌ neꞌ ꞌin yu nu ncua cuityinꞌ 
canꞌ: ¿Ñaꞌan ta ñan tiꞌ loꞌo yu nu msla quiloo? Mxcuen yu ꞌin neꞌ: Yu nu 
nxiycuiꞌ Ndiose ꞌin lca yu. 18  Una a ya quiꞌan tiꞌ neꞌ siꞌyana ncua yu sca 
nu cuityinꞌ loꞌ cuaꞌ ñii nguila quiloo yu. Canꞌ chaꞌ mꞌni neꞌ chaꞌ yaan nten 
cula ꞌin yu, 19 loꞌ mñichaꞌ neꞌ ꞌin: ¿Ta sñeꞌ um lca yu re? ¿Ta chaꞌ ñi siꞌyana 
cuaꞌ lca cuityinꞌ yu xa mdiyaan yu chendyu? ¿Ñaꞌan ta ncua nguila 
quiloo yu? 20 Nten cula ꞌin yu mxcuen ꞌin neꞌ: Jlyo tiꞌ hua siꞌyana sñeꞌ 
hua lca yu, loꞌ jlyo tiꞌ hua siꞌyana cuaꞌ lca cuityinꞌ yu xa ngula yu, 21 una 
tsañaꞌan nguila quiloo yu, a ndyiꞌya hua cunta loꞌ ñi a jlyo tiꞌ hua ti ca 
nu msla quiloo yu, una cuaꞌ cula yu re, tca cuñichaꞌ um ꞌin yu, loꞌ cuiꞌ yu 
quitsaꞌ yu ꞌin um. 22  Ycuiꞌ jun cuañaꞌan siꞌyana nguitsen jun tloo neꞌ judio, 
siꞌyana cuaꞌ mꞌni cuiyaꞌ neꞌ chaꞌ, chaꞌ ndeꞌen nu chcuiꞌ siꞌyana Jesús lca 
ñi nu mdoꞌo hui ca ꞌin Ndiose, cuiꞌ xaa culo neꞌ ꞌin canꞌ seꞌen ndiyoꞌ tiꞌin 

neꞌ. 23  Canꞌ chaꞌ juin nten cula ꞌin yu: Cuaꞌ cula yu re, tca cuñichaꞌ um ꞌin 
yu. 24 Xiyaꞌ mxiꞌya neꞌ ꞌin yu nu ncua cuityinꞌ canꞌ loꞌ juin neꞌ ꞌin yu: Tyaa 
xuꞌhue ꞌin Ndiose siꞌya chaꞌ re, huareꞌ jlyo tiꞌ hua siꞌyana yu cua lca yu 
nten quiꞌya chendyu. 25 Xacanꞌ mxcuen yu canꞌ: A jlyo tinꞌ chaꞌ ta lca yu 
nten quiꞌya chendyu, scati chaꞌ nu jlyo tinꞌ siꞌyana ncuan sca yu cuityinꞌ 
loꞌ cuaꞌ ñii chcanꞌ ꞌñan. 26  Xiyaꞌ mñichaꞌ neꞌ ꞌin yu: ¿Ñaꞌan ta mꞌni yu loꞌo? 
¿Ñaꞌan ta msla yu quiloo? 27 Mxcuen yu ꞌin neꞌ: Cuaꞌ nen loꞌo um, una a 
nꞌni cunta um chaꞌ nu nchcuinꞌ. ¿Ñi chaꞌ ta nchca tiꞌ um quitsanꞌ ꞌin um 
xiyaꞌ, ta na loꞌo um ndyiꞌo tiquee um chcui chaꞌan um ꞌin yu? 28  Xacanꞌ 
ycuen tiqueꞌ neꞌ loꞌo yu loꞌ juin neꞌ: Nuꞌhuin lca nu nguiꞌni chaꞌan ꞌin yu 
cua, una huareꞌ nguiꞌni chaꞌan hua chaꞌ ꞌin Moisé. 29 Jlyo tiꞌ hua siꞌyana 
Ndiose lca nu ycuiꞌ loꞌo Moisé, una yu cua a jlyo tiꞌ hua la mdoꞌo yu. 
30 Xacanꞌ mxcuen yu: Nduhue ꞌa tinꞌ chaꞌ re, siꞌyana a jlyo tiꞌ um la mdoꞌo 
yu, una cuiꞌ yu msla yu quiloon. 31 Cuaꞌ jlyo tiꞌ na siꞌyana sca nten quiꞌya 
chendyu a nꞌni cunta Ndiose chaꞌ nu njñan canꞌ, una sca nten nu nꞌni 
tnu ꞌin ñi loꞌ nchca jaꞌan ꞌin ñi, canꞌ nu nꞌni cunta ñi chaꞌ nu nchcuiꞌ. 
32  Ñi siyaꞌ a nchca quine chaꞌ ta ndeꞌen nu cuaꞌ msla quiloo sca nu cuaꞌ 
lca cuityinꞌ tiꞌ xa ngula. 33  Chaꞌ cua na a mdoꞌo yu seꞌen nducua Ndiose, 
ñi sca chaꞌ loꞌ a tca cuꞌni yu. 34 Mxcuen neꞌ ꞌin yu: Nuꞌhuin nu cuaꞌ lca 
nducua quiꞌya chonꞌ tiꞌ xa ngula, ¿loꞌ cuaꞌ ñii ñan tiꞌ culoꞌo ꞌin hua? Cuiꞌ 
xaa ngulo neꞌ ꞌin yu nde lyiyaꞌ.

Chaꞌ ꞌin nu cuityinꞌ loꞌo chaꞌ ꞌin Ndiose
35 Ynan Jesús chaꞌ siꞌyana cuaꞌ ngulo neꞌ ꞌin yu nde lyiyaꞌ, loꞌ xa nguija 

lyoo ñi ꞌin yu juin ñi: ¿Ta ndiya quiꞌan tiꞌ ꞌin Sñeꞌ Ndiose? 36  Mxcuen yu 
canꞌ: Quitsaꞌ um ꞌñan chaꞌ ti ca lca canꞌ, loꞌ tsa quiꞌan tinꞌ ꞌin ñi. 37 Juin 
Jesús ꞌin yu: Cuaꞌ ndyuꞌhui lyoo ꞌin canꞌ, siꞌyana cuiꞌ ñi taꞌa nchcuiꞌ cuaꞌ 
ñii. 38  Juin yu ꞌin ñi: Ñi Xꞌnan hua, ndiya quiꞌan tinꞌ ꞌin um, xacanꞌ mꞌni 
tnu yu ꞌin ñi. 39 Loꞌ juin Jesús: Nanꞌ mdiyaan loo chendyu re siꞌyana 
cuꞌnin cuiyanꞌ chaꞌ ꞌin nten, ñaꞌan ca siꞌyana nu a chcanꞌ ꞌin, quila xaa 
quiloo, loꞌ nu chcanꞌ ꞌin, nde quinu cuityinꞌ. 40 Xa ngune ꞌin neꞌ fariseo 
chaꞌ nu ycuiꞌ Jesús, juin neꞌ ꞌin ñi: ¿Ta loꞌo huareꞌ cuityinꞌ hua? 41 Xacanꞌ 
mxcuen Jesús ꞌin neꞌ: Chaꞌ cua na cuityinꞌ um a nducui um quiꞌya, una 
cuaꞌ ñii siꞌyana nchcuiꞌ um chcanꞌ ꞌin um, canꞌ chaꞌ nducua quiꞌya chonꞌ 
um.

Ycuiꞌ Jesús chaꞌ ꞌin slyaꞌ

10  1 Nu chaꞌ ñi sꞌni cunen loꞌo um, sca nu a nguiten nde tuloꞌo ꞌin 
slyaꞌ, cuiꞌ ca nu ndyiꞌo cuaan nde tuꞌhua loꞌo, canꞌ nu nducunꞌ loꞌ 

cunan. 2  Una nu nguiten nde tuloꞌo, canꞌ nu ntsuꞌhui cunta ꞌin slyaꞌ canꞌ. 
3  Yu nu ndon tuloꞌo canꞌ, cuiꞌ xaa nsla yu ꞌin na xa ndiyaa yu nu naꞌan 
seen slyaꞌ canꞌ, loꞌ slyaꞌ canꞌ ne ꞌin ꞌin xa nchcuiꞌ yu, cunda scaa ꞌin ndloꞌo 

naan yu ꞌin ꞌin, loꞌ ndyiꞌan loꞌo yu ꞌin ꞌin seꞌen nan ycu ꞌin. 4 Xa ndlyoo 
yu slyaꞌ ꞌin yu nchcua loo yu loo ꞌin, loꞌ nchcui nchaꞌan ꞌin ꞌin yu siꞌyana 
ndyuꞌhui lyoo ꞌin ñaꞌan tyiꞌi nchcuiꞌ yu. 5 Una a nchcui nchaꞌan ꞌin ꞌin 
nten nu a ndyuꞌhui lyoo ꞌin, cuiꞌ ca nu nde nxnan ꞌin siꞌyana a ndyuꞌhui 
lyoo ꞌin ñaꞌan tyiꞌi nchcuiꞌ canꞌ. 6  Nde chaꞌ nu mdiꞌin tyaa Jesús loꞌo neꞌ, 
una a nguꞌya neꞌ cunta ñi chaꞌ lca na.

Jesús lca ñi nu naꞌan seen slyaꞌ
7 Xiyaꞌ mxitucui Jesús ycuiꞌ ñi: Nu chaꞌ ñi sꞌni cunen loꞌo um, nanꞌ lcan 

tuloꞌo seꞌen nguiten slyaꞌ. 8  Nchgaa nu yaan xa tiꞌ lyijyi caan nanꞌ, lca canꞌ 
yu nducunꞌ loꞌ cunan, una slyaꞌ canꞌ a mꞌni cunta ꞌin chaꞌ nu ycuiꞌ canꞌ. 
9 Nanꞌ lcan tuloꞌo canꞌ, nu sten ꞌin na loꞌo cunta ꞌñan, canꞌ nu tyiꞌo laa, tsa 
nan ycu, loꞌ ticuiꞌ canꞌ quila xiyaꞌ. 10 Yu cunan ljyaan yu siꞌyana cujui yu, 
siꞌyana cujlyo yu loꞌ cuꞌni yu cunan. Una nanꞌ ljyaan siꞌyana caja chendyu 
ꞌin um, sca chendyu nu chaꞌan yuꞌhui um loꞌo. 11 Nanꞌ lcan sca nu tsuꞌhue 
ñaꞌan seen slyaꞌ, loꞌ nu tsuꞌhue ñaꞌan seen slyaꞌ canꞌ ndyaa cusya ꞌin siꞌya 
ꞌin. 12  Una yu nguso siꞌyana a lca yu xꞌnan ꞌin, xa ñaꞌan yu ljyaan sca ꞌni 
la, nde nxnan yuꞌhui yu loꞌ nxnu tiꞌin yu slyaꞌ canꞌ, loꞌ ꞌni la canꞌ nꞌni lyiꞌo 
ꞌin ꞌin, loꞌ cuaꞌ la tucueen ndaꞌan ꞌin xacanꞌ. 13  Yu nguso canꞌ nxnan yu 
siꞌyana nguso ti lca yu, canꞌ chaꞌ a nduhue tiꞌ yu nxnu tiꞌin yu slyaꞌ canꞌ. 
14 Nanꞌ lcan nu tsuꞌhue ñaꞌan seen slyaꞌ, ndyuꞌhui lyoon slyaꞌ ꞌñan, loꞌ 
slyaꞌ canꞌ ndyuꞌhui lyoo ꞌñan, 15 tsañaꞌan ndyuꞌhui lyoo Stina Ndiose ꞌñan, 
loꞌ nanꞌ ndyuꞌhui lyoon ꞌin ñi, nu hasta ndyaan cusya ꞌñan siꞌya ꞌin. 16  A 
cunta ndiꞌin xca ta slyaꞌ ꞌñan nu a ntsuꞌhui niꞌ lyiꞌo re, loꞌo canꞌ ntsuꞌhui 
chaꞌ quia ꞌyan, loꞌ cuꞌni cunta chaꞌ nu chcuinꞌ. Sca niꞌ lyiꞌo ti chuꞌhui ꞌin 
nchgaa ꞌin, loꞌ scati nu ñaꞌan seen ꞌin ꞌin. 17 Canꞌ chaꞌ tsuꞌhue ꞌa ntsuꞌhui 
tiquee Stina Ndiose loꞌon, siꞌyana hasta loꞌo chendyu ꞌñan ndyaan seꞌen 
nu tca chcuan ꞌin na xiyaꞌ. 18  A tucui nu tca chcuan chendyu ꞌñan, cuiꞌ 
ca nu ticuiinꞌ ndyaan ꞌin na. Ntsuꞌhui chaꞌ cuiyaꞌ ꞌñan tyaan ꞌin na, loꞌ 
ntsuꞌhui chaꞌ cuiyaꞌ ꞌñan chcuan ꞌin na xiyaꞌ. Nde chaꞌ cuiyaꞌ nu mdaa 
Stin ꞌñan. 19 Neꞌ judio canꞌ, ticuiꞌ ti ñaꞌan a ncua ꞌa ca sca chaꞌ ti ꞌin neꞌ 
siꞌya chaꞌ nu ycuiꞌ Jesús. 20 Quiꞌan nu nchcuiꞌ: Cuiꞌin xaꞌan ntsuꞌhui ꞌin 
yu re, canꞌ chaꞌ ndiyoꞌ yu. ¿Ñi chaꞌ ndon nscan um chaꞌ nu nchcuiꞌ yu? 
21 Ntsuꞌhui xca nu nchcuiꞌ: Una sca nu ntsuꞌhui cuiꞌin xaꞌan ꞌin a nchcuiꞌ 
canꞌ tsañaꞌan nchcuiꞌ yu re. ¿Ta tca ꞌin cuiꞌin xaꞌan sla quiloo sca yu 
cuityinꞌ?

Nxcuan tloo neꞌ judio ꞌin Jesús
22  Lja xacanꞌ nchca taꞌa ꞌin laa nu nducua quichen Jerusalén, loꞌ lca na 

tsaan nu ndyiꞌya tiꞌin tlyaꞌ. 23  Jesús nxiton ñi niꞌ lyaa seꞌen nguiaꞌ tucui 
tulaa nu naan Salomón. 24 Msuꞌhua loꞌo neꞌ judio ꞌin ñi loꞌ juin neꞌ: ¿Tsala 
ta xaa tyiꞌan loꞌo hua chaꞌ tucua tiꞌ re? Chaꞌ na cuiꞌ lca Cristo, siyaꞌ ti 

quitsaꞌ la ꞌin hua. 25 Mxcuen Jesús ꞌin neꞌ: Cuaꞌ nen loꞌo um, loꞌ a ndiya 
quiꞌan tiꞌ um ꞌñan. Una ticuiiꞌ tñan nu nguiꞌnin loꞌo chaꞌ cuiyaꞌ ꞌin Stin, 
ndaa na suun tucui ca lcan. 26  Una ꞌun a ndiya quiꞌan tiꞌ um siꞌyana a 
lca um slyaꞌ ꞌñan, cuiꞌ tsañaꞌan nu cuaꞌ ycuinꞌ loꞌo um. 27 Una tsalca slyaꞌ 
ꞌñan ne ꞌin chaꞌ nu nchcuinꞌ, loꞌ ndyuꞌhui lyoon ꞌin ꞌin, loꞌ nchcui nchaꞌan 
ꞌin ꞌñan. 28  Nanꞌ ndaan chendyu nu a tsatii ꞌa ꞌin ꞌin, loꞌ a ntsuꞌhui chaꞌ 
quinanꞌ cusya ꞌin ꞌin, ñi a tucui nu tca culyoo ꞌin ꞌin tuyaanꞌ. 29 Stin, ñi 
nu mdyaa ꞌin ꞌin ꞌñan, scati ñi ndon loo la ñi, loꞌ a tucui nu tca culyoo 
ꞌin ꞌin tuyaaꞌ ñi. 30 Nanꞌ loꞌo Stina Ndiose, scati lca hua. 31 Xiyaꞌ msñi neꞌ 
judio quee nu jyiꞌin neꞌ ꞌin ñi. 32  Loꞌ juin Jesús ꞌin neꞌ: Tsala quiꞌan tñan 
tsuꞌhue cuaꞌ mꞌnin tloo um loꞌo chaꞌ cuiyaꞌ ꞌin Stin. ¿Ti ñaꞌan ta siꞌya chaꞌ 
canꞌ nchca tiꞌ um jyiꞌin um quee ꞌñan? 33  Xacanꞌ mxcuen neꞌ judio ꞌin ñi: 
Siꞌi siꞌya tñan tsuꞌhue canꞌ jyiꞌin hua quee ꞌin, cuiꞌ ca nu siꞌyana nchcuiꞌ 
caꞌan ꞌin Ndiose, nuꞌhuin lca nten chendyu loꞌ nchcuiꞌ siꞌyana lca Ndiose. 
34 Mxcuen Jesús ꞌin neꞌ: ¿Ta a nguinu scua sca chaꞌ loo lee ꞌin um: —
Nanꞌ cuaꞌ nen siꞌyana ndiose lca um—? 35 Chaꞌ na Ndiose juin ñi siꞌyana 
ndiose lca nu mchcuan cunta chaꞌ ꞌin ñi, (loꞌ jlyo tiꞌ na siꞌyana chaꞌ nu 
nguinu scua canꞌ a tca cutsa tiꞌin na), 36  ¿loꞌ ñaꞌan ta ljuin um chaꞌ ꞌin nu 
cuaꞌ ngulohui ca Stina Ndiose, loꞌ nguaꞌan tñan ñi ꞌin yaan loo chendyu 
re? Nchcuiꞌ um siꞌyana ycuinꞌ caꞌan ꞌin Ndiose xa nen: Sñeꞌ Ndiose lcan. 
37 Chaꞌ cua na siꞌi tñan ꞌin Stin nguiꞌnin, a na joꞌo tsa quiꞌan tiꞌ um ꞌñan. 
38  Una chaꞌ nguiꞌnin ꞌin na, siyaꞌ a tsa quiꞌan tiꞌ um ꞌñan, una tsa quiꞌan tiꞌ 
um siꞌya tñan nu nguiꞌnin, loꞌ ca cuiyaꞌ tiꞌ um loꞌ tsa quiꞌan tiꞌ um siꞌyana 
sca chaꞌ ti ꞌñan loꞌo Stina Ndiose. 39 Xiyaꞌ ncua tiꞌ neꞌ quinu Jesús, una 
mdoꞌo ñi tuyaaꞌ neꞌ. 40 Xacanꞌ xiyaꞌ nguiaa ñi xca tsoꞌ chco tlyu Jordan, 
seꞌen nu mducua tya yu Xuhua ꞌin nten tiꞌ culoo. Canꞌ nguinu ñi sca coꞌ 
xaa. 41 Quiꞌan ꞌa nten ndyiꞌan neꞌ seꞌen ndiꞌin ñi, loꞌ nchcuiꞌ neꞌ: Chaꞌ ñi 
siꞌyana yu Xuhua ñi sca chaꞌ nu tnu loꞌ a mꞌni yu, una nchgaa chaꞌ nu 
ycuiꞌ yu chaꞌ ꞌin ñi re, chaꞌ ñi lca na. 42  Quiꞌan ꞌa nten ya quiꞌan tiꞌ ꞌin 
Jesús seꞌen canꞌ.

Xa ngujui yu Lázaro

11  1 Yatoꞌo quichen Betania ncua tiꞌi sca yu naan Lázaro, cuiꞌ 
quichen tyi María loꞌo Marta taꞌa ngula yu. 2  (María taꞌa ngula 

yu Lázaro nu ncua tiꞌi canꞌ, lca nu msuꞌhua tyiꞌa xityiꞌi ꞌin Ñi Xꞌnan na, 
loꞌ mxityi quiyaꞌ ñi loꞌo quichanꞌ que.) 3  Chcuaa jun cunaꞌan canꞌ msuꞌhua 
suun ꞌin Jesús, loꞌ nchcuiꞌ jun: Ñi Xꞌnan hua, yu taꞌa tsuꞌhue ntsuꞌhui um, 
cuaꞌ ñii nscua yu tiꞌi yu. 4 Xa ngune ꞌin Jesús chaꞌ re, xacanꞌ juin ñi: Siꞌi 
quicha ntsuꞌhui chaꞌ cujui ꞌin yu ca lca na, cuiꞌ ca nu siꞌyana ca chcanꞌ 
loo chaꞌ cuiyaꞌ ꞌin Ndiose loꞌ caja nu cuꞌni tnu ꞌin Sñeꞌ ñi. 5 Marta loꞌo nu 
cunaꞌan taꞌa, loꞌo Lázaro lca jun taꞌa tsuꞌhue Jesús. 6  Xa ynan Jesús chaꞌ 
siꞌyana yu canꞌ tiꞌi yu, tiꞌ nguinu la ñi chcua tsaan seꞌen canꞌ. 7 Xacanꞌ 

juin ñi ꞌin yu taꞌa ndaꞌan ñi: Tsaa na xiyaꞌ seꞌen lca Judea. 8  Mxcuen yu 
taꞌa ndaꞌan ñi ꞌin ñi: Rabí, a tyun tsaan ncua tiꞌ neꞌ judio jyiꞌin neꞌ quee 
ꞌin um, loꞌ cuaꞌ ñii nchca tiꞌ um tsaa um xiyaꞌ. 9 Mxcuen Jesús ꞌin yu: 
¿Ta siꞌi tichcua braa nchca sca tsaan? Tsalca nu ndaꞌan cucha, a ntsuꞌhui 
chaꞌ chcua quee quiyaꞌ canꞌ siꞌyana ndaꞌan loo xaa. 10 Una nu ndaꞌan tla, 
nchcua quee quiyaꞌ canꞌ siꞌyana a ndaꞌan loo xaa. 11 Xa mdyi ycuiꞌ ñi chaꞌ 
re, xiyaꞌ juin ñi ꞌin yu: Yu taꞌa tsuꞌhue na Lázaro nguꞌya sla yu, una cuaꞌ 
ñii tsa xitucuin ꞌin yu. 12  Xacanꞌ mxcuen yu taꞌa ndaꞌan ñi: Ñi Xꞌnan hua, 
chaꞌ na ljaꞌ ti yu, quila juesa ꞌin yu. 13  Jesús nchcuiꞌ ñi chaꞌ re siꞌyana 
ngujui yu Lázaro, una yu taꞌa ndaꞌan ñi ñan tiꞌ yu siꞌyana ljaꞌ ti yu. 14 La 
xacanꞌ mtsaꞌ la ca Jesús ꞌin yu: Yu Lázaro cuaꞌ ngujui yu, 15 loꞌ siꞌya um 
tsuꞌhue ntsuꞌhui tiqueen siꞌyana a ndlyun la cua, ñaꞌan ca siꞌyana tsa 
quiꞌan tiꞌ um ꞌñan, cuaꞌ ñii tsaa na seꞌen su yu. 16  Xacanꞌ yu Toma, nu 
nchcuiꞌ neꞌ loꞌo lca Dídimo, juin yu loꞌo nchgaa la ñaꞌan taꞌa ndaꞌan yu: 
Tsaa na, loꞌ tsatlyu caja na loꞌo ñi la cua.

Jesús nꞌni ñi chaꞌ ndyiquiꞌo nten
17 Xa mdiyaa Jesús canꞌ ynan ñi chaꞌ siꞌyana cuaꞌ nguiaa jacua tsaan 

mtsiꞌ yu Lázaro. 18  Quichen Betania, cuiꞌ ti nguinu na seꞌen lca quichen 
Jerusalén, tsa ntsuꞌhui lyoo snan ti kilometro. 19 Quiꞌan ꞌa neꞌ judio 
mdiyaa neꞌ seꞌen ndiꞌin Marta loꞌo María, nu taa neꞌ chaꞌ tnu tiquee ꞌin 
siꞌyana ngujui yu taꞌa ngula. 20 Xa ynan Marta chaꞌ siꞌyana cuaꞌ ljyaan 
Jesús, mdoꞌo ya ycua ꞌin ñi, una María canꞌ nguinu nde naꞌan. 21 Loꞌ juin 
Marta ꞌin Jesús: Ñi Xꞌnan hua, chaꞌ cua na ꞌun ndiꞌin um re, loꞌ a caja taꞌa 
hua. 22  Una jlyo tinꞌ siꞌyana nchgaa chaꞌ nu njñan um ꞌin Ndiose nxcuen 
ñi ꞌin um. 23  Juin Jesús: Una taꞌa ngula ntsuꞌhui chaꞌ tyiquiꞌo. 24 Mxcuen 
Marta canꞌ ꞌin ñi: Cuaꞌ jlyo tinꞌ siꞌyana ntsuꞌhui chaꞌ tyiquiꞌo, una la xa 
tsatii chaꞌ nu nchca loo chendyu re. 25 Xacanꞌ juin Jesús ꞌin neꞌ: Nanꞌ lcan 
nu nꞌni chaꞌ ndyiquiꞌo nten, nanꞌ lcan chendyu ꞌin neꞌ, loꞌ nu ndiya quiꞌan 
tiꞌ ꞌñan, tyiquiꞌo canꞌ siyaꞌ cuaꞌ ngujui. 26  Nchgaa nu loꞌo loꞌ ndiya quiꞌan 
tiꞌ ꞌñan, a caja ꞌa canꞌ. ¿Ta ndiya quiꞌan tiꞌ chaꞌ re? 27 Loꞌ juin ꞌin ñi: Chaꞌ 
ñi, Ñi Xꞌnan hua, ndiya quiꞌan tinꞌ siꞌyana lca um ñi nu lca Cristo, cuiꞌ 
Sñeꞌ Ndiose nu mdiyaan loo chendyu re.

Ynan Jesús tucuaa ꞌin yu Lázaro
28  Xa mdyi ycuiꞌ Marta chaꞌ canꞌ, mxitucui nde naꞌan nguia ytsaꞌ cunan 

ti ꞌin María taꞌa ngula, loꞌ juin: Cua ndon ñi nu lca Bstro loꞌ nxiꞌya ñi ꞌin 
tsaa. 29 Xa ynan chaꞌ canꞌ, cuiꞌ xaa mdoꞌo nguiaa seꞌen ndon ñi. 30 Una 
Jesús a nchca sten ñi loo quichen, tiꞌ ndon ñi seꞌen ya ycua Marta ꞌin 
ñi. 31 Neꞌ judio nu mdiyaa seꞌen ndiꞌin María nu taa chaꞌ tnu tiquee ꞌin, 
xa naꞌan neꞌ siꞌyana ndla ndsa mdoꞌo nguiaa, mducui nchaꞌan neꞌ ꞌin loꞌ 
nchcuiꞌ neꞌ: Cuiꞌ la tucuaa nguia ynan cuaꞌ ñii. 32  Xa mdiyaa María seꞌen 

ndon Jesús, cuiꞌ xaa mdyiꞌya xtyinꞌ tloo ñi xa naꞌan ꞌin ñi, loꞌ juin ꞌin ñi: 
Ñi Xꞌnan hua, chaꞌ cua na ꞌun ndiꞌin um re, loꞌ a caja taꞌa hua. 33  Xa naꞌan 
Jesús siꞌyana nguinan, a cunta nguinan neꞌ judio nu mdiya nchaꞌan ꞌin, 
loꞌo ñi nguꞌya tuꞌhua tiquee ñi siꞌyana tiꞌi ngaꞌan ꞌin ñi. 34 Loꞌ juin ñi: ¿La 
ta mtsiꞌ um ꞌin yu? Juin neꞌ ꞌin ñi: Ñi Xꞌnan hua, caan um nde re loꞌ ñaꞌan 
um seꞌen mtsiꞌ. 35 Loꞌ ynan Jesús. 36  Nchcuiꞌ neꞌ judio: Ñaꞌaan, tsala tiꞌi 
ngaꞌan ꞌin ñi loꞌo yu. 37 Ntsuꞌhui nu nchcuiꞌ: Chaꞌ yu re msla quiloo yu 
cuityinꞌ canꞌ, ¿ñi chaꞌ ta a mꞌni yu chaꞌ siꞌyana a caja yu Lázaro?

Xa mdyiquiꞌo yu Lázaro
38  Xiyaꞌ nguꞌya tuꞌhua tiquee Jesús, loꞌ mdiyaa ñi tucuaa canꞌ. Seꞌen 

mtsiꞌ neꞌ ꞌin yu lca na sca tuquee, loꞌ nchcun na loꞌo sca quee tlyu yaꞌ. 
39 Xacanꞌ juin Jesús: Lyo ntan um quee cua. Marta taꞌa ngula nu ngujui 
canꞌ juin ꞌin ñi: Ñi Xꞌnan hua, una cuaꞌ nxcua tyiꞌi siꞌyana cuaꞌ nguiaa 
jacua tsaan mtsiꞌ. 40 Mxcuen Jesús ꞌin: ¿Ta siꞌi canꞌ chaꞌ nen loꞌo chaꞌ 
ndiya quiꞌan tiꞌ, loꞌ ñaꞌan chaꞌ cuiyaꞌ ꞌin Ndiose? 41 Xacanꞌ ngulo ntan neꞌ 
quee nu nchcun tucuaa seꞌen su yu ngujui canꞌ. Mscuen Jesús tloo ñi nde 
cuaan, loꞌ juin ñi: Stina Ndiose, tyaan xuꞌhue ꞌin um siꞌyana ngune ꞌin 
um chaꞌ nu ycuinꞌ loꞌo um. 42  Nanꞌ jlyo tinꞌ siꞌyana nchgaa xaa ne ꞌin um 
chaꞌ nu nchcuinꞌ, una siꞌya nten quiꞌan ndiꞌin re ycuinꞌ cuañaꞌan, ñaꞌan ca 
siꞌyana tsa quiꞌan tiꞌ neꞌ cuiꞌ um nguaꞌan tñan um ꞌñan. 43  Xa mdyi ycuiꞌ 
ñi chaꞌ re ycuiꞌ cueen ñi: Lázaro, tyiꞌo nde lyiyaꞌ. 44 Yu nu ngujui canꞌ 
mdyiꞌo yu ñaꞌan tiꞌ nguixen yu teꞌ loꞌo yaaꞌ yu loꞌo quiyaꞌ yu, a cunta loꞌo 
tloo yu nguxen xca teꞌ. Juin Jesús ꞌin neꞌ: Xtinꞌ um ꞌin yu loꞌ quiaa yu.

Mꞌni cuiyaꞌ neꞌ chaꞌ cujui neꞌ ꞌin Jesús
45 Xacanꞌ quiꞌan ꞌa neꞌ judio nu taꞌa mdiyaa María, xa naꞌan neꞌ chaꞌ 

nu mꞌni Jesús ya quiꞌan tiꞌ neꞌ ꞌin ñi. 46  Una ntsuꞌhui nu ya ytsaꞌ ꞌin neꞌ 
fariseo ñaꞌan mꞌni Jesús. 47 Xacanꞌ nchgaa nu ndlo ca tñan niꞌ lyaa, tsatlyu 
loꞌo neꞌ fariseo mxoꞌ tiꞌin taꞌa neꞌ siꞌyana cuꞌni cuiyaꞌ neꞌ chaꞌ, loꞌ nchcuiꞌ 
neꞌ: ¿Ñaꞌan ta cuꞌni na loꞌo yu cua, siꞌyana quiꞌan ꞌa chaꞌ tnu nguiꞌni yu? 
48  Chaꞌ a chcui ndijin na ñaꞌan nguiꞌni yu re, ñaꞌaan quichen re tsa quiꞌan 
tiꞌ ꞌin yu, chen nchcui caan neꞌ romano loꞌ cujlyo neꞌ seꞌen nꞌni tnu na ꞌin 
Ndiose tsatlyu loꞌo quichen re. 49 Xacanꞌ mdoꞌo ycuiꞌ sca yu naan Caifás, 
loꞌ cuiꞌ yjan canꞌ lca yu nu ndlo ca tñan niꞌ lyaa, loꞌ juin yu: ꞌUn ñi sca 
chaꞌ loꞌ a jlyo tiꞌ um, 50 ñi a ndyiꞌya um cunta siꞌyana tsuꞌhue lati caja 
scati yu quiꞌyu siꞌya quichen, loꞌ siꞌi nu jlyo ñaꞌaan nten re. 51 A ycuiꞌ yu 
chaꞌ canꞌ loꞌo chaꞌ tiyaa nu ꞌin ti yu, cuiꞌ ca nu siꞌyana yjan canꞌ lca yu 
nu ndlo ca tñan niꞌ lyaa, canꞌ chaꞌ mxiycuiꞌ Ndiose ꞌin yu siꞌyana Jesús 
ntsuꞌhui chaꞌ caja ñi tñan loo ñaꞌaan quichen neꞌ. 52  Siꞌi tsaloo ti siꞌyana 
caja ñi siꞌya quichen, cuiꞌ ca nu siꞌyana xoꞌ tiꞌin taꞌa nchgaa sñeꞌ Ndiose 
nu ndiꞌin sca chcui chendyu, loꞌ tsatlyu ca sca chaꞌ ti ꞌin jun. 53  Tiꞌ xacanꞌ 

cuaꞌ yten tiquee neꞌ cujui neꞌ ꞌin Jesús. 54 Canꞌ chaꞌ Jesús a mdaꞌan la ꞌa 
ñi lja neꞌ judio, cuiꞌ ca nu mdoꞌo tsoꞌ ñi loꞌ mdiyaa ñi sca quichen naan 
Efraín nu ndiꞌin cuiꞌ ti sca seꞌen ngutyi, canꞌ nguinu ñi loꞌo yu taꞌa ndaꞌan 
ñi. 55 Cuaꞌ nchcui cuiiꞌ chaꞌ taꞌa Pascua nu nꞌni tnu neꞌ judio, loꞌ quiꞌan 
ꞌa nten mdoꞌo neꞌ scasca quichen, loꞌ mdiyaa neꞌ Jerusalén nu suhui neꞌ 
ꞌin neꞌ lja nu tiꞌ lyijyi tyisnan taꞌa Pascua. 56  Nan neꞌ ꞌin Jesús, loꞌ scasca 
neꞌ ñichaꞌ taꞌa neꞌ seꞌen ndiyoꞌ tiꞌin neꞌ niꞌ lyaa canꞌ: ¿Ñaꞌan ta ljuin um, 
ta caan yu canꞌ taꞌa cuaꞌ ñii? 57 Nchgaa yu nu ndlo ca tñan niꞌ lyaa loꞌo 
neꞌ fariseo, cuaꞌ mdiꞌin tyaa neꞌ sca chaꞌ siꞌyana chaꞌ ntsuꞌhui nu ñaꞌan ꞌin 
Jesús cuiꞌ xaa quitsaꞌ ꞌin neꞌ siꞌyana quinu ñi.

Mslo tucua María tyiꞌa xityiꞌi quiyaꞌ Jesús

12  1 Tiꞌ lyijyi cha xcua tsaan nu ntsuꞌhui chaꞌ ca taꞌa Pascua, yaa 
Jesús quichen Betania seꞌen ndiꞌin yu Lázaro, cuiꞌ yu nu ngujui 

canꞌ loꞌ mꞌni ñi chaꞌ mdyiquiꞌo. 2  Canꞌ mꞌni chuꞌhue jun na nu cu siin ñi. 
Marta msuꞌhua na loo msa, loꞌ Lázaro lca sca nu taꞌa nducua ñi tuꞌhua 
msa canꞌ. 3  Xacanꞌ María msñi sca teꞌen tyiꞌa xityiꞌi nu tsa tluꞌhue litro, 
nu chacuiꞌ nardo, loꞌ quiꞌan ꞌa ntsuꞌhui lyoo na, mslo tucua ꞌin na chonꞌ 
quiyaꞌ Jesús, loꞌ mxityi ꞌin na loꞌo quichanꞌ que, mtsaꞌan yuꞌhui tyiꞌi na 
ñaꞌan canꞌ. 4 Sca yu taꞌa ndaꞌan ñi, cuiꞌ yu Juda Iscariote sñeꞌ Simón, yu 
nu ntsuꞌhui chaꞌ tyaa ꞌin ñi, juin ꞌin ñi: 5 ¿Ñi chaꞌ ta a ncua quiyaꞌ tyiꞌa 
xityiꞌi re loꞌ caja tñi nu nꞌni neꞌ canan snan ciento tsaan, loꞌ quitsa na 
ꞌin nu tiꞌi ñaꞌan chendyu ꞌin? 6  Ycuiꞌ yu chaꞌ re, una siꞌi siꞌyana ntsuꞌhui 
yuhue tiꞌ yu ꞌin nu tiꞌi, cuiꞌ ca nu siꞌyana lca yu sca nu cunan, loꞌ ntsuꞌhui 
yu cunta tñi ꞌin yu taꞌa ndaꞌan ñi, loꞌ nxñi suꞌhua yaaꞌ yu ꞌin na. 7 Xacanꞌ 
juin Jesús ꞌin yu: A chcui ndijin ñaꞌan nu nguiꞌni neꞌ re, na mxuꞌhua seꞌen 
neꞌ ꞌin na siꞌyana cuiꞌ tñan cuꞌni na tsaan nu ntsuꞌhui chaꞌ quitsinꞌ. 8  Nu 
tiꞌi ñaꞌan ꞌin, nchgaa xaa ndiꞌin canꞌ loꞌo um, una nanꞌ siꞌi nchgaa xaa 
ñaꞌan tloo um ꞌñan.

Mꞌni cuiyaꞌ neꞌ chaꞌ cujui neꞌ ꞌin yu Lázaro
9 Quiꞌan ꞌa neꞌ judio ynan neꞌ chaꞌ siꞌyana canꞌ ndiꞌin Jesús, cuiꞌ xaa 

mdiyaa neꞌ, una siꞌi tsaloo ti siꞌya Jesús, cuiꞌ ca nu siꞌyana nchca tiꞌ neꞌ 
ñaꞌan neꞌ ꞌin Lázaro, yu nu ngujui loꞌ mdyiquiꞌo. 10 Una nchgaa yu nu ndlo 
ca tñan niꞌ lyaa ꞌin neꞌ judio, mꞌni cuiyaꞌ neꞌ chaꞌ siꞌyana loꞌo yu Lázaro 
ntsuꞌhui chaꞌ caja yu. 11 Siꞌya yu quiꞌan ꞌa neꞌ judio cuaꞌ mdoꞌo tsoꞌ neꞌ loꞌ 
ya quiꞌan tiꞌ neꞌ ꞌin Jesús.

Xa yten Jesús quichen Jerusalén loꞌ mꞌni tnu neꞌ ꞌin ñi
12  Xca tsaan canꞌ, nten quiꞌan nu cuaꞌ mdiyaa siꞌya taꞌa canꞌ, xa ynan 

neꞌ chaꞌ siꞌyana cuaꞌ tiyaan Jesús quichen Jerusalén, 13  mdoꞌo neꞌ ya ycua 
neꞌ ꞌin ñi, lyiꞌya neꞌ lcaꞌ yca quiñan, loꞌ nchcuiꞌ cueen neꞌ: —¡Culo laa 

um ꞌin hua! Tlyu chaꞌ tsuꞌhue ntsuꞌhui ꞌin ñi nu ljyaan loꞌo chaꞌ cuiyaꞌ 
ꞌin Ñi Xꞌnan na—, ñi nu lca Ree ꞌin neꞌ Israel. 14 Loꞌ jui sca burru cuneꞌ ti 
mducua Jesús tsañaꞌan nchcuiꞌ quityi ꞌin Ndiose: 15 —A cutsen um, ꞌun nu 
ndiꞌin quichen Jerusalén, nde cuaꞌ ljyaan ñi nu lca Ree ꞌin um, nducua ñi 
chonꞌ sca burru cuneꞌ ti—. 16  Yu taꞌa ndaꞌan ñi, a nguꞌya yu cunta chaꞌ re, 
la cuaꞌ ycuen Jesús nde niꞌ cuaan, xacanꞌ nguia yuꞌhui tiꞌ yu chaꞌ nu mꞌni 
neꞌ loꞌo ñi siꞌyana nducua na loo quityi ꞌin Ndiose. 17 Nten nu naꞌan tloo 
xa mꞌni ñi chaꞌ mdyiquiꞌo yu Lázaro tucuaa canꞌ, mdaa neꞌ suun chaꞌ nu 
yatoꞌo, 18  canꞌ chaꞌ quiꞌan nten ya ycua ꞌin ñi, siꞌyana cuaꞌ ynan neꞌ chaꞌ 
ñaꞌan chaꞌ nu tnu mꞌni ñi. 19 Una neꞌ fariseo mdyisnan ycuiꞌ neꞌ scasca neꞌ: 
Ñaꞌan um jan ñi, ñi sca chaꞌ loꞌ a tca cuꞌni na siꞌyana ñaꞌaan quichen neꞌ 
nducui nchaꞌan ꞌin yu.

Neꞌ griego mdaꞌan nan neꞌ ꞌin Jesús
20 Yatoꞌo tucua snan neꞌ griego nu ya yꞌni tnu taꞌa canꞌ, 21 mdiyaa neꞌ 

seꞌen ndon yu Lpe, yu mdoꞌo quichen Betsaida seꞌen lyiꞌya loo Galilea, 
loꞌ mjñan neꞌ chaꞌ tsuꞌhue ꞌin yu: Nchca tiꞌ hua ñaꞌan hua ꞌin Jesús. 
22  Xacanꞌ ya ytsaꞌ yu Lpe canꞌ ꞌin yu Ndre, loꞌ chcuaa yu ycuiꞌ yu loꞌo 
Jesús. 23  Mxcuen Jesús ꞌin yu: Cuaꞌ mdiyaa braa scuen cuaan chaꞌ ꞌin Yu 
Quiꞌyu nu Mdoꞌo nde niꞌ Cuaan. 24 Nu chaꞌ ñi sꞌni cunen loꞌo um, sca mti 
trigo chaꞌ a tyu na lyuu, ticuiꞌ ti loo scati na, una chaꞌ tyu na loꞌ chcua 
na, quiꞌan la chca na. 25 Nu nꞌni ꞌtnan chendyu ꞌin, quinanꞌ canꞌ tiyaa xaa, 
una nu a nꞌni ꞌtnan ꞌin, canꞌ nu quiꞌni caꞌan ꞌin loꞌo chendyu nu a tsatii ꞌa. 
26  Chaꞌ ntsuꞌhui nu nchca tiꞌ cuꞌni tñan ꞌñan, chcui nchaꞌan ꞌñan, loꞌ seꞌen 
nu nanꞌ tiꞌin, canꞌ tyiꞌin nguso ꞌñan. Tsalca nu cuꞌni tñan ꞌñan, loꞌo Stin 
chuꞌhui cunta ꞌin canꞌ.

Ycuiꞌ Jesús siꞌyana ntsuꞌhui chaꞌ caja ñi
27 Cuaꞌ ñii luꞌun ꞌa tiꞌ cusya ꞌñan, ¿loꞌ ñaꞌan ta cunen? ¿Ta na chcuinꞌ 

loꞌo Stin, a taa um chaꞌ cuiyaꞌ tijin chaꞌ re? ¿Ta siꞌi canꞌ chaꞌ mdiyaan loo 
chendyu re siꞌyana tijin nu tiꞌi? 28  Stina Ndiose, cuꞌni um chaꞌ ca chcanꞌ 
loo chaꞌ cuiyaꞌ ꞌin um. Xacanꞌ ngune ycuiꞌ sca nu ycuiꞌ la niꞌ cuaan: Cuaꞌ 
ncua chcanꞌ loo chaꞌ cuiyaꞌ ꞌñan, loꞌ xiyaꞌ ntsuꞌhui chaꞌ ca chcanꞌ loo na. 
29 Nten quiꞌan canꞌ ngune ꞌin neꞌ xa jui nu ycuiꞌ, loꞌ nchcuiꞌ neꞌ siꞌyana 
tyiꞌyu ngune. Ntsuꞌhui xca nu nchcuiꞌ siꞌyana sca angujle ycuiꞌ lyiꞌo ꞌin ñi. 
30 Mxcuen Jesús ꞌin neꞌ: Siꞌi siꞌyan jui nu ycuiꞌ cua, cuiꞌ ca nu siꞌya um ca 
lca na. 31 Cuaꞌ mdiyaa braa nu ntsuꞌhui chaꞌ ca cuiyaꞌ chaꞌ nu nchca loo 
chendyu re, loꞌ caja nu culo tsoꞌ ꞌin laxaꞌan nu ndlo tñan loo chendyu re. 
32  Xa ntsuꞌhui chaꞌ xiton neꞌ ꞌñan, tsatlyu xiꞌyan ꞌin nchgaa nten siꞌyana 
chcui nchaꞌan neꞌ ꞌñan. 33  Loꞌo chaꞌ nu ycuiꞌ ñi re, ngulyo scua la ñi ñaꞌan 
ntsuꞌhui chaꞌ caja ñi. 34 Mxcuen nten canꞌ ꞌin ñi: Huareꞌ cuaꞌ ngune ꞌin hua 
ñaꞌan nchcuiꞌ quityi ꞌin Ndiose siꞌyana ñi nu lca Cristo ntsuꞌhui chaꞌ tyiꞌin 

ñi tsala xaa. ¿Ñi chaꞌ ta nchcuiꞌ nuꞌhuin, siꞌyana Yu Quiꞌyu nu Mdoꞌo nde 
niꞌ Cuaan ntsuꞌhui chaꞌ cujui neꞌ ꞌin? ¿Ti nu ta lca Yu Quiꞌyu nu Mdoꞌo 
nde niꞌ Cuaan? 35 Xacanꞌ juin Jesús ꞌin neꞌ: Tixiꞌi ti tiꞌ nduꞌhui xaa ꞌin um, 
canꞌ chaꞌ chcui nchaꞌan um ꞌin xaa canꞌ, ñaꞌan tuꞌ tsatoꞌo tsati ntyin quiꞌya 
tla yta seꞌen ndaꞌan um, siꞌyana nu ndaꞌan seꞌen tla yta, a jlyo tiꞌ canꞌ la 
nguiaa. 36  Canꞌ chaꞌ lja nu tiꞌ nduꞌhui xaa ꞌin um tsa quiꞌan tiꞌ um ꞌin xaa 
canꞌ, loꞌ cuañaꞌan ca um sca sñeꞌ nu ndaꞌan loo xaa. Tsare chaꞌ nu ycuiꞌ 
Jesús, xacanꞌ mdoꞌo ñi nguiaa ñi loꞌ yuꞌhui cutsiꞌ ñi ꞌin neꞌ.

Chaꞌ nu tla cusya ꞌin neꞌ judio
37 Siyaꞌ lyee la mꞌni ñi chaꞌ nu tnu tloo nten canꞌ, una a ya quiꞌan tiꞌ 

neꞌ ꞌin ñi, 38  ñaꞌan ca siꞌyana tsatoꞌo ñaꞌan chaꞌ nu mxiycuiꞌ Ndiose ꞌin yu 
Isaía xa juin yu: —Ñi Xꞌnan hua, ¿ti nu ya quiꞌan tiꞌ chaꞌ nu ycuiꞌ hua? ¿Ti 
nu ꞌin ngulyo scua la um chaꞌ cuiyaꞌ ꞌin um, ꞌun Ñi Xꞌnan hua—? 39 Canꞌ 
chaꞌ a ncua tsa quiꞌan tiꞌ neꞌ ꞌin ñi, siꞌyana nde xca chaꞌ nu ycuiꞌ Isaía: 
40 —Yatoꞌo mducun neꞌ quiloo neꞌ siꞌyana a ca chcanꞌ ꞌin neꞌ, mꞌni tla neꞌ 
cusya ꞌin neꞌ siꞌyana a quiꞌya neꞌ chaꞌ tiyaa, loꞌ chaꞌ cua na xitucui neꞌ, 
nanꞌ cuꞌnin chcan ꞌin neꞌ—. 41 Yu Isaía ycuiꞌ yu chaꞌ re xa naꞌan tloo yu 
chaꞌ cuiyaꞌ ꞌin ñi, loꞌ cuiꞌ chaꞌ ꞌin ñi lca nu mdaꞌan ycuiꞌ yu. 42  Ñi cuañaꞌan 
quiꞌan nten nu ndon loo lati ꞌin neꞌ judio ya quiꞌan tiꞌ ꞌin ñi, una siꞌya neꞌ 
fariseo a nguloꞌo la neꞌ ꞌin neꞌ, siꞌyana nguitsen neꞌ caja nu culo ꞌin neꞌ 
seꞌen nu nꞌni tnu neꞌ ꞌin Ndiose. 43  Lyee la nducua tloo neꞌ quinu tsuꞌhue 
tiquee nten loꞌo neꞌ, que ꞌin Ndiose.

Chaꞌ nu nchcuiꞌ Jesús cuꞌni na xñan bsya ꞌin nten
44 Ycuiꞌ cueen Jesús: Nu ndiya quiꞌan tiꞌ ꞌñan, siꞌi tsa ꞌñan tin ndiya 

quiꞌan tiꞌ canꞌ, cuiꞌ ca nu loꞌo ꞌin ñi nu nguaꞌan tñan ꞌñan. 45 Nu cuaꞌ naꞌan 
ꞌñan, cuaꞌ naꞌan ꞌin ñi nu nguaꞌan tñan ꞌñan. 46  Nanꞌ lcan xaa nu cuaꞌ 
mdiyaan loo chendyu re, siꞌyana nchgaa nu tsa quiꞌan tiꞌ ꞌñan, a quinu 
canꞌ seꞌen tla yta. 47 Nu ne ꞌin chaꞌ nu nchcuinꞌ, loꞌ a nxuꞌhua seꞌen ꞌin na, 
siꞌin cuꞌni cuiyanꞌ chaꞌ ꞌin canꞌ, siꞌyana a ljyan yꞌnin xñan bsya ꞌin nten, 
cuiꞌ ca nu siꞌyana culon laan ꞌin neꞌ. 48  Nu nxcuan tloo ꞌñan, loꞌ a nducuan 
xuꞌhue chaꞌ nu nchcuinꞌ, ntsuꞌhui xca nu cuꞌni cuiyaꞌ chaꞌ ꞌin, cuiꞌ chaꞌ nu 
cuaꞌ ycuinꞌ lca nu cuꞌni cuiyaꞌ chaꞌ ꞌin, xa tsatii chaꞌ nu nchca loo chendyu 
re. 49 Siꞌyana a nchcuinꞌ loꞌo cunta ꞌñan, cuiꞌ ca nu Stina Ndiose, ñi nu 
nguaꞌan tñan ꞌñan, mdaa ñi chaꞌ nu chcuinꞌ, loꞌo chaꞌ nu culoꞌon. 50 Jlyo 
tinꞌ siꞌyana chaꞌ nu ndlo ñi tñan ꞌin na lca na chendyu nu a tsatii ꞌa, canꞌ 
chaꞌ nchgaa chaꞌ nu nchcuinꞌ lca na chaꞌ nu ndlo Stina Ndiose tñan ꞌñan.

Mjyiꞌan Jesús quiyaꞌ yu taꞌa mdaꞌan ñi

13  1 Lja nu cuaꞌ tyisnan taꞌa pascua, Jesús cuaꞌ jlyo tiꞌ ñi siꞌyana cuaꞌ 
mdiyaa xaa nu ntsuꞌhui chaꞌ tyiꞌo ñi loo chendyu re loꞌ quiaa ñi 

seꞌen nducua Stina Ndiose. Jesús lyee mꞌni ñi ꞌtnan ꞌin nu ya quiꞌan tiꞌ 
ꞌin ñi lja mdiꞌin ñi loo chendyu re, loꞌ cuañaꞌan mꞌni ñi hasta mdyiꞌo ñi 
loo chendyu. 2  Nducua ycu siin jun, loꞌ yu Juda Iscariote, sñeꞌ yu Simón, 
cuaꞌ mdiꞌin tyaa laxaꞌan chaꞌ niꞌ cusya ꞌin yu siꞌyana tyaa yu ꞌin Jesús, 
3  una Jesús cuaꞌ jlyo tiꞌ ñi siꞌyana tuyaaꞌ ñi mxnu Stina Ndiose nchgaa 
loo chaꞌ cuiyaꞌ, a cunta jlyo tiꞌ ñi siꞌyana seꞌen nducua Ndiose mdoꞌo ñi, 
loꞌ ticuiꞌ canꞌ ntsuꞌhui chaꞌ quiaa ñi. 4 Mdyiton ñi seꞌen nducua ycu siin 
ñi, ngulyoo ñi teꞌ tucuin nu lcoꞌ ñi, msñi ñi sca teꞌ loꞌ mscanꞌ ñi ꞌin na siiꞌ 
ñi. 5 Xacanꞌ msuꞌhua ñi tyiꞌa sca niꞌ siꞌyu, loꞌ mdyisnan mjyiꞌan ñi quiyaꞌ 
yu taꞌa ndaꞌan ñi, mxityi ñi ꞌin na loꞌo teꞌ nchcanꞌ siiꞌ ñi. 6  Xa mdiyaa ñi 
seꞌen nducua yu Simón Tyo, juin yu ꞌin ñi: Ñi Xꞌnan hua, ¿ta ꞌun jyiꞌan 
um quiyanꞌ? 7 Mxcuen Jesús ꞌin yu: Tsañaꞌan nguiꞌnin cuaꞌ ñii, a ndyiꞌya 
cunta, una nde loo la ca jlyo tiꞌ chaꞌ re. 8  Yu Tyo canꞌ juin yu ꞌin ñi: Una a 
ntsuꞌhui chaꞌ jyiꞌan um quiyanꞌ nanꞌ. Mxcuen Jesús ꞌin yu: Chaꞌ na a jyiꞌan 
quiyaꞌ, siꞌi ꞌa sca chaꞌ ti ꞌin na. 9 Juin yu Simón Tyo canꞌ: Ñi Xꞌnan hua, 
siꞌi tsa quiyanꞌ tin jyiꞌan um xacanꞌ, cuiꞌ ca nu loꞌo yaanꞌ loꞌo quen jyiꞌan 
um. 10 Juin Jesús ꞌin yu: Sca nu cuaꞌ yta, a ꞌni ꞌa chaꞌ tiꞌ cuta xiyaꞌ siꞌyana 
ñaꞌaan cuaꞌ luhui, cuiꞌ lya tsa quiyaꞌ ti canꞌ quiten na. Loꞌ ꞌun cuaꞌ luhui 
um, una siꞌi nchgaa um. 11 Cuaꞌ jlyo tiꞌ ñi ti ca nu ntsuꞌhui chaꞌ tyaa ꞌin ñi, 
canꞌ chaꞌ juin ñi: Siꞌi nchgaa um luhui um. 12  Xa mdyi jyiꞌan ñi quiyaꞌ jun, 
ycoꞌ ñi teꞌ tucuin canꞌ ꞌin ñi loꞌ xiyaꞌ yten tucua ñi tuꞌhua msa canꞌ, loꞌ 
juin ñi: ¿Ta ndyiꞌya um cunta ñaꞌan chaꞌ nu mꞌnin loꞌo um? 13  ꞌUn ndloꞌo 
naan um ꞌñan, Ñi Bstro, a cunta Ñi Xꞌnan hua, loꞌ chaꞌ ñi ñaꞌan nu nchcuiꞌ 
um siꞌyana canꞌ nu lcan. 14 Chaꞌ nanꞌ lcan Xꞌnan um loꞌo Bstro ꞌin um, loꞌ 
mjyiꞌan quiyaꞌ um, cuiꞌ cuañaꞌan ntsuꞌhui chaꞌ jyiꞌan um quiyaꞌ scasca taꞌa 
um. 15 Nde chaꞌ nu tyiꞌin tyaan loꞌo um, siꞌyana cuiꞌ ñaꞌan chaꞌ nu mꞌnin 
cuaꞌ ñii, cuañaꞌan ntsuꞌhui chaꞌ cuꞌni um. 16  Nu chaꞌ ñi cunen loꞌo um, sca 
nguso a ndon loo la canꞌ que ꞌin xꞌnan, cuiꞌ cuañaꞌan loꞌo sca nu ndyiꞌan 
loꞌo suun, a ndon loo la canꞌ que ꞌin nu nguaꞌan tñan ꞌin. 17 Chaꞌ ndyiꞌya 
um cunta chaꞌ re, tsuꞌhue ca xuꞌhue um chaꞌ tucua um tñan ꞌin na. 18  Una 
a nchcuinꞌ chaꞌ nu ꞌin nchgaa um, siꞌyana cuaꞌ jlyo tinꞌ tiꞌ lyijyi nu cuaꞌ 
ngulohuin, una nde chaꞌ nu nguinu scua loo quityi ꞌin Ndiose, loꞌ nchcuiꞌ 
na: —Nu nchcu jaslya sca seꞌen ti loꞌon, yatoꞌo mchca taꞌa cusuun ꞌñan—. 
19 Tiꞌ cuaꞌ ñii quitsanꞌ ꞌin um lja nu tiꞌ lyijyi tsatoꞌo chaꞌ re, loꞌ xa nu 
tsatoꞌo na ca cuiyaꞌ tiꞌ um siꞌyana nanꞌ lcan ñaꞌan cuaꞌ nen loꞌo um. 20 Nu 
chaꞌ ñi sꞌni cunen loꞌo um, nu cuan xuꞌhue ꞌin nu ntsuꞌhui chaꞌ caꞌan tñan, 
ꞌñan nanꞌ cuan xuꞌhue canꞌ, loꞌ nu cuan xuꞌhue ꞌñan, cuiꞌ cuañaꞌan cuan 
xuꞌhue canꞌ ꞌin nu nguaꞌan tñan ꞌñan.

Ycuiꞌ Jesús siꞌyana ntsuꞌhui chaꞌ tyaa yu Juda ꞌin ñi
21 Ñaꞌaan mdyi ycuiꞌ Jesús chaꞌ canꞌ, nguꞌya sca tuꞌhua tiquee ñi, xacanꞌ 

mtsaꞌ la ñi ꞌin jun: Nu chaꞌ ñi sꞌni cunen loꞌo um, sca um ntsuꞌhui chaꞌ 

tyaa um ꞌñan. 22  Xacanꞌ scasca yu taꞌa ndaꞌan ñi mxinaꞌan tloo taꞌa yu, 
msuꞌhua yu chaꞌ tiquee yu chaꞌ ti ñaꞌan nu ꞌin chaꞌ nchcuiꞌ ñi. 23  Sca yu 
taꞌa ndaꞌan ñi, cuiꞌ yu nu lyee ndyuꞌhui cuiyaꞌ tiꞌ ñi ꞌin, nducua yu cuiꞌ ti 
siiꞌ Jesús, 24 loꞌ yu Simón Tyo canꞌ mꞌni yaaꞌ ꞌin yu siꞌyana cuñichaꞌ yu ꞌin 
Jesús chaꞌ ti ca ꞌin chaꞌ nchcuiꞌ ñi. 25 Yu canꞌ cuiꞌ la ya tucua yu siiꞌ Jesús, 
loꞌ juin yu ꞌin ñi: Ñi Xꞌnan hua, ti ca ꞌin chaꞌ nchcuiꞌ um? 26  Mxcuen Jesús: 
Yu nu taan jaslya nu cuchanꞌ re ꞌin, canꞌ nu lca yu. Xacanꞌ mchaꞌ ñi jaslya 
loꞌ mdaa ñi ꞌin na ꞌin yu Juda Iscariote, sñeꞌ yu Simón. 27 Xa mdyi ycu yu 
ꞌin na, yten Laxaꞌan niꞌ cusya ꞌin yu. Xacanꞌ juin Jesús ꞌin yu: Cuꞌni lya 
chaꞌ nu ntsuꞌhui tiquee cuꞌni. 28  Una ñi sca yu taꞌa nducua ñi a nguꞌya yu 
cunta ñi chaꞌ ycuiꞌ ñi loꞌo yu cuañaꞌan. 29 Siꞌyana yu Juda ndaꞌan loꞌo yu 
cuijyin seꞌen ntsuꞌhui tñi, ntsuꞌhui nu msqueꞌ tiꞌ siꞌyana ngulo Jesús tñan 
ꞌin yu tsa siꞌi yu na nu cunajoꞌo ꞌin jun lja taꞌa canꞌ, uta taa yu sca lcuan 
ꞌin nu tiꞌi ñaꞌan chendyu ꞌin. 30 Xa mdyi ycu yu jaslya canꞌ, cuiꞌ xaa mdoꞌo 
yu nguiaa yu, loꞌ cuaꞌ nguꞌya tsuꞌhue tla xacanꞌ.

Sca chaꞌ nu cui ti ngulo Jesús tñan ꞌin jun
31 Xa cuaꞌ nguiaa yu, xacanꞌ juin Jesús: Cuaꞌ mdiyaa braa scuen cuaan 

chaꞌ ꞌñan, Yu Quiꞌyu nu Mdoꞌo nde niꞌ Cuaan, cuiꞌ cuañaꞌan Ndiose scuen 
cuaan chaꞌ ꞌñan. 32  Chaꞌ cuañaꞌan siꞌyan scuen cuaan chaꞌ ꞌin Ndiose, cuiꞌ 
cuañaꞌan scuen cuaan Ndiose chaꞌ ꞌñan, loꞌ cuaꞌ nchcui cuiiꞌ chaꞌ cuꞌni 
ñi chaꞌ re. 33  Sñenꞌ, tiꞌ chinꞌ ꞌa xaa tiꞌ ndiꞌin loꞌo um. Ntsuꞌhui chaꞌ quia 
nan um ꞌñan, una cuiꞌ ñaꞌan cuaꞌ nen loꞌo neꞌ judio, chcuinꞌ loꞌo um cuaꞌ 
ñii: Seꞌen nu ntsuꞌhui chaꞌ tsaꞌan, ꞌun a tca tsaa um. 34 Nde chaꞌ nu cui 
ti culon tñan ꞌin um, scasca um chuꞌhui chaꞌ tsuꞌhue ꞌin um. Tsañaꞌan 
ntsuꞌhui chaꞌ tsuꞌhue ꞌñan loꞌo um, cuañaꞌan chuꞌhui chaꞌ tsuꞌhue ꞌin um 
scasca um. 35 Ndeñaꞌan ca cuiyaꞌ tiꞌ nten siꞌyana nguiꞌni chaꞌan um ꞌñan, 
siꞌyana ntsuꞌhui chaꞌ tsuꞌhue ꞌin um scasca um loꞌo taꞌa um.

Ycuiꞌ Jesús siꞌyana yu Tyo ntsuꞌhui chaꞌ xcuan tloo ꞌin ñi
36  Yu Simón Tyo juin yu ꞌin ñi: Ñi Xꞌnan hua, ¿la ta tsaa um? Mxcuen 

Jesús ꞌin yu: Seꞌen nu nanꞌ tsaꞌan, a tca chcui nchaꞌan ꞌñan, una nde loo la 
re ntsuꞌhui chaꞌ chcui nchaꞌan ꞌñan. 37 Xacanꞌ juin yu Tyo: Ñi Xꞌnan hua, 
¿ñi chaꞌ a tca chcui nchaꞌan ꞌin um cuaꞌ ñii? Cuaꞌ mꞌnin tiqueen cajan 
siꞌya um. 38  Mxcuen Jesús ꞌin yu: ¿Ta cuaꞌ mꞌni tiquee caja siꞌyan? Nu 
chaꞌ ñi sꞌni cunen loꞌo, lja nu tiꞌ lyijyi xiꞌya latyee, tsatoꞌo snan yaꞌ chcuiꞌ 
siꞌyana a ndyuꞌhui lyoo ꞌñan.

Jesús lca ñi tucueen

14  1 A suꞌhua um chaꞌ tiquee um lyee la, tsa quiꞌan tiꞌ um ꞌin Ndiose, 
loꞌ tsa quiꞌan tiꞌ um ꞌñan. 2  La naꞌan ꞌin Stin, quiꞌan ꞌa seꞌen lja. 

Chaꞌ siꞌi cuañaꞌan lca na, nde cuaꞌ sꞌni mtsanꞌ ꞌin um. Una quiꞌan, loꞌ 

cuꞌnin chuꞌhuen seꞌen ntsuꞌhui chaꞌ tyiꞌin um. 3  Quia yꞌni chuꞌhuen seꞌen 
ntsuꞌhui chaꞌ tyiꞌin um, una yaan xiyaꞌ, yan ꞌyan ꞌin um siꞌyana tsatlyu 
tyiꞌin na loꞌo um. 4 Cuaꞌ jlyo tiꞌ um la quiꞌan, loꞌ jlyo tiꞌ um tucueen canꞌ. 
5 Yu Toma juin yu ꞌin ñi: Ñi Xꞌnan hua, a jlyo tiꞌ hua la tsaa um, ¿ñaꞌan 
ta ca jlyo tiꞌ hua tucueen canꞌ? 6  Loꞌ juin Jesús ꞌin yu: Nanꞌ lcan tucueen, 
lcan chaꞌ nu ñi, loꞌ lcan chendyu. A tucui nu tca tiyaa seꞌen nducua Stina 
Ndiose, chaꞌ siꞌi siꞌyan. 7 Chaꞌ ꞌun ndyuꞌhui lyoo um ꞌñan, loꞌo ꞌin Stin 
ndyuꞌhui lyoo um, loꞌ tiꞌ cuaꞌ ñii cuaꞌ ndyuꞌhui lyoo um ꞌin ñi, loꞌ naꞌan 
um ꞌin ñi. 8  Yu Lpe juin yu ꞌin ñi: Ñi Xꞌnan hua, taa um yaꞌ ñaꞌan tloo 
hua ꞌin Stina Ndiose, loꞌ quinu tsuꞌhue tiquee hua. 9 Mxcuen Jesús ꞌin 
yu: Lipe, tsala ñaꞌan cuaꞌ sꞌni ndiꞌin loꞌo um, ¿ta a nchca chuꞌhui lyoo 
ꞌñan? Nu cuaꞌ naꞌan tloo ꞌñan, cuaꞌ naꞌan canꞌ ꞌin Stina Ndiose. ¿Ñi chaꞌ 
ta nchcuiꞌ siꞌyana nchca tiꞌ ñaꞌan tloo ꞌin Stina Ndiose? 10 ¿Ta a ndiya 
quiꞌan tiꞌ siꞌyana sca chaꞌ ti ꞌñan loꞌo Stina Ndiose, loꞌ cuañaꞌan Stina 
Ndiose loꞌon? Chaꞌ nu nchcuinꞌ loꞌo um a nchcuinꞌ ꞌin na loꞌo cunta ꞌñan, 
cuiꞌ ca nu Stina Ndiose, ñi nu ntsuꞌhui niꞌ cusya ꞌñan, canꞌ ñi nu nguiꞌni 
tñan re. 11 Tsa quiꞌan tiꞌ um chaꞌ re: Sca chaꞌ ti ꞌñan loꞌo Stina Ndiose, loꞌ 
cuañaꞌan Stina Ndiose loꞌon. Chaꞌ a ndiya quiꞌan tiꞌ um, siyaꞌ cuaꞌ tsuꞌhue 
tñan nu nguiꞌnin tsa quiꞌan tiꞌ um. 12  Nu chaꞌ ñi sꞌni cunen loꞌo um: Nu 
ndiya quiꞌan tiꞌ ꞌñan, cuiꞌ tñan nu nguiꞌnin cuꞌni canꞌ, hasta tlyu la tñan 
tca cuꞌni canꞌ siꞌyana quiꞌan seꞌen nducua Stina Ndiose. 13  Nchgaa chaꞌ 
nu jñan um ꞌin Stina Ndiose loꞌo chaꞌ cuiyaꞌ ꞌñan, cuꞌnin ꞌin na, ñaꞌan ca 
siꞌyana scuen cuaan chaꞌ ꞌin Stina Ndiose siꞌya Sñeꞌ ñi. 14 Chaꞌ ndeꞌen la 
chaꞌ jñan um loꞌo chaꞌ cuiyaꞌ ꞌñan, nanꞌ cuꞌnin ꞌin na.

Chaꞌ ꞌin Espíritu nu Luhui ꞌin Ndiose
15 Chaꞌ lyee lca tiquee um loꞌon, xuꞌhua seꞌen um chaꞌ nu chcuinꞌ. 

16  Nanꞌ jñan ꞌin Stina Ndiose, loꞌ taa ñi xca nu taa chaꞌ tnu tiquee ꞌin 
um nu tyiꞌin loꞌo um tsala xaa, 17 cuiꞌ Espíritu nu ñi ꞌin Ndiose, una 
nten chendyu a tca cuan xuꞌhue ꞌin ñi siꞌyana a ñaꞌan tloo neꞌ ꞌin ñi, ñi 
a ndyuꞌhui lyoo neꞌ ꞌin ñi. Una ꞌun cuaꞌ ndyuꞌhui lyoo um ꞌin ñi siꞌyana 
cuaꞌ ndiꞌin ñi loꞌo um, loꞌ chuꞌhui ñi niꞌ cusya ꞌin um. 18  A ntsuꞌhui chaꞌ 
xnun ꞌin um tsa ycuiꞌ ti um, siꞌyana tiꞌ yaan xiyaꞌ. 19 Cuaꞌ nchcui cuiiꞌ chaꞌ 
a ñaꞌan tloo ꞌa nten chendyu ꞌñan, una ꞌun ntsuꞌhui chaꞌ ñaꞌan tloo um 
ꞌñan. Siꞌyana loꞌon nanꞌ, canꞌ chaꞌ loꞌo um tuꞌhui um chendyu. 20 Xacanꞌ 
ca cuiyaꞌ tiꞌ um siꞌyana sca chaꞌ ti ꞌñan loꞌo Stina Ndiose, loꞌ cuañaꞌan 
sca chaꞌ ti ꞌin na loꞌo um. 21 Nu ndon nscan chaꞌ nu nchcuinꞌ loꞌ nxuꞌhua 
seꞌen ꞌin na, canꞌ nu chaꞌ ñi ca lca tiquee loꞌon, loꞌ nu lyee lca tiquee loꞌon 
cuañaꞌan ca lca tiquee Stin loꞌo canꞌ, a cunta loꞌon nanꞌ lyee lca tiqueen 
loꞌo, loꞌ culoꞌon tloon ꞌin canꞌ. 22  Yu Juda, (una siꞌi yu Iscariote) juin yu 
ꞌin ñi: Ñi Xꞌnan hua, ¿ñaꞌan ta culoꞌo tloo um ꞌin tsa huareꞌ ti, loꞌ siꞌi ꞌin 
nchgaa tucui? 23  Mxcuen Jesús ꞌin yu: Nu lyee lca tiquee loꞌon, xuꞌhua 

JUAN 14  

El Nuevo Testamento en Chatino de Nopala de Mexico; versión para la web, © 2014, David Neil Nellis



195

seꞌen canꞌ chaꞌ nu nchcuinꞌ, loꞌ cuañaꞌan Stin ntsuꞌhui chaꞌ ca lca tiquee 
loꞌo canꞌ, loꞌ caan hua seꞌen ndiꞌin canꞌ loꞌ tsatlyu tyiꞌin hua loꞌo. 24 Nu a 
lca tiquee loꞌon, a xuꞌhua seꞌen canꞌ chaꞌ nu nchcuinꞌ. Chaꞌ nu nen loꞌo um 
cuaꞌ ñii, siꞌi ychanꞌ lca na, cuiꞌ ca nu ychaꞌ Stina Ndiose, ñi nu nguaꞌan 
tñan ꞌñan. 25 Nchgaa chaꞌ re nchcuinꞌ lja nu tiꞌ ndiꞌin loꞌo um. 26  Una xa 
caan ñi nu taa chaꞌ tnu tiquee ꞌin um, cuiꞌ Espíritu nu Luhui ꞌin Ndiose, 
ñi nu caꞌan tñan Stina Ndiose loꞌo chaꞌ cuiyaꞌ ꞌñan, cuiꞌ ñi culoꞌo ñi ꞌin 
um nchgaa la ñaꞌan chaꞌ, xuꞌhua tiꞌ ñi ꞌin um nchgaa chaꞌ nu cuaꞌ ycuinꞌ. 
27 Loo chaꞌ tsuꞌhue xnun ꞌin um, nanꞌ cuꞌnin chaꞌ tyiꞌin tsuꞌhue um, una 
siꞌi ñaꞌan nꞌni nten chendyu. A suꞌhua um chaꞌ tiquee um lyee la, loꞌ ñi a 
cutsen um. 28  Cuaꞌ ngune ꞌin um chaꞌ nu ycuinꞌ: Quiꞌan, una yaan xiyaꞌ. 
Chaꞌ lyee lca tiquee um loꞌon, a sꞌni tsuꞌhue ntsuꞌhui tiquee um xa nen 
siꞌyana quiꞌan seꞌen nducua Stina Ndiose, siꞌyana ndon loo la ñi que ꞌñan 
nanꞌ. 29 Cuaꞌ msuꞌhuan tiyaan ꞌin um lja nu tiꞌ lyijyi tsatoꞌo chaꞌ re, ñaꞌan 
ca siꞌyana tsa quiꞌan tiꞌ um xa nu ca na. 30 A ndyijyi ñaꞌan tiꞌ chcuinꞌ 
quiꞌan la chaꞌ loꞌo um, siꞌyana cuaꞌ ljyaan laxaꞌan nu ndlo tñan loo 
chendyu re, una a sca chaꞌ cuiyaꞌ ntsuꞌhui ꞌin canꞌ loꞌon nanꞌ. 31 Una seꞌen 
nu ca cuiyaꞌ tiꞌ nten tsala ñaꞌan lca tiqueen loꞌo Stina Ndiose, canꞌ chaꞌ 
nchgaa chaꞌ nu ndlo ñi tñan nguiꞌnin ꞌin na. Tyiton um, loꞌ quiaa na.

Jesús lca ñi suun ti uva nu loꞌo ca

15  1 Nanꞌ lcan suun ti uva nu loꞌo ca, loꞌ Stin lca nu nguiꞌni tñan ꞌin 
na. 2  Nchgaa stanꞌ nu lyiꞌya loon nu a ndyiꞌyu mti ꞌin, nsiꞌyu ñi 

ꞌin na. Una nchgaa stanꞌ nu ndyiꞌyu mti loo, nsuhui ñi ꞌin na siꞌyana lyee 
la cuiꞌyu na. 3  ꞌUn cuaꞌ nguinu luhui um siꞌya chaꞌ nu cuaꞌ ycuinꞌ loꞌo um. 
4 Xñi ton um ꞌin um loꞌo chaꞌ ꞌñan, loꞌ cuañaꞌan nanꞌ loꞌo um. Tsañaꞌan 
nguiaa chaꞌ ꞌin stanꞌ ti uva, a ndyiꞌyu na chaꞌ quitan na seꞌen nducua 
suun na, cuiꞌ cuañaꞌan ndiꞌin chaꞌ ꞌin um chaꞌ a nsñi ton um ꞌin um loꞌo 
chaꞌ ꞌñan. 5 Nanꞌ lcan suun ti uva loꞌ ꞌun lca um stanꞌ na, nu nsñi ton 
ꞌin loꞌo chaꞌ ꞌñan, loꞌ cuañaꞌan nanꞌ loꞌo canꞌ, lyee ndyiꞌyu mti loo, una 
chaꞌ tyiꞌo tsoꞌ um siinꞌ a sca na tca cuꞌni um. 6  Nu a nsñi ton ꞌin loꞌo chaꞌ 
ꞌñan, nguiaa chaꞌ ꞌin canꞌ tsañaꞌan nguiaa chaꞌ ꞌin stanꞌ yca nu nsiꞌyu neꞌ, 
nguityi tiꞌin na, ndiyoꞌ tiꞌin na siꞌyana squin na. 7 Chaꞌ xñi ton um ꞌin um 
loꞌo chaꞌ ꞌñan, loꞌ quinu yuꞌhui chaꞌ nu nchcuinꞌ niꞌ cusya ꞌin um, tca jñan 
um ñaꞌan chaꞌ nu nchca tiꞌ um, loꞌ caja na ꞌin um. 8  Loꞌo chaꞌ re scuen 
cuaan chaꞌ ꞌin Stin, xa culo xñan um ꞌin um loꞌ ca chcanꞌ loo siꞌyana 
nguiꞌni chaꞌan um ꞌñan. 9 Tsañaꞌan tsuꞌhue lca tiquee Stina Ndiose loꞌon, 
cuiꞌ cuañaꞌan nanꞌ loꞌo um, tyon um loo chaꞌ tsuꞌhue ꞌñan. 10 Chaꞌ xuꞌhua 
seꞌen um chaꞌ nu ndlon tñan, cuiꞌ cuañaꞌan ntsuꞌhui chaꞌ tyon um loo chaꞌ 
tsuꞌhue ꞌñan, tsañaꞌan nanꞌ nxuꞌhua seꞌen chaꞌ nu ndlo Stin tñan ꞌñan, 
loꞌ ndon loo chaꞌ tsuꞌhue ꞌin ñi. 11 Nde chaꞌ nu nchcuinꞌ loꞌo um, siꞌyana 
tsatlyu ca tsuꞌhue chuꞌhui tiquee na, loꞌ cuañaꞌan nde lyee la ca tsuꞌhue 

chuꞌhui tiquee um. 12  Nde chaꞌ nu ndlon tñan ꞌin um: Chuꞌhui chaꞌ tsuꞌhue 
ꞌin um scasca um, tsañaꞌan nu lca tiqueen loꞌo um. 13  Siꞌyana a tucui 
nu tlyu la chaꞌ tsuꞌhue ntsuꞌhui ꞌin que ñaꞌan nu tyaa canꞌ ꞌin siꞌya taꞌa 
tsuꞌhue. 14 ꞌUn lca um taꞌa tsuꞌhuen chaꞌ nguiꞌni um chaꞌ nu ndlon tñan. 
15 A nꞌnin cunta siꞌyana lca um sca nguso ti, siꞌyana sca nguso a jlyo tiꞌ yu 
ñi na nguiꞌni xꞌnan yu, cuiꞌ ca nu nchcuinꞌ loꞌo um siꞌyana lca um sca taꞌa 
tsuꞌhuen, siꞌyana cuaꞌ mtsanꞌ ꞌin um nchgaa chaꞌ nu cuaꞌ ycuiꞌ Stin loꞌon. 
16  Siꞌi um ngulohui um ꞌñan, cuiꞌ ca nu nanꞌ ngulohuin ꞌin um, ñaꞌan ca 
siꞌyana tsala xaa ca chcanꞌ loo chaꞌ tsuꞌhue ꞌñan loo chendyu ꞌin um, loꞌ 
nchgaa chaꞌ nu jñan um ꞌin Stina Ndiose loꞌo chaꞌ cuiyaꞌ ꞌñan, taa ñi ꞌin 
na. 17 Nde chaꞌ nu ndlon tñan ꞌin um siꞌyana chuꞌhui chaꞌ tsuꞌhue ꞌin um 
scasca um.

Ntsuꞌhui chaꞌ xcuan tloo neꞌ ꞌin yu taꞌa mdaꞌan ñi
18  Chaꞌ nten chendyu nxcuan tloo neꞌ ꞌin um, ca cuiyaꞌ tiꞌ um siꞌyana 

culo nducua la ꞌñan mscuan tloo neꞌ. 19 Chaꞌ cua na sca chaꞌ ti ꞌin um loꞌo 
nten chendyu, ca tsuꞌhue chuꞌhui tiquee neꞌ loꞌo um, una ꞌun a nguiaa 
um tsoꞌ ꞌin neꞌ siꞌyana cuaꞌ ngulohuin ꞌin um, canꞌ chaꞌ nxcuan tloo neꞌ 
ꞌin um. 20 Quia yuꞌhui tiꞌ um chaꞌ nu ycuinꞌ loꞌo um, sca nguso a ndon 
loo la canꞌ que ꞌin xꞌnan. Chaꞌ jui nu mnaꞌan tiꞌi ꞌñan, cuiꞌ cuañaꞌan caja 
nu ñaꞌan tiꞌi neꞌ ꞌin um, loꞌ chaꞌ jui nu mducua tñan chaꞌ nu ycuinꞌ, cuiꞌ 
cuañaꞌan caja nu cuꞌni cunta chaꞌ nu chcuiꞌ um. 21 Siꞌyan caja nu xcuan 
tloo ꞌin um, siꞌyana a ndyuꞌhui lyoo neꞌ ꞌin ñi nu nguaꞌan tñan ꞌñan. 
22  Chaꞌ cua na a yaan loo chendyu re, loꞌ ñi a ycuinꞌ chaꞌ re loꞌo neꞌ, a sca 
quiꞌya nducui neꞌ. Una cuaꞌ ñii a ndyijyi ñaꞌan nchcuiꞌ neꞌ ta a nducui neꞌ 
quiꞌya. 23  Nu nxcuan tloo ꞌñan, loꞌo ꞌin Stin nxcuan tloo canꞌ. 24 Chaꞌ cua 
na a mꞌnin scasca chaꞌ tnu nu a nchca tucui cuꞌni, a nducui neꞌ quiꞌya, 
una cuaꞌ ñii cuaꞌ naꞌan tloo neꞌ chaꞌ canꞌ, loꞌ tiꞌ nxcuan tloo neꞌ ꞌñan 
tsatlyu loꞌo Stin. 25 Una nguiꞌni neꞌ chaꞌ re siꞌyana tsatoꞌo ñaꞌan chaꞌ nu 
cuaꞌ nguinu scua loo lee ꞌin neꞌ, loꞌ nchcuiꞌ na: —Mscuan tloo neꞌ ꞌñan 
siyaꞌ a nducuin quiꞌya—. 26  Una xa caan ñi nu ntsuꞌhui chaꞌ taa chaꞌ tnu 
tiquee ꞌin um, canꞌ nu taa suun ñaꞌan ndiꞌin chaꞌ ꞌñan, loꞌ nanꞌ caꞌan tñan 
ꞌin ñi loꞌo cunta ꞌin Stina Ndiose, cuiꞌ Espíritu nu ñi nu tyiꞌo seꞌen nducua 
Ndiose. 27 A cunta loꞌo um ntsuꞌhui chaꞌ taa um suun ñaꞌan ndiꞌin chaꞌ re, 
siꞌyana tsatlyu mdiꞌin na loꞌo um tiꞌ culoo.

16  1 Nde chaꞌ nu nchcuinꞌ loꞌo um siꞌyana a cuꞌni naꞌan tiꞌ um loꞌo 
chaꞌ nu ndiya quiꞌan tiꞌ um. 2  Ntsuꞌhui chaꞌ culo neꞌ ꞌin um seꞌen 

ndiyoꞌ tiꞌin neꞌ judio. A cunta ntsuꞌhui chaꞌ cujui neꞌ ꞌin um, loꞌ quiñan tiꞌ 
canꞌ siꞌyana tñan tsuꞌhue nguiꞌni tloo Ndiose. 3  Cuꞌni neꞌ cuañaꞌan siꞌyana 
a ndyuꞌhui lyoo neꞌ ꞌin Stina Ndiose, loꞌ ñi a ndyuꞌhui lyoo neꞌ ꞌñan. 
4 Nchgaa chaꞌ re nchcuinꞌ loꞌo um siꞌyana quia yuꞌhui tiꞌ xa ntsuꞌhui chaꞌ 
ca na. A ycuinꞌ chaꞌ re tiꞌ culoo siꞌyana tiꞌ xꞌni ntsuꞌhui chaꞌ tyiꞌin loꞌo um.

Tñan nu nꞌni Espíritu nu Luhui ꞌin Ndiose
5 Una ntsuꞌhui chaꞌ quiꞌan seꞌen nducua ñi nu nguaꞌan tñan ꞌñan, una 

ñi sca um a ñichaꞌ um ꞌñan chaꞌ la tsaꞌan. 6  Cuiꞌ ca nu nde quiꞌya xiꞌin 
ꞌin um siꞌyana mtsanꞌ ꞌin um nchgaa chaꞌ re. 7 Una nchcuinꞌ loꞌo um chaꞌ 
nu ñi, tyiꞌo la cunta ꞌin um chaꞌ quiꞌan, siꞌyana ntsuꞌhui chaꞌ caꞌan tñan 
Ñi nu taa chaꞌ tnu tiquee ꞌin um. Una chaꞌ a quiꞌan, a caan ñi nu tyiꞌin 
loꞌo um. 8  Loꞌ xa caan ñi, cuꞌni ñi chaꞌ ca chcanꞌ loo chaꞌ tiyaa ngunanꞌ 
ꞌin nten chendyu, siꞌyana ca cuiyaꞌ tiꞌ neꞌ ñi na lca quiꞌya, loꞌ ñi na lca 
chaꞌ tsuꞌhue, a cunta siꞌyana Ndiose cuꞌni ñi xñan bsya ꞌin nten. 9 Ca 
cuiyaꞌ tiꞌ neꞌ ñi na lca quiꞌya, siꞌyana a xlyaa neꞌ tsa quiꞌan tiꞌ neꞌ ꞌñan. 
10 Ca cuiyaꞌ tiꞌ neꞌ ñi na lca chaꞌ tsuꞌhue, siꞌyana cuaꞌ quiꞌan seꞌen nducua 
Stina Ndiose, loꞌ a ñaꞌan ꞌa um ꞌñan. 11 A cunta ca cuiyaꞌ tiꞌ neꞌ siꞌyana 
Ndiose ntsuꞌhui chaꞌ cuꞌni ñi xñan bsya ꞌin nten, siꞌyana cuaꞌ msuꞌhua ñi 
yuhueꞌ chonꞌ laxaꞌan nu ndlo tñan ꞌin neꞌ. 12  Quiꞌan ꞌa chaꞌ tiꞌ ntsuꞌhui chaꞌ 
chcuinꞌ loꞌo um, una cuaꞌ ñii a ta loo um quine ꞌin um chaꞌ re. 13  Una xa 
caan Espíritu nu ñi ꞌin Ndiose, cuiꞌ ñi culoꞌo ñi ꞌin um nchgaa la ñaꞌan 
chaꞌ nu ñi, siꞌyana a chcuiꞌ ñi loꞌo chaꞌ ꞌin ti ñi, cuiꞌ ca nu chcuiꞌ ñi nchgaa 
chaꞌ nu ne ꞌin ñi, loꞌ quitsaꞌ ñi ꞌin um chaꞌ nu tsatoꞌo. 14 Cuiꞌ ñi scuen 
cuaan ñi chaꞌ ꞌñan siꞌyana ntsuꞌhui chaꞌ culyo scua la ñi chaꞌ ꞌñan loꞌo um. 
15 Nanꞌ sca chaꞌ ti ꞌñan loꞌo Stina Ndiose, canꞌ chaꞌ nen loꞌo um siꞌyana 
Espíritu ntsuꞌhui chaꞌ culyo scua la chaꞌ ꞌñan loꞌo um.

Mdaa Jesús chaꞌ tnu tiquee ꞌin taꞌa mdaꞌan ñi
16  Sca coꞌ xaa a ñaꞌan ꞌa um ꞌñan, una xca coꞌ xaa tiꞌ ñaꞌan tloo um 

ꞌñan, siꞌyana cuaꞌ quiꞌan seꞌen nducua Stina Ndiose. 17 Xacanꞌ tucua snan 
yu taꞌa ndaꞌan ñi mñichaꞌ taꞌa yu loꞌ nchcuiꞌ yu: ¿Ñaꞌan ta ndyiꞌo chaꞌ nu 
nchcuiꞌ ñi re, siꞌyana sca coꞌ xaa a ñaꞌan ꞌa na ꞌin ñi, loꞌ xca coꞌ xaa tiꞌ 
ñaꞌan na ꞌin ñi, loꞌ quiaa ñi seꞌen nducua Stina Ndiose? 18  Tiꞌ nchcuiꞌ la 
yu: ¿Ñaꞌan ta ndyiꞌo chaꞌ nu ycuiꞌ ñi chaꞌ ꞌin xca coꞌ xaa canꞌ? A ndyiꞌya 
na cunta chaꞌ nu nchcuiꞌ ñi. 19 Una Jesús nguꞌya ñi cunta siꞌyana nchca 
tiꞌ yu cuñichaꞌ yu ꞌin ñi siꞌya chaꞌ canꞌ, loꞌ juin ñi ꞌin yu: ¿Ta na ñichaꞌ 
taꞌa um siꞌya chaꞌ nu ycuinꞌ re xa nen: Sca coꞌ xaa a ñaꞌan ꞌa um ꞌñan, loꞌ 
xca coꞌ xaa tiꞌ ñaꞌan um ꞌñan? 20 Nu chaꞌ ñi sꞌni cunen loꞌo um, ntsuꞌhui 
chaꞌ quiꞌya tuꞌhua tiquee um loꞌ cunan um, loꞌ nten chendyu ca tsuꞌhue 
chuꞌhui tiquee neꞌ xacanꞌ. Siyaꞌ tiꞌi ngaꞌan ꞌin um, una tiyaa xaa chca 
tsuꞌhue lca tiquee um. 21 Ñaꞌan nchca tiꞌ sca neꞌ cunaꞌan nu ndiyaan sñeꞌ 
chendyu, tyisnan caan tiꞌi ꞌin neꞌ siꞌyana cuaꞌ mdiyaa braa ꞌin neꞌ, una xa 
cuaꞌ mdijin yuꞌhui ꞌin neꞌ, a quia yuꞌhui ꞌa tiꞌ neꞌ tiꞌi nu mdijin neꞌ loo nu 
tsuꞌhue ntsuꞌhui tiquee neꞌ siꞌyana cuhuiꞌ quiꞌyu lca sñeꞌ neꞌ. 22  Cuañaꞌan 
ndiꞌin chaꞌ ꞌin um cuaꞌ ñii, tiꞌi ngaꞌan ꞌin um, una ntsuꞌhui chaꞌ ñaꞌan taꞌa 
na loꞌo um xiyaꞌ, xacanꞌ chca tsuꞌhue lca tiquee um, loꞌ a tucui ꞌa nu tiꞌ 

cuꞌni lyiꞌun cusya ꞌin um. 23  Xa tiyaa tsaan canꞌ a sca ꞌa chaꞌ tiꞌ cuñichaꞌ 
um ꞌñan. Nu chaꞌ ñi sꞌni cunen loꞌo um, nchgaa chaꞌ nu jñan um ꞌin Stina 
Ndiose loꞌo chaꞌ cuiyaꞌ ꞌñan, cuiꞌ ñi xcuen ñi chaꞌ canꞌ. 24 Hasta cuaꞌ ñii loꞌ 
a nchca sca chaꞌ jñan um loꞌo chaꞌ cuiyaꞌ ꞌñan. Jñan um ꞌin na loꞌ caja na 
ꞌin um, ñaꞌan ca siꞌyana nde lyee la ca tsuꞌhue chuꞌhui tiquee um.

Mꞌni Jesús canan chaꞌ nu nchca loo chendyu re
25 Nanꞌ a ycuiꞌ lan chaꞌ re loꞌo um, una tiyaa xaa a ntsuꞌhui ꞌa chaꞌ tiꞌ 

chcuinꞌ loꞌo um cuañaꞌan, cuiꞌ ca nu siyaꞌ ti culyo scua lan chaꞌ ꞌin Stina 
Ndiose loꞌo um. 26  Xacanꞌ ntsuꞌhui chaꞌ jñan um ꞌin ñi loꞌo chaꞌ cuiyaꞌ 
ꞌñan, ñi a cunen loꞌo um siꞌyana tiꞌ jñan ꞌin Stina Ndiose siꞌya chaꞌ ꞌin um, 
27 siꞌyana ycuiꞌ ca Stina Ndiose tsuꞌhue lca tiquee ñi loꞌo um, cuiꞌ siꞌyana 
lyee lca tiquee um loꞌon, loꞌ ya quiꞌan tiꞌ um siꞌyana mdoꞌon seꞌen nducua 
Ndiose. 28  Mdoꞌon seꞌen nducua Stina Ndiose, mdiyaan loo chendyu re, 
loꞌ cuaꞌ ñii xnun chendyu re, loꞌ xiyaꞌ quiꞌan seꞌen nducua ñi. 29 Juin yu 
taꞌa ndaꞌan ñi: La ñii ycuiꞌ la ca um, loꞌ a ycuiꞌ nchcun ꞌa um loꞌo hua. 
30 La ñii ndyiꞌya hua cunta siꞌyana jlyo tiꞌ um nchgaa loo chaꞌ, loꞌ a ꞌni 
chaꞌ tiꞌ caja nu quitsaꞌ ꞌin um ndeꞌen la chaꞌ, siꞌya chaꞌ re ndiya quiꞌan tiꞌ 
hua siꞌyana mdoꞌo um seꞌen nducua Ndiose. 31 Mxcuen Jesús ꞌin yu: ¿Ta 
la cuaꞌ ñii ndiya quiꞌan tiꞌ um ꞌñan? 32  Tiyaa xaa, loꞌ cuiꞌ cuaꞌ ñii mdiyaa 
braa nu xnu ton um ꞌñan xcan tin, cunda scaa um ntsuꞌhui chaꞌ quiaa um 
seꞌen ndiꞌin um. Una siꞌi xcan tin quinun ton siꞌyana Stina Ndiose ndiꞌin 
ñi loꞌon. 33  Nde chaꞌ ycuinꞌ loꞌo um siꞌyana tsatlyu tyiꞌin tsuꞌhue na. Loo 
chendyu re ntsuꞌhui chaꞌ tyijyin um scasca loo chaꞌ, una cuꞌni tnu tiquee 
um siꞌyana nanꞌ cuaꞌ mꞌnin canan chaꞌ nu nchca loo chendyu re.

Mjñan Jesús ꞌin Ndiose siꞌya chaꞌ ꞌin taꞌa mdaꞌan ñi

17  1 Xa mdyi ycuiꞌ Jesús chaꞌ canꞌ mscuen ñi tloo ñi nde cuaan, loꞌ 
juin ñi: Ndiose, ꞌun lca um Stin, cuaꞌ mdiyaa braa scuen cuaan 

um chaꞌ ꞌin Sñeꞌ um, ñaꞌan ca siꞌyana loꞌo Sñeꞌ um scuen cuaan ꞌin um. 
2  Siꞌyana cuaꞌ mdaa um chaꞌ cuiyaꞌ ꞌñan culon tñan ꞌin nchgaa nten, 
siꞌyana taan chendyu nu a tsatii ꞌa ꞌin tsalca nu cuaꞌ mdyaa um cunta 
ꞌñan. 3  Nde chendyu nu a tsatii ꞌa: Siꞌyana chuꞌhui lyoo neꞌ ꞌin um, ꞌun ñi 
nu lca ycuiꞌ ca Ndiose, loꞌ chuꞌhui lyoo neꞌ ꞌin Jesucristo, ñi nu nguaꞌan 
tñan um. 4 Nanꞌ mꞌnin tnun ꞌin um loo chendyu re, loꞌ cuaꞌ mꞌnin tyiin 
tñan nu mdaa um ꞌñan. 5 ꞌUn ñi nu lca Stin, cuꞌni um chaꞌ scuen cuaan 
chaꞌ ꞌñan la seꞌen nducua um, tsañaꞌan nguiaa chaꞌ ꞌñan tiꞌ culoo xa tiꞌ 
lyijyi tsaaꞌ chendyu re. 6  Cuaꞌ ngulyo scua lan chaꞌ ꞌin um loꞌo tsalca nu 
mdyaa um cunta ꞌñan, cuiꞌ nu culo nducua la ndiꞌin cunta ꞌin um, loꞌ cuaꞌ 
ñii mdyaa um cunta ꞌin canꞌ ꞌñan, loꞌ mxuꞌhua seꞌen jun ychaꞌ um. 7 Ncua 
cuiyaꞌ tiꞌ jun siꞌyana nchgaa chaꞌ nu mdaa um ꞌñan mdoꞌo na seꞌen nducua 
um, 8  siꞌyana cuaꞌ ycuinꞌ loꞌo jun nchgaa chaꞌ nu mdaa um ꞌñan, loꞌ ncuan 

xuꞌhue jun ꞌin na, jlyo tsuꞌhue tiꞌ jun siꞌyana mdoꞌon seꞌen nducua um, 
loꞌ ya quiꞌan tiꞌ jun siꞌyana cuiꞌ um nguaꞌan tñan um ꞌñan. 9 Njñan ꞌin um 
siꞌya chaꞌ ꞌin jun, loꞌ siꞌi siꞌya ñaꞌan tucui ti, cuiꞌ ca nu siꞌya chaꞌ ꞌin jun 
nu cuaꞌ mdyaa um cunta ꞌñan, siꞌyana cunta ꞌin um ndiꞌin jun. 10 Nchgaa 
nu ntsuꞌhui tuyaanꞌ, ticuiꞌ tuyaaꞌ um ntsuꞌhui canꞌ, loꞌ nchgaa nu ntsuꞌhui 
tuyaaꞌ um, ticuiꞌ cuañaꞌan ntsuꞌhui canꞌ tuyaanꞌ, loꞌ nchca chcanꞌ loo chaꞌ 
cuiyaꞌ ꞌñan loo chendyu ꞌin jun. 11 Tixiꞌi ti ndiꞌin loo chendyu re, una tiꞌ 
quinu la jun, loꞌ nanꞌ quiꞌan seꞌen nducua um. Ndiose, ꞌun ñi nu lca Stin, 
ñi nu luhui lati, loꞌo chaꞌ cuiyaꞌ ꞌin um xñi um cunta ꞌin nchgaa nu cuaꞌ 
mdaa um ntsuꞌhui tuyaanꞌ, siꞌyana ca sca chaꞌ ti ꞌin jun tsañaꞌan sca chaꞌ 
ti ꞌin nareꞌ. 12  Lja mdiꞌin loꞌo jun, tsuꞌhue ꞌa yuꞌhuin cunta ꞌin jun loꞌo chaꞌ 
cuiyaꞌ ꞌin um, jun nu cuaꞌ mdaa um ntsuꞌhui yaanꞌ, msñin cunta ꞌin jun, 
loꞌ ñi sca jun loꞌ a ngunanꞌ jun, cuiꞌ ca sca yu nu ntsuꞌhui ca chaꞌ quinanꞌ, 
siꞌyana tsatoꞌo ñaꞌan chaꞌ nu cuaꞌ nguinu scua loo quityi ꞌin um. 13  Una 
cuaꞌ ñii quiꞌan seꞌen nducua um, loꞌ chcuinꞌ chaꞌ re lja nu tiꞌ ndiꞌin loo 
chendyu re, siꞌyana lyee la ca tsuꞌhue chuꞌhui tiquee jun loꞌon. 14 Cuaꞌ 
ycuinꞌ loꞌo jun nchgaa chaꞌ nu mdaa um ꞌñan, una nten chendyu mscuan 
tloo ꞌin jun siꞌyana a nchcua taꞌa chaꞌ ꞌin jun loꞌo chaꞌ tiyaa ngunanꞌ ꞌin 
neꞌ, tsañaꞌan nu a nchcua taꞌa chaꞌ ꞌñan loꞌo neꞌ. 15 A njñan ꞌin um siꞌyana 
culyoo um ꞌin jun loo chendyu re, cuiꞌ ca nu xñi um cunta siꞌyana a 
sten chaꞌ ngunanꞌ tiquee jun. 16  A nchcua taꞌa chaꞌ ꞌin jun loꞌo chaꞌ tiyaa 
ngunanꞌ nu nchca loo chendyu re, tsañaꞌan nu a nchcua taꞌa chaꞌ ꞌñan loꞌo 
neꞌ. 17 Cuꞌni um chaꞌ siꞌyana quinu luhui cusya ꞌin jun loꞌo chaꞌ nu ñi, chaꞌ 
nu nchcuiꞌ um lca na chaꞌ nu ñi. 18  Tsañaꞌan nguaꞌan tñan um ꞌñan loo 
chendyu re, cuañaꞌan nguaꞌan tñan ꞌin jun cuꞌni jun tñan ꞌin um. 19 Siꞌya 
jun, ndyaan ꞌñan ꞌin um, siꞌyana loꞌo jun quinu luhui cusya ꞌin jun siꞌya 
chaꞌ nu ñi ꞌin um. 20 Una siꞌi tsaloo ti chaꞌ ꞌin jun njñan ꞌin um, cuiꞌ ca nu 
siꞌya nchgaa nu ntsuꞌhui chaꞌ tsa quiꞌan tiꞌ ꞌñan xa quine ꞌin chaꞌ nu chcuiꞌ 
jun, 21 siꞌyana tsatlyu ca sca chaꞌ ti ꞌin nchgaa jun, tsañaꞌan sca chaꞌ ti 
ꞌin na, ꞌun nu lca Stin, cuiꞌ cuañaꞌan tsatlyu ca sca chaꞌ ti ꞌin jun loꞌo na. 
Xacanꞌ ca cuiyaꞌ tiꞌ nten siꞌyana ꞌun nguaꞌan tñan um ꞌñan. 22  Tsañaꞌan 
chaꞌ cuiyaꞌ mdaa um ꞌñan, cuañaꞌan chaꞌ cuiyaꞌ mdaan ꞌin jun, siꞌyana ca 
sca chaꞌ ti ꞌin jun tsañaꞌan sca chaꞌ ti ꞌin nareꞌ. 23  Nanꞌ sca chaꞌ ti ꞌñan loꞌo 
jun tsañaꞌan sca chaꞌ ti ꞌñan loꞌo um, ñaꞌan ca siꞌyana ca sca chaꞌ ti ꞌin jun 
nu chaꞌ ñi ca, xacanꞌ ca cuiyaꞌ tiꞌ nten siꞌyana ꞌun nguaꞌan tñan um ꞌñan, 
siꞌyana lyee lca tiquee um loꞌon, loꞌ cuañaꞌan lca tiquee um loꞌo jun. 24 ꞌUn 
ñi nu lca Stin, nchca tinꞌ siꞌyana tsalca jun nu cuaꞌ mxnu um tuyaanꞌ, sca 
seꞌen ti tyiꞌin loꞌo jun, siꞌyana ñaꞌan jun chaꞌ cuiyaꞌ nu mdaa um ꞌñan, 
tsañaꞌan ncua lca tiquee um loꞌon xa tiꞌ lyijyi tsaaꞌ chendyu. 25 ꞌUn ñi nu 
lca Stin, nu nguiꞌni tñan tsuꞌhue, a nchca chuꞌhui lyoo nten chendyu ꞌin 
um, una nanꞌ cuaꞌ ndyuꞌhui lyoon ꞌin um, loꞌ jlyo tiꞌ jun re siꞌyana ꞌun 
nguaꞌan tñan um ꞌñan. 26  Cuaꞌ ngulyo scua lan chaꞌ ꞌin um loꞌo jun, loꞌ 

tiꞌ tsa quiñan cuꞌnin chaꞌ re, siꞌyana tsañaꞌan lyee lca tiquee um loꞌon, 
cuañaꞌan quii tiꞌ jun, loꞌ tsatlyu ca sca chaꞌ ti ꞌñan loꞌo jun.

Xa nguinu Jesús

18  1 Xa mdyi ycuiꞌ Jesús chaꞌ re, mdoꞌo ñi nguiaa ñi loꞌo yu taꞌa 
ndaꞌan ñi xca tsoꞌ tuti nu naan Cedrón, canꞌ yten yuꞌhui jun 

sca seꞌen nducua yca olivo. 2  Yu Juda, yu nu ntsuꞌhui chaꞌ tyaa ꞌin ñi, 
ndyuꞌhui lyoo yu seꞌen canꞌ, siꞌyana tyun yaꞌ nguioꞌ tiꞌin Jesús loꞌo yu 
taꞌa ndaꞌan ñi canꞌ. 3  Mdiya loꞌo yu Juda tsa ta yu sindatu, loꞌo xca ta yu 
silyiya cunta ꞌin neꞌ fariseo loꞌo yu nu ndlo ca tñan niꞌ lyaa. Lyiꞌya neꞌ 
quiiꞌ, a cunta loꞌo quiiꞌ ndiquin, loꞌo spada. 4 Una Jesús cuaꞌ jlyo tiꞌ ñi 
tsala chaꞌ nu ntsuꞌhui chaꞌ tyijyin ñi, canꞌ chaꞌ nde ya ycua ñi ꞌin neꞌ, loꞌ 
juin ñi: ¿Tucui ca ꞌin ndaꞌan nan um? 5 Loꞌ mxcuen neꞌ ꞌin ñi: ꞌIn Jesús 
Nazaret. Juin ñi ꞌin neꞌ: Nanꞌ lcan. Loꞌo yu Juda taꞌa ndaꞌan neꞌ canꞌ, yu 
nu ndyaa ꞌin ñi. 6  Xa juin Jesús: Nanꞌ lcan, cuiꞌ xaa mdaꞌan chonꞌ neꞌ loꞌ 
mdlyu tiꞌin neꞌ. 7 Xiyaꞌ mñichaꞌ ñi ꞌin neꞌ: ¿Tucui ca ꞌin ndaꞌan nan um? 
Loꞌ juin neꞌ: Cuiꞌ ꞌin Jesús Nazaret. 8  Mxcuen Jesús ꞌin neꞌ: Cuaꞌ nen loꞌo 
um siꞌyana nanꞌ lcan. Chaꞌ na ndaꞌan nan um ꞌñan, tyaa um yaꞌ quiaa yu 
taꞌa ndaꞌan re. 9 Juin ñi cuañaꞌan siꞌyana tsatoꞌo ñaꞌan chaꞌ nu cuaꞌ ycuiꞌ 
ñi xa juin ñi: Ñi sca nu mdaa um ꞌñan, loꞌ a ngunanꞌ. 10 Xacanꞌ yu Simón 
Tyo ngulyoo yu spada nu ndaꞌan loꞌo yu, loꞌ yjui yuhuaꞌ yu sca nguso ꞌin 
yu nu ndlo ca tñan niꞌ lyaa, msiꞌyu yu nscan tsoꞌ cueen ꞌin yu, loꞌ naan yu 
Malco. 11 Xacanꞌ juin Jesús ꞌin yu Tyo: Xuꞌhua seꞌen spada ꞌin niꞌ tyi na. 
Chaꞌ Stina Ndiose cuaꞌ juin ñi tijin nu tiꞌi re, ¿ñi chaꞌ a tijin ꞌin na?

Ya loꞌo neꞌ ꞌin Jesús tloo Anás
12  Xacanꞌ yu sindatu loꞌo xꞌnan yu, tsatlyu loꞌo xca ta silyiya ꞌin neꞌ 

judio, msñi neꞌ ꞌin Jesús loꞌ mscanꞌ neꞌ ꞌin ñi. 13  Ya loꞌo neꞌ ꞌin ñi tloo Anás 
culo nducua la, siꞌyana canꞌ nu lca sti lyaa Caifás, yu nu ndlo ca tñan 
niꞌ lyaa yjan canꞌ. 14 Yu Caifás canꞌ lca yu nu msuꞌhua tiquee neꞌ judio, 
xa juin yu siꞌyana tsuꞌhue lati chaꞌ caja scati yu quiꞌyu tñan loo ñaꞌaan 
quichen neꞌ.

Nguinu ton yu Tyo tunaꞌan lyiyaꞌ seꞌen ndiꞌin Anás
15 Yu Simón Tyo canꞌ mducui nchaꞌan yu ꞌin Jesús, a cunta loꞌo xca 

yu taꞌa ndaꞌan ñi taꞌa nguiaa yu, yu re ndyuꞌhui lyoo tsuꞌhue yu ꞌin yu 
nu ndlo ca tñan niꞌ lyaa, tsatlyu yten yu loꞌo Jesús tunaꞌan lyiyaꞌ seꞌen 
ndiꞌin nu ndlo tñan canꞌ. 16  Una yu Tyo nguinu ton yu nde tunaꞌan lyiyaꞌ. 
Xacanꞌ yu taꞌa ndaꞌan ñi, cuiꞌ yu nu cuaꞌ ndyuꞌhui lyoo ꞌin yu nu ndlo ca 
tñan canꞌ, nguia ycuiꞌ yu loꞌo neꞌ cunaꞌan nu ntsuꞌhui cuan tunaꞌan canꞌ, 
loꞌ mꞌni yu chaꞌ yten yu Tyo seꞌen canꞌ. 17 Xacanꞌ neꞌ cunaꞌan nu ntsuꞌhui 
cunta tunaꞌan canꞌ juin neꞌ ꞌin yu Tyo: ¿Ta siꞌi loꞌo nuꞌhuin lca taꞌa ndaꞌan 

yu quiꞌyu cua? Mxcuen yu Tyo canꞌ: A loꞌon. 18  Tucua snan yu nguso loꞌo 
yu silyiya canꞌ mxiquiꞌo yu quiiꞌ siꞌyana tlyaꞌ, canꞌ ndon yu nguitson tiꞌ 
yu, a cunta loꞌo yu Tyo ndon canꞌ.

Xa mꞌni cuiyaꞌ Anás chaꞌ ꞌin Jesús
19 Yu nu ndlo ca tñan niꞌ lyaa, mñichaꞌ yu ꞌin Jesús ñaꞌan nguiaa chaꞌ 

ꞌin ñi loꞌo chaꞌ nu ndloꞌo ñi, a cunta chaꞌ ꞌin yu taꞌa ndaꞌan ñi. 20 Mxcuen 
Jesús ꞌin yu: Tloo nten quiꞌan mdaꞌan ycuinꞌ, loꞌ nguloꞌon ꞌin neꞌ seꞌen 
ndiyoꞌ tiꞌin neꞌ, uta niꞌ lyaa ꞌin neꞌ judio, loꞌ ñi sca chaꞌ a msuꞌhua cutsinꞌ 
ꞌin neꞌ. 21 ¿Ñi chaꞌ ꞌñan ñichaꞌ um? Cuñichaꞌ um ꞌin nu ngune ꞌin chaꞌ nu 
ycuinꞌ, canꞌ nu jlyo tiꞌ nchgaa chaꞌ re. 22  Ñaꞌaan mdyi ycuiꞌ ñi chaꞌ re, 
sca yu silyiya nu ndon cuiꞌ ti siiꞌ ñi mjyiꞌin yaaꞌ tloo ñi, loꞌ juin yu ꞌin ñi: 
¿Ta cuañaꞌan ntsuꞌhui chaꞌ xcuen ꞌin ñi nu ndlo ca tñan niꞌ lyaa ꞌin na? 
23  Mxcuen Jesús ꞌin yu: Chaꞌ siꞌi ñaꞌan ycuinꞌ, quitsaꞌ um ꞌñan chaꞌ ñi chaꞌ 
lca na, loꞌ chaꞌ ycuinꞌ chaꞌ nu ñi, ¿ñi chaꞌ ta mjyiꞌin um ꞌñan? 24 Xacanꞌ 
ñaꞌan nchcanꞌ Jesús nguaꞌan tñan Anás ꞌin ñi la seꞌen ndiꞌin Caifás, yu nu 
ndlo ca tñan niꞌ lyaa.

Mscuan tloo yu Tyo ꞌin Jesús
25 Lja nu tiꞌ ndon yu Tyo nguitson tiꞌ yu, mñichaꞌ neꞌ ꞌin yu: ¿Ta siꞌi loꞌo 

nuꞌhuin lca taꞌa ndaꞌan yu cua? A msti tiꞌ yu quitsaꞌ yu ꞌin neꞌ, loꞌ juin 
yu: A loꞌon. 26  Canꞌ nguilyu sca yu nguso ꞌin yu nu ndlo ca tñan, cuiꞌ yu 
nu tiꞌ nchca taꞌa yu nu msiꞌyu yu Tyo canꞌ nscan, loꞌ juin yu ꞌin: ¿Ta siꞌi 
cuiꞌ naꞌan ꞌin lja yca olivo loꞌo yu cua? 27 Xiyaꞌ mxcuen yu Tyo loꞌ juin yu 
siꞌyana a loꞌo yu. Cuiꞌ xaa canꞌ msiꞌya sca latyee.

Mꞌni cuiyaꞌ yu Pilato chaꞌ ꞌin Jesús
28  Xacanꞌ mdoꞌo neꞌ seꞌen ndiꞌin Caifás, loꞌ ya loꞌo neꞌ ꞌin Jesús seꞌen 

nducua naꞌan tñan ꞌin gubierno, cuaꞌ quiꞌya ti xaa, una neꞌ judio a mslyaa 
neꞌ sten neꞌ ñaꞌan canꞌ siꞌyana a ncua tiꞌ neꞌ tyiꞌo ngunanꞌ chaꞌ ꞌin neꞌ loꞌo 
chaꞌ nu cuaꞌ ntsuꞌhui ꞌin neꞌ, siꞌyana ntsuꞌhui chaꞌ cu siin neꞌ taꞌa pascua 
canꞌ. 29 Canꞌ chaꞌ mdoꞌo yu Pilato mñichaꞌ yu ꞌin neꞌ: ¿Ñi quiꞌya ta ljyan 
suꞌhua um ꞌin yu re? 30 Mxcuen neꞌ ꞌin yu: Chaꞌ cua na a lca yu sca yu 
nducunꞌ, ñi a can loꞌo hua ꞌin yu tloo um. 31 Xacanꞌ juin yu Pilato: Quia 
loꞌo um ꞌin yu, cuiꞌ um cuꞌni cuiyaꞌ um chaꞌ ꞌin yu tsañaꞌan nu nchcuiꞌ lee 
ꞌin um. Una neꞌ judio canꞌ mxcuen neꞌ ꞌin yu: Huareꞌ a ntsuꞌhui chaꞌ cuiyaꞌ 
ꞌin hua cujui hua sca nten. 32  Ycuiꞌ neꞌ cuañaꞌan siꞌyana tsatoꞌo tsañaꞌan 
nu juin Jesús ñaꞌan ntsuꞌhui chaꞌ caja ñi. 33  Xacanꞌ yten yu Pilato ñaꞌan 
tñan xiyaꞌ, loꞌ mxiꞌya yu ꞌin Jesús loꞌ mñichaꞌ yu ꞌin ñi: ¿Ta cuiꞌ lca Ree ꞌin 
neꞌ judio? 34 Mxcuen Jesús ꞌin yu: ¿Ta chaꞌ ꞌin ti ꞌin um nchcuiꞌ um chaꞌ re, 
ta na xca tucui mtsaꞌ ꞌin um ñaꞌan ndiꞌin chaꞌ ꞌñan? 35 Loꞌ juin yu Pilato: 
¿Ta ñan tiꞌ lcan neꞌ judio? Nten taꞌa quichen tyi, loꞌo neꞌ nu ndlo tñan niꞌ 

lyaa, canꞌ nu mdyaa cunta ꞌin tuyaanꞌ. ¿Ñi quiꞌya ta mꞌni? 36  Mxcuen Jesús 
ꞌin yu: Siꞌi loo chendyu re mdoꞌo chaꞌ cuiyaꞌ ꞌñan. Chaꞌ cua na ndlon tñan 
loo chendyu re, nchgaa nu taꞌa ndaꞌan tyiꞌo chaꞌ ꞌñan loꞌ a quinun tuyaaꞌ 
neꞌ judio. Una chaꞌ cuiyaꞌ nu ndaꞌan loꞌon, siꞌi re mdoꞌo na. 37 Xacanꞌ juin 
yu Pilato: ¿Ta cuiꞌ lca ree xacanꞌ? Mxcuen Jesús: ꞌUn nchcuiꞌ um siꞌyana 
lcan ree. Cuiꞌ canꞌ chaꞌ mdiyaan loo chendyu re siꞌyana chcuinꞌ chaꞌ 
nu ñi. Nchgaa nten nu nꞌni cunta chaꞌ nu ñi ne ꞌin neꞌ chaꞌ nu nchcuinꞌ. 
38  Mxcuen yu Pilato ꞌin ñi: ¿Ñi na lca chaꞌ nu ñi? Ñaꞌaan mdyi ycuiꞌ yu 
chaꞌ canꞌ xiyaꞌ mdyiꞌo yu nde lyiyaꞌ seꞌen ndiꞌin neꞌ judio, loꞌ juin yu ꞌin 
neꞌ: Ñi sca quiꞌya, loꞌ a nducui yu re. 39 Una ꞌun cuaꞌ ntsuꞌhui sca chaꞌ ꞌin 
um xa nchca taꞌa pascua, njñan um chaꞌ ndlyaa sca preso. ¿Ta nchca tiꞌ 
um culaan ꞌin yu nu lca Ree ꞌin neꞌ judio? 40 Xacanꞌ tsatlyu nchcuiꞌ cueen 
neꞌ: A culaa um ꞌin yu cua, lyaa um ꞌin yu Barrabás. Loꞌ yu Barrabás canꞌ 
lca yu sca yu cunan.

19  1 Xacanꞌ mchcuan yu Pilato cunta ꞌin Jesús loꞌ ngulo yu tñan siꞌyana 
quiꞌni ñi. 2  Yu sindatu canꞌ mtñan yu sca sniꞌ quicheꞌ, mdiꞌin tyaa 

yu ꞌin na que ñi, loꞌ mxicoꞌ yu sca teꞌ cuaa ꞌin ñi, 3 loꞌ nchcuiꞌ yu: Tlyu chaꞌ 
cuiyaꞌ ꞌin Ree ꞌin neꞌ judio. A cunta njyiꞌin yaaꞌ yu tloo ñi. 4 Xiyaꞌ mdyiꞌo yu 
Pilato ñaꞌan tñan canꞌ, loꞌ juin yu ꞌin neꞌ judio: Ñaꞌan jan ñi, nde ndon yu re 
loꞌ ca cuiyaꞌ tiꞌ um siꞌyana ñi sca quiꞌya loꞌ a nducui yu. 5 Xacanꞌ mdoꞌo loꞌo 
yu ꞌin Jesús, nducua sca sniꞌ quicheꞌ que ñi, loꞌ lcoꞌ ñi sca teꞌ cuaa. Loꞌ juin 
yu Pilato: Nde ndon yu re. 6 Nchgaa yu nu ndlo tñan niꞌ lyaa tsatlyu loꞌo yu 
silyiya nu ntsuꞌhui cuan chaꞌ ꞌin laa, xa naꞌan neꞌ ꞌin Jesús mdyisnan ycuiꞌ 
cueen neꞌ: Jyiꞌin caꞌan um ꞌin yu loo cusi, jyiꞌin caꞌan um ꞌin yu loo cusi. 
Loꞌ juin yu Pilato ꞌin neꞌ: Cuiꞌ um tsa loꞌo um ꞌin yu loꞌ jyiꞌin caꞌan um ꞌin 
yu loo cusi, siꞌyana cunta nu ꞌñan nanꞌ a sca quiꞌya nducui yu. 7 Mxcuen neꞌ 
judio ꞌin yu: Huareꞌ ntsuꞌhui sca lee ꞌin hua, loꞌ ndlo quiꞌya na ꞌin yu, siꞌyana 
juin yu lca yu ycuiꞌ ca Sñeꞌ Ndiose. 8 Xa ngune ꞌin yu Pilato chaꞌ canꞌ lyee la 
ytsen yu. 9 Xiyaꞌ yten yu ñaꞌan tñan canꞌ loꞌ juin yu ꞌin Jesús: ¿La ta quichen 
mdoꞌo? Una Jesús a mxcuen ñi ꞌin yu. 10 Xacanꞌ juin yu Pilato ꞌin ñi: ¿Ñi chaꞌ 
ta a nxcuen ꞌñan? ¿Ta a jlyo tiꞌ siꞌyana ntsuꞌhui chaꞌ cuiyaꞌ ꞌñan jyiꞌin caꞌan 
ꞌin loo cusi, loꞌ ntsuꞌhui chaꞌ cuiyaꞌ ꞌñan culaan ꞌin? 11 Mxcuen Jesús ꞌin yu: 
A sca na tca cuꞌni um loꞌon chaꞌ siꞌi nde niꞌ cuaan mdoꞌo chaꞌ cuiyaꞌ ꞌin um. 
Canꞌ chaꞌ tlyu lati quiꞌya nducui nu mdyaa ꞌñan tuyaaꞌ um. 12  Tiꞌ xacanꞌ yu 
Pilato ngunan yu ñaꞌan nu culaa yu ꞌin Jesús, una nde lyee lati nchcuiꞌ cueen 
neꞌ judio: Chaꞌ culaa um ꞌin yu re, a lca um taꞌa tsuꞌhue yu César, siꞌyana sca 
yu nu nguiꞌni ꞌin lca ree, taꞌa cusuun César lca canꞌ. 13 Xa ngune ꞌin yu Pilato 
chaꞌ canꞌ, cuiꞌ xaa ngulyoo yu ꞌin Jesús nde lyiyaꞌ, loꞌ yten tucua yu seꞌen 
nꞌni cuiyaꞌ yu chaꞌ, sca seꞌen ndloꞌo naan neꞌ loꞌo chaꞌ hebreo, Gabata, chaꞌ 
re nchca tiꞌ chcuiꞌ, seꞌen ncua tsuꞌhue lyuu. 14 Tsa ntsuꞌhui ndyiꞌya cuaan, 
cuiꞌ tsaan nu cu siin neꞌ judio siꞌya taꞌa pascua canꞌ, loꞌ juin yu Pilato ꞌin neꞌ: 
Nde ndon yu nu lca Ree ꞌin um. 15 Nde lyee la ycuiꞌ cueen neꞌ: Lyoo um ꞌin yu 

nde lyiyaꞌ, lyoo um ꞌin yu nde lyiyaꞌ, jyiꞌin caꞌan um ꞌin yu loo cusi. Loꞌ juin 
yu Pilato canꞌ: ¿Ta nchca tiꞌ um jyiꞌin caꞌan ꞌin Ree ꞌin um loo cusi? Xacanꞌ 
nchgaa yu nu ndlo tñan niꞌ lyaa mxcuen yu: A ntsuꞌhui ꞌa xca ree ꞌin hua, 
cuiꞌ ca nu scati yu César. 16 Cuañaꞌan yatoꞌo mdyaa yu Pilato cunta ꞌin Jesús 
tuyaaꞌ neꞌ siꞌyana chaꞌan ñi loo cusi, mchcuan neꞌ cunta ꞌin ñi loꞌ ya loꞌo neꞌ 
ꞌin ñi.

Xa nguaꞌan Jesús loo cusi
17 Cuiꞌ ñi lyiꞌya ñi cusi seꞌen ntsuꞌhui chaꞌ chaꞌan ñi, loꞌ mdiyaa ñi sca seꞌen 

nu nchcuiꞌ neꞌ loꞌo lca Que Jyiꞌo, loꞌo chaꞌ hebreo ndyiꞌo chaꞌ re Gólgota. 
18 Canꞌ mjyiꞌin caꞌan neꞌ ꞌin ñi loo cusi, a cunta loꞌo tucua yu nu taꞌa nguaꞌan 
ñi, scaa yu scaa tsoꞌ, loꞌ Jesús nguaꞌan ñi tluꞌhue la. 19 Cuaꞌ lca nguaꞌan yu 
Pilato sca chaꞌ nu chaꞌan que cusi canꞌ, loꞌ nchcuiꞌ na: Nde nu lca Jesús 
Nazaret, Ree ꞌin neꞌ judio. 20 Quiꞌan ꞌa neꞌ judio ycuiꞌ neꞌ chaꞌ re, siꞌyana seꞌen 
nu nguaꞌan Jesús loo cusi canꞌ, cuiꞌ ti tuꞌhua quichen lca na. Nguaꞌan na loꞌo 
chaꞌ hebreo, chaꞌ griego, loꞌo chaꞌ latín. 21 Tsalca neꞌ nu ndlo ca tñan niꞌ lyaa 
ꞌin neꞌ judio, juin neꞌ ꞌin yu Pilato: A caꞌan um ꞌin na siꞌyana lca yu Ree ꞌin neꞌ 
judio, tsuꞌhue lati chaꞌan na tsañaꞌan nu juin yu: Nanꞌ lcan Ree ꞌin neꞌ judio. 
22  Mxcuen yu Pilato ꞌin neꞌ: Ñaꞌan chaꞌ nu cuaꞌ nguaꞌan, cuiꞌ cuañaꞌan quinu 
na. 23 Xa cuaꞌ mjyiꞌin caꞌan yu sindatu canꞌ ꞌin Jesús loo cusi, msñi yu steꞌ ñi 
loꞌ ngulo yu ꞌin na jacua yuꞌhue, cunda scaa na ꞌin scaa yu. A cunta msñi yu 
teꞌ tucuin ꞌin ñi nu mchcuan sca coꞌ ti. 24 Xacanꞌ mdyisnan ycuiꞌ scasca yu: 
A sta na ꞌin na, tsuꞌhue lati culo na xuꞌhue na loꞌo na, chaꞌ ti ñaꞌan nu quiꞌni 
caꞌan na ꞌin. Cuañaꞌan mꞌni yu, siꞌyana tsatoꞌo chaꞌ nu nguinu scua loo quityi 
ꞌin Ndiose seꞌen nchcuiꞌ: —Ticuiꞌ lja canꞌ mtsa yu stenꞌ, ngulo yu xuꞌhue yu 
loꞌo na—. Cuiꞌ cuañaꞌan mꞌni yu sindatu canꞌ. 25 Cuiꞌ ti seꞌen ngaꞌan Jesús 
loo cusi ndon jyiꞌan ñi, loꞌo taꞌa ngula jyiꞌan ñi, loꞌo María cuilyiꞌo Cleofas, a 
cunta ndon María Magdalena. 26 Jesús naꞌan ñi ndon jyiꞌan ñi, a cunta cuiꞌ 
ti canꞌ ndon sca yu taꞌa ndaꞌan ñi, cuiꞌ yu nu ndyuꞌhui cuiyaꞌ tiꞌ ñi ꞌin canꞌ, 
loꞌ juin ñi ꞌin jyiꞌan ñi: Cua ndon nu ca sñeꞌ um. 27 Xacanꞌ juin ñi ꞌin yu taꞌa 
ndaꞌan ñi canꞌ: Cua ndon nu ca jyiꞌan. Tiꞌ xacanꞌ mchcuan yu canꞌ cunta ꞌin 
jyiꞌan ñi la seꞌen ndiꞌin yu. 28 Ngujlyo tiꞌ Jesús siꞌyana cuaꞌ ya tucua nchgaa 
chaꞌ nu ntsuꞌhui chaꞌ tyijyin ñi, xacanꞌ juin ñi: Nguityi ꞌa tinꞌ. Juin ñi cuañaꞌan 
siꞌyana tsatoꞌo chaꞌ nu nguinu scua loo quityi ꞌin Ndiose. 29 Canꞌ ndon sca 
teꞌen mtsaꞌan ntsuꞌhui tyiꞌa vinagre. Yu sindatu canꞌ mchaꞌ yu tyiꞌa canꞌ ꞌin 
sca teꞌ, loꞌ mdiꞌin tyaa yu ꞌin na loo sca yca, loꞌ mjyiꞌin caꞌan yu ꞌin na tuꞌhua 
Jesús. 30 Xa cuaꞌ yiꞌo ñi tyiꞌa canꞌ juin ñi: Cuaꞌ ya tucua nchgaa chaꞌ. Cuiꞌ xaa 
mdyiꞌya tucui ñi que ñi, loꞌ mdyaa ñi cusya ꞌin ñi tuyaaꞌ Ndiose.

Yjoꞌ neꞌ chcuan cha siiꞌ Jesús
31 Siꞌyana lca na tsaan nu nsiin taꞌa pascua, a ncua tiꞌ neꞌ judio siꞌyana 

quinu caꞌan nu ngujui canꞌ loo cusi tsaan nu nxitñanꞌ neꞌ, (a cunta lja 

xacanꞌ ya tucua tsaan nu lyee la nꞌni tnu neꞌ taꞌa canꞌ), canꞌ chaꞌ ya ycuiꞌ 
neꞌ loꞌo yu Pilato chaꞌ taa yu chaꞌ cuiyaꞌ cutsa tijyan quiyaꞌ nu ngaꞌan loo 
cusi canꞌ, loꞌ tyiꞌya neꞌ ꞌin. 32  Mdiyaa yu sindatu canꞌ loꞌ mcha yu tijyan 
quiyaꞌ yu nu taꞌa ngaꞌan Jesús, cuiꞌ cuañaꞌan mcha yu quiyaꞌ nu ngaꞌan 
xca tsoꞌ canꞌ. 33  Una xa naꞌan yu siꞌyana cuaꞌ ngujui Jesús, a mcha ꞌa yu 
quiyaꞌ ñi. 34 Xacanꞌ sca yu sindatu canꞌ yjoꞌ yu sca chcuan cha siiꞌ ñi, 
cuiꞌ ñaꞌan lcaa nguilo tne ñi nu mxitiyaꞌ loꞌo tyiꞌa. 35 Yu nu naꞌan chaꞌ re 
ndaa yu suun chaꞌ nu yatoꞌo, loꞌ nchcuiꞌ yu chaꞌ nu ñi, a cunta jlyo tiꞌ yu 
siꞌyana suun nu ndaa yu lca na chaꞌ nu ñi, ñaꞌan ca siꞌyana loꞌo um tca tsa 
quiꞌan tiꞌ um chaꞌ re. 36  Chaꞌ re yatoꞌo na siꞌyana tsa tucua chaꞌ nu nchcuiꞌ 
quityi ꞌin Ndiose: —Ñi sca tijyan ñi loꞌ a cutsa na—. 37 Ndeñaꞌan nchcuiꞌ 
xca seꞌen loo quityi ꞌin Ndiose: —Chcua quiloo neꞌ ꞌin nu yjoꞌ neꞌ chcuan 
cha siiꞌ—.

Xa mtsiꞌ Jesús
38  Chonꞌ ndeꞌen canꞌ sca yu naan See nu mdoꞌo Arimatea, cuiꞌ sca yu 

ya quiꞌan tiꞌ ꞌin Jesús, una a nguloꞌo la yu ꞌin yu siꞌyana ntsen yu tloo neꞌ 
judio, mjñan yu chaꞌ cuiyaꞌ ꞌin Pilato siꞌyana cuiꞌya yu ꞌin Jesús, loꞌ mdaa 
yu chaꞌ cuiyaꞌ. Xacanꞌ mdiyaa yu seꞌen ngaꞌan ñi loꞌ nguꞌya yu ꞌin ñi. 39 A 
cunta mdiyaa yu Nicodemo, cuiꞌ yu nu ya ycuiꞌ loꞌo Jesús sca tla, loꞌ lyiꞌya 
yu sca seꞌen ntsuꞌhui tyiꞌa xityiꞌi nu naan mirra nu mxitiyaaꞌ loꞌo áloes, loꞌ 
tiꞌin na cla tyi kilo. 40 Xacanꞌ nguxen yu sca teꞌ ꞌin Jesús, loꞌ msuꞌhua yu 
tyiꞌa xityiꞌi ꞌin ñi tsañaꞌan ntsuꞌhui chaꞌ ꞌin neꞌ judio xa ntsiꞌ neꞌ ꞌin sca nu 
ngujui. 41 Seꞌen nguaꞌan ñi loo cusi canꞌ, cuiꞌ ti nguinu sca seꞌen nducua 
yca, canꞌ cuaꞌ lca nguiaaꞌ sca cuaa nu a nchca tucui chuꞌhui. 42  Canꞌ mtsiꞌ 
yu ꞌin Jesús siꞌyana cuiꞌ seꞌen ti su cuaa canꞌ, a cunta cuaꞌ tyisnan xitñanꞌ 
neꞌ judio.

Xa mdyiquiꞌo Jesús

20  1 Culoo tsaan ꞌin snan canꞌ, tiꞌ nducui lyoo xa mdoꞌo María 
Magdalena nguiaa tucuaa canꞌ, loꞌ naꞌan siꞌyana cuaꞌ mdoꞌo ntan 

quee nu nchcun na. 2  Cuiꞌ xaa mdoꞌo msnan, nguia ytsaꞌ ꞌin yu Simón 
Tyo loꞌo xca yu taꞌa mdaꞌan Jesús, cuiꞌ yu nu ndyuꞌhui cuiyaꞌ tiꞌ ñi ꞌin 
canꞌ, loꞌ juin ꞌin yu: Cuaꞌ ngulyoo neꞌ ꞌin Ñi Xꞌnan na seꞌen mtsiꞌ ñi, loꞌ 
a jlyo tiꞌ hua la nguia loꞌo neꞌ ꞌin ñi. 3  Cuiꞌ xaa mdoꞌo yu Tyo loꞌo xca yu 
taꞌa mdaꞌan ñi, nguiaa yu tucuaa canꞌ. 4 Tsatlyu mdoꞌo chcuaa yu msnan 
yu, una xca yu canꞌ lyee la msnan yu que ꞌin yu Tyo, culo nducua la yu 
mdiyaa yu tucuaa canꞌ. 5 Mducui ndlyu yu loꞌ msti quiloo yu niꞌ cuaa canꞌ, 
loꞌ naꞌan yu siꞌyana xtyi teꞌ nu nguxen ti ñi su canꞌ, una a yten yu niꞌ canꞌ. 
6  Cuiꞌ ñaꞌan cuaꞌ loꞌo yu Tyo canꞌ mdiyaa yu, loꞌ yten yu niꞌ cuaa canꞌ, 
naꞌan yu siꞌyana xtyi teꞌ nu nguxen ti ñi su canꞌ, 7 a cunta naꞌan yu siꞌyana 
teꞌ nu nguxen tloo ñi a su ꞌa na sca seꞌen ti loꞌo teꞌ nu nguxen ca ñi, cuiꞌ 

ca nu mtsa tuꞌhua na nscua na xca seꞌen. 8  Xacanꞌ yten xca yu taꞌa mdaꞌan 
ñi canꞌ, cuiꞌ yu nu mdiyaa culo nducua la canꞌ, naꞌan yu chaꞌ canꞌ loꞌ ya 
quiꞌan tiꞌ yu, 9 una a nchca quiꞌya tsuꞌhue yu cunta tsañaꞌan nu nchcuiꞌ 
quityi ꞌin Ndiose ñaꞌan ntsuꞌhui chaꞌ tyiquiꞌo ñi. 10 Xacanꞌ mxitucui yu taꞌa 
mdaꞌan ñi canꞌ nde seꞌen ndiꞌin yu.

Nguloꞌo tloo Jesús ꞌin María Magdalena
11 Una María tiꞌ nguinu ton tucuaa canꞌ loꞌ nguinan, lja xacanꞌ mducui 

ndlyu loꞌ msti quiloo niꞌ cuaa canꞌ, 12  naꞌan nducua tucua angujle nu 
lcoꞌ teꞌ mten. Sca canꞌ nducua nde que seꞌen msti Jesús, loꞌ xca nde 
quiyaꞌ canꞌ. 13  Loꞌ juin angujle canꞌ: ¿Ñi chaꞌ ta nguinan? Mxcuen María: 
Siꞌyana ngulyoo neꞌ ꞌin Ñi Xꞌnan, loꞌ a jlyo tinꞌ la nde nguia loꞌo neꞌ ꞌin 
ñi. 14 Ñaꞌaan mdyi ycuiꞌ chaꞌ canꞌ mxiton nde chonꞌ loꞌ naꞌan ndon Jesús, 
una a ngujlyo tiꞌ siꞌyana Jesús lca nu ndon canꞌ. 15 Loꞌ juin Jesús ꞌin: ¿Ñi 
chaꞌ ta nguinan? ¿Tucui ca ꞌin ndaꞌan nan? María msqueꞌ tiꞌ chaꞌ ta yu 
nu ntsuꞌhui cunta seꞌen nducua yca canꞌ lca nu ndon canꞌ, loꞌ juin xacanꞌ: 
Chaꞌ cuiꞌ um ngulyoo um ꞌin ñi, quitsaꞌ um ꞌñan la ya loꞌo um ꞌin ñi, loꞌ 
nanꞌ quia ꞌyan ꞌin ñi. 16  Loꞌ juin Jesús ꞌin: ¡María! Cuiꞌ xaa mxiton loꞌ juin 
ꞌin ñi, ¡Raboni! (Chaꞌ re nchca tiꞌ na nchcuiꞌ na, ñi nu lca Bstro). 17 Juin 
Jesús ꞌin: A culaꞌ ꞌñan siꞌyana tiꞌ lyijyi quiꞌan seꞌen nducua Stin, quia ytsaꞌ 
ꞌin nchgaa taꞌan siꞌyana cuaꞌ quiꞌan seꞌen nducua Stin, cuiꞌ ñi nu lca Sti 
um, Ndiose ꞌñan, loꞌ Ndiose ꞌin um. 18  Xacanꞌ mdoꞌo María Magdalena 
nguia ytsaꞌ ꞌin yu taꞌa mdaꞌan Jesús siꞌyana naꞌan tloo ꞌin Ñi Xꞌnan na, loꞌ 
mtsaꞌ nchgaa chaꞌ nu ycuiꞌ ñi loꞌo.

Nguloꞌo tloo Jesús ꞌin yu taꞌa mdaꞌan ñi
19 Xa nguꞌya tla, cuiꞌ tsaan culoo ꞌin snan canꞌ, loꞌ seꞌen nguioꞌ tiꞌin 

yu taꞌa mdaꞌan ñi, mchcun tsuꞌhue tunaꞌan canꞌ siꞌyana ntsen yu ꞌin neꞌ 
judio, loꞌ tluꞌhue la seꞌen ndiꞌin yu yten Jesús, loꞌ juin ñi ꞌin yu: A suꞌhua 
um chaꞌ nduhue tiꞌ tiquee um. 20 Xa mdyi ycuiꞌ ñi chaꞌ re, nguloꞌo ñi yaaꞌ 
ñi ꞌin jun loꞌo jyan siiꞌ ñi. Yu taꞌa mdaꞌan ñi tsuꞌhue ntsuꞌhui tiquee yu 
siꞌyana naꞌan yu ꞌin Ñi Xꞌnan na. 21 Xiyaꞌ ycuiꞌ Jesús loꞌo yu: A suꞌhua um 
chaꞌ nduhue tiꞌ tiquee um, tsañaꞌan nu nguaꞌan tñan Stina Ndiose ꞌñan, 
cuañaꞌan caꞌan tñan ꞌin um. 22  Xa ycuiꞌ ñi chaꞌ re ngulaꞌ suꞌhua ñi tloo yu 
loꞌ juin ñi: Quinu yuꞌhui Espíritu nu Luhui ꞌin Ndiose niꞌ cusya ꞌin um. 
23  Chaꞌ ꞌun cuꞌni um chaꞌ tlyu tiꞌ ꞌin ndeꞌen la tucui loꞌo quiꞌya nguiꞌni, a 
nducui ꞌa canꞌ quiꞌya, loꞌ chaꞌ ti ñaꞌan nu a cuꞌni um chaꞌ tlyu tiꞌ ꞌin, cuiꞌ 
ñaꞌan ti nducui canꞌ quiꞌya.

Xa mꞌni tucua tiꞌ yu Toma
24 Una yu Toma, cuiꞌ ta yu nu tichcua canꞌ, yu nu nchcuiꞌ neꞌ loꞌo lca 

Dídimo, a loꞌo yu nguioꞌ tiꞌin yu xa yaa Jesús. 25 Nchgaa la ñaꞌan taꞌa 

mdaꞌan ñi juin yu ꞌin Toma: Cuaꞌ naꞌan tloo hua ꞌin Ñi Xꞌnan na. Mxcuen 
yu xacanꞌ: Chaꞌ a ñaꞌan loꞌ a cojoꞌ yaanꞌ seꞌen yten clau yaaꞌ ñi, loꞌ chaꞌ 
a cojoꞌ yaanꞌ jyan siiꞌ ñi, a tsa quiꞌan tinꞌ. 26  Mdaꞌa snuꞌ tsaan nguioꞌ tiꞌin 
yu taꞌa mdaꞌan ñi ñaꞌan canꞌ, cuaꞌ loꞌo yu Toma xacanꞌ. Mchcun tsuꞌhue 
tunaꞌan canꞌ xa yten Jesús tluꞌhue la seꞌen ndiꞌin yu, loꞌ juin ñi: A suꞌhua 
um chaꞌ nduhue tiꞌ tiquee um. 27 Loꞌ juin ñi ꞌin yu Toma canꞌ: Cojoꞌ yaaꞌ 
re loꞌ cuꞌni quii yaanꞌ, tyaa yaaꞌ loꞌ cojoꞌ yaaꞌ jyan siinꞌ, loꞌ a cuꞌni tucua 
tiꞌ, cuiꞌ ca nu tsa quiꞌan tiꞌ. 28  Xacanꞌ mxcuen yu Toma ꞌin ñi: ꞌUn lca um 
Xꞌnan loꞌ lca um Ndiose ꞌñan. 29 Loꞌ juin Jesús ꞌin yu: Siꞌyana naꞌan tloo 
ꞌñan, Toma, canꞌ chaꞌ ya quiꞌan tiꞌ, una tsuꞌhue ca xuꞌhue nu ya quiꞌan tiꞌ 
loꞌ a naꞌan ꞌñan. ¿Ñi chaꞌ nguaꞌan yu Xuhua quityi re? 30 Tiꞌ mꞌni la Jesús 
scasca chaꞌ nu tnu tloo naꞌan yu taꞌa mdaꞌan ñi, una a nguaꞌan scua na loo 
quityi re. 31 Una chaꞌ re nguaꞌan scua na siꞌyana tsa quiꞌan tiꞌ um siꞌyana 
Jesús lca ñi nu lca Cristo, Sñeꞌ Ndiose, loꞌ loo nu tsa quiꞌan tiꞌ um ꞌin ñi 
caja chendyu nu a tsatii ꞌa ꞌin um.

Nguloꞌo tloo Jesús ꞌin tsa cati taꞌa mdaꞌan ñi

21  1 Chonꞌ ndeꞌen canꞌ xiyaꞌ nguloꞌo tloo Jesús ꞌin yu taꞌa mdaꞌan 
ñi tuꞌhua tiyoꞌ Tiberias canꞌ, loꞌ ndeñaꞌan nguloꞌo tloo ñi ꞌin yu: 

2  Tsatlyu nguioꞌ tiꞌin yu Simón Tyo canꞌ loꞌo Toma nu nchcuiꞌ neꞌ loꞌo lca 
Dídimo, loꞌo Natanael nu mdoꞌo Caná seꞌen lyiꞌya loo Galilea, loꞌo chcuaa 
sñeꞌ Zebedeo, a cunta loꞌo chcua yu nu taꞌa mdaꞌan Jesús nguioꞌ tiꞌin yu 
canꞌ. 3  Loꞌ juin yu Simón Tyo canꞌ: Tsaꞌan nanꞌ cuta cula. Mxcuen nchgaa 
la ñaꞌan yu canꞌ: Loꞌo huareꞌ tsaa hua. Xacanꞌ yten yu sca niꞌ yca naꞌan 
loꞌ mdoꞌo yu nguiaa yu, una ñi sca cula loꞌ a msñi yu sca chcui tla canꞌ. 
4 Xa nde cuaꞌ quiꞌya xaa, tuꞌhua ysin canꞌ ndon Jesús, una yu taꞌa mdaꞌan 
ñi a yuꞌhui lyoo yu siꞌyana Jesús ndon canꞌ. 5 Ycuiꞌ ñi loꞌo yu: Sñenꞌ, ¿ñi 
na ndaꞌan loꞌo um cu na? Mxcuen yu ꞌin ñi: A sca na. 6  Xacanꞌ juin ñi ꞌin 
yu: Nguun um quitan ꞌin um nde tsoꞌ cueen seꞌen nducui yca naꞌan cua, 
loꞌ quinu ꞌin ꞌin um. Xacanꞌ nguun yu ꞌin na, loꞌ hasta ñi a ncua ꞌa tiꞌ lyoo 
yu ꞌin na siꞌyana mtsaꞌan na ntsuꞌhui cula. 7 Xacanꞌ xca yu taꞌa mdaꞌan 
ñi, cuiꞌ yu nu ndyuꞌhui cuiyaꞌ tiꞌ ñi ꞌin canꞌ, juin yu ꞌin yu Tyo: Cuiꞌ Ñi 
Xꞌnan na ndon cua. Loꞌ ñaꞌaan ngune ꞌin yu Simón Tyo siꞌyana Ñi Xꞌnan 
na lca ñi, cuiꞌ xaa ycoꞌ yu steꞌ yu (siꞌyana cuaꞌ ngulo yu ꞌin na), loꞌ mdoꞌo 
cuaan yu loo tyiꞌa canꞌ. 8  Nchgaa la ñaꞌan yu nguia loꞌo yu yca naꞌan canꞌ 
la tuꞌhua ysin, nducuan qui yu quitan seꞌen ntsuꞌhui cula canꞌ siꞌyana a 
tijyoꞌ lyee nguinu tuꞌhua ysin canꞌ, tsa ntsuꞌhui lyoo sca ciento metro. 9 Xa 
mdyiꞌo tiꞌin yu tuꞌhua ysin canꞌ, naꞌan yu ndiꞌin quiiꞌ nscuhuiꞌ, canꞌ nscua 
sca cula ndiqueꞌ ꞌin, a cunta loꞌo jaslya. 10 Loꞌ juin Jesús ꞌin yu: Quian 
loꞌo um tucua snan cula nu tca msñi um cua. 11 Cuiꞌ xaa ycuen yu Simón 
Tyo canꞌ niꞌ yca naꞌan loꞌ ngulyoo yu quitan canꞌ la tuꞌhua ysin, mtsaꞌan 
na ntsuꞌhui chacuiꞌ cula nu tnu, loꞌ ndiyaa ꞌin sca ciento ntsuꞌhui tuꞌhua 

tyi ntsuꞌhui snan ꞌin. Tsacanꞌ ꞌin ntsuꞌhui ꞌin niꞌ quitan canꞌ una a mdaꞌ 
na. 12  Juin Jesús ꞌin yu: Quiaan um loꞌ ca xuꞌhue um na re. Ñi sca yu taꞌa 
mdaꞌan ñi loꞌ a msti tiꞌ yu cuñichaꞌ yu ꞌin ñi chaꞌ ti ca lca ñi, nguꞌya yu 
cunta siꞌyana Ñi Xꞌnan na lca ñi. 13  Xacanꞌ msñi Jesús jaslya canꞌ loꞌ mdaa 
ñi ꞌin na ꞌin yu, cuiꞌ cuañaꞌan mꞌni ñi loꞌo cula canꞌ. 14 Nde nu cuaꞌ nchca 
snan yaꞌ nguloꞌo tloo Jesús ꞌin yu taꞌa mdaꞌan ñi, tiꞌ xa mdyiquiꞌo ñi.

Ycuiꞌ Jesús loꞌo yu Tyo snan yaꞌ
15 Xa mdyi ycu jun juin Jesús ꞌin yu Simón Tyo canꞌ: Simón, sñeꞌ 

Jonás, ¿ta lyee la lca tiquee loꞌon que ꞌin chaꞌ re? Mxcuen yu ꞌin ñi: Cuiꞌ 
cuañaꞌan, Ñi Xꞌnan hua, ꞌun jlyo tiꞌ um siꞌyana lyee lca tiqueen loꞌo um. 
Juin ñi ꞌin yu xacanꞌ: Tsuꞌhue ti ñaꞌan seen slyaꞌ cuneꞌ ꞌñan. 16  Mxitucui 
ñi ycuiꞌ ñi loꞌo yu nu cuaꞌ nchca tucua yaꞌ: Simón, sñeꞌ Jonás, ¿ta lyee lca 
tiquee loꞌon? Mxcuen yu Tyo: Cuiꞌ cuañaꞌan Ñi Xꞌnan hua, ꞌun jlyo tiꞌ um 
siꞌyana lyee lca tiqueen loꞌo um. Loꞌ juin ñi ꞌin yu: Tsuꞌhue ti ñaꞌan seen 
slyaꞌ ꞌñan. 17 Xiyaꞌ ycuiꞌ ñi loꞌo yu nu cuaꞌ nchca snan yaꞌ: Simón, sñeꞌ 
Jonás, ¿ta lyee lca tiquee loꞌon? Yu Tyo canꞌ nguluꞌun tiꞌ yu siꞌyana snan 
yaꞌ ticuiꞌ ti loo chaꞌ ycuiꞌ ñi: ¿Ta lyee lca tiquee loꞌon? Yu Tyo canꞌ mxcuen 
yu ꞌin ñi: Ñi Xꞌnan hua, ꞌun jlyo tiꞌ um nchgaa loo chaꞌ, jlyo tiꞌ um siꞌyana 
lyee lca tiqueen loꞌo um. Juin Jesús ꞌin yu: Tsuꞌhue ti ñaꞌan seen slyaꞌ 
ꞌñan. 18  Nu chaꞌ ñi sꞌni cunen loꞌo: Xa ncua sca yu tsa suhue ti, mscanꞌ siiꞌ 
loꞌ yaa seꞌen nu ncua tiꞌ. Una xa nu cuaꞌ cula ntsuꞌhui chaꞌ xñii neꞌ scun, 
loꞌ xca tucui nu scanꞌ ꞌin, tsa loꞌo canꞌ ꞌin seꞌen nu a nchca tiꞌ tsaa. 19 Nde 
chaꞌ ycuiꞌ Jesús siꞌyana quiꞌya yu Tyo canꞌ cunta ñaꞌan ntsuꞌhui chaꞌ cujui 
neꞌ ꞌin yu, loꞌ taa yu loo Ndiose siꞌya chaꞌ canꞌ. Tiꞌ juin la ñi ꞌin yu: Chcui 
nchaꞌan ꞌñan.

Chaꞌ ꞌin yu nu taꞌa la ꞌin ñi
20 Xacanꞌ mxinaꞌan yu Tyo canꞌ nde chonꞌ yu, loꞌ naꞌan yu ljyaan xca 

yu taꞌa mdaꞌan ñi, cuiꞌ yu nu lyee ndyuꞌhui cuiyaꞌ tiꞌ ñi ꞌin canꞌ, yu nu 
nguaꞌan nanꞌ siiꞌ ñi xa ycu siin jun loꞌ mñichaꞌ ꞌin ñi: Ñi Xꞌnan hua, ¿tucui 
ca nu ntsuꞌhui chaꞌ tyaa ꞌin um? 21 Loꞌ juin yu Tyo canꞌ ꞌin Jesús xa naꞌan 
ꞌin yu: Ñi Xꞌnan hua, ¿ñaꞌan ta tsatoꞌo ꞌin yu cua? 22  Mxcuen Jesús ꞌin yu: 
Chaꞌ nanꞌ nchca tinꞌ siꞌyana tiꞌ ndiꞌin yu xa yaan xiyaꞌ, ¿ñi chaꞌ ntsuꞌhui 
yuhue tiꞌ chaꞌ re? Tsaloo chcui nchaꞌan ti ꞌñan. 23  Siꞌya chaꞌ nu ycuiꞌ ñi 
canꞌ, mdoꞌo yne chaꞌ siꞌyana yu taꞌa mdaꞌan ñi canꞌ a caja ꞌa yu. Una a juin 
Jesús siꞌyana a ntsuꞌhui chaꞌ caja yu, cuiꞌ ca nu juin ñi: Chaꞌ nanꞌ nchca 
tinꞌ siꞌyana tiꞌ ndiꞌin yu xa yaan xiyaꞌ, ¿ñi chaꞌ ntsuꞌhui yuhue tiꞌ chaꞌ re? 
24 Cuiꞌ yu taꞌa mdaꞌan ñi canꞌ lca nu ndaa suun chaꞌ re, cuiꞌ yu nguaꞌan 
scua yu ꞌin na, loꞌ jlyo tiꞌ hua siꞌyana nchcuiꞌ yu chaꞌ nu ñi. 25 Quiꞌan ꞌa 
chaꞌ nu tiꞌ mꞌni Jesús, loꞌ chaꞌ cua na chaꞌan scua na cunda scaa ti na, ñan 
tinꞌ a cula loo chendyu re tyiꞌin quityi nu chcuiꞌ chaꞌ canꞌ. Amen. 

Chaꞌ ꞌin Espíritu ꞌin Ndiose

1  1 Culoo quityi nguaꞌan tñan ꞌin um, cuaꞌ mtsanꞌ ꞌin um, ñi Teófilo, 
nchgaa ñaꞌan nu mꞌni Jesús loꞌo nchgaa chaꞌ nu nguloꞌo ñi tiꞌ xa nu 

mdyisnan mꞌni ñi tñan, 2  tsayaꞌ mdiyaa tsaan nu ycuen ñi nde niꞌ cuaan. 
Una culo nducua la, loꞌo chaꞌ cuiyaꞌ ꞌin Espíritu nu Luhui ꞌin Ndiose ycuiꞌ 
ñi loꞌo yu taꞌa mdaꞌan ñi, yu nu cuaꞌ ngulohui ñi, ñi tñan ntsuꞌhui chaꞌ 
cuꞌni. 3  Una xa cuaꞌ mdyiquiꞌo ñi, tiꞌ nguloꞌo tloo ñi ꞌin yu cha niꞌ chcua 
yla tsaan, siꞌyana ca cuiyaꞌ tsuꞌhue ti yu siꞌyana loꞌo ca ñi, tiꞌ ycuiꞌ ñi 
loꞌo yu ñaꞌan ntsuꞌhui chaꞌ culo Ndiose tñan ꞌin nten. 4 Lja nguioꞌ tiꞌin yu 
ngulo ñi tñan ꞌin yu siꞌyana a tyiꞌo yu quichen Jerusalén cuiꞌ xaa, cuiꞌ ca 
nu quita yu tsayaꞌ nu caan chaꞌ nu cuaꞌ mdiꞌin tyaa Ndiose, cuiꞌ chaꞌ nu 
cuaꞌ ycuiꞌ ñi loꞌo yu: 5 Chaꞌ ñi siꞌyana yu Xuhua mducua tya yu ꞌin nten 
loꞌo tyiꞌa, una niꞌ chcua xnan ti tsaan, chaꞌan yuꞌhui Espíritu nu Luhui ꞌin 
Ndiose ꞌin um.

Xa ycuen Jesús nde niꞌ cuaan
6  Xacanꞌ yu nu nguioꞌ tiꞌin canꞌ mñichaꞌ yu ꞌin ñi, loꞌ juin yu: Ñi Xꞌnan 

hua, ¿ta cuaꞌ taa um chaꞌ cuiyaꞌ ꞌin quichen Israel siꞌyana xiyaꞌ culo na 
tñan seꞌen lyiꞌya loo na? 7 Mxcuen ñi ꞌin yu: A ꞌni chaꞌ ca jlyo tiꞌ um ñi 
tsaan loꞌ ñi xaa tsatoꞌo sca chaꞌ nu cuaꞌ mdiꞌin tyaa Stina Ndiose, siꞌyana 
scati ñi ntsuꞌhui chaꞌ cuiyaꞌ canꞌ ꞌin ñi, 8  una caja chaꞌ cuiyaꞌ ꞌin um 
xa chaꞌan yuꞌhui Espíritu nu Luhui ꞌin Ndiose ꞌin um, xacanꞌ tsa ycuiꞌ 
um chaꞌ tsuꞌhue re ꞌñan loꞌo neꞌ Jerusalén, loꞌo nchgaa nu ndiꞌin seꞌen 
lyiꞌya loo Judea, loꞌo Samaria, loꞌo ñaꞌaan sca chcui chendyu. 9 Ñaꞌaan 
mdyi ycuiꞌ Jesús chaꞌ re, tloo naꞌan yu mꞌni Ndiose chaꞌ ycuen ñi nde 
niꞌ cuaan, loꞌ ngulyijyi yuꞌhui ñi niꞌ ndlaa. 10 Lja ndon nanꞌ ꞌya yu seꞌen 
nguia nchcuen ñi nde niꞌ cuaan, tsati ntyin nguꞌya ton tucua yu quiꞌyu 
nu mten steꞌ, 11 loꞌ juin loꞌo yu: ꞌUn neꞌ Galilea, ¿ñi chaꞌ nanꞌ ꞌya um nde 
niꞌ cuaan? Cuiꞌ Jesús, ñi nu mꞌni Ndiose chaꞌ ycuen nde niꞌ cuaan, cuiꞌ 
tsañaꞌan naꞌan um ycuen ñi cuaꞌ ñii, cuiꞌ cuañaꞌan ntsuꞌhui chaꞌ quiaan ñi 
loo chendyu re xiyaꞌ.

Ngulo ton jun ꞌin Matía tñan loo yu Juda
12  Xacanꞌ mdoꞌo jun loo quiꞌya nu naan Olivo, mxitucui jun nde quichen 

Jerusalén. Cuiꞌ ti nguinu quiꞌya canꞌ seꞌen lca Jerusalén, tsañaꞌan cuiyaꞌ 
nu nchcuiꞌ lee ꞌin neꞌ nu tca tyiꞌan neꞌ tsaan nu nxitñanꞌ neꞌ. 13  Xa nguila 
jun quichen canꞌ, yten jun ñaꞌan seꞌen nu cuaꞌ nchca tucua nde cuaan 
seꞌen nguinu yu Tyo, loꞌo yu Jacobo, loꞌo yu Xuhua, loꞌo yu Ndre, yu Lpe, 
yu Toma, yu Bartolomé, yu Mateo, loꞌo yu Jacobo sñeꞌ yu Alfeo, loꞌo yu 
Simón ta yu Zelote, loꞌo yu Juda taꞌa yu Jacobo. 14 Nchgaa jun sca chaꞌ ti 
ꞌin jun nchcuiꞌ lyiꞌo jun ꞌin Ndiose, tsatlyu loꞌo María jyiꞌan Jesús, loꞌo taꞌa 
ngula ñi, loꞌo chcua xnan jun cunaꞌan ndiyoꞌ tiꞌin canꞌ. 15 Yatoꞌo sca tsaan 
canꞌ, mdyiton yu Tyo lja jun taꞌa na, (loꞌ jun nu nguioꞌ tiꞌin canꞌ, ndiyaa 
jun sca ciento ntsuꞌhui cla jun), loꞌ juin yu ꞌin jun: 16  Nchgaa ꞌun jun taꞌa 
na, mꞌni chaꞌ yatoꞌo tsañaꞌan nu mxiycuiꞌ Espíritu nu Luhui ꞌin Ndiose 
ꞌin Davi chaꞌ ꞌin yu Juda, cuiꞌ yu nu ya loꞌo ꞌin nten nu msñi ꞌin Jesús. 
17 Tñan ꞌin Ndiose mꞌni hua loꞌo yu, cuiꞌ ta ꞌin hua ncua yu. 18  Una loꞌo 
tñi nu msuꞌhua lyiyaꞌ neꞌ ꞌin yu siꞌya chaꞌ ngunanꞌ nu mꞌni yu, msiꞌi neꞌ 
sca yuu, loꞌ seꞌen mchcanꞌ tucui yu mdyu yu loo yuu canꞌ, ytsu niꞌ yu, loꞌ 
ñaꞌaan tixeꞌen yu mdoꞌo tiꞌin na. 19 Mscua cueen chaꞌ re ñaꞌaan quichen 
Jerusalén, canꞌ chaꞌ mdiꞌin tyaa neꞌ nii seꞌen canꞌ ca naan na Acéldama, 
chaꞌ re nchca tiꞌ chcuiꞌ: Yuu seꞌen nguilo tne. 20 Siꞌyana nde chaꞌ nu 
nguinu scua loo quityi Salmo: —Seꞌen lca tyi yu, ntsuꞌhui chaꞌ quinu 
tucua lja na, a caja ꞌa xca tucui nu tiꞌ tyiꞌin ꞌin na—. Nde xca chaꞌ nu 
nchcuiꞌ quityi canꞌ: —Xca tucui ntsuꞌhui chaꞌ sten tñan loo yu—. 21 Canꞌ 
chaꞌ cuaꞌ ñii, ꞌni chaꞌ tyiꞌo hui sca yu nu taꞌa mdyisnan mdaꞌan hua loꞌo Ñi 
Xꞌnan na Jesús, 22  tiꞌ tsaan nu mducua tya yu Xuhua ꞌin ñi, tsayaꞌ mdiyaa 
tsaan nu ycuen ñi nde niꞌ cuaan, siꞌyana ca sca chaꞌ ti ꞌin hua loꞌo yu nu 
taa hua suun siꞌyana cuaꞌ mdyiquiꞌo ñi. 23  Xacanꞌ ngulo ton jun ꞌin tucua 
yu nu ntsuꞌhui lja canꞌ, cuiꞌ yu naan See Barsabás, nu nchcuiꞌ neꞌ loꞌo lca 
Justo, loꞌo xca yu naan Matía. 24 Xacanꞌ ycuiꞌ lyiꞌo jun ꞌin Ndiose, loꞌ juin 
jun: Ñi Ndiose Xꞌnan hua, scati um jlyo tiꞌ um nchgaa ñaꞌan lca cusya ꞌin 
nten, quitsaꞌ um ꞌin hua ti ñaꞌan chcuaa yu re cuaꞌ ngulohui um, 25 nu ca 
sca chaꞌ ti ꞌin hua loꞌo yu nu cuꞌni hua tñan ꞌin um, cuiꞌ tñan nu mxnu 
tiꞌin yu Juda canꞌ, siꞌyana cuaꞌ nguiaa yu seꞌen nu ntsuꞌhui chaꞌ quiꞌni 
caꞌan ꞌin yu siꞌya tñan ngunanꞌ nu mꞌni yu. 26  Xacanꞌ ngulo jun xuꞌhue ꞌin 
chcuaa yu canꞌ, loꞌ Matía mꞌni caꞌan chaꞌ ꞌin siꞌyana ca sca chaꞌ ti ꞌin loꞌo 
cha tixca yu taꞌa mdaꞌan ca Jesús.

Xa nguꞌya Espíritu ꞌin jun

2  1 Xa mdiyaa taꞌa Pentecostés, sca seꞌen ti nguioꞌ tiꞌin jun, nchgaa jun. 
2  Tsati ntyin ngune nde niꞌ cuaan tsañaꞌan ne seꞌen ljyaan sca cuiꞌin 

tnu, cuiꞌ ñaꞌan lcaa ngune ꞌin jun seꞌen ndiꞌin jun ñaꞌan canꞌ, 3  xacanꞌ ncua 

chcanꞌ nguꞌya tucua sca na que jun cunda scaa jun, tsañaꞌan nchca tiꞌ sca 
quiiꞌ. 4 Nchgaa jun mtsaꞌan yuꞌhui Espíritu nu Luhui ꞌin Ndiose ꞌin jun, loꞌ 
mdyisnan ycuiꞌ jun scasca loo chaꞌ nu siꞌi ꞌa chaꞌ nu nchcuiꞌ ca jun, cuiꞌ 
tsañaꞌan mxiycuiꞌ Espíritu ꞌin jun. 5 Loꞌ Jerusalén canꞌ mdiyaa quiꞌan ꞌa 
neꞌ judio nu mdoꞌo scasca quichen tnu siꞌyana cuꞌni neꞌ taꞌa canꞌ. 6  Quiꞌan 
ꞌa nten mdyisnan nguioꞌ tiꞌin seꞌen ngune canꞌ, a ngujlyo ꞌa tiꞌ neꞌ ñi lyijyi 
chaꞌ tiꞌ quiñan tiꞌ neꞌ siꞌyana cunda scaa neꞌ ngune ꞌin neꞌ ñaꞌan nchcuiꞌ 
jun loꞌo chaꞌ nu nchcuiꞌ ca neꞌ. 7 Lyee ꞌa yuhue tiꞌ neꞌ loꞌ nchcuiꞌ neꞌ scasca 
neꞌ: ¿Ta siꞌi neꞌ Galilea ca lca nchgaa nu ndiꞌin nchcuiꞌ chaꞌ re? 8  ¿Ñaꞌan 
ta ne ꞌin na cunda scaa na chaꞌ nu nchcuiꞌ neꞌ loꞌo chaꞌ nu nchcuiꞌ ca na 
tiꞌ xa ngula na? 9 Loꞌo neꞌ Partia ndiꞌin neꞌ re loꞌo na, loꞌo neꞌ Media, loꞌo 
neꞌ Elam, neꞌ mdoꞌo quichen Mesopotamia, neꞌ mdoꞌo seꞌen lca Judea, neꞌ 
mdoꞌo Capadocia, loꞌo neꞌ Ponto, loꞌo neꞌ nu mdoꞌo seꞌen lyiꞌya loo Asia, 
10 neꞌ Frigia, neꞌ Panfilia, loꞌo neꞌ Egipto, loꞌo neꞌ Africa nu mdoꞌo nde loo 
la quichen Cirene, loꞌ ndiꞌin neꞌ Roma loꞌo na re, nu lca ycuiꞌ ca neꞌ judio, 
a cunta loꞌo neꞌ nu ntsuꞌhui ñaꞌan chaꞌ nu cuaꞌ ntsuꞌhui na, 11 loꞌo neꞌ 
Creta loꞌo neꞌ Arabia ndiꞌin neꞌ re, cunda scaa chaꞌ nu nchcuiꞌ na, ne ꞌin 
na ñaꞌan nchcuiꞌ neꞌ re chaꞌ tsuꞌhue ꞌin Ndiose. 12  Nchgaa neꞌ canꞌ ndiꞌin 
yuhue tiꞌ neꞌ, a jlyo ꞌa tiꞌ neꞌ ñi lyijyi chaꞌ tiꞌ quiñan tiꞌ neꞌ, loꞌ scasca 
neꞌ ñichaꞌ taꞌa neꞌ: ¿Ñi chaꞌ ta nchca tiꞌ chcuiꞌ chaꞌ nu nchca re? 13  Una 
ntsuꞌhui nu nde nstyi lyiꞌo ꞌin yu, loꞌ nchcuiꞌ neꞌ: Na cuꞌhui yu re.

Chaꞌ nu culoo ycuiꞌ yu Tyo loꞌo nten
14 Xacanꞌ mdyiton yu Tyo loꞌo taꞌa tixca yu taꞌa mdaꞌan Jesús, loꞌ 

mdyisnan ycuiꞌ cueen yu loꞌo nten canꞌ: Nchgaa ꞌun, taꞌa lca na neꞌ judio, 
ꞌun nu ndiꞌin Jerusalén re, ca jlyo tiꞌ um loꞌ quine ꞌin um chaꞌ nu chcuinꞌ 
loꞌo um. 15 Yu nu ndiꞌin re siꞌi na cuꞌhui yu ñaꞌan nu ꞌun ñan tiꞌ um, loꞌ 
na tca ntsuꞌhui ti braa cuaꞌ caa tlya. 16  Cuiꞌ ca nu nchca ñaꞌan chaꞌ nu 
mxiycuiꞌ Ndiose ꞌin yu Joel, loꞌ nchcuiꞌ na: 17 —Ndeñaꞌan ntsuꞌhui chaꞌ 
cuꞌnin, juin Ndiose, xa tsatii chaꞌ nu nchca loo chendyu re: Cuꞌnin chaꞌ 
chaꞌan yuꞌhui nchgaa nten loꞌo Espíritu ꞌñan, xiycuinꞌ ꞌin sñeꞌ um, yu 
tsa suhue ti ñaꞌan xñii yu chaꞌ nu ntsuꞌhui chaꞌ ca, cuiꞌ cuañaꞌan yu 
cula chcuiꞌ sla yu chaꞌ canꞌ. 18  Nu chaꞌ ñi sꞌni, cuꞌnin chaꞌ chaꞌan yuꞌhui 
Espíritu ꞌñan ꞌin nguso ꞌñan, yu quiꞌyu loꞌo nu cunaꞌan chcuiꞌ canꞌ chaꞌ 
tsuꞌhue ꞌñan loꞌo nten. 19 Nanꞌ cuꞌnin chaꞌ nu tnu nde niꞌ cuaan loꞌo loo 
chendyu re: Ntsuꞌhui chaꞌ quilo tne, ntsuꞌhui chaꞌ squin quiiꞌ nu tnu, loꞌ 
xtyi sñi ti quinu tiꞌin xacanꞌ. 20 Cucha ntsuꞌhui chaꞌ tyuhuiꞌ na, loꞌ cooꞌ 
chca ngaꞌá na ñaꞌan nchca tiꞌ tne. Tsatoꞌo chaꞌ re xa tiꞌ lyijyi cuꞌni cuiyaꞌ 
ñi nu lca Xꞌnan um chaꞌ ꞌin nten chendyu, cuiꞌ tsaan nu cuꞌnin sca chaꞌ nu 
tlyu xa ca chcanꞌ loo chaꞌ cuiyaꞌ ꞌñan. 21 Nchgaa nu tsa quiꞌan tiꞌ siꞌyana 
lcan Xꞌnan, canꞌ nu tyiꞌo laa—. 22  ꞌUn neꞌ Israel, quine ꞌin um chaꞌ nu 
chcuinꞌ: Cuaꞌ jlyo tiꞌ um siꞌyana Jesús Nazaret, loꞌo chaꞌ cuiyaꞌ nu mdaa 

Ndiose ꞌin ñi quiꞌan ꞌa chaꞌ nu tnu mꞌni ñi tloo naꞌan um, loꞌ ncua cuiyaꞌ 
tiꞌ um siꞌyana Ndiose ngulohui ꞌin ñi. 23  Una siꞌya chaꞌ nu cuaꞌ mdiꞌin 
tyaa Ndiose cuaꞌ sꞌni yatoꞌo nguinu Jesús tuyaaꞌ um, loꞌ mdyaa um cunta 
ꞌin ñi ꞌin neꞌ nducunꞌ loꞌ yjui neꞌ ꞌin ñi loo cusi, 24 una Ndiose mꞌni ñi 
chaꞌ mdyiquiꞌo Jesús, ngulyoo ñi ꞌin canꞌ seꞌen ndijin neꞌ nu tiꞌi, a ncua 
ꞌin chaꞌ ndyija canꞌ xñi suꞌhua yaaꞌ ꞌin ñi. 25 Siꞌyana ndeñaꞌan nguaꞌan 
scua Davi chaꞌ ꞌin ñi: —Nchgaa xaa ndiꞌin Ñi Xꞌnan na loꞌon, a sca chaꞌ 
ntsuꞌhui chaꞌ cutsen siꞌyana ndon ñi tsoꞌ cueen ꞌñan. 26  Canꞌ chaꞌ tsuꞌhue 
ntsuꞌhui tiqueen, nducui tinꞌ nchcuinꞌ chaꞌ re, a ndyuhue tinꞌ xa ntsuꞌhui 
chaꞌ cajan, 27 siꞌyana a xnu suꞌhua um cusya ꞌñan yaaꞌ chaꞌ ndyija, ñi a taa 
um yaꞌ cutsoꞌ tiꞌin cunanꞌ, nanꞌ nu lca Sñeꞌ um nu luhui lati. 28  Nguloꞌo 
um sca tucueen nu taa chendyu ꞌñan, cuiꞌ um cuꞌni um chaꞌ ca tsuꞌhue 
lca tiqueen la tloo um—. 29 ꞌUn nu ndiꞌin re, nchca tinꞌ chcuinꞌ la yaꞌ loꞌo 
um chaꞌ ꞌin Davi nu ncua nten cula ꞌin na, ñaꞌan ngujui yu loꞌ mtsiꞌ yu, 
loꞌ hasta cuaꞌ ñii jlyo tiꞌ na la mtsiꞌ yu. 30 Ncua yu sca nu mxiycuiꞌ Ndiose 
ꞌin, cuiꞌ ñi mdiꞌin tyaa tla ñi chaꞌ re loꞌo yu, ngujlyo tsuꞌhue tiꞌ yu siꞌyana 
loo ta nten ꞌin yu ntsuꞌhui chaꞌ caan Cristo nu ntsuꞌhui chaꞌ culo ca tñan 
ꞌin na, 31 tiꞌ xacanꞌ cuaꞌ naꞌan Davi ñaꞌan mdyiquiꞌo Cristo, canꞌ chaꞌ juin 
yu siꞌyana a nguinu yuꞌhui cusya ꞌin ñi yaaꞌ chaꞌ ndyija, ñi a ytsoꞌ tiꞌin 
cunanꞌ ñi. 32  Cuiꞌ ñi nu lca Jesús mꞌni Ndiose chaꞌ mdyiquiꞌo, loꞌ nchgaa 
hua ndaa hua suun siꞌyana cuañaꞌan yatoꞌo. 33  Xacanꞌ mchcuan ñi sca 
chaꞌ cuiyaꞌ nu tlyu nde tsoꞌ cueen ꞌin Ndiose, a cunta mchcuan ñi Espíritu 
nu cuaꞌ mdiꞌin tyaa Sti ñi chaꞌ chaꞌan yuꞌhui niꞌ cusya ꞌin na, cuiꞌ chaꞌ 
nu naꞌan tloo um cuaꞌ ñii loꞌ ne ꞌin um. 34 Siꞌyana yu Davi a nchca scuen 
yu nde niꞌ cuaan xa nu juin yu: —Ndiose Xꞌnan na juin ñi loꞌo Ñi Xꞌnan: 
Chcua tsoꞌ cueen ꞌñan, 35 lja xicuꞌnin ꞌin taꞌa cusuun quinu nde tuquiyaꞌ—. 
36  Canꞌ chaꞌ cuaꞌ ñii, ꞌun neꞌ Israel, ca cuiyaꞌ ca tiꞌ um siꞌyana Jesús nu 
mjyiꞌin caꞌan um ꞌin loo cusi, Ndiose cuaꞌ mꞌni ñi chaꞌ lca Ñi Xꞌnan na, loꞌ 
lca ñi Cristo. 37 Cuiꞌ xaa nguꞌya sca tuꞌhua niꞌ cusya ꞌin neꞌ xa ngune ꞌin 
neꞌ chaꞌ canꞌ, loꞌ mñichaꞌ neꞌ ꞌin yu Tyo loꞌo nchgaa la ñaꞌan taꞌa mdaꞌan 
Jesús: ꞌUn jun taꞌa na, ¿ñi na tca cuꞌni hua? 38  Xacanꞌ mxcuen yu Tyo canꞌ: 
Tyaa tiꞌ um ꞌin Ndiose loꞌ chcua tya um loꞌo chaꞌ cuiyaꞌ ꞌin Jesucristo 
siꞌyana cuten quiꞌya nducui um, loꞌ chaꞌan yuꞌhui Espíritu nu Luhui ꞌin 
Ndiose ꞌin um. 39 Siꞌyana ntsuꞌhui chaꞌ quiꞌni caꞌan chaꞌ tsuꞌhue re ꞌin 
um, loꞌo sñeꞌ um, loꞌo nchgaa nten nu ndiꞌin tijyoꞌ loo, nchgaa nu cuaꞌ 
ngulohui Ndiose Xꞌnan na. 40 Quiꞌan ꞌa chaꞌ tiꞌ ycuiꞌ la yu Tyo loꞌo nten 
canꞌ, mdaa yu chaꞌ tnu tiquee ꞌin neꞌ, loꞌ juin yu: Tyiꞌo tsoꞌ um tucueen 
ngunanꞌ nu nguiaa um. 41 Yatoꞌo nchgaa nu mꞌni cunta chaꞌ nu ycuiꞌ yu 
Tyo canꞌ mducua tya neꞌ, ticuiꞌ tsaan canꞌ ndiyaa neꞌ tsa snan mii neꞌ nu 
mchca sca chaꞌ ti ꞌin neꞌ loꞌo jun. 42  Tsatlyu ndiꞌin loꞌo jun chaꞌ nu ndloꞌo 
yu taꞌa mdaꞌan Jesús, sca chaꞌ ti ꞌin jun nchcu jun, cuiꞌ cuañaꞌan sca chaꞌ 
ti ꞌin jun nchcuiꞌ lyiꞌo jun ꞌin Ndiose.

Tsañaꞌan ndiꞌin jun tiꞌ culoo
43  Yten sca ytsen niꞌ cusya ꞌin nchgaa tucui siꞌya scasca chaꞌ nu tnu 

nguiꞌni yu taꞌa mdaꞌan Jesús. 44 Nchgaa jun nu cuaꞌ ya quiꞌan tiꞌ ꞌin ñi, 
sca chaꞌ ti ꞌin jun loꞌo taꞌa jun, loꞌ tsatlyu ndiꞌin na ꞌin jun nchgaa jun. 
45 Ntsuꞌhui nu yjuiꞌ seꞌen ndlo tñan, ntsuꞌhui nu yjuiꞌ na nu ndiꞌin ꞌin, loꞌ 
mtsa jun tñi canꞌ cuaꞌ ñaꞌaan ꞌni cha ꞌin jun cunda scaa jun. 46  Sca chaꞌ 
ti ꞌin jun ndiyoꞌ tiꞌin jun nchgaa tsaan niꞌ lyaa, tsatlyu nchcu jun ñaꞌan 
ꞌin cunda scaa jun, tsuꞌhue ntsuꞌhui tiquee jun ndiꞌin jun loꞌo suun ñaꞌan, 
47 nꞌni tnu jun ꞌin Ndiose, loꞌ nten ndiꞌin quichen canꞌ ndyuꞌhui cuiyaꞌ tiꞌ 
neꞌ ñaꞌan ndiꞌin jun loꞌo taꞌa jun. Cunda scaa tsaan canꞌ nguiꞌni Ñi Xꞌnan 
na chaꞌ nchca tyun la jun, nchgaa nu ntsuꞌhui chaꞌ tyiꞌo laa.

Mchca sca yu mchcunꞌ quiyaꞌ

3  1 Yatoꞌo sca tsaan yu Tyo loꞌo yu Xuhua nguiaa yu seꞌen nducua laa, 
tsa ntsuꞌhui braa cuaꞌ snan siin xa nchcuiꞌ lyiꞌo neꞌ ꞌin Ndiose. 2  Tulaa 

nu naan ndyiꞌya ꞌa, nchgaa tsaan ndyiꞌan loꞌo neꞌ ꞌin sca yu nu mchcunꞌ 
quiyaꞌ tiꞌ xa ngula, canꞌ nchcua jñan yu tñi ꞌin neꞌ nu nguiten canꞌ. 3  Xa 
naꞌan yu siꞌyana cuaꞌ sten yu Tyo loꞌo yu Xuhua niꞌ lyaa, mjñan yu tñi 
ꞌin chcuaa yu canꞌ. 4 Una yu Tyo loꞌo yu Xuhua mxinaꞌan tsuꞌhue ca yu 
tloo yu canꞌ, loꞌ juin yu ꞌin: Ñaꞌan um jan ñi. 5 Xacanꞌ sa ꞌa yu siꞌyana cuaꞌ 
xñi yu tñi ꞌin yu canꞌ. 6  Una yu Tyo canꞌ juin yu ꞌin: A loꞌo tñi ꞌñan, una 
taan na nu loꞌo ꞌñan. Loꞌo chaꞌ cuiyaꞌ ꞌin Jesucristo Nazaret, tyiton um loꞌ 
tyiꞌan um. 7 Xacanꞌ msñi yu Tyo canꞌ yaaꞌ yu tsoꞌ cueen nu xiton yu ꞌin, 
ticuiꞌ xaa mchca tsuꞌhue quiyaꞌ yu. 8  Sca juesa ti mdyiton yu, mdyisnan 
mdaꞌan yu, yten yu loꞌo chcuaa yu canꞌ niꞌ lyaa, mdaꞌan yu, mdoꞌo cuaan 
yu, mꞌni tnu yu ꞌin Ndiose siꞌyana cuaꞌ mchca yu. 9 Nchgaa neꞌ naꞌan neꞌ 
ñaꞌan ndaꞌan yu loꞌ nguiꞌni tnu yu ꞌin Ndiose. 10 Cuiꞌ xaa yuꞌhui lyoo neꞌ 
ꞌin yu siꞌyana lca yu nu nchcua njñan tñi canꞌ tulaa nu naan ndyiꞌya ꞌa. 
Yuhue ꞌa tiꞌ neꞌ, a cunta ytsen neꞌ siꞌya chaꞌ nu yatoꞌo canꞌ.

Chaꞌ nu ycuiꞌ yu Tyo tulaa
11 Yu nu mchca quiyaꞌ canꞌ nsñi ton yu ꞌin yu Tyo loꞌo yu Xuhua seꞌen 

nu nguiaꞌ tucui tulaa nu naan Salomón. Nchgaa neꞌ msnan neꞌ mdiyaa 
neꞌ seꞌen ndon yu siꞌyana lyee yuhue tiꞌ neꞌ. 12  Xa naꞌan yu Tyo siꞌyana 
cuaꞌ nguioꞌ tiꞌin nten canꞌ, mdyisnan ycuiꞌ yu loꞌo neꞌ: ꞌUn neꞌ Israel, ¿ñi 
chaꞌ nduhue ꞌa tiꞌ um chaꞌ re? ¿Ñi chaꞌ nanꞌ ꞌya um ꞌin hua, ta nxqueꞌ tiꞌ 
um siꞌyana loꞌo chaꞌ cuiyaꞌ ꞌin hua, uta loꞌo chaꞌ tsuꞌhue ꞌin hua mchca yu 
re? 13  —Ndiose ꞌin Abraham, loꞌo Isaac, loꞌo Jacob, cuiꞌ Ndiose ꞌin nten 
cula ꞌin na—, mꞌni ñi chaꞌ ycuen cuaan chaꞌ ꞌin Sñeꞌ ñi nu lca Jesús, ñi nu 
mdyaa um cunta ꞌin tuyaaꞌ yu Pilato, ñi nu ncua tiꞌ yu culaa yu, loꞌ ꞌun 
a mslyaa um. 14 Yatoꞌo mscuan tloo um ꞌin ñi nu Luhui lati, nu Ñi ndiꞌin 

chaꞌ ꞌin, loꞌ nde mjñan um chaꞌ lyaa sca yu nu ndujui nten. 15 Yjui um 
ꞌin ñi nu ndaa chendyu ꞌin na, una Ndiose mꞌni ñi chaꞌ mdyiquiꞌo canꞌ, 
loꞌ huareꞌ ndaa hua suun chaꞌ re. 16  Siꞌya chaꞌ nu ndiya quiꞌan tiꞌ hua ꞌin 
Jesús mchca yu re, yu nu ndyuꞌhui lyoo um loꞌ nanꞌ ꞌya um, loꞌ siꞌyana 
ndiya quiꞌan tiꞌ hua ꞌin ñi, canꞌ chaꞌ siyaꞌ ti mꞌni chca ñi ꞌin yu tloo naꞌan 
um. 17 Una cuaꞌ ñii, ꞌun jun taꞌa na, jlyo tiꞌ hua siꞌyana mꞌni um chaꞌ re 
loꞌo chaꞌ tinto tsatlyu loꞌo jun nu ndlo tñan ꞌin um. 18  Una Ndiose mꞌni ñi 
chaꞌ yatoꞌo chaꞌ re tsañaꞌan chaꞌ nu cuaꞌ mxiycuiꞌ ñi ꞌin nchgaa nguso ꞌin 
ñi, siꞌyana Cristo ntsuꞌhui chaꞌ tyijyin ñi nu tiꞌi. 19 Canꞌ chaꞌ cuaꞌ ñii, tyaa 
tiꞌ um ꞌin Ndiose siꞌyana chca quiꞌya nducui um, loꞌ Ñi Xꞌnan na cuꞌni ñi 
chaꞌ xitñanꞌ cusya ꞌin um, 20 loꞌ caꞌan tñan ñi ꞌin Jesucristo, ñi nu cuaꞌ 
mdoꞌo ton siꞌyana culo laa ꞌin um. 21 Una nta ñi la niꞌ cuaan lja nu tsatoꞌo 
nchgaa la ñaꞌan chaꞌ nu cuaꞌ mdiꞌin tyaa Ndiose, tsañaꞌan chaꞌ nu cuaꞌ 
mxiycuiꞌ ñi ꞌin nchgaa nu ngulohui ñi ꞌin tiꞌ cuaꞌ sꞌni. 22  Siꞌyana yu Moisé 
ndeñaꞌan juin yu ꞌin nten cula ꞌin na: —Ndiose nu lca Xꞌnan na juin ñi 
siꞌyana lja taꞌa na ntsuꞌhui chaꞌ caan sca yu nu xiycuiꞌ Ndiose ꞌin tsañaꞌan 
nu nxiycuiꞌ Ndiose ꞌñan nanꞌ, canꞌ nu cuꞌni cunta um chaꞌ nu chcuiꞌ. 
23  Nchgaa nu a cuan xuꞌhue chaꞌ nu chcuiꞌ canꞌ, caja nu culo tsoꞌ ꞌin—. 
24 Cuiꞌ cuañaꞌan nchgaa la ñaꞌan yu nu mxiycuiꞌ Ndiose ꞌin, tiꞌ yu Samuel 
nu ljyaan nde loo, ticuiꞌ chaꞌ re mdaꞌan ycuiꞌ yu. 25 Ncua yu nten cula ꞌin 
na, canꞌ chaꞌ nguiꞌni caꞌan chaꞌ tsuꞌhue re ꞌin na, cuiꞌ chaꞌ nu mdiꞌin tyaa 
Ndiose loꞌo nten cula ꞌin na, loꞌ ndeñaꞌan juin ñi ꞌin Abraham: —Loo ta 
nten ꞌin ntsuꞌhui chaꞌ caan sca sñeꞌ nu ljyan loꞌo chaꞌ tsuꞌhue ꞌin nchgaa 
nten chendyu—. 26  ¿Ta siꞌi lja na culo nducua la mxiton Ndiose ꞌin scati 
Sñeꞌ ñi nu taa chaꞌ tsuꞌhue ꞌin na loꞌo um, ñaꞌan ca siꞌyana xiloꞌo chonꞌ na 
quiꞌya nguiꞌni na cunda scaa na?

Mꞌni cuiyaꞌ neꞌ chaꞌ ꞌin yu Tyo loꞌo yu Xuhua

4  1 Lja nchcuiꞌ yu loꞌo nten canꞌ mdiyaa yu nu ndlo tñan niꞌ lyaa, 
tsatlyu loꞌo yu nu lca que ꞌin yu silyiya nu ntsuꞌhui cuan niꞌ lyaa 

canꞌ, loꞌo neꞌ saduceo. 2  Tiꞌi tiꞌ neꞌ siꞌyana ndloꞌo yu ꞌin nten siꞌyana Jesús 
cuaꞌ mdyiquiꞌo ñi, loꞌ siꞌya chaꞌ canꞌ nchca cuiyaꞌ tiꞌ neꞌ siꞌyana ntsuꞌhui 
chaꞌ tyiquiꞌo nu cuaꞌ ngujui. 3  Msñi neꞌ silyiya ꞌin chcuaa yu canꞌ, msuꞌhua 
yu ꞌin naꞌan chcuan, loꞌ siꞌyana cuaꞌ msiin la xca tsaan canꞌ ncua cuiyaꞌ 
chaꞌ ꞌin yu. 4 Una quiꞌan ꞌa nten nu ngune ꞌin chaꞌ ꞌin Ndiose ya quiꞌan 
tiꞌ neꞌ ꞌin ñi. Tsalca yu quiꞌyu nu ya quiꞌan tiꞌ canꞌ, ndiyaa yu caꞌyu mii 
yu. 5 Yatoꞌo xca tsaan canꞌ, cuiꞌ Jerusalén nguioꞌ tiꞌin yu nu ndlo tñan niꞌ 
lyaa ꞌin neꞌ judio, loꞌo quiꞌyu cula, loꞌo neꞌ escriba, 6  loꞌo yu Anás, yu nu 
ndlo ca tñan niꞌ lyaa canꞌ, loꞌo yu Caifás, loꞌo sca yu nu naan Xuhua, loꞌo 
yu Jantro, loꞌo nchgaa la ñaꞌan nten ꞌin yu nu ndlo ca tñan niꞌ lyaa canꞌ 
nguioꞌ tiꞌin canꞌ. 7 Xa nu cuaꞌ ndon chcuaa yu canꞌ tloo neꞌ mñichaꞌ neꞌ 
ꞌin yu: ¿La jui chaꞌ cuiyaꞌ re ꞌin um, loꞌ ti nu mdaa ꞌin na loꞌo tsañaꞌan nu 

mꞌni um? 8  Yu Tyo canꞌ mtsaꞌan yuꞌhui Espíritu nu Luhui ꞌin Ndiose ꞌin 
yu, loꞌ juin yu: ꞌUn nu ndlo tñan ꞌin hua, nchgaa ꞌun nu lca quiꞌyu cula ꞌin 
neꞌ Israel, 9 cuaꞌ ñii nchca cuiyaꞌ chaꞌ ꞌin hua siꞌya chaꞌ tsuꞌhue nu yatoꞌo 
ꞌin yu nu ncua tiꞌi re, loꞌ ñaꞌan ncua mchca yu, 10 canꞌ chaꞌ quitsanꞌ ꞌin 
um, loꞌ ca jlyo tiꞌ ꞌun neꞌ Israel, siꞌyana loꞌo chaꞌ cuiyaꞌ ꞌin Jesús Nazaret, 
ñi nu lca Cristo, ñi nu mjyiꞌin caꞌan um ꞌin loo cusi loꞌ mꞌni Ndiose chaꞌ 
mdyiquiꞌo, loꞌ siꞌya Jesús ndon yu re tsuꞌhue lca ꞌin yu. 11 Cuiꞌ Jesús lca 
ñi —quee nu mscuan tloo um, ꞌun nu lca cuityi naꞌan, cuaꞌ ñii lca ñi quee 
nu nsñi ton ꞌin naꞌan—. 12  Ñi a caja ꞌa xca tucui nu tca culo laa ꞌin na, cuiꞌ 
ca nu scati ñi nu lca Jesús mdaa Ndiose ꞌin nten chendyu nu tca xicuten 
quiꞌya ꞌin na. 13  Nduhue ꞌa tiꞌ neꞌ ꞌin yu Tyo loꞌo yu Xuhua canꞌ siꞌyana loꞌo 
chaꞌ tnu tiquee ꞌin yu nchcuiꞌ yu, jlyo tiꞌ neꞌ siꞌyana a sca chaꞌ mꞌni chaꞌan 
yu, ñi a sca tñan lyiꞌya yu, xacanꞌ ncua cuiyaꞌ tiꞌ neꞌ siꞌyana loꞌo Jesús taꞌa 
mdaꞌan yu. 14 A xca ꞌa chaꞌ tiꞌ ncua chcuiꞌ neꞌ loꞌo yu, siꞌyana sca seꞌen ti 
ndon yu loꞌo yu nu mchca canꞌ. 15 Xacanꞌ ngulo neꞌ tñan siꞌyana tyiꞌo yu 
nde lyiyaꞌ lja cuꞌni cuiyaꞌ neꞌ chaꞌ ꞌin yu loꞌo taꞌa nducua neꞌ canꞌ, 16  loꞌ 
ndeñaꞌan nchcuiꞌ neꞌ: ¿Ñaꞌan cuꞌni na loꞌo yu cua? Cuaꞌ mꞌni yu sca chaꞌ 
nu tnu loꞌ ñaꞌaan quichen Jerusalén cuaꞌ mscua cueen chaꞌ re, a ndyijyi 
ꞌa ñaꞌan suꞌhua cutsiꞌ na chaꞌ re. 17 Cuaꞌ ñii siꞌyana a quine yuꞌhui chaꞌ re 
lyee la, tsuꞌhue lati xicutsen na ꞌin yu siꞌyana a chcuiꞌ ꞌa yu loꞌo ñi xca 
tucui chaꞌ ꞌin Jesús chcui nu nguiaa nde loo la re. 18  Xacanꞌ mxiꞌya neꞌ ꞌin 
yu, loꞌ tla ꞌa mdiꞌin tyaa neꞌ chaꞌ loꞌo yu siꞌyana a chcuiꞌ ꞌa yu loꞌo ñi xca 
tucui chaꞌ ꞌin Jesús, ñi a culoꞌo ꞌa yu ꞌin nten chaꞌ canꞌ. 19 Una yu Tyo loꞌo 
yu Xuhua canꞌ mxcuen yu ꞌin neꞌ: ¿Ti ñaꞌan ta chaꞌ re nu tsuꞌhue la na tloo 
Ndiose? ¿Ta tsuꞌhue la chaꞌ ca jaꞌan hua ꞌin um, uta na ca jaꞌan hua ꞌin 
Ndiose? 20 Siꞌyana huareꞌ a tca cula tiꞌ hua chcuiꞌ hua loꞌo nten ñaꞌan chaꞌ 
nu cuaꞌ naꞌan hua loꞌ ngune ꞌin hua. 21 Tla ꞌa chaꞌ ycuiꞌ neꞌ loꞌo yu seꞌen 
nu xicutsen tiꞌ yu, xacanꞌ ngulaa neꞌ ꞌin yu, a jui ñaꞌan culo quiꞌya neꞌ 
ꞌin yu siꞌyana ytsen neꞌ ꞌin nten quiꞌan canꞌ, siꞌyana nchgaa neꞌ mꞌni tnu 
neꞌ ꞌin Ndiose siꞌya chaꞌ nu yatoꞌo canꞌ, 22  siꞌyana yu nu ncua tiꞌi canꞌ cuaꞌ 
ndyijyin tucua yla yjan ntsuꞌhui yu, loꞌ Ndiose mꞌni chca ꞌin yu.

Xa mjñan jun ꞌin Ndiose siꞌyana taa ñi chaꞌ tnu tiquee ꞌin jun
23  Xa ngulaa neꞌ ꞌin yu, nguila yu seꞌen ndiꞌin nchgaa la ñaꞌan taꞌa 

ndaꞌan yu, mdaa yu suun ñaꞌan chaꞌ nu ycuiꞌ yu nu ndlo ca tñan niꞌ lyaa 
loꞌo quiꞌyu cula canꞌ. 24 Xa ngune ꞌin jun ñaꞌan chaꞌ nu mdaa yu canꞌ, sca 
chaꞌ ti ꞌin jun mdyisnan ycuiꞌ lyiꞌo jun ꞌin Ndiose, loꞌ juin jun: Ndiose 
Xꞌnan hua, ꞌun ntsuꞌhui chaꞌ cuiyaꞌ yaaꞌ um loꞌo nchgaa loo chaꞌ, —cuiꞌ 
um mtñan um niꞌ cuaan, loꞌo chendyu re, loꞌo tyiꞌa tujoꞌo, cuiꞌ um mtñan 
um nchgaa loo na nu ndiꞌin ꞌin na—, 25 cuiꞌ um mxiycuiꞌ um ꞌin Davi nu 
ncua nguso ꞌin um, loꞌ juin um: ¿—Ñi chaꞌ ta lyee ꞌa nguilo tiꞌin nten 
re, ñi chaꞌ nsuꞌhua loo neꞌ chaꞌ nu a ntsuꞌhui cunta? 26  Yu nu lca ree loo 

chendyu re, tsatlyu loꞌo yu nu ntsuꞌhui chaꞌ cuiyaꞌ yaaꞌ, ndiyoꞌ tiꞌin yu 
seꞌen nu xuun yu loꞌon nanꞌ nu lca Xꞌnan yu, loꞌo Cristo nu ngulohuin—. 
27 Chaꞌ ñi siꞌyana cuañaꞌan nguioꞌ tiꞌin nten re, yu Herode loꞌo yu Poncio 
Pilato, neꞌ gentil loꞌo neꞌ Israel, seꞌen nu ñaꞌan tiꞌi neꞌ ꞌin Sñeꞌ um, ñi nu 
luhui lati nu ngulohui um, nu lca Jesús, 28  siꞌyana cuꞌni neꞌ tsañaꞌan chaꞌ 
nu cuaꞌ mdiꞌin tyaa um cuaꞌ sꞌni, nchgaa chaꞌ nu ntsuꞌhui chaꞌ ca. 29 Cuaꞌ 
ñii, ꞌun Ñi Xꞌnan hua, xñi um cunta ñaꞌan nchcuiꞌ tiꞌi tiꞌ neꞌ ꞌin hua, una 
taa um chaꞌ cuiyaꞌ ꞌin hua nu lca nguso ꞌin um, siꞌyana a xicutsen tiꞌ hua 
chcuiꞌ hua chaꞌ tsuꞌhue ꞌin um loꞌo nten, 30 lja xacanꞌ cuꞌni chca um ꞌin nu 
tiꞌi, cuꞌni um scasca chaꞌ nu tnu loꞌo chaꞌ cuiyaꞌ ꞌin Sñeꞌ um, ñi nu luhui 
lati ꞌin um nu lca Jesús. 31 Ñaꞌaan mdyi ycuiꞌ lyiꞌo jun ꞌin Ndiose, nguñan 
seꞌen nguioꞌ tiꞌin jun, mtsaꞌan yuꞌhui Espíritu nu Luhui ꞌin Ndiose ꞌin 
nchgaa jun, loꞌ mꞌni tnu tiquee jun ycuiꞌ jun chaꞌ tsuꞌhue ꞌin Ndiose.

Tsatlyu ndiꞌin na ꞌin jun
32  Sca chaꞌ ti ꞌin jun nu cuaꞌ ya quiꞌan tiꞌ ꞌin Jesús, loꞌ sca cusya ti ꞌin 

jun ndiꞌin jun canꞌ, a tucui nu nchcuiꞌ siꞌyana na ꞌin lca na nu ndiꞌin ꞌin, 
siꞌyana tsatlyu ndiꞌin na ꞌin jun. 33  Yu taꞌa mdaꞌan ca Jesús, tnu ꞌa tiquee 
yu nchcuiꞌ yu loꞌo nten siꞌyana mdyiquiꞌo Ñi Xꞌnan na Jesús, loꞌ Ndiose 
mꞌni ñi chaꞌ mtsaꞌan yuꞌhui chaꞌ tsuꞌhue ꞌin ñi niꞌ cusya ꞌin jun. 34 A xca ꞌa 
jun tiꞌ nguiꞌni chaꞌ ꞌin jun, siꞌyana nchgaa jun nu ndiꞌin yuu ꞌin, ta nducua 
naꞌan ꞌin, ndyijuiꞌ jun ꞌin na loꞌ ndiya loꞌo jun ñaꞌaan tñi canꞌ, 35 ndaa jun 
ꞌin na ꞌin yu taꞌa mdaꞌan Jesús, loꞌ yu canꞌ cuaꞌ ntsa yu ꞌin na cuaꞌ ñaꞌaan 
ꞌni chaꞌ ꞌin jun cunda scaa jun. 36  Lja jun canꞌ ndiꞌin sca yu naan See nu 
mdoꞌo seꞌen lca Chipre, una yu taꞌa mdaꞌan Jesús mdiꞌin tyaa nii yu ca 
naan yu Bernabé. (Nii yu nchca tiꞌ chcuiꞌ: Sñeꞌ nu ndaa chaꞌ tnu tiquee.) 
Lca yu ta nten ꞌin neꞌ Leví. 37 Loꞌo yu canꞌ yjuiꞌ yu sca yuu ꞌin yu, loꞌ 
ñaꞌaan tñi canꞌ mdaa yu ꞌin yu taꞌa mdaꞌan Jesús.

Chaꞌ ꞌin Ananía loꞌo Safira

5  1 Una xca yu naan Ananía loꞌo Safira cuilyiꞌo yu, yjuiꞌ jun sca yuu 
ꞌin jun, 2  una mꞌni cuiyaꞌ jun chaꞌ siꞌyana quinu tsa chinꞌ tñi canꞌ ꞌin 

jun, loꞌ xa mdaa yu tñi canꞌ mꞌni yu chaꞌ siꞌyana ñaꞌaan na mdaa yu ꞌin yu 
taꞌa mdaꞌan Jesús. 3  Xacanꞌ juin yu Tyo ꞌin yu Ananía: ¿Ñi chaꞌ mdaa um 
yaꞌ nguñi lyiꞌo Laxaꞌan ꞌin um, ncua tiꞌ um cuñilyiꞌo um ꞌin Espíritu nu 
Luhui ꞌin Ndiose, loꞌ mxuꞌhua seꞌen um tichinꞌ tñi nu yjuiꞌ um yuu canꞌ? 
4 ¿Ta siꞌi seꞌen ndlo ca um tñan lca na? Xa yjuiꞌ um ꞌin na, ¿ta siꞌi cunta ꞌin 
um su tñi canꞌ? ¿Ñi chaꞌ mdaa um yaꞌ yten chaꞌ ngunanꞌ niꞌ cusya ꞌin um? 
Una siꞌi tloo nten ycuiꞌ um chaꞌ cuiñi re, cuiꞌ ca nu tloo Ndiose. 5 Ñaꞌaan 
ngune ꞌin yu Ananía chaꞌ canꞌ mdlyu yu loꞌ ngujui yu. Nchgaa neꞌ yten 
sca ytsen ꞌin neꞌ xa ynan neꞌ chaꞌ canꞌ. 6  Cuiꞌ xaa mdiyaa tucua snan yu 
tsa suhue ti, nguxen teꞌ ꞌin yu loꞌ ya tsiꞌ ꞌin yu. 7 Tsa mdijin snan braa xa 

  HECHOS 4 ,  5

El Nuevo Testamento en Chatino de Nopala de Mexico; versión para la web, © 2014, David Neil Nellis



216

mdiyaan nten ꞌin yu nu ngujui canꞌ, una a ngujlyo tiꞌ neꞌ ñaꞌan chaꞌ nu 
yatoꞌo canꞌ. 8  Xacanꞌ juin yu Tyo canꞌ ꞌin neꞌ: Quitsaꞌ um ꞌin hua, ¿ta cuiꞌ 
tsacua ti ncua yuu nu yjuiꞌ um canꞌ? Mxcuen neꞌ ꞌin yu: Cuiꞌ tsacua ti 
ncua na. 9 Juin yu Tyo ꞌin neꞌ: ¿Ñi chaꞌ ncua sca chaꞌ ti ꞌin um loꞌ ncua tiꞌ 
um cuñilyiꞌo um ꞌin Espíritu ꞌin Ñi Xꞌnan na? Ñaꞌan jan ñi, tunaꞌan cua 
cuaꞌ nguila yu nu ya tsiꞌ ꞌin nten ꞌin um, loꞌ cuiꞌ cuañaꞌan tsa loꞌo yu ꞌin 
um. 10 Cuiꞌ ñaꞌan lcaa mdlyu neꞌ cunaꞌan canꞌ tloo yu Tyo canꞌ, loꞌ ngujui 
neꞌ. Ñaꞌaan nguila yu tsa suhue ti canꞌ naꞌan yu siꞌyana cuaꞌ ngujui neꞌ. 
Xacanꞌ ya tsiꞌ yu ꞌin neꞌ siiꞌ seꞌen su cuilyiꞌo neꞌ. 11 Yten sca ytsen niꞌ cusya 
ꞌin nchgaa jun taꞌa na, cuiꞌ cuañaꞌan loꞌo nchgaa la ñaꞌan nten nu ynan 
chaꞌ canꞌ.

Scasca chaꞌ nu tnu mꞌni Ndiose
12  Siꞌya chaꞌ cuiyaꞌ nu mdaa Ndiose ꞌin yu taꞌa mdaꞌan Jesús, ncua 

mꞌni yu scasca chaꞌ nu tnu tloo naꞌan nten canꞌ, sca chaꞌ ti ꞌin jun ndiyoꞌ 
tiꞌin jun seꞌen nguiaꞌ tucui tulaa Salomón canꞌ. 13  Nchgaa la ñaꞌan nten 
canꞌ tsuꞌhue ꞌa chaꞌ nchcuiꞌ neꞌ ꞌin jun, una a msti tiꞌ neꞌ quioꞌ tiꞌin neꞌ 
sca seꞌen ti loꞌo jun, 14 siyaꞌ cuañaꞌan nde lyee la nguia nguiton nten nu 
cuaꞌ ya quiꞌan tiꞌ ꞌin Ñi Xꞌnan na, tsañaꞌan quiꞌan yu quiꞌyu loꞌ cuañaꞌan 
quiꞌan jun cunaꞌan. 15 A cunta ndyiꞌan loꞌo neꞌ ꞌin nu tiꞌi, mdiꞌin tyaa neꞌ 
ꞌin loo jaaꞌ uta loo quiꞌñan tuꞌhua tucueen seꞌen ntsuꞌhui chaꞌ tyijyin yu 
Tyo, loꞌ siyaꞌ xñii ti yu chaꞌ quiꞌni caꞌan ꞌin nu tiꞌi canꞌ, loꞌ nchca. 16  Scasca 
quichen nu ndiꞌin cuiꞌ ti canꞌ, ndyiꞌo loꞌo neꞌ ꞌin nu tiꞌi loꞌo nu ntsuꞌhui 
cuiꞌin xaꞌan ꞌin, mdiya loꞌo neꞌ ꞌin seꞌen ndiꞌin jun quichen Jerusalén, loꞌ 
nchgaa canꞌ mchca.

Xa mꞌni lyiꞌo ꞌtnan neꞌ ꞌin yu Tyo loꞌo yu Xuhua
17 Yu nu ndlo ca tñan niꞌ lyaa tsatlyu loꞌo taꞌa ndaꞌan yu, cuiꞌ ta ꞌin neꞌ 

Saduceo, yten sca chaꞌ xlya niꞌ cusya ꞌin neꞌ, 18  loꞌ ngulo neꞌ tñan siꞌyana 
quinu yu taꞌa mdaꞌan Jesús, loꞌ tsaa yu naꞌan chcuan. 19 Una ticuiꞌ tla canꞌ 
nguꞌya ton sca angujle ꞌin Ñi Xꞌnan na seꞌen ntsuꞌhui yu, loꞌ msla tunaꞌan 
chcuan canꞌ, xa cuaꞌ ngulyoo ꞌin yu xacanꞌ juin: 20 Yaa um loꞌ sten um 
niꞌ lyaa, loꞌ chcuiꞌ la um loꞌo nten ñaꞌan nguiaa chaꞌ ꞌin chendyu nu cui 
ti. 21 Mꞌni yu cunta chaꞌ canꞌ, loꞌ ñaꞌaan nguꞌya xaa yten yu niꞌ lyaa, loꞌ 
mdyisnan nguloꞌo yu ꞌin nten canꞌ. Una lja xacanꞌ, yu nu ndlo ca tñan niꞌ 
lyaa loꞌo taꞌa ndaꞌan yu, mxiꞌya yu ꞌin nchgaa yu nu ntsuꞌhui chaꞌ cuiyaꞌ 
yaaꞌ, tsatlyu loꞌo quiꞌyu cula ꞌin neꞌ Israel, loꞌ ngulo neꞌ tñan ꞌin yu silyiya 
siꞌyana quia lyoo yu ꞌin yu nu ntsuꞌhui ñaꞌan chcuan canꞌ. 22  Una xa mdiyaa 
yu naꞌan yu siꞌyana a tucui ꞌa ntsuꞌhui canꞌ, xacanꞌ nguia ytsaꞌ yu ꞌin 
nchgaa yu nu nguioꞌ tiꞌin canꞌ, 23 loꞌ juin yu: Nu chaꞌ ñi sꞌni, xa mdiyaa hua 
seꞌen nducua naꞌan chcuan cua, naꞌan hua siꞌyana nchcun tsuꞌhue na, loꞌ 
yu nu ntsuꞌhui cuan ꞌin na ndon yu tunaꞌan canꞌ, una xa msla hua ꞌin na, 

a tucui ꞌa ntsuꞌhui canꞌ. 24 Yu nu ndlo ca tñan niꞌ lyaa loꞌo yu nu lca que 
ꞌin silyiya nu ntsuꞌhui cuan niꞌ lyaa, loꞌo nchgaa la ñaꞌan yu nu ndlo tñan 
canꞌ, quiꞌan ꞌa chaꞌ mdaꞌan tiquee yu, loꞌ nguñan tiꞌ yu ñaꞌan tsatoꞌo chaꞌ 
re. 25 Una cuiꞌ xaa mdiyaa sca yu nu mdaa suun, loꞌ juin yu: Yu nu msuꞌhua 
um naꞌan chcuan, cuaꞌ ñii ndloꞌo yu ꞌin nten niꞌ lyaa cua. 26 Xacanꞌ mdoꞌo 
yu nu lca que loꞌo silyiya ꞌin yu, nguia ꞌya yu ꞌin chcuaa yu canꞌ, loꞌo chaꞌ 
tsuꞌhue ti nguian loꞌo neꞌ ꞌin yu, siꞌyana nguitsen neꞌ chaꞌ ta jyiꞌin nten canꞌ 
quee ꞌin neꞌ. 27 Xa nguila loꞌo neꞌ ꞌin yu, mdyaa neꞌ cunta ꞌin yu yaaꞌ nu 
ntsuꞌhui chaꞌ cuꞌni cuiyaꞌ chaꞌ ꞌin yu, loꞌ yu nu ndlo ca tñan niꞌ lyaa canꞌ 
mñichaꞌ ꞌin yu: 28  ¿Ta siꞌi na cuaꞌ ycuiꞌ na loꞌo um siꞌyana a culoꞌo ꞌa um ꞌin 
nten chaꞌ ꞌin yu canꞌ? Cuaꞌ ñii, ñaꞌaan Jerusalén cuaꞌ ngune ꞌin neꞌ chaꞌ nu 
ndloꞌo um, loꞌ nchca tiꞌ um suꞌhua um quiꞌya chonꞌ hua siꞌya chaꞌ nu ngujui 
yu. 29 Mxcuen yu Tyo canꞌ loꞌo nchgaa la ñaꞌan taꞌa mdaꞌan Jesús: ꞌNi chaꞌ 
ca jaꞌan hua ꞌin Ndiose culo nducua la, loꞌ siꞌi ꞌin nten chendyu. 30 Cuiꞌ 
Ndiose ꞌin nten cula ꞌin na nguaꞌan tñan ñi ꞌin Jesús, loꞌ ꞌun yjui um ꞌin ñi 
xa mjyiꞌin caꞌan um ꞌin ñi sca siiꞌ yca. 31 ꞌIn ñi cuaꞌ mdaa Ndiose sca chaꞌ 
cuiyaꞌ nu tlyu tsoꞌ cueen ꞌin ñi, siꞌyana ca Ñi nu ndon loo, Ñi nu ndlo laa ꞌin 
na, seꞌen nu xiloꞌo chonꞌ neꞌ Israel quiꞌya nguiꞌni neꞌ, loꞌ cuꞌni ñi chaꞌ tlyu 
tiꞌ ꞌin neꞌ. 32  Huareꞌ ndaa hua suun chaꞌ re tsatlyu loꞌo Espíritu nu Luhui 
ꞌin Ndiose, cuiꞌ Espíritu nu ndaa Ndiose chuꞌhui niꞌ cusya ꞌin nchgaa nu ca 
jaꞌan ꞌin ñi. 33  Una nde lyee la ycuen tiqueꞌ neꞌ xa ngune ꞌin neꞌ chaꞌ canꞌ, 
loꞌ ncua tiꞌ neꞌ cujui neꞌ ꞌin yu. 34 Una lja canꞌ mdyiton sca yu fariseo naan 
Gamaliel, lca yu sca nu ndloꞌo chaꞌ ꞌin lee, loꞌ lyee ndyuꞌhui cuiyaꞌ tiꞌ nten 
ꞌin yu. Ngulo yu tñan siꞌyana culyoo neꞌ ꞌin yu taꞌa mdaꞌan Jesús tsa xiꞌi 
nde lyiyaꞌ, 35 xacanꞌ juin yu ꞌin taꞌa nducua yu: ꞌUn neꞌ Israel, xñi na cunta 
ñaꞌan cuꞌni na loꞌo yu cua. 36 A sꞌni lyee mdaꞌan sca yu ncua naan Teudas, 
juin yu siꞌyana ntsuꞌhui chaꞌ cuiyaꞌ yaaꞌ yu, loꞌ mxoꞌ tiꞌin yu jacua ciento yu 
quiꞌyu nu ncua sca chaꞌ ti ꞌin loꞌo yu, una xa ngujui yu, nchgaa taꞌa mdaꞌan 
yu cuaꞌ la tucueen ngunaan yu. 37 Chonꞌ ndeꞌen canꞌ mdaꞌan sca yu Galilea 
nu ncua naan Juda, cuiꞌ xa mdaꞌan sñi neꞌ nii nten quichen, cuiꞌ cuañaꞌan 
quiꞌan nten mxoꞌ tiꞌin yu, una xa ngujui yu ticuiꞌ ti ñaꞌan yatoꞌo ꞌin taꞌa 
mdaꞌan yu, cuaꞌ la tucueen ngunaan neꞌ. 38  Canꞌ chaꞌ cuaꞌ ñii chcuinꞌ loꞌo 
um: Tsuꞌhue lati culaa na ꞌin yu re, a ta quiyaꞌ na ꞌin yu loꞌo chaꞌ nu ndloꞌo 
yu, siꞌyana chaꞌ ta lca na chaꞌ ꞌin nten chendyu, tsatii tuhue chaꞌ ꞌin yu. 
39 Una chaꞌ lca na chaꞌ ꞌin Ndiose, a tca chcui ndijin na loo chaꞌ cua, ñaꞌan 
tuꞌ quija lyoo na nsuun na loꞌo Ndiose. 40 Nguinu tsuꞌhue tiquee neꞌ loꞌo 
ñaꞌan chaꞌ nu ycuiꞌ yu. Xacanꞌ mxiꞌya neꞌ ꞌin yu taꞌa mdaꞌan Jesús, ngulo 
neꞌ tñan siꞌyana quiꞌni yu loꞌ mdiꞌin tyaa tla neꞌ sca chaꞌ loꞌo yu siꞌyana 
a chcuiꞌ a yu chaꞌ ꞌin Jesús, xacanꞌ ngulaa neꞌ ꞌin yu. 41 Tsuꞌhue ntsuꞌhui 
tiquee yu mdyiꞌo yu seꞌen canꞌ siꞌyana mdaa Ndiose chaꞌ cuiyaꞌ mdijin yu 
nu tiꞌi siꞌya Jesús. 42  Nchgaa tsaan ndloꞌo yu ꞌin nten niꞌ lyaa uta la naꞌan 
ꞌin neꞌ, a ndlaꞌ tiꞌ yu nchcuiꞌ yu chaꞌ tsuꞌhue ꞌin Jesucristo.

Xa ngulo ton jun ꞌin tsa cati yu nu ta yaaꞌ

6  1 Cuiꞌ lja xacanꞌ nguia nguiton jun nu ntsuꞌhui chaꞌ ꞌin Jesús, una mdyisnan 
msuꞌhua quiꞌya taꞌa jun nu nchcuiꞌ chaꞌ griego loꞌo nu nchcuiꞌ chaꞌ hebreo, 

siꞌyana lyee la nda yaaꞌ jun ꞌin neꞌ cunaꞌan nu nguinu loꞌo chaꞌ ycuiꞌ ti nu nchcuiꞌ 
chaꞌ hebreo que ꞌin nu nchcuiꞌ chaꞌ griego. 2 Xacanꞌ taꞌa tichcua yu canꞌ mxoꞌ 
tiꞌin yu ꞌin nchgaa jun nu cuaꞌ ntsuꞌhui chaꞌ ꞌin Jesús, loꞌ juin yu: A ndyiꞌo tñan 
culaꞌ tiꞌ hua chcuiꞌ hua chaꞌ ꞌin Ndiose, loꞌ cutsa hua na nu cunajoꞌo ꞌin jun. 3 Canꞌ 
chaꞌ, ꞌun jun taꞌa na, culohui um tsa cati yu quiꞌyu lja na re, yu nu ndyiꞌya ñaꞌan 
chendyu nduꞌhui, yu nu mtsaꞌan yuꞌhui loꞌo Espíritu nu Luhui ꞌin Ndiose, yu 
nu tiyaa, canꞌ nu xnu na ꞌin cuꞌni tñan re. 4 Loꞌ huareꞌ tsa quiñan la hua chcuiꞌ 
lyiꞌo hua ꞌin Ndiose loꞌ chcuiꞌ hua chaꞌ tsuꞌhue ꞌin ñi. 5 Nguinu tsuꞌhue tiquee jun 
loꞌo chaꞌ nu ycuiꞌ yu. Xacanꞌ ngulo ton jun ꞌin yu Steba, sca yu nu lyee ndiya 
quiꞌan tiꞌ nu mtsaꞌan yuꞌhui Espíritu nu Luhui ꞌin Ndiose ꞌin, loꞌo yu Lpe, yu 
Prócoro, Nicanor, yu Timón, yu Parmenas, loꞌo yu Nicolás nu mdoꞌo quichen 
Antioquía, sca yu cuaꞌ ntsuꞌhui ñaꞌan chaꞌ ꞌin neꞌ judio. 6 Mdiya loꞌo jun ꞌin yu 
tloo yu taꞌa mdaꞌan Jesús, ycuiꞌ lyiꞌo yu ꞌin Ndiose, loꞌ mdiꞌin tyaa yu yaaꞌ yu que. 
7 Tsa nducua lyee la nguia nguine yuꞌhui chaꞌ tsuꞌhue ꞌin Ñi Xꞌnan na quichen 
Jerusalén, loꞌ cuañaꞌan lyee la nchca quiꞌan jun nu cuaꞌ ntsuꞌhui chaꞌ ꞌin Jesús, 
cuiꞌ cuañaꞌan tyun yu nu ndlo tñan niꞌ lyaa ꞌin neꞌ judio ya quiꞌan tiꞌ ꞌin Jesús.

Xa nguinu yu Steba
8 Yu Steba canꞌ mtsaꞌan yuꞌhui yu loꞌo chaꞌ tsuꞌhue ꞌin Ndiose, ndaꞌan loꞌo yu 

chaꞌ cuiyaꞌ ꞌin ñi, canꞌ chaꞌ nguiꞌni yu scasca chaꞌ nu tnu tloo nten canꞌ. 9 Yatoꞌo 
tucua snan yu judio nu ndiyoꞌ tiꞌin seꞌen nchcuiꞌ neꞌ lca Liberto, loꞌo chcua xnan 
yu nu mdoꞌo quichen Cirene loꞌo Alejandría, loꞌo yu nu mdoꞌo seꞌen lca Cilicia 
loꞌo Asia, mdyisnan ycuiꞌ tyijyin neꞌ loꞌo yu Steba canꞌ. 10 A ngujlyo ꞌa tiꞌ neꞌ ñaꞌan 
tiꞌ xcuen neꞌ ꞌin yu, siꞌyana loꞌo chaꞌ tiyaa nchcuiꞌ yu siꞌya chaꞌ cuiyaꞌ nu mdaa 
Espíritu ꞌin Ndiose ꞌin yu. 11 Xacanꞌ msuꞌhua lyiyaꞌ neꞌ ꞌin tucua snan nu chcuiꞌ 
siꞌyana ngune ꞌin ñaꞌan mdaja yu Steba canꞌ ꞌin Moisé loꞌo ꞌin Ndiose. 12 Siꞌya 
chaꞌ cuiñi canꞌ nguilo tiꞌin nten, quiꞌyu cula loꞌo neꞌ escriba. Siyaꞌ nguꞌya ti neꞌ 
msñi neꞌ ꞌin yu Steba canꞌ, loꞌ ya loꞌo neꞌ ꞌin yu seꞌen nu ntsuꞌhui chaꞌ ca cuiyaꞌ 
chaꞌ ꞌin yu. 13 Ngulo ton neꞌ chcua xnan nu chcuiꞌ chaꞌ cuiñi: Yu re a ndlaꞌ tiꞌ 
yu nchcuiꞌ caꞌan yu ꞌin laa nu luhui ꞌin na, a cunta loꞌo chaꞌ ꞌin lee ndaja yu. 
14 Ngune ꞌin hua juin yu siꞌyana Jesús Nazaret ntsuꞌhui chaꞌ cujlyo yu seꞌen re, loꞌ 
xitsaꞌan yu nchgaa ñaꞌan chaꞌ nu nguloꞌo Moisé ꞌin na. 15 Nchgaa nu nducua seꞌen 
nchca cuiyaꞌ quiꞌya canꞌ, mxinaꞌan neꞌ tloo yu Steba canꞌ, loꞌ ncua chcanꞌ tloo yu 
tsañaꞌan tloo angujle.

Chaꞌ nu ycuiꞌ yu Steba xa yjui neꞌ ꞌin yu

7  1 Yu nu ndlo ca tñan niꞌ lyaa canꞌ mñichaꞌ ꞌin yu Steba: ¿Ta chaꞌ ñi 
ñaꞌan nchcuiꞌ nchgaa yu re chaꞌ ꞌin? 2  Xacanꞌ mdyisnan ycuiꞌ yu 

Steba: ꞌUn nu lca nten cula ꞌin na, quine ꞌin um chaꞌ nu chcuinꞌ. Ndiose ñi 
nu tlyu lati nguloꞌo tloo ꞌin nten cula ꞌin na nu ncua naan Abraham seꞌen 
lca Mesopotamia, xa nu tiꞌ lyijyi tsa tiꞌin yu seꞌen lca Harán, 3  loꞌ juin 
Ndiose ꞌin yu: —Xnu yuu quichen tyi, tyiꞌo tsoꞌ lja ta nten ꞌin, loꞌ tsa tiꞌin 
xca loo yuu seꞌen nu nanꞌ quitsanꞌ ꞌin—. 4 Xacanꞌ mdoꞌo yu Abraham seꞌen 
ndiꞌin neꞌ caldeo, mdiya tiꞌin yu quichen Harán, loꞌ xa ngujui sti yu 
mxitsaꞌan tiꞌin Ndiose ꞌin yu loo yuu seꞌen ndiꞌin na cuaꞌ ñii. 5  —Ñi seꞌen 
quiꞌya ton sca tsoꞌ quiyaꞌ ti yu—, a mdaa ñi chaꞌ cuiyaꞌ culo yu tñan. —
Una mdiꞌin tyaa ñi sca chaꞌ loꞌo yu siꞌyana ntsuꞌhui chaꞌ quinu yuu canꞌ 
ꞌin yu loꞌo sñeꞌ yu—, siyaꞌ ñi sca sñeꞌ yu loꞌ a nchca tyiꞌin xacanꞌ. 
6  Ndeñaꞌan juin Ndiose ꞌin yu: —Sñeꞌ ta nten ꞌin ntsuꞌhui chaꞌ tsa tiꞌin xca 
loo yuu, canꞌ xitijin neꞌ ꞌin nu tiꞌi loꞌ ca nguso ꞌin neꞌ tsaniꞌ jacua ciento 
yjan—. 7 Una nanꞌ cuꞌni xñan bsya ꞌin quichen tnu canꞌ, juin Ndiose, —loꞌ 
tsa tucua xaa xitucui loo yuu seꞌen ntsuꞌhui chaꞌ cuꞌni tnu ꞌñan—. 8  Xacanꞌ 
mdiꞌin tyaa Ndiose sca chaꞌ loꞌo Abraham siꞌyana ca circuncida ꞌin yu, 
chonꞌ ndeꞌen canꞌ mdaa ñi sca sñeꞌ yu nu ncua naan Isaac, cuiꞌ cuañaꞌan 
mꞌni yu loꞌo Isaac xa ntsuꞌhui yu snuꞌ ti tsaan, cuañaꞌan ya quiñan Isaac 
canꞌ loꞌo Jacob, loꞌ cuañaꞌan mꞌni canꞌ loꞌo taꞌa tichcua sñeꞌ yu nu lca nten 
cula ꞌin na. 9 Siꞌya chaꞌ jñan tiꞌ ꞌin canꞌ yatoꞌo yjuiꞌ ꞌin yu See taꞌa ngula 
seꞌen lca Egipto, una Ndiose a ngula yaaꞌ ñi ꞌin yu See canꞌ, 10 mda yaaꞌ ñi 
ꞌin yu loꞌo nchgaa nu tiꞌi yaan ꞌin yu, —mdaa ñi chaꞌ tiyaa ꞌin yu loꞌ mꞌni 
ñi chaꞌ yuꞌhui cuiyaꞌ tiꞌ Faraón, ree ꞌin neꞌ Egipto, ꞌin yu See canꞌ, ngulo 
ton neꞌ ꞌin yu ca yu bsya ñaꞌaan seꞌen lca Egipto, tsatlyu loꞌo naꞌan ꞌin 
neꞌ—. 11 Chonꞌ ndeꞌen canꞌ nguꞌya bjuꞌñan ñaꞌaan seꞌen lyiꞌya loo Egipto 
loꞌo Canaán, yaan nu tiꞌi tnu seꞌen canꞌ, hasta loꞌo nten cula ꞌin na a jui ꞌa 
na nu cunajoꞌo ꞌin neꞌ. 12  Xa ynan yu Jacob chaꞌ siꞌyana ndiꞌin trigo seꞌen 
lca Egipto, nguaꞌan tñan yu ꞌin sñeꞌ yu, cuiꞌ nu lca nten cula ꞌin na, 
siꞌyana tsa ꞌya neꞌ trigo seꞌen canꞌ. 13  Xa nu cuaꞌ nchca tucua yaꞌ ndyiꞌan 
neꞌ, la xacanꞌ mtsaꞌ la yu See siꞌyana lca yu taꞌa ngula neꞌ, loꞌ yuꞌhui lyoo 
tsuꞌhue yu ree Faraón ñi ta nten lca yu See canꞌ. 14 Ngulo yu See tñan ꞌin 
taꞌa ngula yu, siꞌyana quia ꞌya yu ꞌin Jacob nu lca sti yu loꞌo nchgaa ta 
nten ꞌin yu, loo nchgaa neꞌ ndiyaa neꞌ snan yla ntsuꞌhui ꞌtñu neꞌ. 
15  Cuañaꞌan yatoꞌo mdiyaa yu Jacob seꞌen lca Egipto, canꞌ ngujui yu, loꞌ 
cuiꞌ cuañaꞌan loꞌo nten cula ꞌin na. 16  Xa mdoꞌo neꞌ canꞌ nguian loꞌo neꞌ 
tijyan nten cula ꞌin na seꞌen lca Siquem, mdiꞌin tyaa neꞌ ꞌin na niꞌ tuquee 
nu yjuiꞌ sñeꞌ Hamor ꞌin Abraham nu ncua nten cula ꞌin na. 17 Lja mdiꞌin 
neꞌ quichen Egipto lyee yton neꞌ, una Ndiose a ngujlya tiꞌ ñi ñaꞌan chaꞌ nu 
cuaꞌ mdiꞌin tyaa ñi loꞌo Abraham, 18  yatoꞌo mdoꞌo ton xca ree seꞌen lca 
Egipto, una a yuꞌhui lyoo ꞌa yu chaꞌ ꞌin yu See canꞌ. 19 Yu ree canꞌ loꞌo chaꞌ 
cuiñi ngunan yu ñaꞌan nu xitijin yu ꞌin neꞌ nu tiꞌi, loꞌ ngulo yu tñan ꞌin neꞌ 
siꞌyana xcuan neꞌ sñeꞌ neꞌ siꞌyana a cuton ꞌa neꞌ. 20 Lja xacanꞌ ncua cuneꞌ 
yu Moisé, canꞌ nu yuꞌhui cuiyaꞌ tiꞌ Ndiose ꞌin, loꞌ tsaniꞌ snan cooꞌ nten 

cula ꞌin yu mꞌni coꞌo ꞌin yu. 21 Una ngula yaaꞌ jun ꞌin yu siꞌya chaꞌ nu 
mdiꞌin tyaa ree canꞌ, yatoꞌo ticuiiꞌ sñeꞌ ree Faraón nu cunaꞌan mchcuan 
cunta ꞌin yu, mꞌni coꞌo neꞌ ꞌin yu ñaꞌan nchca tiꞌ sca sñeꞌ ca neꞌ. 22  Moisé 
canꞌ mꞌni chaꞌan yu tsañaꞌan chaꞌ ꞌin neꞌ Egipto, loꞌ mdon loꞌo yu sca chaꞌ 
cuiyaꞌ nu tlyu. 23  Xa ntsuꞌhui yu tucua yla yjan, ncua lca tiquee yu tsa 
naꞌan yu seꞌen ndlyu taꞌa yu, neꞌ Israel. 24 Xa naꞌan yu siꞌyana sca neꞌ 
Egipto ndyijui tiꞌin neꞌ ꞌin ta nten ꞌin yu, cuiꞌ xaa ngula yu ꞌin loꞌ yjui yu 
ꞌin neꞌ Egipto canꞌ. 25  Nguñan tiꞌ yu siꞌyana nchgaa ta nten ꞌin yu quiꞌya 
chaꞌ tiyaa siꞌyana Ndiose lca nu nguaꞌan tñan ꞌin yu nu culaa yu ꞌin neꞌ, 
una a nguñan tiꞌ neꞌ cuañaꞌan. 26  Xca tsaan canꞌ mdiyaa yu seꞌen nsuun 
tucua yu quiꞌyu, msuꞌhue yu cusuun canꞌ, loꞌ juin yu: Sca ta ti nten lca 
um, ¿ñi chaꞌ ta nsuun um? 27 Yu nu nsuun canꞌ mducua yaaꞌ yu ꞌin yu 
Moisé, loꞌ juin yu ꞌin: ¿—Ti nu mdiꞌin tyaa ꞌin lca sca bsya uta sca bse lja 
hua re? 28  ¿Ta na ñan tiꞌ cujui ꞌñan ñaꞌan yjui ꞌin sca yu Egipto lca—? 29 Xa 
ngune ꞌin yu chaꞌ canꞌ, msnan yu loꞌ mdiyaa yu xca loo yuu seꞌen lca 
Madián, canꞌ jui cuilyiꞌo yu loꞌ mdiꞌin tucua sñeꞌ yu. 30 Tucua yla yjan 
mdijin, yu Moisé ndaꞌan yu sca seꞌen ngutyi seꞌen nducua quiꞌya Sinai, 
canꞌ nguloꞌo tloo sca angujle ꞌin yu loo quiiꞌ ndiquin lja yca quicheꞌ canꞌ. 
31 Yuhue ꞌa tiꞌ yu xa naꞌan yu chaꞌ canꞌ, ya ton yu cuiꞌ la siꞌyana cuꞌni quii 
tsuꞌhue yu ꞌin na, xacanꞌ ngune ꞌin yu ycuiꞌ Ñi Xꞌnan na: 32  —Nanꞌ lcan 
Ndiose ꞌin nten cula ꞌin, Ndiose ꞌin Abraham, Ndiose ꞌin Isaac, Ndiose ꞌin 
Jacob. Mdyisnan mchcuan yu Moisé loꞌ a mxinaꞌan ꞌa yu seꞌen ndiquin 
canꞌ—. 33  Loꞌ juin Ñi Xꞌnan na ꞌin yu: —Lyoo quinan ntsuꞌhui quiyaꞌ 
siꞌyana seꞌen luhui ꞌa ndon. 34 Nanꞌ cuaꞌ naꞌan loꞌ jlyo tinꞌ siꞌyana chaꞌ ñi 
ndijin sñeꞌ nu tiꞌi seꞌen lca Egipto, cuaꞌ ngune ꞌñan tsañaꞌan nu njñan neꞌ 
ꞌñan, loꞌ nguꞌya ton siꞌyana culo laan ꞌin neꞌ. Canꞌ chaꞌ cuaꞌ ñii caꞌan tñan 
ꞌin tsaa seꞌen lca Egipto—. 35  Yatoꞌo yu nu mscuan tloo neꞌ ꞌin xa juin neꞌ: 
¿Ti nu mdiꞌin tyaa ꞌin lca sca bsya uta sca bse lja hua? Canꞌ yu nu nguaꞌan 
tñan Ndiose ꞌin xa nguloꞌo tloo angujle ꞌin yu seꞌen ndiquin yca quicheꞌ 
canꞌ, siꞌyana ca yu sca nu ndon loo lati nu culo laa ꞌin ta nten ꞌin yu 
tuyaaꞌ neꞌ Egipto. 36  Mdoꞌo loꞌo yu ꞌin neꞌ seꞌen lca Egipto xa mꞌni yu 
scasca chaꞌ nu tnu, loꞌo seꞌen lca tujoꞌo ngaꞌá, cuiꞌ cuañaꞌan loo yuu 
ngutyi seꞌen mdaꞌan neꞌ tsaniꞌ tucua yla yjan. 37 Cuiꞌ Moisé lca nu juin ꞌin 
neꞌ Israel: Lja ta nten ꞌin na, Ndiose Xꞌnan na, ntsuꞌhui chaꞌ xiton ñi sca 
nu xiycuiꞌ ñi ꞌin tsañaꞌan nchcuinꞌ loꞌo um cuaꞌ ñii, canꞌ nu cuꞌni cunta 
um chaꞌ nu chcuiꞌ. 38  Cuiꞌ Moisé canꞌ lca nu mdon lja nten cula ꞌin na 
seꞌen nguioꞌ tiꞌin neꞌ Israel loo yuu ngutyi canꞌ, xa ycuiꞌ sca angujle loꞌo 
yu loo quiꞌya Sinai, loꞌ mchcuan yu cunta chaꞌ tsuꞌhue nu taa chendyu ꞌin 
na. 39 Una nten cula ꞌin na a ncua jaꞌan neꞌ ꞌin yu, cuiꞌ ca nu nde mscuan 
tloo neꞌ ꞌin yu, loꞌ ncua lca tiquee neꞌ xitucui neꞌ seꞌen lca Egipto, 40 xa 
juin neꞌ ꞌin yu Aaron: —Tñan um lcuin joꞌo ꞌin hua nu chcua loo seꞌen 
nguiaa hua, siꞌyana yu Moisé nu ngulyoo ꞌin hua seꞌen lca Egipto, a jlyo tiꞌ 

hua ñi na ncua ꞌin yu—. 41 Xacanꞌ mtñan neꞌ sca lcuin bta cuneꞌ nu ca joꞌo 
xꞌnan neꞌ, loꞌ mdiquin tucua neꞌ ꞌni tloo canꞌ, loꞌ siꞌya na nu mtñan yaaꞌ 
neꞌ canꞌ, tsuꞌhue ntsuꞌhui tiquee neꞌ nguiꞌni neꞌ taꞌa. 42  Canꞌ chaꞌ Ndiose 
ngula yaaꞌ ꞌin neꞌ, loꞌ mdyisnan mꞌni tnu neꞌ na nu nducua niꞌ cuaan, cuiꞌ 
tsañaꞌan chaꞌ nu mxiycuiꞌ Ndiose ꞌin yu nu nguaꞌan scua quityi cuaꞌ sꞌni: 
—Un neꞌ Israel, ¿ta ñan tiꞌ um siꞌyana ꞌñan nanꞌ mꞌni tnu um xa mdiquin 
tucua um scasca ꞌni tloo joꞌo xꞌnan um xa mdaꞌan um loo yuu ngutyi 
tsaniꞌ tucua yla yjan? 43  Nguꞌya um sca teꞌ naꞌan ꞌin joꞌo Moloc, loꞌo lcuin 
cuii nu lca joꞌo xꞌnan um Renfán, lcuin nu mtñan yaaꞌ nten mꞌni tnu um. 
Canꞌ chaꞌ cuaꞌ ñii cuꞌnin chaꞌ tsa loꞌo neꞌ ꞌin um sca seꞌen tijyoꞌ lati que ꞌin 
Babilonia—. 44 Cuiꞌ cuañaꞌan mdaꞌan loꞌo nten cula ꞌin na teꞌ naꞌan nu 
nguiaꞌ xa mdiꞌin tyaa Ndiose chaꞌ loꞌo neꞌ seꞌen ngutyi canꞌ, loꞌ mtñan yu 
Moisé ꞌin na chcui ñaꞌan ngulo Ndiose tñan ꞌin yu, tsañaꞌan lcuin nu 
naꞌan xñii yu. 45  A cunta mdiya loꞌo neꞌ teꞌ naꞌan canꞌ xa yten Josué loo 
yuu ꞌin neꞌ gentil, loꞌ mchcuan yu cunta ꞌin na siꞌyana Ndiose lca nu mꞌni 
chaꞌ mdoꞌo neꞌ seꞌen canꞌ, canꞌ mdiꞌin teꞌ naꞌan canꞌ tsayaꞌ mdiyaa tsaan 
nu ngulo yu Davi tñan. 46  Canꞌ yu nu yuꞌhui cuiyaꞌ tiꞌ Ndiose ꞌin, loꞌ 
mjñan yu chaꞌ cuiyaꞌ chaꞌ tca tñan yu sca seꞌen tyiꞌin ñi, cuiꞌ Ndiose ꞌin 
Jacob. 47 Una yu Salomón mꞌni yu chaꞌ nguiaꞌ sca laa ꞌin ñi. 48  Chaꞌ ñi 
siꞌyana Ndiose, ñi nu tlyu lati nducua niꞌ cuaan, a ndyiꞌin ñi niꞌ lyaa 
mtñan yaaꞌ nten chendyu, tsañaꞌan nchcuiꞌ quityi nu nguaꞌan scua nguso 
ꞌin ñi cuaꞌ sꞌni: 49 —Niꞌ cuaan lca na seꞌen nducuan, loꞌ chendyu re lca na 
seꞌen nxitñanꞌ quiyanꞌ, ¿ñaꞌan ta tñan um sca naꞌan ꞌñan, nchcuiꞌ Ñi Xꞌnan 
na, uta sca seꞌen ntsuꞌhui chaꞌ xitñanꞌ? 50 ¿Ta siꞌi cuinꞌ mtñan nchgaa loo 
na nu chcanꞌ loo chendyu re? 51 ꞌUn lca um nten nu lyeꞌ tiꞌ, tla cusya ꞌin 
um, loꞌ nducun tunscan um—, scañaꞌan ti nxcuan tloo um Espíritu nu 
Luhui ꞌin Ndiose. Tsañaꞌan mꞌni nten cula ꞌin na, loꞌ cuañaꞌan nguiꞌni um 
cuaꞌ ñii. 52  ¿Ta ndeꞌen nu mxiycuiꞌ Ndiose ꞌin cuaꞌ sꞌni, na a mnaꞌan tiꞌi 
nten cula ꞌin na? Yatoꞌo yjui um ꞌin nu mdaꞌan ycuiꞌ siꞌyana ntsuꞌhui chaꞌ 
caan sca nu ñi ndiꞌin chaꞌ ꞌin, a sꞌni mdyaa um ꞌin ñi tuyaaꞌ neꞌ nducunꞌ 
loꞌ yjui um ꞌin ñi, 53  ꞌun nu mchcuan cunta chaꞌ ꞌin lee nu mdaa angujle, 
una a mxuꞌhua seꞌen um ꞌin na. 54 Xa ngune ꞌin neꞌ chaꞌ canꞌ, lyee ꞌa ycuen 
tiquee neꞌ loꞌo yu Steba canꞌ, hasta nchcu lyiꞌya neꞌ ndon neꞌ. 55  Una yu 
Steba mtsaꞌan yuꞌhui Espíritu nu Luhui ꞌin Ndiose ꞌin yu, mxinaꞌan yu nde 
niꞌ cuaan loꞌ naꞌan yu sca xaa nu tsuꞌhue ñaꞌan seꞌen nducua Ndiose, loꞌ 
tsoꞌ cueen ꞌin ñi nducua Jesús. 56  Loꞌ juin yu: Ñaꞌan jan ñi, chcanꞌ ꞌñan 
nguila tucua niꞌ cuaan, loꞌ Yu Quiꞌyu nu Mdoꞌo nde niꞌ Cuaan nducua ñi 
tsoꞌ cueen ꞌin Ndiose. 57 Xacanꞌ msiꞌya yja cueen neꞌ, loꞌ mducun neꞌ 
tunscan neꞌ, loꞌ siyaꞌ nguꞌya ti neꞌ chonꞌ yu, 58  ngulo neꞌ ꞌin yu nde tuꞌhua 
quichen, canꞌ mjyiꞌin neꞌ quee ꞌin yu, loꞌ teꞌ tucuin nu lcoꞌ neꞌ mdyaa neꞌ 
cunta ꞌin na ꞌin sca yu naan Saulo. 59 Yu Steba canꞌ ycuiꞌ lyiꞌo yu ꞌin 
Ndiose lja njyiꞌin neꞌ quee ꞌin yu, loꞌ juin yu: Jesús, ꞌun ñi nu lca Xꞌnan 

hua, chcuan um cunta cusya ꞌñan. 60 Ñaꞌaan mdyiꞌya xtyinꞌ yu, ycuiꞌ 
cueen yu: Ñi Xꞌnan hua, a cuꞌni um cunta ñaꞌan quiꞌya nguiꞌni neꞌ re 
loꞌon. Xa mdyi ycuiꞌ yu chaꞌ re ngujui yu.

Mxitijin yu Saulo ꞌin jun nu tiꞌi

8  1 Yu Saulo, sca chaꞌ ti ꞌin yu loꞌo neꞌ nu yjui ꞌin yu Steba canꞌ. Cuiiꞌ 
tsaan canꞌ nde lyee la mxitijin neꞌ nu tiꞌi ꞌin jun nu cuaꞌ ya quiꞌan tiꞌ 

ꞌin Jesús, jun nu ndiꞌin Jerusalén, cuaꞌ la tucueen ngunaan jun. Ntsuꞌhui 
jun nu mdiyaa seꞌen lyiꞌya loo Judea loꞌo Samaria, una taꞌa tichcua yu 
taꞌa mdaꞌan Jesús, a la mdoꞌo yu. 2  Neꞌ nu ya tsiꞌ ꞌin yu Steba canꞌ lca neꞌ 
chacuiꞌ nten nu suun, loꞌ lyee ynan loꞌo neꞌ ꞌin yu. 3  Una yu Saulo canꞌ, 
lyee la mxitijin yu ꞌin jun taꞌa na nu tiꞌi, yten yu cunda scaa naꞌan, loꞌ 
ncuan quii suhueꞌ yu ꞌin jun, yaa jun naꞌan chcuan, yu quiꞌyu loꞌo jun 
cunaꞌan.

Xa mdiyaa chaꞌ tsuꞌhue ꞌin Ndiose quichen Samaria
4 Jun nu cuaꞌ la tucueen ngunaan canꞌ, mdyisnan ycuiꞌ jun chaꞌ tsuꞌhue 

ꞌin Jesús seꞌen mdiyaa jun. 5 Sca yu naan Lpe mdiyaa yu quichen Samaria, 
loꞌ mdyisnan ycuiꞌ yu chaꞌ tsuꞌhue ꞌin Cristo. 6  Sca chaꞌ ti ꞌin neꞌ ndon 
nscan neꞌ chaꞌ nu nchcuiꞌ yu, siꞌyana naꞌan neꞌ chaꞌ nu tnu nguiꞌni yu, 
7 siꞌyana xa ndlo yu cuiꞌin xaꞌan ntsuꞌhui ꞌin nten, nxiꞌya yja cueen neꞌ, a 
cunta quiꞌan ꞌa nu tiꞌi mꞌni chca yu, neꞌ nu a nchca tyiꞌan loꞌo nu nchcunꞌ 
quiyaꞌ, 8  canꞌ chaꞌ tsuꞌhue ꞌa ntsuꞌhui tiquee nchgaa nten canꞌ. 9 Cuiꞌ canꞌ 
ndiꞌin sca yu jlyo tiꞌ naan Simón, lyee ꞌa cuaꞌ nguñilyiꞌo yu ꞌin neꞌ Samaria 
canꞌ, mꞌni yu ꞌin yu siꞌyana lca yu sca nu ndon loo ꞌa. 10 Cula luhue neꞌ 
tsuꞌhue ndon nscan neꞌ chaꞌ nu nchcuiꞌ yu, loꞌ nchcuiꞌ neꞌ siꞌyana tlyu ꞌa 
chaꞌ cuiyaꞌ ꞌin Ndiose ndaꞌan loꞌo yu. 11 Tsuꞌhue nꞌni cunta neꞌ chaꞌ canꞌ, 
siꞌyana cuaꞌ sꞌni ñilyiꞌo yu ꞌin neꞌ loꞌo chaꞌ jlyo tiꞌ ꞌin yu. 12  Una xa ycuiꞌ yu 
Lpe canꞌ chaꞌ tsuꞌhue ꞌin Jesucristo ñaꞌan ntsuꞌhui chaꞌ culo Ndiose tñan, 
ya quiꞌan tiꞌ neꞌ loꞌ mducua tya neꞌ, yu quiꞌyu loꞌo jun cunaꞌan. 13  Loꞌo yu 
Simón ya quiꞌan tiꞌ yu loꞌ mducua tya yu, loꞌ mdyisnan mdaꞌan yu loꞌo 
yu Lpe canꞌ, nduhue ꞌa tiꞌ yu ñaꞌan chaꞌ nu tnu nguiꞌni yu. 14 Una yu taꞌa 
mdaꞌan ca Jesús, yu nu ndiꞌin Jerusalén, xa ynan yu chaꞌ siꞌyana loꞌo neꞌ 
Samaria cuaꞌ ncuan xuꞌhue neꞌ chaꞌ ꞌin Ndiose, cuiꞌ xaa nguaꞌan tñan yu 
ꞌin yu Tyo loꞌo yu Xuhua siꞌyana tsaa yu seꞌen canꞌ. 15 Xa mdiyaa yu canꞌ 
ycuiꞌ lyiꞌo yu ꞌin Ndiose, siꞌyana loꞌo neꞌ Samaria chaꞌan yuꞌhui Espíritu 
nu Luhui ꞌin Ndiose ꞌin neꞌ, 16  siꞌyana tiꞌ lyijyi chuꞌhui ñi niꞌ cusya ꞌin neꞌ, 
cuiꞌ ca nu mducua tya neꞌ loꞌo chaꞌ cuiyaꞌ ꞌin Jesús. 17 Xacanꞌ chcuaa yu 
mdiꞌin tyaa yu yaaꞌ yu ꞌin neꞌ, cuiꞌ ñaꞌan lcaa mtsaꞌan yuꞌhui Espíritu nu 
Luhui ꞌin Ndiose ꞌin neꞌ. 18  Una xa naꞌan yu Simón siꞌyana tsaloo ndiꞌin 
tyaa ti yu yaaꞌ yu ꞌin neꞌ loꞌ nchcuan neꞌ Espíritu nu Luhui ꞌin Ndiose, 
xacanꞌ ncua tiꞌ yu xiꞌi yu chaꞌ cuiyaꞌ canꞌ, 19 loꞌ juin yu: Loꞌon nanꞌ nchca 

tinꞌ taa um chaꞌ cuiyaꞌ re ꞌñan, siꞌyana xa tyiꞌin tyaan yaanꞌ ꞌin ñaꞌan nu 
ti, loꞌo canꞌ chcuan Espíritu nu Luhui ꞌin Ndiose. 20 Xacanꞌ mxcuen yu 
Tyo canꞌ ꞌin yu Simón: Tsatoꞌo quinanꞌ nuꞌhuin loꞌo tñi ꞌin, siꞌyana ñan 
tiꞌ tca caja chaꞌ tsuꞌhue ꞌin Ndiose loꞌo tñi. 21 A ntsuꞌhui chaꞌ quiꞌni caꞌan 
chaꞌ cuiyaꞌ re ꞌin, ñi a mdiyaa xuꞌhue loꞌo chaꞌ re, siꞌyana a ñi ndiꞌin chaꞌ 
ꞌin tloo Ndiose. 22  Xiloꞌo chonꞌ quiꞌya ꞌin loꞌ jñan ꞌin Ndiose, tinaꞌan tiꞌ 
cuꞌni ñi chaꞌ tlyu tiꞌ ꞌin loꞌo ñaꞌan nu ñan tiꞌ cusya ꞌin. 23  Nanꞌ jlyo tinꞌ 
siꞌyana tla ꞌa cusya ꞌin, quiꞌya ꞌin mducun na chaꞌ tiyaa ꞌin. 24 Mxcuen 
yu ꞌin Simón canꞌ: Jñan um ꞌin Ñi Xꞌnan na siꞌya chaꞌ ꞌñan, siꞌyana a sca 
chaꞌ nu ycuiꞌ um cua caan ꞌñan. 25 Xa mdyi ycuiꞌ yu Tyo loꞌo yu Xuhua 
chaꞌ ꞌin Ndiose loꞌo neꞌ Samaria, mxitucui yu nde Jerusalén. Quiꞌan ꞌa 
quichen suhue ti mdijin yu seꞌen lyiꞌya loo Samaria, ycuiꞌ yu chaꞌ tsuꞌhue 
ꞌin Jesús.

Chaꞌ ꞌin yu Lpe loꞌo yu Etiopía
26  Yatoꞌo sca angujle ꞌin Ñi Xꞌnan na mdoꞌo ycuiꞌ loꞌo yu Lpe canꞌ: Ndla 

ti cuꞌni, loꞌ tsaa tucueen nu ndyiꞌo Jerusalén nu ndiyaa quichen Gaza, 
cuiꞌ tucueen nu ndyijyin loo yuu ngutyi canꞌ. 27 Cuiꞌ xaa mdoꞌo yu nguiaa 
yu. Canꞌ naꞌan yu ꞌin sca yu Etiopía, lca yu sca yu eunuco nu ntsuꞌhui 
cunta chaꞌ cuilyiyaꞌ ndiꞌin ꞌin Candace, neꞌ cunaꞌan ꞌin ree Etiopía, loꞌ 
ya yꞌni tnu yu ꞌin Ndiose quichen Jerusalén. 28  Xa mxitucui yu nducua 
ycuiꞌ yu quityi ꞌin Ndiose niꞌ carreta ꞌin yu, quityi nu nguaꞌan scua yu 
Isaía nu mxiycuiꞌ Ndiose ꞌin cuaꞌ sꞌni. 29 Xacanꞌ ycuiꞌ Espíritu ꞌin Ndiose 
loꞌo yu Lpe: Ya ycua ꞌin carreta cua. 30 Xa mchcua yu carreta canꞌ, ngune 
ꞌin yu siꞌyana quityi nguaꞌan scua yu Isaía nguia ycuiꞌ yu canꞌ. Xacanꞌ 
juin yu Lpe canꞌ: ¿Ta ndyiꞌya um chaꞌ tiyaa chaꞌ nu nchcuiꞌ quityi cua? 
31 Mxcuen yu ꞌin: ¿Ñaꞌan ta quiꞌyan chaꞌ tiyaa chaꞌ a caja nu quitsaꞌ ꞌñan? 
Xacanꞌ mjñan yu chaꞌ tsuꞌhue ꞌin yu Lpe canꞌ siꞌyana chcua sca seꞌen ti 
loꞌo yu. 32  Quityi ꞌin Ndiose seꞌen nchcuiꞌ yu canꞌ nchcuiꞌ na: —Ya loꞌo 
neꞌ ꞌin ñi ñaꞌan nchca tiꞌ sca slyaꞌ seꞌen ntsuꞌhui chaꞌ cujui neꞌ ꞌin ꞌin. Loꞌ 
ñaꞌan nchca tiꞌ sca slyaꞌ cuneꞌ nu a nxiꞌya xa nsiꞌyu neꞌ quichanꞌ, cuañaꞌan 
mꞌni coꞌon ñi ꞌin ñi. 33  Xa mdijin ñi nu tiꞌi, a jui nu tyiꞌo chaꞌ ꞌin ñi. A 
sca ta nten ꞌin ñi tca taa suun chaꞌ ꞌin ñi, siꞌyana cuiꞌ xaa jui nu ngulyoo 
ꞌin ñi loo chendyu re—. 34 Xacanꞌ juin yu eunuco ꞌin yu Lpe canꞌ: Cuꞌni 
um chaꞌ tsuꞌhue quitsaꞌ um ꞌñan, ¿ti nu ꞌin chaꞌ nchcuiꞌ na, ta nchcuiꞌ yu 
chaꞌ ꞌin yu ticuiiꞌ yu, uta na nchcuiꞌ yu chaꞌ ꞌin xca tucui? 35 Ticuiꞌ loo 
quityi nu nchcuiꞌ yu canꞌ mdyisnan ycuiꞌ yu Lpe chaꞌ tsuꞌhue ꞌin Jesús. 
36  Tucueen nguiaa yu canꞌ, mdiyaa yu sca seꞌen ntsuꞌhui tyiꞌa, loꞌ juin yu 
ꞌin yu Lpe canꞌ: Nde ntsuꞌhui tyiꞌa. ¿Ta ndyijyi ñaꞌan chaꞌ chcua tyan cuaꞌ 
ñii? 37 Mxcuen yu Lpe canꞌ: Tca na chaꞌ ꞌun ndiya quiꞌan tiꞌ um loꞌo nu 
chcui cusya ꞌin um. Loꞌ juin yu: Ndiya quiꞌan tinꞌ siꞌyana Jesucristo lca 
ñi Sñeꞌ Ndiose. 38  Cuiꞌ xaa ngulo yu tñan siꞌyana xicanꞌ ton neꞌ carreta 

canꞌ, chcuaa yu nguꞌya ton yu loꞌ yten yu loo tyiꞌa, xacanꞌ mducua tya 
yu Lpe canꞌ ꞌin yu. 39 Ñaꞌaan mdyiꞌo yu loo tyiꞌa canꞌ, a ncua chcanꞌ ꞌa yu 
Lpe canꞌ siꞌyana Espíritu ꞌin Ñi Xꞌnan na nguia loꞌo ꞌin yu, una tsuꞌhue ꞌa 
ntsuꞌhui tiquee yu eunuco canꞌ nguiaa yu. 40 Loꞌ xa ngüi tiꞌ yu Lpe canꞌ 
cuaꞌ ndon yu quichen Azoto, loꞌ mdaꞌan ycuiꞌ yu chaꞌ tsuꞌhue ꞌin Jesús 
cunda scaa quichen mdijin yu tsayaꞌ mdiyaa yu seꞌen lca Cesarea.

Xa ya quiꞌan tiꞌ yu Saulo ꞌin Jesús

9  1 u Saulo canꞌ, nde lyee la ycuen tiqueꞌ yu loꞌo jun nu cuaꞌ ntsuꞌhui 
chaꞌ ꞌin Ñi Xꞌnan na, nu ncua tiꞌ yu cujui yu ꞌin jun, canꞌ chaꞌ yaa yu 

seꞌen ndiꞌin yu nu ndlo ca tñan niꞌ lyaa, 2  loꞌ mjñan yu quityi chaꞌ cuiyaꞌ 
nu tsa loꞌo yu ꞌin na scasca seꞌen ndiyoꞌ tiꞌin neꞌ judio quichen Damasco, 
seꞌen nu quinu jun nu cuaꞌ ntsuꞌhui tucueen ꞌin Jesús, yu quiꞌyu uta neꞌ 
cunaꞌan, loꞌ quian loꞌo yu ꞌin jun nde Jerusalén nu chuꞌhui jun naꞌan 
chcuan. 3  Cuaꞌ tiyaa ti yu quichen Damasco xa nu tsati ntyin msti sca 
xaa nu mdoꞌo la niꞌ cuaan, loꞌ msuꞌhua loꞌo na ꞌin yu. 4 Canꞌ mdlyu yu, 
loꞌ ngune ꞌin yu jui sca nu ycuiꞌ: Saulo, Saulo, ¿ñi chaꞌ ndaꞌan yꞌni lyiꞌo 
ꞌñan? 5 Xacanꞌ juin yu: ¿Tucui ca lca ꞌun Ñi Xꞌnan hua? Mxcuen ñi ꞌin yu: 
Nanꞌ lcan Jesús nu ndaꞌan yꞌni lyiꞌo. ¿Ta a jlyo tiꞌ siꞌyana ticuiiꞌ nguiꞌni 
nu tiꞌi loꞌo, ñaꞌan nu nguiꞌni cua? 6  Mdyisnan mchcuan yu siꞌyana lyee 
ytsen yu, loꞌ juin yu: Ñi Xꞌnan hua, ¿ñi na ta nchca tiꞌ um cuꞌnin? Xacanꞌ 
juin Ñi Xꞌnan na ꞌin yu: Tyiton loꞌ sten loo quichen cua, la cua caja nu 
quitsaꞌ ꞌin ñaꞌan ntsuꞌhui chaꞌ cuꞌni. 7 Yu taꞌa ndaꞌan yu Saulo canꞌ, lyee 
ytsen yu siꞌyana ngune ca ꞌin yu ñaꞌan jui nu ycuiꞌ, una a tucui naꞌan yu. 
8  Mdyiton yu Saulo loꞌ msla yu quiloo yu, una a ncua chcanꞌ ꞌa ꞌin yu. Taꞌa 
ndaꞌan yu canꞌ msñi yaaꞌ yu, loꞌ yten loꞌo ꞌin yu quichen Damasco. 9 Canꞌ 
mdiꞌin yu snan tsaan a ncua chcanꞌ ꞌa ꞌin yu, ñi a ycu ꞌa yu, ñi a yiꞌo ꞌa 
yu. 10 Una quichen Damasco canꞌ ndiꞌin sca yu nu cuaꞌ ntsuꞌhui chaꞌ ꞌin 
Jesús, naan yu Ananía. Ñi Xꞌnan na mꞌni ñi chaꞌ naꞌan xñii yu sca chaꞌ, loꞌ 
juin ñi: Ananía. Mxcuen yu ꞌin ñi: Nde ndon, Ñi Xꞌnan hua. 11 Xacanꞌ juin 
Ñi Xꞌnan na ꞌin yu: Tyiton, loꞌ tsaa tucueen nu naan Ñi Yaꞌ, loꞌ ñaꞌan ꞌin 
yu Juda quia nan ꞌin sca yu mdoꞌo quichen Tarso nu naan Saulo, siꞌyana 
nchcuiꞌ lyiꞌo yu ꞌñan, 12  loꞌ cuaꞌ ñii naꞌan xñii yu siꞌyana mdiyaa sca yu 
naan Ananía seꞌen ndiꞌin yu, loꞌ mdiꞌin tyaa yaaꞌ ꞌin yu siꞌyana quila 
xaa quiloo yu. 13  Xacanꞌ mxcuen yu Ananía: Ñi Xꞌnan hua, lyee ꞌa cuaꞌ 
ynan chaꞌ ꞌin yu cua, tsala ñaꞌan cuaꞌ mxitijin yu ꞌin jun nu tiꞌi, nu cuaꞌ 
ngulohui um nu ndiꞌin quichen Jerusalén, 14 loꞌ mdiyaan yu nde re loꞌo 
chaꞌ cuiyaꞌ ꞌin yu nu ndlo ca tñan niꞌ lyaa canꞌ, siꞌyana scanꞌ yu ꞌin nchgaa 
nu ndiya quiꞌan tiꞌ ꞌin um. 15 Loꞌ juin Ñi Xꞌnan na ꞌin yu: Yaa lya, siꞌyana 
lca yu sca nu cuaꞌ mdoꞌo hui ꞌñan, siꞌyana tsa ycuiꞌ yu chaꞌ tsuꞌhue ꞌñan 
tloo ree loꞌo neꞌ gentil, a cunta loꞌo neꞌ Israel. 16  Nanꞌ quitsanꞌ ꞌin yu tsala 
nu tiꞌi ntsuꞌhui chaꞌ tyijyin yu siꞌyan. 17 Xacanꞌ mdoꞌo yu Ananía nguiaa 

yu, loꞌ yten yu ñaꞌan canꞌ. Mdiꞌin tyaa yu yaaꞌ yu ꞌin yu Saulo canꞌ, loꞌ 
juin yu: Ñi taꞌa na Saulo, Jesús ñi nu lca Xꞌnan na, ñi nu nguloꞌo tloo ꞌin 
um tucueen yaan um, nguaꞌan tñan ñi ꞌñan siꞌyana quila xaa quiloo um, a 
cunta chaꞌan yuꞌhui Espíritu nu Luhui ꞌin Ndiose ꞌin um. 18  Ticuiꞌ xaa canꞌ, 
mdoꞌo tyu sca na quiloo yu ñaꞌan nchca tiꞌ xꞌñan cula, cuiꞌ ñaꞌan lcaa 
nguila xaa quiloo yu, mdyiton yu loꞌ mducua tya yu. 19 Mdyisnan ycu yu, 
loꞌ cuañaꞌan nguila juesa ꞌin yu. Tiꞌ nguinu yu chcua xnan tsaan loꞌo jun 
nu ndiꞌin quichen Damasco.

Ycuiꞌ Saulo chaꞌ ꞌin Ndiose quichen Damasco
20 Xacanꞌ mdyisnan ycuiꞌ yu chaꞌ tsuꞌhue ꞌin Cristo cunda scaa seꞌen 

ndiyoꞌ tiꞌin neꞌ judio, loꞌ nchcuiꞌ yu siꞌyana cuiꞌ ñi lca ñi Sñeꞌ Ndiose. 
21 Yuhue ꞌa tiꞌ neꞌ ꞌin yu, loꞌ nchcuiꞌ neꞌ: ¿Ta siꞌi yu re lca yu nu mxitijin ꞌin 
jun nu tiꞌi, nu cuaꞌ ya quiꞌan tiꞌ ꞌin Jesús quichen Jerusalén? ¿Ta siꞌi canꞌ 
chaꞌ ca mdiyaan yu re siꞌyana scanꞌ yu ꞌin neꞌ, loꞌ quia loꞌo yu ꞌin neꞌ tloo 
yu nu ndlo ca tñan niꞌ lyaa quichen Jerusalén? 22  Una yu Saulo canꞌ nde 
lyee la ycuiꞌ yu loꞌo neꞌ judio nu ndiꞌin quichen Damasco. Ngulyo scua 
la yu chaꞌ ꞌin Jesús siꞌyana cuiꞌ ñi lca ñi Cristo, loꞌ a ngujlyo ꞌa tiꞌ neꞌ ñi 
lyijyi chaꞌ tiꞌ quiñan tiꞌ neꞌ.

Xa mdoꞌo laa yu Saulo tuyaaꞌ neꞌ judio
23  Cuaꞌ yaa ñaꞌan ndijin tsaan canꞌ, mdya ycuiꞌ neꞌ judio nu ndiꞌin 

quichen canꞌ siꞌyana cujui neꞌ ꞌin yu Saulo, 24 una jui nu mtsaꞌ ꞌin yu 
chaꞌ canꞌ. Tla loꞌ cucha ntsuꞌhui ta neꞌ ꞌin yu tunaꞌan seꞌen ntsuꞌhui chaꞌ 
tyiꞌo yu tuꞌhua quichen canꞌ siꞌyana cujui neꞌ ꞌin yu. 25 Xacanꞌ jun nu 
cuaꞌ ntsuꞌhui chaꞌ ꞌin Jesús, msuꞌhua jun ꞌin yu sca niꞌ xcuhui, loꞌ tla canꞌ 
mdyiꞌya jun ꞌin yu loꞌo sca tiso tuꞌhua quee chonꞌ loꞌo canꞌ.

Xa nguila yu Saulo quichen Jerusalén
26  Una xa nguila yu quichen Jerusalén, ncua tiꞌ yu quioꞌ tiꞌin yu loꞌo 

jun nu cuaꞌ ntsuꞌhui chaꞌ ꞌin Jesús, una nchgaa jun ytsen jun ꞌin yu, a ya 
quiꞌan tiꞌ jun siꞌyana loꞌo yu cuaꞌ ntsuꞌhui yu chaꞌ ꞌin Jesús. 27 Xacanꞌ yu 
Bernabé ya loꞌo ꞌin yu seꞌen ndiꞌin yu taꞌa mdaꞌan Jesús, loꞌ mdaa yu suun 
siꞌyana yu Saulo cuaꞌ naꞌan yu ꞌin Ñi Xꞌnan na tucueen yaa yu quichen 
Damasco loꞌ ycuiꞌ ñi loꞌo yu, a cunta mꞌni tnu tiquee yu ycuiꞌ yu chaꞌ 
tsuꞌhue ꞌin Jesús loꞌo nten ndiꞌin canꞌ. 28  Cuañaꞌan mdyisnan mdaꞌan yu 
Saulo loꞌo jun nu cuaꞌ ntsuꞌhui chaꞌ ꞌin Jesús quichen Jerusalén. 29 A ntsen 
yu nchcuiꞌ yu chaꞌ ꞌin Ñi Xꞌnan na, nu hasta nxicune taꞌa yu loꞌo neꞌ judio 
nu nchcuiꞌ chaꞌ griego, loꞌ ngunan neꞌ ñaꞌan nu cujui neꞌ ꞌin yu. 30 Xa ynan 
jun taꞌa na chaꞌ canꞌ, ya loꞌo jun ꞌin yu seꞌen lca Cesarea, xacanꞌ nguaꞌan 
tñan jun ꞌin yu quiaa yu quichen Tarso. 31 La xacanꞌ nchgaa laa mdiꞌin 
tiin na, jun nu ndiyoꞌ tiꞌin seꞌen lca Judea, Galilea, loꞌo Samaria. Cuañaꞌan 

tsa nducua lyee la nguia nguilo jun, ntsuꞌhui sca ytsen ꞌin Ñi Xꞌnan na niꞌ 
cusya ꞌin jun, loꞌ Espíritu nu Luhui ꞌin Ndiose ndaa chaꞌ tnu tiquee ꞌin jun, 
loꞌ cuañaꞌan nguia nguiton la jun nchgaa seꞌen.

Xa mchca yu Enea
32  Yatoꞌo mdijin yu Tyo scasca seꞌen ndiꞌin jun nu cuaꞌ mdoꞌo hui ꞌin 

Jesús, loꞌ mdiyaa yu seꞌen ndiꞌin jun quichen Lida. 33  Canꞌ naꞌan yu ꞌin 
sca yu naan Enea, nu cuaꞌ ntsuꞌhui snuꞌ yjan nscua tiꞌi loo quiꞌñan, loꞌ a 
nchca tyiꞌan yu. 34 Xacanꞌ juin yu Tyo ꞌin yu: Enea, Jesucristo cuꞌni chca 
ñi ꞌin um cuaꞌ ñii, tyitucui um loꞌ cuꞌni chuꞌhue um loo sꞌñan um. Ticuiꞌ 
xaa mdyitucui yu. 35 Nchgaa neꞌ ndiꞌin quichen Lida loꞌo Sidón naꞌan neꞌ 
siꞌyana mchca yu, loꞌ ya quiꞌan tiꞌ neꞌ ꞌin Ñi Xꞌnan na.

Xa mdyiquiꞌo Dorca
36  Quichen Jope ndiꞌin sca neꞌ cunaꞌan nu cuaꞌ ntsuꞌhui chaꞌ ꞌin Jesús, 

loꞌ naan neꞌ Tabita, loꞌ chaꞌ re nchca tiꞌ chcuiꞌ: Dorca. Quiꞌan ꞌa chaꞌ 
tsuꞌhue mꞌni neꞌ, mda yaaꞌ neꞌ ꞌin nu tiꞌi ñaꞌan ꞌin, cuiꞌ cuañaꞌan loꞌo 
lcuan. 37 Lja xacanꞌ ncua tiꞌi neꞌ loꞌ ngujui neꞌ. Xa nu cuaꞌ mxicuta neꞌ ꞌin, 
ycuen loꞌo neꞌ ꞌin seꞌen cuaꞌ nchca tucua naꞌan nde cuaan, seꞌen ntsuꞌhui 
chaꞌ xcua yuu. 38  A tijyoꞌ nguinu quichen Lida seꞌen lca Jope canꞌ, loꞌ 
ynan jun taꞌa na chaꞌ siꞌyana quichen Lida ndiꞌin yu Tyo, cuiꞌ xaa nguaꞌan 
tñan jun tucua nu tsa teꞌen ꞌin yu siꞌyana jñan chaꞌ tsuꞌhue ꞌin yu tsaa yu 
cuiꞌ xaa. 39 Mdoꞌo yu Tyo canꞌ, nguiaa loꞌo chcuaa yu canꞌ nde quichen 
Jope, mdiyaa jun seꞌen nducua naꞌan canꞌ loꞌ ycuen loꞌo jun ꞌin yu seꞌen 
nscua nu ngujui canꞌ. Nchgaa neꞌ cunaꞌan nu nguinu loꞌo chaꞌ ycuiꞌ ti 
ndiꞌin ynan neꞌ, msuꞌhua loꞌo neꞌ ꞌin yu Tyo loꞌ mdyisnan nguloꞌo neꞌ 
scasca loo teꞌ nu mxcuan Dorca xa nu tiꞌ loꞌo. 40 Ngulo yu Tyo canꞌ ꞌin 
nchgaa neꞌ nde lyiyaꞌ. Mdyiꞌya xtyinꞌ yu loꞌ mjñan yu ꞌin Ndiose. Xacanꞌ 
mxinaꞌan yu seꞌen nscua nu ngujui canꞌ, loꞌ juin yu: Tabita, tyiton. Ticuiꞌ 
xaa msla neꞌ quiloo neꞌ. Xa naꞌan neꞌ ꞌin yu Tyo canꞌ, cuiꞌ xaa mdyi tucua 
neꞌ, 41 msñi yu yaaꞌ neꞌ, loꞌ mxiton yu ꞌin neꞌ. Xacanꞌ mxiꞌya yu ꞌin nchgaa 
jun taꞌa na loꞌo neꞌ nu nguinu loꞌo chaꞌ ycuiꞌ ti canꞌ, loꞌ naꞌan jun siꞌyana 
cuaꞌ mdyiquiꞌo nu Dorca canꞌ. 42  Mscua cueen chaꞌ canꞌ sca chcui quichen 
Jope, loꞌ quiꞌan ꞌa nten ya quiꞌan tiꞌ ꞌin Ñi Xꞌnan na. 43  Tyun ꞌa tsaan tiꞌ 
nguinu yu Tyo canꞌ quichen Jope, naꞌan ꞌin yu Simón cuityi quijyin canꞌ.

Chaꞌ ꞌin yu Tyo loꞌo Cornelio

10  1 Quichen Cesarea ndiꞌin sca yu naan Cornelio, lca yu que ꞌin sca 
ciento sindatu, cuiꞌ ta nu naan Italiana. 2  Suun ꞌa nten lca yu loꞌo 

sñeꞌ yu, nꞌni tnu yu ꞌin Ndiose. Lyee ꞌa ndaa yu lcuan ꞌin neꞌ judio, loꞌ 
nchgaa xaa nchcuiꞌ lyiꞌo yu ꞌin Ndiose. 3 Yatoꞌo sca tsaan, tsa ntsuꞌhui braa 
cuaꞌ snan siin, naꞌan xñii yu yten sca angujle ꞌin Ndiose seꞌen ndiꞌin yu, loꞌ 

juin ꞌin yu: Cornelio. 4 Xacanꞌ mxinaꞌan tsuꞌhue ca yu ꞌin angujle canꞌ, loꞌ 
nguitsen yu mxcuen yu: ¿Ñi na nchca tiꞌ um cuꞌnin, Ñi Xꞌnan hua? Mxcuen 
angujle canꞌ ꞌin yu: Nchgaa chaꞌ nu cuaꞌ ycuiꞌ loꞌo Ndiose loꞌo chaꞌ tsuꞌhue 
nu cuaꞌ mꞌni, cuaꞌ mchcuan ñi cunta ꞌin na. 5 Canꞌ chaꞌ cuaꞌ ñii, caꞌan tñan 
tucua snan nguso ꞌin tsaa quichen Jope, tsa teꞌen yu ꞌin yu Simón, yu 
nu nchcuiꞌ neꞌ loꞌo lca Tyo. 6 Cuaꞌ ñii ndiꞌin yu naꞌan ꞌin Simón, yu cuityi 
quijyin nu nducua naꞌan ꞌin cuiꞌ ti tuꞌhua tyiꞌa tujoꞌo. Cuiꞌ yu quitsaꞌ yu ꞌin, 
ñi tñan ntsuꞌhui chaꞌ cuꞌni. 7 Xa ngulyijyi yuꞌhui angujle canꞌ, cuiꞌ ñaꞌan 
lcaa msiꞌya Cornelio ꞌin tucua nguso ꞌin yu, loꞌo sca sindatu nu jaꞌan la ꞌin 
yu nu nꞌni tnu ꞌin Ndiose, 8  mtsaꞌ yu ꞌin taꞌa snan yu canꞌ nchgaa chaꞌ nu 
yatoꞌo ꞌin yu, loꞌ nguaꞌan tñan yu ꞌin nguiaa quichen Jope. 9 Xca tsaan canꞌ, 
xa nu cuaꞌ tiyaa ti yu tuꞌhua quichen Jope canꞌ, tsa ntsuꞌhui ndyiꞌya cuan 
xa ycuen yu Tyo canꞌ nde que naꞌan seꞌen ndiꞌin yu, siꞌyana chcuiꞌ lyiꞌo 
yu ꞌin Ndiose. 10 Mdyisnan nguiteꞌ tiꞌ yu lyee yaꞌ, loꞌ lja nta yu nu nchca 
tsuꞌhue na nu cu yu, Ndiose mꞌni ñi chaꞌ naꞌan xñii yu sca chaꞌ. 11 Naꞌan yu 
nguila nde niꞌ cuaan, canꞌ nguiaan ñaꞌan nchca tiꞌ sca teꞌ xeen nu nchcanꞌ 
taꞌa jacua nscan, ndyiꞌya na nde lyuu. 12  Niꞌ teꞌ canꞌ ntsuꞌhui cuati loo ꞌni, 
loꞌo ꞌni nu nsuhueꞌ niꞌ, a cunta loꞌo ꞌni nducua jlyuꞌhue. 13 Ngune ꞌin yu 
jui sca nu ycuiꞌ: Tyo, tyiton loꞌ cujui ꞌni re, loꞌ cu ꞌin ꞌin. 14 Loꞌ juin yu Tyo 
canꞌ: Ñi Xꞌnan hua, a cun ꞌin ꞌin siꞌyana a nchca siyaꞌ cun cunanꞌ ꞌni nu a 
ntsuꞌhui chaꞌ nchcu hua. 15 Xiyaꞌ jui nu ycuiꞌ loꞌo yu: Nchgaa na nu cuaꞌ 
msuhui Ndiose, a chcuiꞌ siꞌyana cooꞌ na. 16 Xa cuaꞌ nchca snan yaꞌ jui nu 
ycuiꞌ canꞌ, xacanꞌ mchcuen teꞌ canꞌ nde niꞌ cuaan. 17 Lja ndon yuhue tiꞌ yu 
Tyo chaꞌ canꞌ, ñi chaꞌ nchca tiꞌ na chcuiꞌ na, xa mdiyaa nguso nu nguaꞌan 
tñan Cornelio tunaꞌan, ñichaꞌ yu la ca nducua naꞌan ꞌin yu naan Simón. 
18  Mñichaꞌ yu chaꞌ canꞌ ndiꞌin yu Simón, nu nchcuiꞌ neꞌ loꞌo lca Tyo. 19 Tiꞌ 
ndon yuhue la tiꞌ yu Tyo chaꞌ canꞌ xa ycuiꞌ Espíritu ꞌin Ndiose loꞌo yu: Nde 
cuaꞌ mdiyaan snan yu ndaꞌan nan ꞌin. 20 Quiꞌya lya, a cuꞌni tucua tiꞌ tsaa 
loꞌo yu, siꞌyana nanꞌ nguaꞌan tñan ꞌin yu. 21 Xacanꞌ nguꞌya yu Tyo canꞌ 
seꞌen ndon nguso nu nguaꞌan tñan Cornelio, loꞌ juin yu ꞌin: Nanꞌ lcan yu nu 
ndaꞌan nan um, chaꞌ ñi tñan ljyaan um? 22  Mxcuen yu ꞌin yu Tyo canꞌ: Yu 
Cornelio, nu lca que ꞌin sca ciento sindatu, sca yu nu suun ndiꞌin chaꞌ ꞌin, 
loꞌ nꞌni tnu yu ꞌin Ndiose, a cunta nchgaa neꞌ judio ndyuꞌhui cuiyaꞌ tiꞌ neꞌ 
ꞌin yu, loꞌ sca angujle ꞌin Ndiose cuaꞌ mdaa suun loꞌo yu siꞌyana ntsuꞌhui 
chaꞌ tsaa um seꞌen ndiꞌin yu, loꞌ quine ꞌin yu chaꞌ nu chcuiꞌ um. 23 Xacanꞌ 
mxiꞌya yu Tyo ꞌin yu nde ñaꞌan loꞌ canꞌ nguinu yu. Xca tsaan canꞌ mdoꞌo 
yu nguiaa yu loꞌo yu canꞌ, loꞌo chcua xnan jun taꞌa na nu ndiꞌin Jope. 24 La 
xca tsaan canꞌ mdiyaa jun quichen Cesarea, loꞌ yu Cornelio cuaꞌ mxoꞌ tiꞌin 
taꞌa yu loꞌo nchgaa nten ꞌin yu, loꞌo nchgaa taꞌa tsuꞌhue yu. 25 Xa mdiyaa 
yu Tyo canꞌ tunaꞌan ꞌin yu Cornelio, cuiꞌ xaa mdoꞌo yu, mdon xtyinꞌ yu 
tloo, loꞌ mꞌni tnu yu ꞌin. 26 Una yu Tyo canꞌ cuiꞌ xaa mxiton yu ꞌin, loꞌ juin 
yu: Tyiton um siꞌyana nten chendyu lcan na loꞌo um. 27 Xa cuaꞌ ycuiꞌ chaꞌ 

taꞌa jun, xacanꞌ yten jun ñaꞌan, loꞌ naꞌan yu siꞌyana quiꞌan ꞌa nten cuaꞌ 
nguioꞌ tiꞌin canꞌ. 28  Loꞌ juin yu Tyo: Nchgaa um cuaꞌ jlyo tiꞌ um siꞌyana a 
ntsuꞌhui chaꞌ quioꞌ tiꞌin neꞌ judio sca seꞌen ti loꞌo xca ta nten. Una Ndiose 
cuaꞌ nguloꞌo ñi ꞌñan siꞌyana a ntsuꞌhui chaꞌ culoꞌo naan hua ꞌin ñi sca tucui 
siꞌyana lca neꞌ nten nu a luhui. 29 Canꞌ chaꞌ a mꞌni lyeꞌ tinꞌ xa mdiyaa yu 
nu ya teꞌen ꞌñan, loꞌ cuaꞌ ñii nchca tinꞌ ca jlyo tinꞌ ñi chaꞌ msiꞌya um ꞌñan. 
30 Xacanꞌ mxcuen yu Cornelio: Cuaꞌ ntsuꞌhui jacua tsaan, cuiꞌ ñaꞌan braa 
cuaꞌ ñii, nguiꞌnin ayuna loꞌ nchcuinꞌ lyiꞌon ꞌin Ndiose, cuiꞌ braa cuaꞌ snan 
siin mdiya ton sca yu quiꞌyu nu tsuꞌhue ñaꞌan nduhui steꞌ, 31 loꞌ juin ꞌñan: 
Cornelio, nchgaa chaꞌ nu cuaꞌ mjñan ꞌin Ndiose cuaꞌ mdiyaa na tloo ñi, cuiꞌ 
cuañaꞌan loꞌo nchgaa lcuan nu cuaꞌ mdaa. 32  Caꞌan tñan ꞌin nu tsa teꞌen ꞌin 
yu Simón quichen Jope, yu nu nchcuiꞌ neꞌ loꞌo lca Tyo, yu nu ndiꞌin naꞌan 
ꞌin Simón, yu cuityi quijyin nu ndiꞌin cuiꞌ ti tuꞌhua tyiꞌa tujoꞌo, loꞌ xa caan 
yu chcuiꞌ yu loꞌo. 33  Canꞌ chaꞌ cuiꞌ xaa msuꞌhuan ꞌin yu nu ya teꞌen ꞌin um, 
loꞌ tsuꞌhue siꞌyana yaan um. Cuaꞌ ñii nguioꞌ tiꞌin hua tloo Ndiose, siꞌyana 
quine ꞌin hua chaꞌ nu taa ñi chcuiꞌ um. 34 Xacanꞌ mdyisnan ycuiꞌ yu Tyo 
canꞌ: Nu chaꞌ ñi sꞌni nguꞌyan chaꞌ tiyaa siꞌyana Ndiose scañaꞌan ti nꞌni ñi 
ꞌtnan ꞌin nten, 35 tsuꞌhue ntsuꞌhui tiquee ñi loꞌo nchgaa nu nꞌni tnu ꞌin ñi loꞌ 
nꞌni tñan tsuꞌhue sca chcui chendyu. 36 Ndiose ycuiꞌ ñi chaꞌ tsuꞌhue ꞌin ñi 
loꞌo huareꞌ neꞌ Israel, seꞌen nu tyiꞌin tsuꞌhue na loꞌo ñi siꞌya Jesucristo, ñi nu 
lca Xꞌnan nchgaa tucui. 37 ꞌUn cuaꞌ ynan um chaꞌ ñaꞌan yatoꞌo ñaꞌaan seꞌen 
lca Judea, loꞌ mdyisnan chaꞌ re tiꞌ la seꞌen lca Galilea, xa nu cuaꞌ mducua 
tya yu Xuhua canꞌ ꞌin nten, 38  loꞌ jlyo tiꞌ um siꞌyana Ndiose mdaa ñi chaꞌ 
cuiyaꞌ nu tlyu ꞌin Jesús Nazaret, loꞌ mtsaꞌan yuꞌhui Espíritu nu Luhui ꞌin 
Ndiose ꞌin ñi, loꞌ mꞌni ñi scasca chaꞌ tsuꞌhue, mꞌni chca ñi ꞌin nchgaa nu 
tiꞌi nu ntsuꞌhui tuyaaꞌ laxaꞌan, cuiꞌ siꞌyana Ndiose ndon loꞌo ñi nchgaa xaa. 
39 Huareꞌ naꞌan hua loꞌ ndaa hua suun nchgaa chaꞌ nu mꞌni Jesús xa mdaꞌan 
ñi seꞌen lca Judea loꞌo Jerusalén, chonꞌ ndeꞌen yjui neꞌ ꞌin ñi xa mjyiꞌin 
caꞌan neꞌ ꞌin ñi loo cusi. 40 Una Ndiose mꞌni ñi chaꞌ mdyiquiꞌo canꞌ nu cuaꞌ 
ca snan tsaan, loꞌ nguloꞌo tloo ñi ꞌin nten. 41 A nguloꞌo tloo ñi ꞌin nchgaa 
tucui, cuiꞌ ca nu ꞌin tsa huareꞌ ti nu cuaꞌ ngulohui Ndiose ꞌin naꞌan tloo 
hua chaꞌ re, huareꞌ nu ycu sca seꞌen ti loꞌo ñi xa cuaꞌ mdyiquiꞌo ñi. 42  Ngulo 
ñi tñan ꞌin hua siꞌyana tsa ycuiꞌ hua loꞌo nchgaa nten, loꞌ quitsaꞌ hua ꞌin 
neꞌ siꞌyana Ndiose cuaꞌ mdiꞌin tyaa ꞌin Jesús lca ñi Bse nu cuꞌni xñan bsya 
ꞌin nten tsatlyu loꞌo neꞌ cuaꞌ ngujui. 43 Cuiꞌ chaꞌ ꞌin ñi mdaꞌan ycuiꞌ yu nu 
mxiycuiꞌ Ndiose ꞌin cuaꞌ sꞌni, siꞌyana nchgaa nu tsa quiꞌan tiꞌ ꞌin ñi, cuꞌni 
Ndiose chaꞌ tlyu tiꞌ ꞌin canꞌ siꞌya ñi. 44 Lja tiꞌ nchcuiꞌ yu Tyo chaꞌ canꞌ, 
nguꞌya Espíritu nu Luhui ꞌin Ndiose ꞌin nchgaa nu ne ꞌin chaꞌ nu nchcuiꞌ yu. 
45 Yu judio taꞌa ndaꞌan yu Tyo canꞌ, ndyijyin yaꞌ yuhue tiꞌ yu siꞌyana loꞌo neꞌ 
gentil cuaꞌ mtsaꞌan yuꞌhui Espíritu nu Luhui ꞌin Ndiose ꞌin neꞌ, 46 siꞌyana 
ngune ꞌin yu ñaꞌan nchcuiꞌ neꞌ canꞌ lenguas, loꞌ nguiꞌni tnu neꞌ ꞌin Ndiose. 
47 Loꞌ juin yu Tyo canꞌ: ¿Ta ntsuꞌhui nu nchcui ndijin chaꞌ chcua tya neꞌ re, 

loꞌ scañaꞌan ti mtsaꞌan yuꞌhui Espíritu nu Luhui ꞌin Ndiose ꞌin neꞌ, tsañaꞌan 
yatoꞌo ꞌin nareꞌ? 48  Xacanꞌ ngulo yu Tyo tñan siꞌyana chcua tya neꞌ loꞌo chaꞌ 
cuiyaꞌ ꞌin Ñi Xꞌnan na Jesús. Mjñan neꞌ chaꞌ tsuꞌhue ꞌin yu siꞌyana tiꞌ quinu 
la yu chcua xnan tsaan loꞌo neꞌ.

Mtsaꞌ yu Tyo ñaꞌan ya quiꞌan tiꞌ neꞌ gentil

11  1 Nchgaa la ñaꞌan yu taꞌa mdaꞌan Jesús, loꞌo jun taꞌa na nu ndiꞌin 
seꞌen lca Judea, ynan jun chaꞌ siꞌyana loꞌo neꞌ gentil cuaꞌ ncuan 

xuꞌhue neꞌ chaꞌ tsuꞌhue ꞌin Ndiose. 2  Xa nguila yu Tyo quichen Jerusalén, 
ngusun loꞌo neꞌ judio ꞌin yu, 3 loꞌ nchcuiꞌ neꞌ: ¿Ñi chaꞌ yaa seꞌen ndiꞌin neꞌ 
gentil loꞌ ycu sca seꞌen ti loꞌo neꞌ? 4 Xacanꞌ mdyisnan mdaa lyicua yu Tyo 
canꞌ suun nchgaa chaꞌ nu yatoꞌo ꞌin yu, loꞌ juin yu: 5 Nanꞌ mdiꞌin quichen 
Jope, lja nchcuinꞌ lyiꞌon ꞌin Ndiose, naꞌan xñii sca chaꞌ ñaꞌan nchca tiꞌ 
sca teꞌ xeen nu nchcanꞌ taꞌa jacua nscan, loꞌ mdoꞌo na nde niꞌ cuaan yaan 
na seꞌen ndon. 6 Xa mxinaꞌan tsuꞌhuen can ꞌin na, naꞌan cuati loo ꞌni nu 
ntsuꞌhui niꞌ na, a cunta ꞌni la, loꞌo nu nsuhueꞌ niꞌ, loꞌo nu nducua jlyuꞌhue. 
7 Ngune ꞌñan jui sca nu ycuiꞌ: Tyo, tyiton loꞌ cujui ꞌni re loꞌ cu ꞌin ꞌin. 
8  Nen xacanꞌ: Ñi Xꞌnan hua, a cun ꞌin ꞌin siꞌyana a nchca siyaꞌ cun ꞌni nu a 
ntsuꞌhui chaꞌ nchcu hua. 9 Xiyaꞌ jui nu ycuiꞌ loꞌon nde niꞌ cuaan: Nchgaa na 
nu cuaꞌ msuhui Ndiose, a chcuiꞌ siꞌyana cooꞌ na. 10 Chaꞌ re yatoꞌo na snan 
juesa, xacanꞌ mchcuen teꞌ canꞌ nde niꞌ cuaan. 11 Cuiꞌ ñaꞌan lcaa mdiyaan 
snan yu nu mdiyan teꞌen ꞌñan nu mdoꞌo quichen Cesarea. 12  Espíritu ꞌin 
Ndiose ycuiꞌ loꞌon siꞌyana a cuꞌni tucua tinꞌ tsaꞌan loꞌo yu. Yiꞌan loꞌo tsa 
scua jun taꞌa na re, mdiyaa hua la naꞌan ꞌin yu nu msiꞌya ꞌñan, 13 mtsaꞌ yu 
ꞌin hua ñaꞌan nguꞌya ton sca angujle tloo yu seꞌen ndiꞌin yu, loꞌ juin ꞌin yu: 
Caꞌan tñan ꞌin nu tsaa quichen Jope nu tsa teꞌen ꞌin Simón, yu nu nchcuiꞌ 
neꞌ loꞌo lca Tyo, 14 canꞌ nu chcuiꞌ chaꞌ tsuꞌhue ꞌin Ndiose ñaꞌan ntsuꞌhui 
chaꞌ tyiꞌo laa, loꞌo nchgaa nu ndiꞌin naꞌan ꞌin. 15 Lja nchcuinꞌ loꞌo neꞌ tsati 
ntyin nguꞌya Espíritu nu Luhui ꞌin Ndiose ꞌin neꞌ, tsañaꞌan yatoꞌo ꞌin nareꞌ 
tiꞌ culoo. 16 Xacanꞌ nguia yuꞌhui tinꞌ chaꞌ nu ycuiꞌ Ñi Xꞌnan na loꞌo na xa 
nu juin ñi: Chaꞌ ñi siꞌyana yu Xuhua mducua tya yu ꞌin nten loꞌo tyiꞌa, una 
ꞌun ntsuꞌhui chaꞌ chaꞌan yuꞌhui Espíritu nu Luhui ꞌin Ndiose ꞌin um. 17 Chaꞌ 
Ndiose lca nu mdaa chaꞌ tsuꞌhue re ꞌin neꞌ, ñaꞌan nu yatoꞌo ꞌin nareꞌ, naa 
nu cuaꞌ ya quiꞌan tiꞌ ꞌin Ñi Xꞌnan na Jesucristo, ¿tucui ta lcan nanꞌ siꞌyana 
chcui ndijin tloo Ndiose? 18  Xa ngune ꞌin neꞌ chaꞌ nu ycuiꞌ yu Tyo canꞌ, cuiꞌ 
xaa mdiꞌin tiin neꞌ loꞌ mdyisnan mꞌni tnu neꞌ ꞌin Ndiose, loꞌ nchcuiꞌ neꞌ: 
Ca nu loꞌo neꞌ gentil cuaꞌ mdaa Ndiose chaꞌ cuiyaꞌ siꞌyana xiloꞌo chonꞌ neꞌ 
quiꞌya ꞌin neꞌ, loꞌ caja sca chendyu nu a tsa ti ꞌa ꞌin neꞌ.

Jun nu ndiꞌin quichen Antioquía
19 Tiꞌ xa nu yjui neꞌ ꞌin yu Steba canꞌ mꞌni lyiꞌo ꞌtnan neꞌ ꞌin jun, cuaꞌ la 

tucueen ngunaan jun, ntsuꞌhui nu mdiyaa seꞌen lca Fenicia, loꞌo seꞌen lca 

Chipre, a cunta loꞌo quichen Antioquía mdiyaa jun. Una a ycuiꞌ jun chaꞌ 
tsuꞌhue ꞌin Ndiose loꞌo ñaꞌan tucui ti, cuiꞌ ca nu tsalca ti loꞌo neꞌ judio. 20 Una 
lja canꞌ ntsuꞌhui tucua snan yu Chipre loꞌo yu Cirene nu mdiya tiꞌin quichen 
Antioquía, mdyisnan ycuiꞌ yu chaꞌ tsuꞌhue ꞌin Ñi Xꞌnan na Jesús loꞌo neꞌ griego 
ndiꞌin canꞌ. 21 Siꞌya chaꞌ cuiyaꞌ ꞌin Ñi Xꞌnan na, quiꞌan ꞌa nten ya quiꞌan tiꞌ neꞌ 
loꞌ mducui nchaꞌan neꞌ ꞌin ñi. 22 Xa ynan jun nu ndiꞌin quichen Jerusalén chaꞌ 
canꞌ, nguaꞌan tñan jun ꞌin yu Bernabé siꞌyana tsaa yu quichen Antioquía. 
23 Una xa mdiyaa yu quichen canꞌ, tsuꞌhue ꞌa yuꞌhui tiquee yu siꞌyana naꞌan yu 
ñaꞌan chaꞌ tsuꞌhue nu nguiꞌni Ndiose loꞌo jun canꞌ. Mdaa yu chaꞌ tnu tiquee ꞌin 
jun siꞌyana tyiꞌin tyaa jun cusya ꞌin jun, a tyiꞌo tsoꞌ jun loo chaꞌ tsuꞌhue ꞌin Ñi 
Xꞌnan na. 24 Ñi ndiꞌin chaꞌ ꞌin yu, mtsaꞌan yuꞌhui Espíritu nu Luhui ꞌin Ndiose 
ꞌin yu, a cunta loꞌo chaꞌ nu ndiya quiꞌan tiꞌ yu. Loꞌ quiꞌan ꞌa nten ya quiꞌan tiꞌ 
ꞌin Ñi Xꞌnan na. 25 Chonꞌ ndeꞌen canꞌ yaa yu Bernabé quichen Tarso, ya nan 
yu ꞌin yu Saulo, loꞌ nguian loꞌo yu ꞌin nde quichen Antioquía. 26 Canꞌ nguioꞌ 
tiꞌin yu loꞌo jun taꞌa na niꞌ sca yjan, quiꞌan ꞌa nten nguloꞌo yu ꞌin quichen 
Antioquía canꞌ. Culoo yaꞌ mdyisnan nguloꞌo naan neꞌ ꞌin jun nu cuaꞌ ntsuꞌhui 
chaꞌ ꞌin Cristo: Cristiano. 27 Yatoꞌo sca tsaan, tucua snan yu nu nxiycuiꞌ Ndiose 
ꞌin mdoꞌo yu Jerusalén, mdiyaa yu quichen Antioquía. 28 Sca yu canꞌ naan yu 
Agabo, mdyiton yu loꞌ mtsaꞌ yu ñaꞌan mxiycuiꞌ Espíritu ꞌin yu, siꞌyana ntsuꞌhui 
chaꞌ quiꞌya bjuꞌñan sca chcui seꞌen canꞌ. Chaꞌ re yatoꞌo na xa ncua yu Claudio 
ree. 29 Xacanꞌ nchgaa jun Antioquía nu cuaꞌ ntsuꞌhui chaꞌ ꞌin Jesús, mꞌni cuiyaꞌ 
jun chaꞌ siꞌyana cunda scaa jun taa jun tñi cuaꞌ ñaꞌaan tca ꞌin jun, loꞌ caꞌan 
tñan jun ꞌin na ꞌin jun nu ndiꞌin seꞌen lyiꞌya loo Judea. 30 Cuañaꞌan yatoꞌo, 
nguaꞌan tñan jun tñi canꞌ loꞌo yu Bernabé loꞌo yu Saulo, canꞌ nu mdyaa cunta 
ꞌin na ꞌin yu nu ntsuꞌhui cunta ꞌin jun.

Yjui neꞌ ꞌin yu Jacobo, loꞌ msuꞌhua neꞌ ꞌin yu Tyo naꞌan chcuan

12  1 Cuiꞌ xacanꞌ, yu nu lca ree Herode msuꞌhua yu ꞌin tucua snan 
jun nu cuaꞌ ya quiꞌan tiꞌ ꞌin Jesús naꞌan chcuan, siꞌyana xitijin neꞌ 

ꞌin jun nu tiꞌi, 2  ngulo yu tñan siꞌyana xiꞌyu yni yu Jacobo, taꞌa ngula yu 
Xuhua. 3  Naꞌan yu ree canꞌ siꞌyana mdiyaa ꞌa tiꞌ neꞌ judio ñaꞌan nu mꞌni 
yu, xacanꞌ ngunan yu ñaꞌan nu quinu yu Tyo lja taꞌa Pascua xa nchcu neꞌ 
jaslya nu a yuꞌhui suun. 4 Xa nguinu yu Tyo canꞌ, msuꞌhua neꞌ ꞌin yu naꞌan 
chcuan. Mdyaa neꞌ cunta ꞌin yu yaaꞌ tsa jacua ta yu sindatu nu chuꞌhui 
cuan ꞌin yu, jacua yu scaa ta yu. Lca chaꞌ ꞌin yu ree canꞌ siꞌyana culyoo 
neꞌ ꞌin yu Tyo canꞌ, loꞌ tloo nten quichen canꞌ ca cuiyaꞌ chaꞌ ꞌin yu xa 
tsatii taꞌa canꞌ, 5 canꞌ chaꞌ tsuꞌhue ꞌa ntsuꞌhui neꞌ cuan ꞌin yu. Una chcui lja 
xacanꞌ a ndlaꞌ tiꞌ jun chcuiꞌ lyiꞌo jun ꞌin Ndiose siꞌya chaꞌ ꞌin yu.

Xa ngulyoo angujle ꞌin yu Tyo naꞌan chcuan
6  Cuaꞌ xca ti tla canꞌ nu cuꞌni cuiyaꞌ Herode chaꞌ ꞌin yu Tyo, loꞌ yu re 

ljaꞌ yu tluꞌhue la lja tucua yu sindatu canꞌ, nchcanꞌ tsuꞌhue yaaꞌ yu loꞌo 

carena, nchgaa la ñaꞌan yu sindatu canꞌ ndon yu cuan nde tunaꞌan lyiyaꞌ. 
7 Tsati ntyin msti sca xaa ñaꞌan chcuan canꞌ xa nguꞌya ton sca angujle ꞌin 
Ñi Xꞌnan na, ylaꞌ siiꞌ yu Tyo canꞌ siꞌyana tyiꞌo sla yu, loꞌ juin ꞌin yu: Ndla 
ti cuꞌni loꞌ tyitucui. Cuiꞌ ñaꞌan lcaa nguitinꞌ carena canꞌ yaaꞌ yu. 8  Tiꞌ juin 
la ꞌin yu: Xcanꞌ siiꞌ loꞌ suꞌhua snan. Loꞌ cuañaꞌan mꞌni yu. Tiꞌ juin angujle 
canꞌ: Quixen steꞌ loꞌ chcui nchaꞌan ꞌñan. 9 Xacanꞌ mducui nchaꞌan yu ꞌin 
angujle canꞌ, una a ñan tiꞌ yu siꞌyana chaꞌ ñi ca ñaꞌan nu nguiꞌni canꞌ loꞌo 
yu, msqueꞌ tiꞌ yu siꞌyana nchcuiꞌ sla ti yu. 10 Xa mdijin yu seꞌen ndon yu 
sindatu nu cuaꞌ nchca tucua ta canꞌ, nguila yu seꞌen ndon tunaꞌan tlyu nu 
nguiaꞌ loꞌo chcuan, ycuiiꞌ na nguila na, xacanꞌ mdyiꞌo ton yu nde lyiyaꞌ. 
Loꞌ xa mdiyaa yu seꞌen ndyaa cusi tucueen canꞌ, mdoꞌo tsoꞌ angujle canꞌ 
siiꞌ yu. 11 La xacanꞌ nguila chaꞌ tiyaa ꞌin yu, loꞌ juin yu: La ñii ncua cuiyaꞌ 
tinꞌ siꞌyana Ñi Xꞌnan na nguaꞌan tñan ñi angujle nu ngulo laa ꞌñan tuyaaꞌ 
Herode loꞌo neꞌ judio, ñaꞌan nu ncua tiꞌ neꞌ cuꞌni lyiꞌo neꞌ ꞌñan. 12  Xa nu 
nguꞌya tsuꞌhue ca yu cunta chaꞌ canꞌ, mdoꞌo yu nguiaa yu la naꞌan ꞌin 
María, jyiꞌan yu Xuhua, yu nu nchcuiꞌ neꞌ loꞌo lca Marco. Canꞌ quiꞌan ꞌa 
jun ndiyoꞌ tiꞌin jun, nchcuiꞌ lyiꞌo jun ꞌin Ndiose. 13  Xa ngune ycuiꞌ yu Tyo 
tunaꞌan lyiyaꞌ, mdoꞌo sca nu cunaꞌan tsa suhue ti naan Rode, ya naꞌan 
chaꞌ ti ca lca canꞌ, 14 una cuiꞌ xaa yuꞌhui lyoo tyiꞌi nchcuiꞌ yu Tyo canꞌ. Loo 
nu tsuꞌhue ntsuꞌhui tiquee, ñi a msla tunaꞌan canꞌ, cuiꞌ xaa nguia ytsaꞌ 
ꞌin jun siꞌyana yu Tyo ndon yu tunaꞌan lyiyaꞌ canꞌ. 15 Loꞌ juin jun ꞌin: Na 
ndiyoꞌ nuꞌhuin. Mxcuen nu cunaꞌan canꞌ: Nu chaꞌ ñi ca, cua ndon. Xiyaꞌ 
juin jun ꞌin: Cuiꞌ angujle nu nsñi cunta ꞌin yu ca lca cua. 16  Yu Tyo canꞌ a 
ndla tiꞌ yu ndon ycuiꞌ yu tunaꞌan canꞌ, loꞌ xa msla jun ꞌin na ndyijyin yaꞌ 
yuhue tiꞌ jun xa naꞌan jun ꞌin yu. 17 Mꞌni yaaꞌ yu siꞌyana seen tyiꞌin jun, 
mdyisnan mtsaꞌ yu ñaꞌan ngulyoo Ñi Xꞌnan na ꞌin yu naꞌan chcuan canꞌ, 
loꞌ juin yu: Cuꞌni um chaꞌ tsuꞌhue quitsaꞌ um ꞌin yu Jacobo loꞌo nchgaa la 
ñaꞌan jun taꞌa na chaꞌ re. Xacanꞌ mdoꞌo yu nguiaa yu xca seꞌen. 18  Una xa 
nguꞌya xaa canꞌ, lyee ꞌa nguilo tiꞌin yu sindatu siꞌya chaꞌ ꞌin yu Tyo canꞌ, 
chaꞌ ñaꞌan ncua mdyiꞌo yu. 19 Yu Herode canꞌ ngulo yu tñan siꞌyana quia 
nan neꞌ ꞌin yu, una a la nguija lyoo yu, loꞌ xa cuaꞌ mxicunee yu ꞌin nchgaa 
yu nu yuꞌhui cuan canꞌ, mdoꞌo tñan siꞌyana caja yu. Chonꞌ ndeꞌen la canꞌ, 
yu Herode mdoꞌo yu seꞌen lca Judea loꞌ mdiyaa yu seꞌen lca Cesarea.

Xa ngujui yu ree Herode
20 Yu Herode canꞌ ycuen tiqueꞌ yu loꞌo nten ndiꞌin quichen Tiro loꞌo 

Sidón. Una mdya ycuiꞌ neꞌ chaꞌ ñaꞌan cuꞌni chuꞌhue neꞌ chaꞌ ꞌin neꞌ tloo 
ree canꞌ, loꞌ mjñan neꞌ chaꞌ tsuꞌhue ꞌin yu Blasto, sca yu nu lyiꞌya tñan 
tloo ree, siꞌyana chcuiꞌ yu chaꞌ ꞌin neꞌ seꞌen nu caꞌan tñan la yu ree canꞌ 
na nu cunajoꞌo ꞌin neꞌ. 21 Xa mdiyaa tsaan canꞌ, yten tucua yu Herode 
seꞌen ndlo yu tñan, lcoꞌ yu sca teꞌ tsuꞌhue ñaꞌan, xacanꞌ mdyisnan mda 
cueen yu ꞌin nten canꞌ. 22  Ycuiꞌ cueen nten canꞌ loꞌo yu: Ycuiꞌ ca Ndiose lca 

nu nchcuiꞌ re, loꞌ siꞌi ꞌa nten chendyu. 23  Ticuiꞌ xaa nguꞌya ton sca angujle 
ꞌin Ñi Xꞌnan na, mꞌni chaꞌ msñi sca quicha ꞌin yu, mdyisnan ytsu yuꞌhui 
cunuꞌ ꞌin yu loꞌ ngujui yu, cuiꞌ siꞌyana a mdaa yu loo Ndiose tloo nten 
canꞌ. 24 Chaꞌ tsuꞌhue ꞌin Ñi Xꞌnan na nde lyee la nguia nguine yuꞌhui na, 
ncua quiꞌan la nten nu ya quiꞌan tiꞌ ꞌin ñi. 25 Yu Bernabé loꞌo yu Saulo, xa 
cuaꞌ msuꞌhua ta yu tñan nu yaa yu quichen Jerusalén, mxitucui yu nde 
Antioquía, loꞌ nguia loꞌo yu ꞌin yu Xuhua nu nchcuiꞌ neꞌ loꞌo lca Marco.

Xa culoo nguaꞌan tñan jun ꞌin yu Bernabé loꞌo yu Saulo

13  1 Seꞌen ndiyoꞌ tiꞌin jun quichen Antioquía, canꞌ ndiꞌin yu nu 
nxiycuiꞌ Ndiose ꞌin loꞌo yu nu ndloꞌo ꞌin jun: Yu Bernabé, yu 

Simón nu nchcuiꞌ neꞌ loꞌo lca Niger, Lucio nu mdoꞌo seꞌen lca Cirene, loꞌo 
Manaén, yu nu mꞌni coꞌo neꞌ ꞌin sca seꞌen ti loꞌo Herode tetrarca, a cunta 
loꞌo yu Saulo. 2  Lja nguiꞌni tnu yu canꞌ ꞌin Ñi Xꞌnan na, nguiꞌni yu ayuna, 
xacanꞌ ycuiꞌ Espíritu nu Luhui ꞌin Ndiose loꞌo yu: Lyo ton um ꞌin yu 
Bernabé loꞌo yu Saulo, siꞌyana cuꞌni yu tñan ꞌñan. 3  Xa mdyi ycuiꞌ lyiꞌo yu 
ꞌin Ndiose nu mꞌni yu ayuna, xacanꞌ mdiꞌin tyaa yu yaaꞌ yu ꞌin chcuaa yu 
canꞌ, loꞌ nguaꞌan tñan jun ꞌin yu nguiaa yu.

Ycuiꞌ yu chaꞌ ꞌin Ndiose seꞌen lca Chipre
4 Siꞌyana cuaꞌ nguaꞌan tñan Espíritu nu Luhui ꞌin Ndiose ꞌin chcuaa yu 

canꞌ, mdiyaa yu quichen Seleucia, canꞌ yten yu sca niꞌ yca naꞌan loꞌ mdijin 
xiꞌyu yu xca tsoꞌ seꞌen lca Chipre. 5 Xa mdoꞌo caꞌan yu canꞌ mdiyaa yu 
quichen Salamina, canꞌ mdyisnan ycuiꞌ yu chaꞌ ꞌin Ndiose scasca seꞌen 
nꞌni tnu neꞌ judio ꞌin ñi. Loꞌo yu Xuhua Marco ndaꞌan nda yaaꞌ ꞌin yu. 
6  Xa cuaꞌ tyiꞌo yso yu ñaꞌaan seꞌen lyiꞌya loo Chipre, mdiyaa yu quichen 
Pafos. Canꞌ mchcua taꞌa yu loꞌo sca yu judio, nu jlyo tiꞌ nu naan Barjesús, 
loꞌ nchcuiꞌ yu siꞌyana Ndiose lca nu nxiycuiꞌ ꞌin yu. 7 Nguiꞌni yu tñan 
loꞌo yu Sergio Paulo nu lca gubierno canꞌ, loꞌ yu gubierno lca yu sca nu 
tiyaa, loꞌ msiꞌya yu ꞌin yu Bernabé loꞌo yu Saulo siꞌyana quine ꞌin yu 
chaꞌ tsuꞌhue ꞌin Ndiose. 8  Una yu Elima, yu jlyo tiꞌ canꞌ (siꞌyana canꞌ chaꞌ 
nchca tiꞌ chcuiꞌ nii yu), ncua tiꞌ yu chcui ndijin yu siꞌyana a tsa quiꞌan tiꞌ 
gubierno canꞌ ꞌin Jesús. 9 Xacanꞌ yu Saulo canꞌ, nu nchcuiꞌ neꞌ loꞌo Pablo, 
mtsaꞌan yuꞌhui Espíritu nu Luhui ꞌin Ndiose ꞌin yu, mxinaꞌan tsuꞌhue ca 
yu ꞌin yu jlyo tiꞌ canꞌ, 10 loꞌ juin yu ꞌin: Nuꞌhuin lca sñeꞌ laxaꞌan nu mtsaꞌan 
yuꞌhui chaꞌ cuiñi loꞌo nchgaa loo chaꞌ ngunanꞌ ꞌin, lca sca nu nxcuan tloo 
chaꞌ tsuꞌhue ꞌin Ndiose. ¿La ñi xaa culaꞌ tiꞌ chcui ndijin loo chaꞌ nu ñi 
ꞌin Ñi Xꞌnan na Jesús? 11 Canꞌ chaꞌ cuaꞌ ñii, xitijin Ñi Xꞌnan na ꞌin nu tiꞌi 
loꞌ a ca chcanꞌ ꞌa ꞌin sca coꞌ xaa. Cuiꞌ ñaꞌan lcaa nguinu tla yta tloo yu, 
loꞌ mdyisnan mjnan yaaꞌ yu chaꞌ caja nu ta yaaꞌ ꞌin yu. 12  Xa naꞌan yu 
gubierno chaꞌ nu yatoꞌo ꞌin yu canꞌ, cuiꞌ xaa ya quiꞌan tiꞌ yu ꞌin Ñi Xꞌnan 
na, ndyijyin yaꞌ nduhue tiꞌ yu ñaꞌan nguiaa chaꞌ tsuꞌhue ꞌin ñi.

Xa mdiyaa jun seꞌen lyiꞌya loo Pisidia
13  Xacanꞌ mdoꞌo yu Pablo loꞌo taꞌa ndaꞌan yu seꞌen lca quichen Pafos, 

loꞌ yten yu niꞌ sca yca naꞌan tsayaꞌ mdiyaa yu quichen Perge seꞌen lyiꞌya 
loo Panfilia. Una yu Xuhua Marco canꞌ mxitucui yu nde Jerusalén. 
14 Mdoꞌo chcuaa yu canꞌ quichen Perge loꞌ mdiyaa yu quichen Antioquía 
seꞌen lyiꞌya loo Pisidia. Tsaan nu nxitñanꞌ neꞌ judio yten yu seꞌen nꞌni 
tnu neꞌ ꞌin Ndiose, canꞌ yten tucua yu. 15 Yu nu ndlo tñan seꞌen canꞌ, xa 
mdyi ycuiꞌ yu quityi seꞌen nguaꞌan scua lee, loꞌo chaꞌ nu nguaꞌan scua yu 
nu mxiycuiꞌ Ndiose ꞌin cuaꞌ sꞌni, xacanꞌ mñichaꞌ yu ꞌin chcuaa yu canꞌ: 
ꞌUn taꞌa Judio na, chaꞌ ta ndeꞌen la chaꞌ lyiꞌya um tca culoꞌo um ꞌin hua. 
16  Xacanꞌ mdyiton yu Pablo, loꞌ mꞌni yaaꞌ yu siꞌyana tyisnan chcuiꞌ yu, 
loꞌ juin yu: ꞌUn neꞌ Israel, quine ꞌin um nchgaa ꞌun neꞌ nu nꞌni tnu ꞌin 
Ndiose. 17 Ndiose ꞌin neꞌ Israel, ñi nu ngulohui ꞌin nten cula ꞌin na, mꞌni 
ñi chaꞌ ncua neꞌ sca quichen tlyu, siyaꞌ lca neꞌ sca neꞌ mdaꞌan yuꞌhui ti 
seꞌen lca Egipto, loꞌ ngulyoo ñi ꞌin neꞌ seꞌen canꞌ loꞌo sca chaꞌ cuiyaꞌ nu 
tlyu. 18  Tsaniꞌ tucua yla yjan yuꞌhui chaꞌ tlyu tiꞌ ꞌin Ndiose loꞌo neꞌ, lja 
mdaꞌan yuꞌhui neꞌ seꞌen lca yuu ngutyi canꞌ. 19 Xacanꞌ ngujlyo ñi tsa cati 
quichen tnu seꞌen lyiꞌya loo Canaán, seꞌen nu quinu yuu canꞌ ꞌin nten cula 
ꞌin na. 20 Xa cuaꞌ mdijin jacua ciento tluꞌhue yjan, Ndiose mdaa ñi chaꞌ 
cuiyaꞌ siꞌyana culo ton neꞌ bse nu culo tñan ꞌin neꞌ, tsayaꞌ mdiyaa tsaan 
nu mdoꞌo ton yu Samuel, yu nu mxiycuiꞌ Ndiose ꞌin. 21 Chonꞌ ndeꞌen canꞌ 
mjñan neꞌ sca ree nu culo ca tñan ꞌin neꞌ, xacanꞌ ngulohui Ndiose ꞌin yu 
Saul, sñeꞌ yu Cis nu lca ta nten ꞌin yu Benjamin. Tsaniꞌ tucua yla yjan 
ngulo yu tñan. 22  Xa cuaꞌ ngujui yu Saul, ngulohui Ndiose ꞌin yu Davi nu 
ca yu ree, loꞌ ndeñaꞌan ycuiꞌ ñi chaꞌ ꞌin yu: Davi, sñeꞌ Isaí, nde nu suꞌhua 
ñaꞌan lca cusya ꞌin loꞌon, loꞌ cuꞌni yu tsañaꞌan nu nchca tinꞌ. 23  Cuiꞌ loo 
ta nten ꞌin yu Ndiose nguaꞌan tñan ñi ꞌin Jesús siꞌyana culo laa ñi ꞌin neꞌ 
Israel, tsañaꞌan chaꞌ nu cuaꞌ mdiꞌin tyaa Ndiose loꞌo nten cula ꞌin na tiꞌ 
sꞌni. 24 Tiꞌ lyijyi tyisnan cuꞌni ñi tñan ꞌin Ndiose, xa cuaꞌ mdaꞌan ycuiꞌ 
yu Xuhua loꞌo neꞌ Israel siꞌyana tyaa tiꞌ neꞌ ꞌin Ndiose loꞌ chcua tya neꞌ. 
25 Xa nu cuaꞌ tyii tñan nguiꞌni yu Xuhua canꞌ, juin yu loꞌo nten: ¿Tucui ta 
lcan nanꞌ ñan tiꞌ um? Siꞌi ñi nu ñan tiꞌ um canꞌ lcan. Nde chonꞌ re ljyaan 
sca ñi nu tlyu lati que ꞌñan nanꞌ, loꞌ ndyijyin yaꞌ nducui tinꞌ chaꞌ cua na 
siyaꞌ tisnan ti ñi xtinꞌ. 26  Nchgaa naan nu lca ta nten ꞌin Abraham, loꞌo 
nchgaa ꞌun neꞌ nu nꞌni tnu ꞌin Ndiose nducua um re, Ndiose nguaꞌan tñan 
ñi chaꞌ tsuꞌhue re ꞌin um siꞌyana tca tyiꞌo laa um. 27 Neꞌ ndiꞌin quichen 
Jerusalén loꞌo yu nu nguꞌya tñan canꞌ, a nguꞌya neꞌ chaꞌ tiyaa tucui ca lca 
Jesús, siyaꞌ nchgaa tsaan nu nxitñanꞌ neꞌ nchcuiꞌ neꞌ quityi nu nguaꞌan 
scua yu nu mxiycuiꞌ Ndiose ꞌin cuaꞌ sꞌni, yatoꞌo mducua neꞌ tñan chaꞌ canꞌ 
xa ngulo quiꞌya neꞌ ꞌin Jesús. 28  Siyaꞌ a sca quiꞌya nguija lyoo ꞌin ñi, una 
mjñan neꞌ ꞌin Pilato siꞌyana cujui neꞌ ꞌin ñi. 29 Xa cuaꞌ yatoꞌo nchgaa chaꞌ 

nu nguaꞌan scua nu nchcuiꞌ chaꞌ ꞌin ñi, xacanꞌ mdyiꞌya neꞌ ꞌin ñi loo cusi 
loꞌ ya tsiꞌ neꞌ ꞌin ñi, 30 una Ndiose mꞌni chaꞌ mdyiquiꞌo ñi. 31 Tyun ꞌa tsaan 
tiꞌ nguloꞌo tloo ñi ꞌin jun nu mdiya loꞌo ñi quichen Jerusalén xa mdoꞌo 
ñi seꞌen lca Galilea, canꞌ nu ndaa suun chaꞌ ꞌin ñi. 32  Loꞌo huareꞌ ndaꞌan 
ycuiꞌ hua chaꞌ tsuꞌhue ꞌin ñi loꞌo um, cuiꞌ chaꞌ nu mdiꞌin tyaa Ndiose loꞌo 
nten cula ꞌin na. 33  Nchgaa chaꞌ tsuꞌhue re cuaꞌ mdaa Ndiose ꞌin nareꞌ nu 
lca sñeꞌ ñi xa mꞌni ñi chaꞌ mdyiquiꞌo Jesús, cuiꞌ tsañaꞌan nchcuiꞌ Salmo 
nu cuaꞌ nchca tucua: —Nuꞌhuin lca Sñenꞌ, loꞌ nanꞌ lcan Sti cuaꞌ ñii—. 
34 Nchcuiꞌ Salmo siꞌyana tyiquiꞌo ñi, a xca ꞌa tsaan tiꞌ cutsoꞌ tiꞌin cunanꞌ 
ñi: —In nuꞌhuin quiꞌni caꞌan nchgaa chaꞌ tsuꞌhue nu cuaꞌ mdiꞌin tyaan 
loꞌo yu Davi—. 35 Canꞌ chaꞌ ndeñaꞌan nchcuiꞌ quityi Salmo xca seꞌen: —A 
taa um chaꞌ cuiyaꞌ siꞌyana cutsoꞌ tiꞌin cunanꞌ Sñeꞌ um nu cuaꞌ ngulohui 
um—. 36  Chaꞌ ñi siꞌyana yu Davi ngulo yu tñan tsañaꞌan nu mdaa Ndiose 
chaꞌ cuiyaꞌ ꞌin yu, xacanꞌ ngujui yu, sca seꞌen ti mtsiꞌ yu loꞌo nten cula 
ꞌin yu, loꞌ ytsoꞌ tiꞌin cunanꞌ yu. 37 Una ñi nu mꞌni Ndiose chaꞌ mdyiquiꞌo 
canꞌ, a ytsoꞌ tiꞌin cunanꞌ ñi. 38  ꞌUn nu lca ta nten ꞌin na, ca jlyo tiꞌ um 
chaꞌ re: Siꞌya Jesús caja ñaꞌan cuꞌni Ndiose chaꞌ tlyu tiꞌ ꞌin na, 39 siꞌyana 
cunta chaꞌ ꞌin lee nu nguaꞌan scua Moisé, a ncua xnu luhui na ꞌin na 
siꞌya quiꞌya nducui na, una nchgaa nu tsa quiꞌan tiꞌ ꞌin Jesús quinu luhui 
canꞌ tloo Ndiose. 40 Canꞌ chaꞌ cuaꞌ ñii, xñi um cunta siꞌyana a caan chaꞌ 
nu nguaꞌan scua yu nu mxiycuiꞌ Ndiose ꞌin, loꞌ nchcuiꞌ na: 41 —Xñi um 
cunta ꞌun nu nxcuan tloo ꞌñan, loꞌ chuꞌhui yuhue tiꞌ um ñaꞌan ntsuꞌhui 
chaꞌ caja um, siꞌyana nanꞌ cuꞌnin sca chaꞌ nu tnu tloo um, loꞌ ñi a tsa 
quiꞌan tiꞌ um siyaꞌ caja nu quitsaꞌ ꞌin um—. 42  Xa mdyiꞌo yu Pablo loꞌo yu 
Bernabé seꞌen ndiyoꞌ tiꞌin neꞌ canꞌ, neꞌ gentil nu ntsuꞌhui lja canꞌ mjñan 
neꞌ chaꞌ tsuꞌhue ꞌin yu siꞌyana tiꞌ chcuiꞌ la yu chaꞌ canꞌ taꞌa snuꞌ tsaan, 
cuiꞌ tsaan nu nxitñanꞌ neꞌ. 43  Xa nu cuaꞌ mslaꞌ taꞌa jun, quiꞌan ꞌa neꞌ judio, 
loꞌo nu cuaꞌ ntsuꞌhui ñaꞌan chaꞌ ꞌin neꞌ, mducui nchaꞌan neꞌ ꞌin yu Pablo 
loꞌo yu Bernabé, xacanꞌ mdyisnan mda cueen yu ꞌin nten canꞌ ñaꞌan nu 
tiꞌ tsa quiñan la neꞌ loo chaꞌ tsuꞌhue ꞌin Ndiose. 44 Mdaꞌa snuꞌ tsaan canꞌ, 
laꞌ nchgaa ti nten canꞌ nguioꞌ tiꞌin neꞌ seꞌen nu quine ꞌin neꞌ chaꞌ tsuꞌhue 
ꞌin Ndiose. 45 Una xa naꞌan neꞌ judio siꞌyana quiꞌan ꞌa nten nguioꞌ tiꞌin 
neꞌ, xacanꞌ yten chaꞌ nsinꞌ tiꞌ tiquee neꞌ, loꞌ mdyisnan ycuiꞌ tyijyin neꞌ loꞌ 
mdaja neꞌ ꞌin yu Pablo. 46  Yu Pablo loꞌo yu Bernabé, a ytsen yu mxcuen 
yu ꞌin neꞌ: Loꞌo um ntsuꞌhui chaꞌ chcuiꞌ hua chaꞌ tsuꞌhue re ꞌin Ndiose 
culo nducua la, una mscuan tloo um ꞌin na, a ñan tiꞌ um siꞌya chaꞌ re caja 
chendyu nu a tsa ti ꞌa ꞌin um, canꞌ chaꞌ cuaꞌ ñii, tsuꞌhue lati chcuiꞌ hua 
loꞌo neꞌ gentil. 47 Siꞌyana nde tñan ngulo Ñi Xꞌnan na ꞌin hua, loꞌ nchcuiꞌ 
ñi: —Nanꞌ mdiꞌin tyaan ꞌin siꞌyana ca sca xaa ꞌin neꞌ gentil nu ndiꞌin sca 
chcui chendyu, siꞌyana tyiꞌo laa neꞌ—. 48  Xa ngune ꞌin neꞌ gentil chaꞌ canꞌ, 
tsuꞌhue ꞌa yuꞌhui tiquee neꞌ, loꞌ mꞌni tnu neꞌ ꞌin Ñi Xꞌnan na siꞌya ychaꞌ 
ñi, loꞌ ya quiꞌan tiꞌ nchgaa nu cuaꞌ mdoꞌo hui ꞌin Ndiose, jun nu ntsuꞌhui 

chaꞌ caja chendyu nu a tsa ti ꞌa ꞌin. 49 Chaꞌ tsuꞌhue ꞌin Ñi Xꞌnan na nguine 
yuꞌhui na ñaꞌaan sca chcui seꞌen canꞌ. 50 Una neꞌ judio mdyisnan mxoꞌ tiꞌin 
taꞌa neꞌ loꞌo yu nu lyiꞌya tñan quichen canꞌ, loꞌo neꞌ cunaꞌan nu suun lca 
chaꞌ ꞌin, msuꞌhua neꞌ tiquee nten quichen canꞌ, loꞌ mducui lyiꞌo neꞌ ꞌin yu 
Pablo loꞌo yu Bernabé. 51 Tuꞌhua quichen canꞌ mscuin yu yuu quiyaꞌ yu, 
mdoꞌo yu nguiaa yu nde quichen Iconio. 52  Tsalca jun nu cuaꞌ ntsuꞌhui 
chaꞌ ꞌin Jesús nu ndiꞌin quichen Antioquía, tsuꞌhue ꞌa ntsuꞌhui tiquee jun 
siꞌyana mtsaꞌan yuꞌhui Espíritu nu Luhui ꞌin Ndiose ꞌin jun.

Xa mdiyaa yu quichen Iconio

14  1 Mdiyaa chcuaa yu canꞌ quichen Iconio, yten yu seꞌen nꞌni tnu 
neꞌ judio ꞌin Ndiose, loꞌ siꞌya chaꞌ nu ycuiꞌ yu canꞌ, quiꞌan ꞌa nten 

ya quiꞌan tiꞌ ꞌin Jesús, neꞌ judio, loꞌo neꞌ gentil. 2  Una nchgaa la ñaꞌan neꞌ 
judio nu a ya quiꞌan tiꞌ, msuꞌhua tiquee taꞌa neꞌ loꞌo neꞌ gentil seꞌen nu 
lyiꞌun tiꞌ neꞌ loꞌ a cuꞌni cunta ꞌa neꞌ ꞌin jun taꞌa na. 3  Siyaꞌ cuañaꞌan, tyun 
ꞌa tsaan tiꞌ nguinu yu quichen canꞌ, a ytsen yu ycuiꞌ yu chaꞌ tsuꞌhue ꞌin 
Ñi Xꞌnan na, mdaa ñi chaꞌ cuiyaꞌ ꞌin yu cuꞌni yu scasca chaꞌ nu tnu, loꞌ ca 
cuiyaꞌ tiꞌ neꞌ siꞌyana lca na chaꞌ nu ñi. 4 A ncua ꞌa ca sca chaꞌ ti ꞌin nten 
canꞌ, ntsuꞌhui nu yaa tsoꞌ ꞌin neꞌ judio, loꞌ ntsuꞌhui nu yaa tsoꞌ ꞌin chcuaa 
yu canꞌ. 5 Una neꞌ judio loꞌo neꞌ gentil mꞌni cuiyaꞌ neꞌ chaꞌ loꞌo yu bsya, 
siꞌyana tucui lyiꞌo neꞌ ꞌin chcuaa yu canꞌ, loꞌ cujui neꞌ ꞌin yu loꞌo quee ti. 
6  Una xa ynan yu chaꞌ canꞌ, cuiꞌ xaa mdoꞌo yu quichen canꞌ, loꞌ mdiyaa 
yu quichen Listra loꞌo Derbe, seꞌen lyiꞌya loo Licaonia. 7 Ñaꞌaan seꞌen canꞌ 
mdaꞌan ycuiꞌ yu chaꞌ tsuꞌhue ꞌin Jesús.

Xa mjyiꞌin neꞌ quee ꞌin yu Pablo quichen Listra
8  Quichen Listra, canꞌ ndiꞌin sca yu mchcunꞌ chcua tsoꞌ quiyaꞌ tiꞌ xa 

ngula. 9 Yu re ngune ꞌin yu chaꞌ nu nchcuiꞌ yu Pablo, xacanꞌ mxinaꞌan 
yu seꞌen nducua yu tiꞌi canꞌ, loꞌ ngüi tiꞌ yu siꞌyana ndiya quiꞌan tiꞌ canꞌ 
ꞌin Ndiose nu tca cuꞌni chca ꞌin, 10 loꞌ ycuiꞌ cueen yu loꞌo: Xñii um quiyaꞌ 
um, loꞌ tyiton um. Sca juesa ti mdyiton yu loꞌ mdaꞌan yu. 11 Xa naꞌan nten 
ñaꞌan chaꞌ nu mꞌni yu Pablo, xacanꞌ mdyisnan ycuiꞌ cueen neꞌ loꞌo ychaꞌ 
neꞌ Licaonia: Ñii nu naꞌan tloo ca na ꞌin tucua joꞌo tsañaꞌan nchca tiꞌ sca 
yu quiꞌyu. 12  Mdiꞌin tyaa neꞌ nii yu Bernabé, Stina Joꞌo Jupiter, loꞌ yu 
Pablo ndloꞌo naan neꞌ ꞌin yu, Stina Joꞌo Mercurio, siꞌyana canꞌ nu lyee la 
nchcuiꞌ. 13  Yu nu lca stijoꞌo ꞌin laa seꞌen nducua Stina Jupiter, cuiꞌ laa nu 
nducua tuꞌhua quichen canꞌ, ya loꞌo yu tucua snan toro tulaa canꞌ, a cunta 
mꞌni chuꞌhue yu quee seꞌen nu cuꞌni tnu yu ꞌin chcuaa yu loꞌo nchgaa nten 
canꞌ. 14 Una xa ynan yu Pablo loꞌo yu Bernabé chaꞌ canꞌ, hasta msta yu 
steꞌ yu yten yu lja nten canꞌ, loꞌ ycuiꞌ cueen yu: 15 Nchgaa ꞌun nu ndiꞌin 
re, ¿ñi chaꞌ nguiꞌni um cuañaꞌan? Loꞌo huareꞌ lca hua nten chendyu ñaꞌan 
nu lca um, ta siꞌi cuiꞌ chaꞌ re nchcuiꞌ hua siꞌyana tyaa tiꞌ um ꞌin Ndiose, ñi 

nu loꞌo ca, —ñi nu mtñan niꞌ cuaan loꞌo chendyu re, loꞌo tyiꞌa tujoꞌo, loꞌo 
nchgaa loo na nu ndiꞌin ꞌin na—. 16  Chendyu nu mdijin Ndiose mda loo 
ñi ꞌin nten, siyaꞌ mdaꞌan neꞌ ñaꞌan nu ncua tiꞌ neꞌ. 17 Una tiꞌ nguiꞌni ñi chaꞌ 
tsuꞌhue loꞌo na seꞌen nu a jlya tiꞌ na ꞌin ñi: Ndyiꞌya ñi quioo, nguiꞌni ñi 
chaꞌ nchca tñan na nu ntya na, a ndiya lyijyi na nu najoꞌo ꞌin na, tsuꞌhue 
ntsuꞌhui tiquee na nchgaa xaa. 18  Loꞌo chaꞌ nu ycuiꞌ yu canꞌ, queꞌ ꞌa ncua 
canan nu a cuꞌni tnu neꞌ ꞌin yu loꞌo ꞌni canꞌ. 19 Xacanꞌ mdiyaan tucua snan 
neꞌ judio nu mdoꞌo quichen Antioquía loꞌo quichen Iconio, nu msuꞌhua 
tiquee nten quiꞌan canꞌ, loꞌ yatoꞌo mjyiꞌin neꞌ quee ꞌin yu Pablo, msqueꞌ 
tiꞌ neꞌ siꞌyana cuaꞌ ngujui yu, loꞌ ncuan quii suhueꞌ neꞌ ꞌin yu la tuꞌhua 
quichen. 20 Nchgaa jun nu cuaꞌ ntsuꞌhui chaꞌ ꞌin Jesús msuꞌhua loꞌo jun ꞌin 
yu, mdyiton yu loꞌ yten yu loo quichen canꞌ xiyaꞌ. Xca tsaan canꞌ mdoꞌo 
yu nguiaa yu loꞌo yu Bernabé nde seꞌen lca quichen Derbe. 21 Mdyisnan 
ycuiꞌ yu chaꞌ tsuꞌhue ꞌin Jesús quichen canꞌ, quiꞌan ꞌa nten mꞌni yu canan 
nu ya quiꞌan tiꞌ ꞌin Jesús, xacanꞌ mxitucui yu, loꞌ mdijin yu quichen 
Listra, loꞌo Iconio, loꞌo Antioquía. 22  Mdaa yu chaꞌ tnu tiquee ꞌin jun nu 
cuaꞌ ntsuꞌhui chaꞌ ꞌin Jesús, siꞌyana a tyiꞌo tsoꞌ jun loo chaꞌ nu cuaꞌ ya 
quiꞌan tiꞌ jun, loꞌ juin yu ꞌin jun: Loo nu sten na seꞌen ndlo Ndiose tñan, 
ꞌni chaꞌ tyijyin na scasca nu tiꞌi. 23  Cunda scaa quichen canꞌ, ngulo ton yu 
ꞌin yu nu chuꞌhui cunta ꞌin jun taꞌa na, loꞌ xa cuaꞌ mꞌni yu ayuna nu ycuiꞌ 
lyiꞌo yu ꞌin Ndiose, mxnu yu cunta ꞌin yu canꞌ yaaꞌ Ñi Xꞌnan na, ñi nu ꞌin 
ya quiꞌan tiꞌ yu.

Xa mxitucui yu quichen Antioquía seꞌen lyiꞌya loo Siria
24 Xacanꞌ mdoꞌo chcuaa yu canꞌ nguiaa yu, mdijin yu seꞌen lyiꞌya loo 

Pisidia, loꞌ mdiyaa yu loo yuu ꞌin neꞌ Panfilia. 25 Quichen Perge, canꞌ ycuiꞌ 
yu chaꞌ tsuꞌhue ꞌin Ndiose, xacanꞌ mdoꞌo yu nguiaa yu tsayaꞌ mdiyaa yu 
quichen Atalia. 26  Canꞌ yten yu niꞌ yca naꞌan, siꞌyana xitucui yu quichen 
Antioquía, seꞌen nu mxnu jun cunta ꞌin yu yaaꞌ Ndiose loꞌo tñan nu yaa 
yu. 27 Xa nguila yu quichen canꞌ, mxoꞌ tiꞌin yu ꞌin jun taꞌa na, loꞌ mdaa yu 
suun tsala ñaꞌan tnu chaꞌ nu mꞌni Ndiose loꞌo yu seꞌen yaa yu, loꞌ ñaꞌan 
msla Ndiose sca tucueen ꞌin neꞌ gentil siꞌyana tsa quiꞌan tiꞌ neꞌ ꞌin ñi. 
28  Quichen canꞌ xꞌni ꞌa nguinu chcuaa yu canꞌ loꞌo jun nu cuaꞌ ya quiꞌan tiꞌ 
ꞌin Jesús.

Xa mꞌni cuiyaꞌ jun chaꞌ quichen Jerusalén

15  1 Canꞌ mdiyaa tucua snan yu nu mdoꞌo seꞌen lyiꞌya loo Judea, 
mdyisnan nguloꞌo yu ꞌin jun taꞌa na, loꞌ nchcuiꞌ yu: Chaꞌ na a ca 

circuncida ꞌin um ñaꞌan chaꞌ nu nguaꞌan scua Moisé, a tca tyiꞌo laa um. 
2  Una yu Pablo loꞌo yu Bernabé a ncua ca sca chaꞌ ti ꞌin yu loꞌo yu canꞌ, 
lyee ꞌa ycuiꞌ tyijyin yu scasca yu, canꞌ chaꞌ mdiꞌin tyaa jun chaꞌ siꞌyana 
tsaa yu Pablo loꞌo yu Bernabé quichen Jerusalén, loꞌo chcua xnan jun 

nu ca taꞌa tsaa yu, loꞌ cuꞌni cuiyaꞌ yu chaꞌ canꞌ loꞌo yu taꞌa mdaꞌan Jesús, 
tsatlyu loꞌo yu nu ntsuꞌhui cunta ꞌin jun taꞌa na canꞌ. 3  Xacanꞌ nguaꞌan 
tñan jun ꞌin yu nguiaa yu, loꞌ mdijin yu seꞌen lyiꞌya loo Fenicia loꞌo 
Samaria, mdaa yu suun loꞌo jun taꞌa na siꞌyana loꞌo neꞌ gentil cuaꞌ ya 
quiꞌan tiꞌ ꞌin Jesús, loꞌ nchgaa jun tsuꞌhue ntsuꞌhui tiquee jun siꞌya chaꞌ 
canꞌ. 4 Xa mdiyaa yu Jerusalén, yu taꞌa mdaꞌan Jesús loꞌo yu nu ntsuꞌhui 
cunta ꞌin jun mchcuan cunta ꞌin yu, loꞌ mdyisnan mdaa yu suun ñaꞌan 
chaꞌ tsuꞌhue mꞌni Ndiose loꞌo yu seꞌen yaa yu. 5 Yu nu yuꞌhui tsoꞌ ꞌin neꞌ 
fariseo nu cuaꞌ ya quiꞌan tiꞌ ꞌin Jesús, cuiꞌ xaa mdyiton yu, loꞌ juin yu: 
ꞌNi chaꞌ ca circuncida ꞌin neꞌ gentil loꞌ xuꞌhua seꞌen neꞌ chaꞌ ꞌin lee nu 
nguaꞌan scua Moisé. 6  Xacanꞌ nguioꞌ tiꞌin yu taꞌa mdaꞌan Jesús loꞌo yu 
nu ntsuꞌhui cunta ꞌin jun taꞌa na, siꞌyana cuꞌni cuiyaꞌ jun chaꞌ canꞌ. 7 Xa 
nu cuaꞌ lyee ꞌa ycuiꞌ tyijyin jun chaꞌ canꞌ, mdyiton yu Tyo loꞌ juin yu: 
Nchgaa ꞌun jun taꞌa na, jlyo tiꞌ na siꞌyana cuaꞌ sꞌni ngulohui Ndiose ꞌñan 
nu tsa ycuinꞌ chaꞌ tsuꞌhue ꞌin ñi loꞌo neꞌ gentil seꞌen nu tsa quiꞌan tiꞌ neꞌ 
ꞌin ñi. 8  Ndiose, ñi nu ndyuꞌhui lyoo ñaꞌan lca cusya ꞌin na, ncuan xuꞌhue 
ñi ꞌin neꞌ loꞌ mdaa ñi Espíritu nu Luhui ꞌin ñi tsañaꞌan yatoꞌo ꞌin nareꞌ. 
9 Scañaꞌan ti na tloo Ndiose loꞌo neꞌ gentil, siꞌyana msuhui ñi niꞌ cusya 
ꞌin neꞌ xa nu ya quiꞌan tiꞌ neꞌ. 10 Cuaꞌ ñii, ¿ñi chaꞌ ta nguiꞌni lyeꞌ tiꞌ um ꞌin 
Ndiose siꞌya chaꞌ re? ¿Ta na nchca tiꞌ um soꞌ tucua um sca yuꞌhua chonꞌ 
jun nu cuaꞌ ntsuꞌhui chaꞌ ꞌin Jesús, sca yuꞌhua nu ñi nten cula ꞌin na, ñi 
nareꞌ, loꞌ a nchca cuiꞌya na? 11 Cuiꞌ ca nu ndiya quiꞌan tiꞌ na siꞌyana tyiꞌo 
laa na siꞌya chaꞌ tsuꞌhue ꞌin Ñi Xꞌnan na Jesús, cuiꞌ cuañaꞌan tyiꞌo laa neꞌ 
gentil. 12  La xacanꞌ mdiꞌin tiin nchgaa jun canꞌ, loꞌ ngune ꞌin jun ñaꞌan 
chaꞌ nu ycuiꞌ yu Bernabé loꞌo yu Pablo, ñaꞌan mꞌni Ndiose scasca chaꞌ 
nu tnu loꞌo neꞌ gentil nchgaa seꞌen yaa yu. 13  Xa mdyi ycuiꞌ yu chaꞌ canꞌ, 
juin yu Jacobo: Nchgaa ꞌun jun taꞌa na, quine ꞌin um sca chaꞌ nu chcuinꞌ: 
14 Yu Tyo cuaꞌ mtsaꞌ yu ꞌin na ñaꞌan chaꞌ tsuꞌhue mꞌni Ndiose loꞌo neꞌ 
gentil culoo yaꞌ, siꞌyana lja canꞌ caja nu cuꞌni tnu ꞌin ñi. 15 Chaꞌ re nchcua 
taꞌa na loꞌo chaꞌ nu nguaꞌan scua yu nu mxiycuiꞌ Ndiose ꞌin cuaꞌ sꞌni, loꞌ 
nchcuiꞌ na: 16  —Nde loo la re, nanꞌ xitucuin, loꞌ xiyaꞌ xiton naꞌan ꞌin Davi 
nu cuaꞌ ngujlyo canꞌ, cuꞌni chuꞌhuen suun na, loꞌ xiton ꞌin na xiyaꞌ, 17 ñaꞌan 
ca siꞌyana nchgaa la ñaꞌan nten quia nan neꞌ ꞌin ñi Xꞌnan na, nchgaa neꞌ 
gentil, tsalca nu cuaꞌ ngulohuin nu ca jaꞌan ꞌñan. 18  Cuañaꞌan juin Ñi 
Xꞌnan na, ñi nu cuaꞌ sꞌni nguiꞌni chaꞌ re—. 19 Canꞌ chaꞌ ñan tinꞌ, a nchca 
chaꞌ chcui ndijin na loo chendyu ꞌin neꞌ gentil nu cuaꞌ ya quiꞌan tiꞌ ꞌin 
Ndiose. 20 Cuiꞌ ca nu caꞌan tñan na sca quityi ꞌin jun, siꞌyana a cu ꞌa jun 
na nu cuaꞌ yuꞌhui loo joꞌo, ñi a sten yuꞌhui jun loꞌo cuilyiꞌo nten uta loꞌo 
neꞌ ycuiꞌ ti, ñi a cu neꞌ cunanꞌ ꞌni nu a nslo tne, ñi a ntsuꞌhui chaꞌ cu neꞌ 
tne ꞌni. 21 Siꞌyana tiꞌ cuaꞌ sꞌni cunda scaa quichen seꞌen nꞌni tnu neꞌ judio 
ꞌin Ndiose, ndyijyi nu nchcuiꞌ quityi nu nguaꞌan scua Moisé nchgaa tsaan 
nu nxitñanꞌ na. 22  Xacanꞌ yu taꞌa mdaꞌan Jesús loꞌo yu nu ntsuꞌhui cunta 

ꞌin jun, tsatlyu loꞌo nchgaa la jun taꞌa na, mꞌni cuiyaꞌ jun chaꞌ siꞌyana 
culohui jun nu taꞌa quiaa yu Pablo loꞌo Bernabé nde quichen Antioquía. 
Nguaꞌan tñan jun ꞌin yu Sila, loꞌo Juda, nu nchcuiꞌ neꞌ loꞌo Barsabás, cuiꞌ 
jun nu ndon loo lati ꞌin jun taꞌa na. 23  Nguaꞌan jun sca quityi nu cuiꞌya 
yu, loꞌ nchcuiꞌ na: Nchgaa hua nu taꞌa mdaꞌan hua loꞌo Jesús, loꞌo nchgaa 
hua nu ntsuꞌhui cunta ꞌin jun taꞌa na, tsatlyu loꞌo jun taꞌa na nchcuiꞌ chaꞌ 
hua ꞌin um, ꞌun neꞌ gentil nu lca taꞌa na nu ndiꞌin quichen Antioquía, loꞌo 
seꞌen lyiꞌya loo Siria loꞌo Cilicia. 24 Cuaꞌ ynan hua chaꞌ siꞌyana tucua snan 
yu nu mdoꞌo lja hua yaa yu seꞌen ndiꞌin um, siꞌi loꞌo chaꞌ cuiyaꞌ ꞌin hua, 
loꞌ msuꞌhua yu chaꞌ nduhue tiꞌ tiquee um loꞌo chaꞌ nu ycuiꞌ yu siꞌyana ca 
circuncida ꞌin um, loꞌ tucua um tñan chaꞌ ꞌin lee nu nguaꞌan scua Moisé. 
25 Huareꞌ mꞌni cuiyaꞌ hua chaꞌ siꞌyana caꞌan tñan hua ꞌin yu nu taꞌa quiaa 
yu Bernabé loꞌo yu Pablo, yu nu ndyuꞌhui cuiyaꞌ tiꞌ hua ꞌin, 26  yu nu cuaꞌ 
tyun yaꞌ nchca chaꞌ caja siꞌya chaꞌ ꞌin Ñi Xꞌnan na Jesucristo. 27 Canꞌ chaꞌ 
nguaꞌan tñan hua ꞌin yu Juda loꞌo yu Sila seꞌen ndiꞌin um siꞌyana tca taa 
yu suun chaꞌ re. 28  Siꞌya Espíritu nu Luhui ꞌin Ndiose nu mxicuꞌni cusya 
ꞌin hua, a ncua lca tiquee hua tiꞌin tyaa hua sca chaꞌ nu tucui ꞌin um, 
tsaloo ti xuꞌhua seꞌen um chaꞌ nu ndon loo lati re: 29 A cu um ñi sca loo 
na nu cuaꞌ yuꞌhui loo joꞌo, ñi a cu um tne, ñi cunanꞌ ꞌni nu a nslo tne, ñi 
a sten yuꞌhui um loꞌo cuilyiꞌo nten uta loꞌo neꞌ ycuiꞌ ti. Tsuꞌhue chaꞌ cuꞌni 
cunta um chaꞌ re. Tsacua ti chaꞌ chcuiꞌ na. 30 Xacanꞌ mxitucui yu quichen 
Antioquía, loꞌ mxoꞌ tiꞌin yu nchgaa jun taꞌa na, loꞌ mdyaa yu cunta quityi 
canꞌ. 31 Xa mdyi ycuiꞌ jun ꞌin na, tsuꞌhue ꞌa ntsuꞌhui tiquee jun siꞌya chaꞌ 
canꞌ. 32  Siꞌyana yu Juda loꞌo yu Sila lca yu nu nxiycuiꞌ Ndiose ꞌin, a yaa 
lyijyi chaꞌ nu nguloꞌo yu nu taa chaꞌ tnu tiquee ꞌin jun, loꞌ mdiꞌin tya tla 
la yu ꞌin jun tucueen ꞌin Ndiose. 33  Canꞌ nguinu yu loꞌo jun sca coꞌ xaa, loꞌ 
xa nde xitucui yu seꞌen ndiꞌin jun nu nguaꞌan tñan ꞌin yu, loꞌo suun ñaꞌan 
mslaꞌ taꞌa jun loꞌo yu. 34 Una yu Sila canꞌ ncua lca tiquee yu quinu la yu 
quichen canꞌ. 35 Yu Pablo loꞌo Bernabé tiꞌ nguinu la yu quichen Antioquía, 
sca chaꞌ ti ꞌin yu loꞌo jun mdaꞌan ycuiꞌ jun chaꞌ tsuꞌhue ꞌin Ñi Xꞌnan na, loꞌ 
nguloꞌo jun ꞌin neꞌ.

Xa mdaꞌan yu Pablo tijyoꞌ loo nu cuaꞌ nchca tucua juesa
36  Chonꞌ ndeꞌen la canꞌ juin yu Pablo ꞌin yu Bernabé: Tsa naꞌan na ꞌin 

nchgaa jun taꞌa na nu ndiꞌin scasca quichen seꞌen ycuiꞌ na chaꞌ tsuꞌhue ꞌin 
Ñi Xꞌnan na, chaꞌ ñaꞌan ca ndiꞌin jun. 37 Yu Bernabé ncua tiꞌ yu tsa loꞌo yu 
ꞌin yu Xuhua, yu nu nchcuiꞌ neꞌ loꞌo lca Marco. 38  Una yu Pablo a mslyaa 
tsa loꞌo ꞌin yu, siꞌyana tiꞌ la seꞌen lca Panfilia mxitucui yu loꞌ a mslyaa ꞌa 
yu tiꞌ cuꞌni yu tñan ꞌin Ndiose. 39 Loꞌ siꞌyana a ncua ca sca chaꞌ ti ꞌin yu, 
canꞌ chaꞌ mdoꞌo tsoꞌ yu scasca yu. Yu Bernabé ya loꞌo ꞌin yu Marco, loꞌ 
yten yu niꞌ sca yca naꞌan nu tiyaa seꞌen lca Chipre. 40 Yu Pablo ngulohui 
ꞌin yu Sila siꞌyana ca taꞌa tyiꞌan yu, loꞌ xa cuaꞌ mxnu jun cunta ꞌin yu yaaꞌ 

Ñi Xꞌnan na mdoꞌo yu nguiaa yu. 41 Mdijin yu seꞌen lyiꞌya loo Siria loꞌo 
Cilicia, mdaa yu chaꞌ tnu tiquee ꞌin nchgaa jun nu cuaꞌ ya quiꞌan tiꞌ ꞌin 
Jesús.

Xa mdaꞌan yu Timoteo loꞌo yu Pablo loꞌo Sila

16  1 Chonꞌ ndeꞌen canꞌ mdiyaa yu quichen Derbe loꞌo Listra, canꞌ 
ndiꞌin sca yu nu cuaꞌ ntsuꞌhui chaꞌ ꞌin Jesús, loꞌ naan yu Timoteo. 

Neꞌ judio lca jyiꞌan yu, loꞌ ndiya quiꞌan tiꞌ ꞌin Jesús, una sti yu lca neꞌ 
griego. 2  Jun taꞌa na ndiꞌin quichen Listra loꞌo Iconio, tsuꞌhue ꞌa suun ndaa 
jun chaꞌ ꞌin yu Timoteo. 3  Yu Pablo ncua tiꞌ yu tsa loꞌo yu ꞌin Timoteo, 
canꞌ chaꞌ mꞌni yu chaꞌ ncua circuncida ꞌin yu, siꞌya chaꞌ ꞌin neꞌ judio nu 
ndiꞌin quichen seꞌen ntsuꞌhui chaꞌ tyijyin yu, loꞌ jlyo tiꞌ neꞌ siꞌyana neꞌ 
griego lca sti yu Timoteo. 4 Cunda scaa quichen ndyijyin yu, mtsaꞌ yu ꞌin 
jun ñaꞌan chaꞌ nu mxnu scua yu taꞌa mdaꞌan Jesús loꞌo yu nu ntsuꞌhui 
cunta ꞌin jun nu ndiꞌin quichen Jerusalén, siꞌyana xuꞌhua seꞌen jun nchgaa 
chaꞌ nu nchcuiꞌ quityi canꞌ. 5 Cuañaꞌan nde lyee la jui chaꞌ tnu tiquee ꞌin 
jun loꞌo chaꞌ nu cuaꞌ ya quiꞌan tiꞌ jun, cunda scaa tsaan canꞌ nchca quiꞌan 
la jun.

Xa naꞌan xñii yu Pablo chaꞌ ꞌin yu Macedonia
6  Mdijin ti yu seꞌen lca Frigia loꞌo seꞌen lyiꞌya loo Galacia, siꞌyana a 

mdaa Espíritu nu Luhui ꞌin Ndiose chaꞌ cuiyaꞌ chcuiꞌ yu chaꞌ tsuꞌhue ꞌin 
ñi sca chcui seꞌen lyiꞌya loo Asia. 7 Xa mdiyaa yu seꞌen lyiꞌya loo Misia nu 
cuaꞌ tyijyin yu seꞌen lyiꞌya loo Bitinia, ticuiꞌ ti ñaꞌan a mdaa Espíritu chaꞌ 
cuiyaꞌ sten yu seꞌen canꞌ. 8  Xacanꞌ mdijin ñi ti yu seꞌen lyiꞌya loo Misia, loꞌ 
mdiyaa yu quichen Troas. 9 Sca tla canꞌ naꞌan xñii yu Pablo sca chaꞌ, naꞌan 
yu ndon sca yu mdoꞌo seꞌen lyiꞌya loo Macedonia, njñan chaꞌ tsuꞌhue ꞌin 
yu loꞌ nchcuiꞌ: Tyijyin xiꞌyu um loꞌ caan um seꞌen lyiꞌya loo Macedonia, loꞌ 
ta yaaꞌ um ꞌin hua. 10 Xa naꞌan yu chaꞌ canꞌ, cuiꞌ xaa mꞌni hua chaꞌ nu tsaa 
hua seꞌen lyiꞌya loo Macedonia, siꞌyana ngujlyo tsuꞌhue tiꞌ hua Ndiose lca 
nu ngulo tñan ꞌin hua tsa ycuiꞌ hua chaꞌ tsuꞌhue ꞌin ñi seꞌen canꞌ.

Xa yuꞌhui yu naꞌan chcuan quichen Filipo
11 Xacanꞌ yten hua niꞌ sca yca naꞌan, mdijin ñi ti hua tsayaꞌ mdiyaa hua 

seꞌen lca Samotracia, xca tsaan canꞌ mdoꞌo caꞌan hua quichen Neápolis. 
12  Canꞌ mdoꞌo hua mdaꞌan quiyaꞌ tiꞌ hua, mdiyaa hua quichen Filipos, 
sca quichen nu ndon loo lati ꞌin Macedonia, loꞌ lca na quichen romano, 
canꞌ nguinu hua tucua snan tsaan. 13  Tsaan nu nxitñanꞌ neꞌ judio mdoꞌo 
hua nde tuꞌhua quichen seꞌen su chco tlyu, ñan tiꞌ hua quija lyoo hua 
sca seꞌen nchcuiꞌ lyiꞌo neꞌ ꞌin Ndiose. Canꞌ yten tucua hua, loꞌ mdyisnan 
ycuiꞌ hua chaꞌ tsuꞌhue ꞌin Jesús loꞌo neꞌ cunaꞌan nu cuaꞌ nguioꞌ tiꞌin canꞌ. 
14 Lja canꞌ ndon nscan sca neꞌ cunaꞌan naan Lidia nu mdoꞌo quichen 

Tiatira, ndujuiꞌ neꞌ teꞌ nu tsuꞌhue ñaꞌan cuaa, loꞌ lca neꞌ nu ndiya quiꞌan 
tiꞌ ꞌin Ndiose. Siꞌya chaꞌ nu ycuiꞌ yu Pablo msla Ñi Xꞌnan na chaꞌ tiyaa ꞌin 
neꞌ siꞌyana tca cuꞌni cunta neꞌ chaꞌ canꞌ. 15 Xa cuaꞌ mducua tya neꞌ loꞌo 
nchgaa nu ndiꞌin naꞌan ꞌin neꞌ, juin neꞌ loꞌo hua: Chaꞌ ꞌun ndyuꞌhui lyoo 
um siꞌyana ndiya quiꞌan tiꞌ hua ꞌin Ñi Xꞌnan na, tsaa um loꞌ quinu um la 
naꞌan ꞌin hua. Cuañaꞌan mxicuꞌni neꞌ ꞌin hua nguinu hua canꞌ. 16  Yatoꞌo 
sca tsaan xa nguiaa hua seꞌen nchcuiꞌ lyiꞌo neꞌ ꞌin Ndiose, canꞌ mchcua 
taꞌa hua loꞌo sca neꞌ cunaꞌan tsa suhue ti nu ntsuꞌhui cuiꞌin xaꞌan ꞌin nu 
ntsaꞌ ñaꞌan chaꞌ nu ljyaan ꞌin nten. Quiꞌan ꞌa canan nꞌni xꞌnan neꞌ cunaꞌan 
canꞌ siꞌya chaꞌ jlyo tiꞌ canꞌ ꞌin neꞌ. 17 Mducui nchaꞌan neꞌ ꞌin yu Pablo seꞌen 
nguiaa hua, loꞌ nchcuiꞌ cueen neꞌ: Nchgaa yu re lca yu nguso ꞌin Ndiose, 
ñi nu tlyu lati, loꞌ nchcuiꞌ yu ñaꞌan ntsuꞌhui chaꞌ tyiꞌo laa um. 18  Ticuiꞌ 
ti loo chaꞌ ndaꞌan ycuiꞌ neꞌ cunaꞌan canꞌ nchgaa tsaan, yu Pablo mxiyaꞌ 
tiꞌ yu ñaꞌan nchcuiꞌ neꞌ, canꞌ chaꞌ mxiton yu, loꞌ juin yu ꞌin cuiꞌin canꞌ: 
Nanꞌ culon tñan ꞌin loꞌo chaꞌ cuiyaꞌ ꞌin Jesucristo, tyiꞌo loꞌ culaꞌ ton ꞌin 
neꞌ. Cuiꞌ xaa mdyiꞌo cuiꞌin canꞌ ꞌin neꞌ. 19 Xa ngujlyo tiꞌ xꞌnan neꞌ cunaꞌan 
canꞌ siꞌyana a ndyuꞌhui ꞌa canan ꞌin neꞌ loꞌo chaꞌ jlyo tiꞌ canꞌ, xacanꞌ msñi 
neꞌ ꞌin yu Pablo loꞌo yu Sila nu tyaa neꞌ cunta ꞌin yu ꞌin bsya. 20 Ñaꞌaan 
mdiya loꞌo neꞌ ꞌin yu tloo bsya, juin neꞌ: Chcuaa yu judio re nxilo tiꞌin 
yu ꞌin nten quichen, 21 loꞌ ndloꞌo yu ñaꞌan chaꞌ nu cuaꞌ ntsuꞌhui ꞌin yu, 
chaꞌ nu a ngaꞌan chaꞌ cuꞌni na, ñi a tca xuꞌhua seꞌen na, siꞌyana ndiꞌin 
na seꞌen lyiꞌya loo Roma. 22  Xacanꞌ tsatlyu nguꞌya nten canꞌ chonꞌ yu, loꞌ 
yu bsya canꞌ ngulo yu tñan siꞌyana tyiꞌo steꞌ yu loꞌ quiꞌni yu. 23  Xa lyee 
ꞌa cuaꞌ mjyiꞌin neꞌ ꞌin yu, xacanꞌ msuꞌhua neꞌ ꞌin yu naꞌan chcuan, loꞌ 
ngulo neꞌ tñan ꞌin yu nu ntsuꞌhui cuan canꞌ, siꞌyana xñi tsuꞌhue yu cunta 
ꞌin chcuaa yu canꞌ. 24 Mchcuan yu cunta ꞌin jun loꞌ msuꞌhua yu ꞌin jun 
cuarto nu quiꞌñi la, canꞌ mscanꞌ yu quiyaꞌ jun tulja yca. 25 Yu Pablo loꞌo 
yu Sila nchcuiꞌ lyiꞌo yu ꞌin Ndiose, nguila loꞌo yu ꞌin ñi tluꞌhue tla, loꞌ ne 
ꞌin nchgaa la ñaꞌan yu preso canꞌ. 26  Tsati ntyin mdyisnan nguñan lyee 
yaꞌ, tsayaꞌ mchcuin tiꞌin suun naꞌan chcuan canꞌ, juesa nu nguñan nguila 
nchgaa tunaꞌan canꞌ, cuiꞌ ñaꞌan lcaa nguitinꞌ carena nchcanꞌ nchgaa yu 
preso canꞌ. 27 Mdyiꞌo sla yu nu ntsuꞌhui cuan canꞌ, naꞌan yu siꞌyana cuaꞌ 
nducua la nchgaa tunaꞌan canꞌ, ngulyoo yu spada loꞌ ncua tiꞌ yu cujui yu 
ꞌin yu siꞌyana ñan tiꞌ yu cuaꞌ ngulaa nchgaa preso canꞌ. 28  Una yu Pablo 
ycuiꞌ cueen yu: A cuꞌni um tiꞌi loꞌo um, siꞌyana nchgaa hua ndiꞌin hua re. 
29 Xacanꞌ yu nu ntsuꞌhui cuan canꞌ mjñan yu quiiꞌ, loꞌ ndla ndsa ti yten yu 
ñaꞌan chcuan canꞌ, lyee mchcuan yu, mdyiꞌya sti yu ꞌin yu tloo yu Pablo 
loꞌo yu Sila canꞌ. 30 Xacanꞌ ngulyoo yu ꞌin chcuaa yu canꞌ, loꞌ mñichaꞌ yu 
ꞌin: ¿Ñi na tca cuꞌnin siꞌyana tca tyiꞌo laan? 31 Mxcuen chcuaa yu canꞌ: Tsa 
quiꞌan tiꞌ um ꞌin Ñi Xꞌnan na Jesucristo, loꞌ tyiꞌo laa um loꞌo nchgaa nu 
ndiꞌin naꞌan ꞌin um. 32  Ycuiꞌ yu chaꞌ tsuꞌhue ꞌin Ñi Xꞌnan na loꞌo yu canꞌ, 
tsatlyu loꞌo nchgaa nu ndiꞌin naꞌan ꞌin yu. 33  Ticuiꞌ tla canꞌ mjyiꞌan yu 

seꞌen tiꞌi ꞌin chcuaa yu canꞌ, cuiꞌ ñaꞌan lcaa mducua tya yu loꞌo nchgaa nu 
ndiꞌin naꞌan ꞌin yu. 34 Xacanꞌ ya loꞌo yu ꞌin chcuaa yu canꞌ la naꞌan ꞌin yu, 
canꞌ mxicu neꞌ ꞌin yu. Tsuꞌhue ntsuꞌhui tiquee yu tsatlyu loꞌo nchgaa nu 
ndiꞌin naꞌan ꞌin yu, siꞌyana ya quiꞌan tiꞌ yu ꞌin Ndiose. 35 Xa nguꞌya xaa, 
yu bsya canꞌ ngulo yu tñan ꞌin tucua snan silyiya siꞌyana tsa loꞌo yu suun 
ꞌin yu nu ntsuꞌhui cuan canꞌ, siꞌyana tca culaa yu ꞌin yu Pablo loꞌo yu Sila. 
36  Yu nu ntsuꞌhui cuan canꞌ juin ꞌin yu Pablo: Yu bsya msuꞌhua yu suun 
siꞌyana culaa hua ꞌin um. Cuaꞌ tca quiaa um, a sca la chaꞌ chuꞌhui tiquee 
um. 37 Xacanꞌ mxcuen yu Pablo canꞌ: Huareꞌ lca hua neꞌ lyiꞌya loo Roma, 
mjyiꞌin neꞌ ꞌin hua tloo nten quichen loꞌ tiꞌ lyijyi ca cuiyaꞌ chaꞌ ꞌin hua, 
msuꞌhua neꞌ ꞌin hua naꞌan chcuan, loꞌ cuaꞌ ñii nchca tiꞌ neꞌ culaa neꞌ ꞌin 
hua cuati ñaꞌan. Una a tyiꞌo hua chaꞌ na siꞌi ycuiꞌ ca yu quian lyoo yu ꞌin 
hua. 38  Xacanꞌ nguia ytsaꞌ yu silyiya canꞌ ꞌin yu bsya ñaꞌan chaꞌ nu ycuiꞌ 
yu Pablo canꞌ. Ytsen yu xa ynan yu chaꞌ siꞌyana yu Pablo loꞌo yu Sila lca 
yu neꞌ lyiꞌya loo Roma. 39 Cuiꞌ xaa yaa yu bsya canꞌ, loꞌ mjñan yu chaꞌ tlyu 
tiꞌ ꞌin chcuaa yu canꞌ, xacanꞌ ngulaa neꞌ ꞌin yu, loꞌ mjñan neꞌ chaꞌ tsuꞌhue 
ꞌin yu siꞌyana tyiꞌo yu quichen canꞌ. 40 Xa mdyiꞌo yu naꞌan chcuan, mdijin 
yu seꞌen nducua naꞌan ꞌin Lidia, canꞌ naꞌan taꞌa yu loꞌo jun taꞌa na, mdaa 
yu chaꞌ tnu tiquee ꞌin jun, xacanꞌ mdoꞌo yu nguiaa yu.

Xa nguilo tiꞌin neꞌ Tesalónica

17  1 Tucueen nguiaa yu mdijin yu quichen Anfípolis loꞌo Apolonia, 
xacanꞌ mdiyaa yu quichen Tesalónica, canꞌ nducua sca seꞌen nꞌni 

tnu neꞌ judio ꞌin Ndiose. 2  Ñaꞌan chaꞌ nu cuaꞌ ntsuꞌhui ꞌin yu Pablo yaa yu 
seꞌen ndiyoꞌ tiꞌin neꞌ judio, loꞌ tsaniꞌ snan snan ya ycuiꞌ yu loꞌo neꞌ, cuiꞌ 
tsaan nu nxitñanꞌ neꞌ, 3  ndlyo scua la yu chaꞌ ꞌin Cristo tsañaꞌan nchcuiꞌ 
quityi ꞌin Ndiose, siꞌyana mꞌni ꞌa chaꞌ ngujui ñi loꞌ mdyiquiꞌo ñi. Nchcuiꞌ 
yu: Jesús, ñi nu ꞌin chaꞌ nchcuinꞌ re lca ñi Cristo. 4 Tucua snan neꞌ judio 
nu ya quiꞌan tiꞌ ꞌin Jesús, ncua sca chaꞌ ti ꞌin neꞌ loꞌo yu Pablo loꞌo yu Sila 
canꞌ. A cunta quiꞌan neꞌ griego nu ndiyoꞌ tiꞌin canꞌ ya quiꞌan tiꞌ ꞌin ñi, cuiꞌ 
cuañaꞌan tyun neꞌ cunaꞌan nu ndon loo lati. 5 Una yten chaꞌ nsinꞌ tiꞌ ꞌin neꞌ 
judio nu a ya quiꞌan tiꞌ, mxoꞌ taꞌa neꞌ loꞌo yu nducunꞌ nu cuaꞌ la nxiton ti, 
loꞌ mxilo tiꞌin neꞌ nten quichen, nducua ñi mdiyaa neꞌ ñaꞌan ꞌin yu Jasón 
siꞌyana culyoo neꞌ ꞌin chcuaa yu canꞌ, loꞌ tyaa neꞌ cunta ꞌin yu tloo nten 
quichen. 6  Una a nguija lyoo yu, canꞌ chaꞌ ticuiiꞌ yu Jasón ya loꞌo neꞌ ꞌin 
yu tloo bsya, loꞌo chcua xnan jun taꞌa na, loꞌ nchcuiꞌ cueen neꞌ: Yu re 
ndaꞌan nxilo tiꞌin nten sca chcui chendyu, loꞌ cuaꞌ ñii mdiyaan yu quichen 
tyi na re. 7 Yu Jasón, nde nu mdaa seꞌen mdiyaan yu, loꞌ nguiꞌni lyeꞌ tiꞌ yu 
ꞌin lee nu mxnu scua yu César, nchcuiꞌ yu siꞌyana ntsuꞌhui xca ree ꞌin yu 
nu lca Jesús. 8  Xa ngune ꞌin neꞌ chaꞌ canꞌ, nde lyee la nguilo tiꞌin neꞌ loꞌo 
bsya ꞌin neꞌ. 9 Una la msuꞌhua lyiyaꞌ yu Jasón loꞌo taꞌa ndaꞌan yu, xacanꞌ 
ngulaa bsya ꞌin yu.

Xa mdiyaa yu Pablo loꞌo Sila quichen Berea
10 Ticuiꞌ tla canꞌ mducui xuꞌhua jun taꞌa na ꞌin yu Pablo loꞌo yu Sila 

nde quichen Berea. Xa mdiyaa yu quichen canꞌ yten yu seꞌen nꞌni tnu 
neꞌ judio ꞌin Ndiose. 11 Lyee la suun ñaꞌan ndiꞌin chaꞌ ꞌin neꞌ canꞌ que ꞌin 
neꞌ Tesalónica, siꞌyana cuiꞌ xaa ncuan xuꞌhue neꞌ chaꞌ tsuꞌhue ꞌin Ndiose. 
Cunda scaa tsaan canꞌ nguiꞌni quii tsuꞌhue neꞌ loo quityi ꞌin Ndiose, chaꞌ 
na cuiꞌ ca ñaꞌan ndloꞌo yu Pablo canꞌ. 12  Quiꞌan ꞌa neꞌ judio ya quiꞌan tiꞌ ꞌin 
Jesús, cuiꞌ cuañaꞌan quiꞌan neꞌ cunaꞌan nu ndon loo lati lja neꞌ griego, a 
cunta quiꞌan yu quiꞌyu ya quiꞌan tiꞌ yu. 13  Una xa ynan neꞌ judio nu ndiꞌin 
quichen Tesalónica siꞌyana loꞌo quichen Berea cuaꞌ ndaꞌan ycuiꞌ yu Pablo 
chaꞌ tsuꞌhue ꞌin Ndiose, cuiꞌ xaa yaa neꞌ quichen canꞌ, ticuiꞌ ti ñaꞌan mxilo 
tiꞌin neꞌ ꞌin nten canꞌ. 14 Ticuiꞌ xaa mducui xuꞌhua jun ꞌin yu Pablo tsaa yu 
tucueen nu ndiyaa tuꞌhua tyiꞌa tujoꞌo. Yu Sila loꞌo yu Timoteo tiꞌ nguinu 
yu quichen canꞌ. 15 Ntsuꞌhui jun nu mdiya loꞌo yu Pablo la quichen Atenas. 
Xacanꞌ mxitucui jun loꞌ nguꞌya jun suun ꞌin yu Sila loꞌo yu Timoteo, 
siꞌyana tsaa yu ticuiꞌ xaa seꞌen nta yu Pablo canꞌ ꞌin yu.

Xa mdiyaa yu Pablo quichen Atenas
16  Lja nta yu Pablo ꞌin taꞌa ndaꞌan yu quichen Atenas canꞌ, tiꞌi ꞌa ngaꞌan 

ꞌin yu xa naꞌan yu siꞌyana siyaꞌ ti mdyaa neꞌ ꞌin neꞌ loꞌo tsoꞌ chaꞌ ꞌin joꞌo. 
17 Seꞌen ndiyoꞌ tiꞌin neꞌ judio mdyisnan ycuiꞌ tyijyin neꞌ loꞌo yu siꞌya chaꞌ 
ꞌin Ndiose, neꞌ judio loꞌo neꞌ gentil, a cunta nchgaa tsaan nchcuiꞌ yu 
loꞌo ñaꞌan tucui ti seꞌen nchca quiyaꞌ canꞌ. 18  Quichen canꞌ ndiꞌin tucua 
ta yu bstro nu mꞌni chaꞌan chaꞌ tiyaa ꞌin nten chendyu, sca ta neꞌ naan 
neꞌ epicurios, loꞌ xca ta neꞌ naan neꞌ estoicos. Mdyisnan ycuiꞌ tyijyin neꞌ 
loꞌo yu Pablo, loꞌ ntsuꞌhui nu nchcuiꞌ: ¿Ñi na nchcuiꞌ yu nchca nchcuiꞌ 
re? Ntsuꞌhui xca nu nchcuiꞌ: Cuaꞌ lca na nchcuiꞌ yu chaꞌ ꞌin xca joꞌo nu 
cui ti. Siꞌyana yu Pablo nchcuiꞌ yu chaꞌ tsuꞌhue ꞌin Jesús, a cunta siꞌyana 
ndyiquiꞌo nten. 19 Xacanꞌ ya loꞌo neꞌ ꞌin yu sca seꞌen naan Areópago, canꞌ 
mñichaꞌ neꞌ ꞌin yu: ¿Ta tca quitsaꞌ um ꞌin hua ñaꞌan chaꞌ nu cui ti ndloꞌo 
um? 20 Siꞌyana nchcuiꞌ um chaꞌ nu a nchca siyaꞌ quine ꞌin hua, loꞌ nchca 
tiꞌ hua ca jlyo tiꞌ hua ñi chaꞌ nchca tiꞌ chcuiꞌ chaꞌ re. 21 (Siꞌyana nchgaa neꞌ 
Atenas loꞌo neꞌ nu mdiya tiꞌin ti canꞌ, a sca la xaꞌ chaꞌ ntsuꞌhui yuhue tiꞌ 
neꞌ, cuiꞌ ca nu nchcuiꞌ neꞌ uta ne ꞌin neꞌ chaꞌ nu cui ti.) 22  Xacanꞌ mdyiton 
yu Pablo tluꞌhue la seꞌen lca Areópago, loꞌ juin yu: Nchgaa ꞌun neꞌ Atenas, 
ncua cuiyaꞌ tinꞌ siꞌyana lca um nten nu lyee ꞌa ndiya quiꞌan tiꞌ. 23  Siꞌyana 
seꞌen mdijin loo quichen re mꞌnin quiin scasca seꞌen nducua joꞌo ꞌin um, 
canꞌ naꞌan sca chaꞌ loꞌ nchcuiꞌ na: ꞌIN NDIOSE NU A NDYUꞌHUI LYOO 
NA. Nꞌni tnu um ꞌin ñi siyaꞌ a ndyuꞌhui lyoo um ꞌin ñi, canꞌ ñi nu ꞌin chaꞌ 
nchcuinꞌ cuaꞌ ñii, 24 cuiꞌ Ndiose nu mtñan chendyu loꞌo nchgaa loo na nu 
chcanꞌ, loꞌ siꞌyana lca ñi Xꞌnan niꞌ cuaan loꞌo loo chendyu re, a nducua ñi 

niꞌ lyaa nu mtñan yaaꞌ nten chendyu. 25 Ñi a ꞌni chaꞌ caja nu ta yaaꞌ ꞌin ñi, 
ta siꞌyana ndeꞌen la chaꞌ ndiya lyijyi ꞌin ñi, cuiꞌ ca nu nde ycuiꞌ ñi ndaa ñi 
chendyu ꞌin na, nꞌni ñi chaꞌ ndiyaan cuiꞌin na, loꞌ ndaa ñi nchgaa loo na 
nu najoꞌo ꞌin na. 26  Siꞌya scati yu quiꞌyu, mꞌni ñi chaꞌ yton nchgaa ta nten 
siꞌyana tyiꞌin neꞌ sca chcui chendyu, cuiꞌ ñi mꞌni cuiyaꞌ ñi cuaan xaa, cuiꞌ 
cuañaꞌan seꞌen ntsuꞌhui chaꞌ tyiꞌin na, 27 ñaꞌan ca siꞌyana quia nan na ꞌin 
Ndiose, loꞌ a sꞌni quija lyoo ñi ꞌin na, siyaꞌ jnan yaaꞌ ti na, siꞌyana chaꞌ 
ñi a tijyoꞌ nchca ñi ꞌin na cunda scaa na. 28  Siꞌya ñi canꞌ chaꞌ nduꞌhui na, 
ndyiꞌan na, canꞌ chaꞌ loꞌo na. Lca na ñaꞌan juin sca yu taꞌa quichen tyi um 
xa nguaꞌan yu chaꞌ re: Ta nten ꞌin Ndiose lca na. 29 Loꞌ siꞌyana lca na ta 
nten ꞌin Ndiose, a ntsuꞌhui chaꞌ quiñan tiꞌ na, ta lca ñi ñaꞌan nchca tiꞌ sca 
lcuin oro uta plata, loꞌ ta sca lcuin quee, ñaꞌan nchca tiꞌ sca na nu ntñan 
yaaꞌ nten chendyu loꞌo chaꞌ tiyaa ꞌin neꞌ. 30 Una Ndiose yuꞌhui chaꞌ tlyu 
tiꞌ ꞌin ñi loꞌo nten nu mdiꞌin cuaꞌ sꞌni siꞌya chaꞌ tinto ꞌin neꞌ, una cuaꞌ ñii 
ndlo ñi tñan ꞌin nchgaa nten sca chcui chendyu siꞌyana tyaa tiꞌ neꞌ ꞌin ñi. 
31 Siꞌyana Ndiose cuaꞌ mdiꞌin tyaa ñi sca tsaan nu cuꞌni ñi xñan bsya ꞌin 
nten chendyu loꞌo sca chaꞌ nu ñi, siꞌya scati yu quiꞌyu nu cuaꞌ mdoꞌo hui 
ꞌin ñi, loꞌ tca tsa quiꞌan tiꞌ na ꞌin ñi, siꞌyana Ndiose mꞌni ñi chaꞌ mdyiquiꞌo 
canꞌ. 32  Una xa ngune ꞌin neꞌ siꞌyana ntsuꞌhui chaꞌ tyiquiꞌo neꞌ cuaꞌ ngujui, 
ntsuꞌhui nu mstyi lyiꞌo ꞌin yu, loꞌ ntsuꞌhui nu juin: La xiyaꞌ la quine ꞌin 
hua chaꞌ nu nchcuiꞌ um re. 33  Xacanꞌ mdoꞌo yu Pablo seꞌen nguioꞌ tiꞌin 
neꞌ canꞌ. 34 Una ntsuꞌhui tucua snan nu ya quiꞌan tiꞌ ꞌin Jesús nu ncua sca 
chaꞌ ti ꞌin loꞌo yu. Lja canꞌ ntsuꞌhui sca yu naan Dionisio, cuiꞌ ta ꞌin neꞌ 
Areópago, a cunta ya quiꞌan tiꞌ sca neꞌ cunaꞌan naan Dámaris, loꞌo chcua 
xnan taꞌa ndaꞌan neꞌ.

Xa mdiyaa yu Pablo quichen Corinto

18  1 Chonꞌ ndeꞌen canꞌ mdoꞌo yu Pablo quichen Atenas, loꞌ mdiyaa 
yu quichen Corinto. 2  Canꞌ mchcua taꞌa yu loꞌo sca yu judio naan 

Aquila nu ncua cuneꞌ seꞌen lca Ponto. Tiꞌ mdoꞌo ti yu seꞌen lca Italia loꞌo 
Priscila cuilyiꞌo yu, siꞌya chaꞌ ꞌin Claudio nu ngulo tñan siꞌyana ntsuꞌhui 
chaꞌ tyiꞌo nchgaa neꞌ judio quichen Roma. 3  Siꞌyana sca loo ti tñan nꞌni yu 
Pablo loꞌo jun, canꞌ chaꞌ nguinu yu seꞌen ndiꞌin jun, loꞌ tsatlyu mtñan jun 
teꞌ naꞌan. 4 Cunda scaa tsaan nu nxitñanꞌ neꞌ judio, ndyiꞌan yu Pablo seꞌen 
ndiyoꞌ tiꞌin neꞌ loꞌ nan yu ñaꞌan nu quiꞌya neꞌ chaꞌ tiyaa, una neꞌ judio 
loꞌo neꞌ griego lyee nchcuiꞌ tyijyin neꞌ loꞌo yu. 5 Xa mdiyaa yu Sila loꞌo yu 
Timoteo nu mdoꞌo seꞌen lyiꞌya loo Macedonia, la xacanꞌ jui ñaꞌan mdyaa 
yu Pablo ꞌin yu siyaꞌ ti nu chcuiꞌ yu chaꞌ tsuꞌhue ꞌin Ndiose, loꞌ mtsaꞌ la yu 
ꞌin neꞌ judio siꞌyana Jesús lca ñi Cristo, ñi nu nguaꞌan tñan Ndiose. 6  Una 
neꞌ judio canꞌ mꞌni lyeꞌ tiꞌ neꞌ, mdyisnan mdaja neꞌ ꞌin yu, xacanꞌ mscuin 
yu Pablo steꞌ yu loꞌ juin yu ꞌin neꞌ: Quinu cunta ꞌin um chaꞌ quinanꞌ cusya 
ꞌin um, loꞌ siꞌi ꞌa cunta ꞌñan. Tiꞌ cuaꞌ ñii tsa ycuinꞌ chaꞌ tsuꞌhue re loꞌo neꞌ 

gentil. 7 Ñaꞌaan mdyiꞌo yu seꞌen canꞌ mdiyaa yu naꞌan ꞌin sca yu naan 
Justo, lca yu sca nu nꞌni tnu ꞌin Ndiose, loꞌ nducua naꞌan ꞌin yu siiꞌ seꞌen 
ndiyoꞌ tiꞌin neꞌ judio. 8  Yatoꞌo yu Crispo, yu nu ndlo tñan seꞌen nꞌni tnu 
neꞌ judio ꞌin Ndiose, ya quiꞌan tiꞌ yu ꞌin Ñi Xꞌnan na loꞌo nchgaa nu ndiꞌin 
ñaꞌan ꞌin yu. Cuiꞌ cuañaꞌan quiꞌan neꞌ Corinto, xa ngune ꞌin chaꞌ tsuꞌhue 
ꞌin Jesús ya quiꞌan tiꞌ neꞌ ꞌin ñi, loꞌ mducua tya neꞌ. 9 Sca tla canꞌ naꞌan 
xñii yu Pablo ꞌin Ñi Xꞌnan na, loꞌ nchcuiꞌ ñi: A cutsen, tsa quiñan chcuiꞌ la 
chaꞌ re, loꞌ a culaꞌ tiꞌ, 10 siꞌyana nanꞌ ndiꞌin loꞌo nchgaa xaa, a tucui nu tca 
cuꞌni tiꞌi loꞌo, siꞌyana quiꞌan ꞌa nten ndiꞌin quichen re nu cuaꞌ ngulohuin. 
11 Canꞌ mdiꞌin yu Pablo sca yjan tluꞌhue, ndloꞌo yu ꞌin nten chaꞌ tsuꞌhue 
ꞌin Ndiose. 12  Yu Galión ncua yu gubierno seꞌen lyiꞌya loo Acaya, loꞌ neꞌ 
judio tsatlyu mꞌni sca neꞌ chaꞌ msñi neꞌ ꞌin yu Pablo, loꞌ ya loꞌo neꞌ ꞌin yu 
seꞌen nchca cuiyaꞌ quiꞌya, 13  loꞌ juin neꞌ: Yu re ndaꞌan xicuꞌni yu ꞌin nten 
siꞌyana xcañaꞌan cuꞌni tnu na ꞌin Ndiose, loꞌ siꞌi ꞌa ñaꞌan nu nchcuiꞌ lee 
ꞌin na. 14 Cuaꞌ tyiꞌo ycuiꞌ ti yu Pablo xa mdoꞌo ycuiꞌ yu Galión, loꞌ juin 
yu ꞌin neꞌ judio: Nchgaa ꞌun neꞌ judio, chaꞌ ndeꞌen la quiꞌya mꞌni yu re, 
uta yjui yu nten, la xacanꞌ tca cuꞌnin cunta chaꞌ nu nchcuiꞌ um. 15 Una 
chaꞌ lca na chacuiꞌ chaꞌ ti, ñaꞌan nu nguiꞌni tyiꞌya um nii nten loꞌo lee 
ꞌin um, tca cuꞌni cuiyaꞌ um chaꞌ canꞌ ticuiꞌ ti um, siꞌyana nanꞌ a nguiten 
yuꞌhuin chaꞌ nu cuañaꞌan. 16  Xacanꞌ ngulyoo yu ꞌin neꞌ nde lyiyaꞌ. 17 Cuiꞌ 
ñaꞌaan lca msñi neꞌ ꞌin yu Sóstenes, yu nu ndlo tñan seꞌen nꞌni tnu neꞌ 
judio ꞌin Ndiose, loꞌ yjui tiꞌin neꞌ ꞌin yu cuiꞌ seꞌen ti seꞌen nchca cuiyaꞌ 
quiꞌya canꞌ, una yu Galión canꞌ a mda quiyaꞌ yu ꞌin neꞌ. 18  Yu Pablo tyun 
ꞌa tsaan tiꞌ nguinu yu quichen canꞌ. Xa cuaꞌ mslaꞌ taꞌa yu loꞌo jun, mdoꞌo 
yu nguiaa yu loꞌo Priscila loꞌo yu Aquila, loꞌ mdiyaa jun quichen Cencrea, 
canꞌ msiꞌyu quichanꞌ que yu Pablo siꞌya sca ca nu cuaꞌ mdiꞌin tyaa yu, 
xacanꞌ yten jun niꞌ sca yca naꞌan siꞌyana nde cuaꞌ quiaa yu Pablo seꞌen lca 
Siria. 19 Xacanꞌ mdyiꞌo tiꞌin yca naꞌan canꞌ quichen Efeso, canꞌ nguinu yu 
Aquila loꞌo Priscila. Tiꞌ yaa yu Pablo seꞌen nꞌni tnu neꞌ judio ꞌin Ndiose, 
loꞌ mdyisnan ycuiꞌ tyijyin neꞌ loꞌo yu. 20 Mjñan neꞌ chaꞌ tsuꞌhue ꞌin yu 
siꞌyana tiꞌ quinu la yu loꞌo neꞌ chcua xnan tsaan, una a jui ꞌa ñaꞌan ꞌin 
yu. 21 Xacanꞌ mslaꞌ taꞌa yu loꞌo neꞌ loꞌ juin yu: ꞌNi chaꞌ tsaꞌan quichen 
Jerusalén siꞌyana cuaꞌ nchcui chaꞌ ca taꞌa la cua, una xiyaꞌ la ljyaan chaꞌ 
Ndiose ljuin ñi. Xacanꞌ yten yu niꞌ yca naꞌan, mdoꞌo yu nguiaa yu.

Mdoꞌo yu Pablo tijyoꞌ loo nu cuaꞌ nchca snan yaꞌ
22  Xa mdiyaa yca naꞌan canꞌ quichen Cesarea, mdoꞌo yu nguiaa yu nde 

Jerusalén, ya ycuiꞌ chaꞌ yu ꞌin jun taꞌa na, xacanꞌ mdoꞌo yu nguiaa yu nde 
quichen Antioquía. 23  Xa cuaꞌ mdiꞌin yu canꞌ sca coꞌ xaa, xca juesa yaa yu 
cunda scaa quichen, ya naꞌan yu ꞌin jun nu cuaꞌ ntsuꞌhui chaꞌ ꞌin Jesús nu 
ndiꞌin seꞌen lyiꞌya loo Galacia, loꞌo Frigia, loꞌ mdaa yu chaꞌ tnu tiquee ꞌin 
jun.

Xa ycuiꞌ yu Apolo chaꞌ ꞌin Ndiose quichen Efeso
24 Yatoꞌo quichen Efeso mdiyaa sca yu judio naan Apolo, nu ncua tyi 

quichen Alejandría, tsuꞌhue ꞌa nchcuiꞌ yu, loꞌ ndyuꞌhui lyoo tsuꞌhue yu 
quityi ꞌin Ndiose. 25 Jui nu nguloꞌo ꞌin yu chaꞌ tsuꞌhue ꞌin Ñi Xꞌnan na, 
nchcuiꞌ yu chaꞌ canꞌ loꞌo nu chcui lca tiquee yu, loꞌ ndloꞌo yu chcui ñaꞌan 
nguiaa chaꞌ ꞌin Ñi Xꞌnan na, siyaꞌ tsa mducua tya ti yu ñaꞌan nu nguloꞌo 
yu Xuhua ꞌin nten. 26  Mdyisnan nguloꞌo yu ꞌin neꞌ judio seꞌen nꞌni tnu 
neꞌ ꞌin Ndiose loꞌo chaꞌ tnu tiquee ꞌin yu, una xa ngune ꞌin Priscila loꞌo 
yu Aquila ñaꞌan chaꞌ nchcuiꞌ yu, ya loꞌo jun ꞌin yu seꞌen scati yu, mtsaꞌ 
lyicua la jun ꞌin yu sca chcui ñaꞌan nguiaa chaꞌ ꞌin Ndiose. 27 Yten tiquee 
yu tyijyin xiꞌyu yu tsaa yu seꞌen lyiꞌya loo Acaya, cuiꞌ cuañaꞌan mdaa 
jun chaꞌ tnu tiquee ꞌin yu, xacanꞌ nguaꞌan jun sca quityi cuiꞌya yu siꞌyana 
cuan xuꞌhue jun ꞌin yu, loꞌ xa mdiyaa yu lyee ꞌa mda yaaꞌ yu ꞌin jun loꞌo 
tsoꞌ chaꞌ ꞌin Ndiose, cuiꞌ jun nu cuaꞌ ya quiꞌan tiꞌ siꞌya chaꞌ tsuꞌhue ꞌin ñi. 
28  Ngula ꞌa ycuiꞌ yu loꞌo neꞌ judio tloo nten quichen canꞌ, siꞌyana siꞌi ñaꞌan 
chaꞌ tiyaa ꞌin neꞌ, loꞌ ngulyo scua la yu ñaꞌan nchcuiꞌ quityi ꞌin Ndiose 
siꞌyana Jesús lca ñi Cristo, ñi nu nguaꞌan tñan Ndiose.

Yu Pablo mdiyaa yu quichen Efeso

19  1 Lja tiꞌ ndiꞌin yu Apolo quichen Corinto canꞌ, yu Pablo cuaꞌ 
mdijin yu scasca quichen nu ndiꞌin nde loo la seꞌen lca Frigia 

tsayaꞌ mdiyaa yu quichen Efeso, canꞌ naꞌan taꞌa yu loꞌo tucua snan yu 
nu cuaꞌ ntsuꞌhui chaꞌ ꞌin Jesús. 2  Mñichaꞌ yu Pablo ꞌin yu: ¿Ta ncuan 
xuꞌhue um ꞌin Espíritu nu Luhui ꞌin Ndiose xa ya quiꞌan tiꞌ um? Mxcuen 
yu xacanꞌ: Ñi siyaꞌ a nchca quine ꞌin hua chaꞌ ntsuꞌhui Espíritu nu Luhui 
ꞌin Ndiose. 3  Xacanꞌ juin yu Pablo ꞌin yu: ¿Ñaꞌan ta mducua tya um chaꞌ 
na canꞌ? Xacanꞌ mxcuen yu: Tsaloo mducua tya ti hua ñaꞌan nguloꞌo yu 
Xuhua ꞌin nten. 4 Juin yu Pablo: Yu Xuhua mducua tya yu ꞌin nten tsalca 
nu cuaꞌ mxiloꞌo chonꞌ quiꞌya nguiꞌni, una ycuiꞌ yu loꞌo neꞌ siꞌyana tsa 
quiꞌan tiꞌ neꞌ ꞌin nu ntsuꞌhui chaꞌ caan nde chonꞌ la, cuiꞌ Jesús, ñi nu lca 
Cristo. 5 Xa ngune ꞌin yu chaꞌ canꞌ, mducua tya yu loꞌo chaꞌ cuiyaꞌ ꞌin Ñi 
Xꞌnan na Jesús. 6  Xa mdiꞌin tyaa yu Pablo yaaꞌ yu ꞌin yu canꞌ, cuiꞌ ñaꞌan 
lcaa mtsaꞌan yuꞌhui Espíritu nu Luhui ꞌin Ndiose ꞌin yu, loꞌ mdyisnan 
ycuiꞌ yu lenguas loꞌ ycuiꞌ yu chaꞌ ꞌin Ndiose. 7 Loo nchgaa yu ndiyaa yu 
tsaa tichcua yu. 8  Yu Pablo canꞌ, tsaniꞌ snan cooꞌ loꞌo chaꞌ tnu tiquee ꞌin 
yu ndaꞌan ycuiꞌ yu loꞌo neꞌ judio seꞌen nꞌni tnu neꞌ ꞌin Ndiose, lyee ꞌa 
ycuiꞌ tyijyin neꞌ loꞌo yu, una ngunan yu ñaꞌan nu quiꞌya neꞌ chaꞌ tiyaa 
ñaꞌan ntsuꞌhui chaꞌ culo Ndiose tñan ꞌin neꞌ. 9 Ntsuꞌhui nu tla cusya ꞌin, 
a mslyaa tsa quiꞌan tiꞌ, mxiychaꞌ neꞌ Tucueen ꞌin Ñi Xꞌnan na tloo ndiꞌin 
nten canꞌ. Canꞌ chaꞌ ngulo tsoꞌ yu Pablo ꞌin tsalca jun nu cuaꞌ ntsuꞌhui 
chaꞌ ꞌin Jesús, loꞌ ya loꞌo yu ꞌin jun seꞌen nducua sca naꞌan xcula ꞌin sca 

yu naan Tiranno, loꞌ cunda scaa tsaan ndlyo scua la yu chaꞌ ꞌin Ndiose 
loꞌo jun. 10 Cuañaꞌan ya quiñan ycuiꞌ yu loꞌo nten tsaniꞌ tucua yjan, yatoꞌo 
nchgaa neꞌ judio loꞌo neꞌ gentil nu ndiꞌin seꞌen lyiꞌya loo Asia ngune ꞌin 
neꞌ chaꞌ tsuꞌhue ꞌin Ñi Xꞌnan na Jesús. 11 Mdaa Ndiose chaꞌ cuiyaꞌ ꞌin yu 
Pablo siꞌyana cuꞌni yu scasca chaꞌ nu tnu, 12  nu hasta loꞌo teꞌ pañitu uta 
teꞌ nu nchcoꞌ yu, chaꞌ tsa loꞌo jun ꞌin na seꞌen nscua nu tiꞌi, loꞌ nchca, 
loꞌ nu ntsuꞌhui cuiꞌin xaꞌan ꞌin cuiꞌ xaa ndlaꞌ ton na ꞌin. 13  Quichen canꞌ 
mdiyaa tucua snan neꞌ judio nu ndaꞌan loo cuiꞌin xaꞌan ꞌin nten, ncua 
tiꞌ neꞌ siꞌyana loꞌo chaꞌ cuiyaꞌ ꞌin Ñi Xꞌnan na Jesús culo neꞌ cuiꞌin xaꞌan 
canꞌ, loꞌ nchcuiꞌ neꞌ: Loꞌo chaꞌ cuiyaꞌ ꞌin Jesús nu nꞌni tyiꞌya yu Pablo, 
tyiꞌo lyiyaꞌ. 14 Cuañaꞌan mꞌni tsa cati sñeꞌ sca yu judio naan Esceva, yu nu 
ndlo tñan seꞌen nꞌni tnu neꞌ judio ꞌin Ndiose quichen canꞌ. 15 Una mxcuen 
cuiꞌin xaꞌan canꞌ ꞌin taꞌa yu canꞌ: Ndyuꞌhui lyoon ꞌin Jesús, loꞌ jlyo tinꞌ ti 
ca lca Pablo, una ꞌun, ¿ti ca lca um? 16  Yu nu ntsuꞌhui cuiꞌin xaꞌan canꞌ 
ꞌin, siyaꞌ mdoꞌo cuaan ti yu chonꞌ nchgaa yu canꞌ, loꞌ mꞌni canan ꞌin yu 
tsayaꞌ mdoꞌo yu ñaꞌan canꞌ msnan yu cunanꞌ ti yu, a cunta ngujui yuhuaꞌ 
yu. 17 Mscua cueen chaꞌ re ñaꞌaan quichen Efeso canꞌ, loꞌ neꞌ judio loꞌo 
neꞌ gentil yten sca ytsen niꞌ cusya ꞌin neꞌ, nde lyee la mꞌni tnu neꞌ ꞌin 
Ñi Xꞌnan na Jesús siꞌya chaꞌ canꞌ. 18  Quiꞌan ꞌa jun nu ndiya quiꞌan tiꞌ ꞌin 
Jesús mdyisnan nguñee jun quiꞌya ꞌin jun tloo nchgaa la ñaꞌan jun canꞌ. 
19 Cuiꞌ cuañaꞌan loꞌo neꞌ jlyo tiꞌ, nguian loꞌo neꞌ nchgaa quityi nu mꞌni 
chaꞌan neꞌ, loꞌ mdiquin neꞌ ꞌin na tloo ndiꞌin jun canꞌ. Ngulo neꞌ cunta 
tsañaꞌan ntsuꞌhui lyoo quityi canꞌ, loꞌ ndiyaa na tuꞌhua tyi mii tñi plata. 
20 Cuañaꞌan lyee la nguia nguine yuꞌhui chaꞌ tsuꞌhue ꞌin Ñi Xꞌnan na loꞌo 
chaꞌ cuiyaꞌ ꞌin ñi. 21 Xa cuaꞌ mdijin nchgaa chaꞌ canꞌ, yten tiquee yu Pablo 
xitucui yu Jerusalén. Una culo nducua la tsa tijin yu ñaꞌaan seꞌen lyiꞌya 
loo Macedonia loꞌo seꞌen lca Acaya. Ñan tiꞌ cusya ꞌin yu: Xa cuaꞌ mdiꞌin 
chinꞌ canꞌ, ꞌni chaꞌ tsaꞌan quichen Roma. 22  Yu Pablo nguaꞌan tñan yu 
ꞌin tucua yu taꞌa ndaꞌan yu, Timoteo loꞌo Erasto, tsaa yu seꞌen lyiꞌya loo 
Macedonia, loꞌ tiꞌ nguinu la yu xca coꞌ xaa seꞌen lyiꞌya loo Asia.

Xa nguilo tiꞌin neꞌ Efeso
23  Lja xacanꞌ lyee ꞌa nguilo tiꞌin neꞌ Efeso siꞌya jun nu cuaꞌ ntsuꞌhui 

Tucueen ꞌin Jesús. 24 Sca yu naan Demetrio ntñan yu lcuin laa suhue ti 
loꞌo plata ꞌin sca joꞌo naan Diana, loꞌ quiꞌan ꞌa canan nꞌni yu loꞌo tñan 
canꞌ, 25 mxoꞌ tiꞌin yu ꞌin taꞌa cuityi chcuan yu, loꞌ juin yu: ꞌUn yu nu taꞌa 
nguiꞌni na tñan re, jlyo tsuꞌhue tiꞌ um siꞌyana ndyuꞌhui ꞌa canan ꞌin na 
loꞌo tñan re. 26  Nchgaa na naꞌan na loꞌ ne ꞌin na ñaꞌan nda tsaa yu Pablo 
ꞌin nten, loꞌ tsala ñaꞌan quiꞌan neꞌ cuaꞌ ngulo tsoꞌ yu ꞌin quichen re loꞌo 
ñaꞌaan seꞌen lyiꞌya loo Asia, loꞌ nchcuiꞌ yu siꞌyana siꞌi Ndiose lca na nu 
ntñan yaaꞌ nten. 27 Chen nchcui ꞌin na, siꞌi tsa tñan ti re tnanꞌ na, cuiꞌ 
ca nu loꞌo laa ꞌin na seꞌen nducua joꞌo Diana, a tucui ꞌa nu suꞌhua loo ꞌin 

na, loꞌ tsatoꞌo tsuꞌhue tsuꞌhue ti jlya tiꞌ neꞌ ꞌin joꞌo xꞌnan na nu lyiꞌya loo 
ñaꞌaan seꞌen lca Asia, loꞌo sca chcui chendyu. 28  Xa ngune ꞌin yu chaꞌ 
canꞌ, lyee ꞌa ycuen tiqueꞌ yu, loꞌ ycuiꞌ cueen yu: ¡Tla chaꞌ ꞌin joꞌo Diana, 
xꞌnan neꞌ Efeso! 29 Xacanꞌ nguilo tiꞌin ñaꞌaan quichen neꞌ, tsatlyu nguꞌya 
neꞌ chonꞌ tucua yu Macedonia taꞌa ndaꞌan yu Pablo, yu Gayo loꞌo yu 
Aristarco, ya loꞌo neꞌ ꞌin yu seꞌen nchca cuiyaꞌ quiꞌya. 30 Yu Pablo ncua 
tiꞌ yu tsa ycuiꞌ yu loꞌo nten quichen canꞌ, una a mdaa jun chaꞌ cuiyaꞌ. 
31 Cuiꞌ cuañaꞌan tucua snan taꞌa tsuꞌhue yu Pablo nu lca bsya seꞌen lyiꞌya 
loo Asia, msuꞌhua neꞌ suun ꞌin yu loꞌ mjñan neꞌ chaꞌ tsuꞌhue siꞌyana a tsa 
suꞌhua tloo yu seꞌen nguioꞌ tiꞌin nten quichen canꞌ. 32  Nten canꞌ scasca 
ñaꞌan nchcuiꞌ cueen neꞌ seꞌen nchca cuiyaꞌ chaꞌ canꞌ, una quiꞌan la nu a 
ndyiꞌya chaꞌ tiyaa ñi na nchca. 33  Lja nten canꞌ mxicuꞌni neꞌ judio ꞌin sca 
yu naan Jantro siꞌyana chcuiꞌ yu tloo nten canꞌ, loꞌ mꞌni yaaꞌ yu siꞌyana 
tyiꞌin seen neꞌ seꞌen nu chcuiꞌ yu tñan loo neꞌ judio. 34 Una xa yuꞌhui lyoo 
neꞌ siꞌyana lca yu neꞌ judio, xacanꞌ tsatlyu ycuiꞌ cueen neꞌ tsaniꞌ tucua 
braa, loꞌ nchcuiꞌ neꞌ: ¡Tla chaꞌ ꞌin joꞌo Diana, xꞌnan neꞌ Efeso! 35 Yu lca 
scarano quichen canꞌ, xa mꞌni yu canan mdiꞌin seen nten canꞌ, juin yu 
xacanꞌ: Nchgaa ꞌun neꞌ Efeso, ¿ta ntsuꞌhui nu a jlyo tiꞌ siꞌyana quichen re 
nducua laa ꞌin joꞌo Diana, a cunta nde nducua joꞌo xꞌnan na nu mdoꞌo tyu 
nde niꞌ cuaan seꞌen lca Jupiter? 36  A tucui nchcuiꞌ siꞌyana siꞌi cuañaꞌan 
ca lca na, tsuꞌhue lati tyiꞌin seen um, a cuꞌni um sca chaꞌ ndla ndsa, 
37 tsañaꞌan mdiyan loꞌo um ꞌin chcuaa yu re, ñi sca cunan loꞌ a nchca cuꞌni 
yu niꞌ lyaa re, ñi a nchcuiꞌ caꞌan yu ꞌin joꞌo xꞌnan na. 38  Chaꞌ yu Demetrio 
loꞌo taꞌa nguiꞌni yu tñan ntsuꞌhui ñaꞌan nsuun yu loꞌo ndeꞌen la tucui, 
mdiyaa seꞌen ca cuiyaꞌ chaꞌ ꞌin yu tloo bse, canꞌ tca suꞌhua quiꞌya taꞌa yu. 
39 Chaꞌ ta ndeꞌen la xca chaꞌ ndiꞌin ꞌin um, tca chcuiꞌ um chaꞌ canꞌ, una 
tsaan nu nꞌni cuiyaꞌ ca na tñan. 40 Siꞌyana tsañaꞌan nu nguilo tiꞌin na cuaꞌ 
ñii, chen ꞌa nchcui ꞌin na chaꞌ ca jlyo tiꞌ gubierno chaꞌ re, ñi a jlyo tiꞌ na 
ñi suun taa na chaꞌ cuñichaꞌ neꞌ ꞌin na. 41 Ñaꞌaan mdyi ycuiꞌ yu chaꞌ canꞌ 
mslaꞌ taꞌa yu loꞌo nten canꞌ.

Xa mdoꞌo yu Pablo seꞌen lyiꞌya loo Macedonia loꞌo Grecia

20  1 Xa cuaꞌ mdiꞌin tiin nten canꞌ, mxoꞌ tiꞌin yu Pablo ꞌin jun taꞌa 
na, mdaa yu chaꞌ tnu tiquee ꞌin jun, loꞌ mslaꞌ taꞌa yu loꞌo jun, 

xacanꞌ mdoꞌo yu nguiaa yu seꞌen lyiꞌya loo Macedonia. 2  Mdijin yu 
scasca quichen seꞌen ndiꞌin jun, quiꞌan ꞌa chaꞌ ycuiꞌ yu loꞌ mdaa yu chaꞌ 
tnu tiquee ꞌin jun, xacanꞌ mdoꞌo yu nguiaa yu seꞌen lyiꞌya loo Grecia. 
3  Canꞌ nguinu yu snan cooꞌ. Cuaꞌ sten yu niꞌ yca naꞌan nu tsaa seꞌen lyiꞌya 
loo Siria, xa ynan yu chaꞌ siꞌyana ntsuꞌhui ta neꞌ judio ꞌin yu, canꞌ chaꞌ 
mdiꞌin tyaa yu chaꞌ siꞌyana xitucui yu seꞌen lyiꞌya loo Macedonia. 4 Nde 
taꞌa mdaꞌan yu Pablo tsayaꞌ yten jun seꞌen lyiꞌya loo Asia: Yu Sópater 
nu mdoꞌo quichen Berea, loꞌo tucua yu Tesalónica, yu Aristarco loꞌo yu 

Segundo, yu Gayo nu mdoꞌo quichen Derbe, yu Timoteo, loꞌo tucua yu 
Asia, yu Tíquico loꞌo yu Trófimo. 5 Yu re mducua loo yu, loꞌ mta yu ꞌin 
hua quichen Troas. 6  Xa cuaꞌ mdyi taꞌa nu nchcu neꞌ jaslya nu a yuꞌhui 
suun, xacanꞌ mdoꞌo hua quichen Filipo yten hua niꞌ yca naꞌan, loꞌ niꞌ caꞌyu 
tsaan yuꞌhui lyijyi hua nu mdiyaa hua quichen Troas, canꞌ naꞌan taꞌa hua 
loꞌo yu Pablo xiyaꞌ seꞌen nguinu hua sca snan.

Yu Pablo mslaꞌ taꞌa yu loꞌo jun Troas
7 Culoo tsaan nu mducua snan canꞌ, nguioꞌ tiꞌin jun taꞌa na nu cuꞌni jun 

siin, loꞌ yu Pablo mdyisnan nguloꞌo yu ꞌin jun tsayaꞌ mdiyaa tluꞌhue tla, 
siꞌyana xca ti tsaan canꞌ cuaꞌ ntsuꞌhui chaꞌ tyiꞌo yu. 8  Nguioꞌ tiꞌin jun sca 
naꞌan nu cuaꞌ nchca snan nde cuaan seꞌen tyun ꞌa quiiꞌ nducua quiin. 9 Sca 
yu lyoꞌ ti naan Eutico nducua yu seꞌen lca ventana, loꞌ nguꞌya tnu sla yu 
siꞌyana chaan ꞌa ycuiꞌ yu Pablo. Tiꞌ la canꞌ mdoꞌo tyu yu, cuaꞌ lca ngujui 
yu xa mxitucui neꞌ ꞌin yu. 10 Mdiyaa yu Pablo seꞌen su yu lyoꞌ ti canꞌ, 
loꞌ msuꞌhua tuscun yu ꞌin seꞌen su, loꞌ juin yu ꞌin jun: A suꞌhua um chaꞌ 
tiquee um siꞌyana cuaꞌ nguila chaꞌ tiyaa ꞌin yu re. 11 Xiyaꞌ ycuen yu Pablo 
la cuaan canꞌ, loꞌ xa cuaꞌ mdyi ycu siin yu loꞌo jun, xca juesa mdyisnan 
nguloꞌo yu ꞌin jun tsayaꞌ nde cuaꞌ ljyaan xaa, la xacanꞌ mdoꞌo yu nguiaa 
yu. 12  Tsuꞌhue ꞌa ntsuꞌhui tiquee jun nguia loꞌo jun ꞌin yu lyoꞌ ti canꞌ 
siꞌyana tiꞌ nguila chaꞌ tiyaa ꞌin yu.

Xa mdiyaa yu Pablo seꞌen lca Mileto
13  Xacanꞌ nchgaa la ñaꞌan hua mducua loo hua yten hua niꞌ yca naꞌan 

canꞌ, mdiyaa hua quichen Asón seꞌen mta hua ꞌin yu Pablo, siꞌyana mdiꞌin 
tyaa yu chaꞌ tsaa yu tucueen lyuu. 14 Xa mchcua yu ꞌin hua quichen 
Asón, yten hua niꞌ yca naꞌan loꞌo yu, loꞌ mdiyaa hua quichen Mitilene. 
15 Xca tsaan canꞌ mdiyaa hua nde loo la quichen Quío, ticuiꞌ cuañaꞌan xca 
tsaan canꞌ mdoꞌo hua nguiaa hua, loꞌ mdyiꞌo tiꞌin hua seꞌen lca Samos. 
Xca tsaan canꞌ mdijin hua quichen Trogilio, loꞌ mdyiꞌo tiꞌin hua quichen 
Mileto. 16  Siꞌyana a ncua tiꞌ yu Pablo tiyaꞌ ton yu seꞌen lyiꞌya loo Asia, 
mdijin ti hua quichen Efeso, chaꞌ tiꞌ bla quiꞌni caꞌan ꞌin yu taꞌa Pentecostés 
quichen Jerusalén.

Mslaꞌ taꞌa yu Pablo loꞌo jun Efeso
17 Quichen Mileto ndiꞌin hua xa msuꞌhua yu Pablo suun ꞌin jun taꞌa 

na Efeso, siꞌyana caan nchgaa yu nu ntsuꞌhui cunta ꞌin jun seꞌen ndiꞌin 
hua. 18  Xa mdiyaan jun xacanꞌ juin yu Pablo: ꞌUn cuaꞌ ndyuꞌhui lyoo um 
ñaꞌan chaꞌ ꞌñan tiꞌ tsaan nu mdiyaan seꞌen lyiꞌya loo Asia, 19 siꞌyana loꞌo 
suun ñaꞌan mꞌnin tñan ꞌin Ñi Xꞌnan na, nguꞌya tuꞌhua tiqueen loꞌo um, 
a cunta neꞌ judio ncua tiꞌ neꞌ cujui neꞌ ꞌñan, 20 a ngulaꞌ tinꞌ ycuinꞌ chaꞌ 
nu cuꞌni tsuꞌhue loꞌo um, nguloꞌon ꞌin um seꞌen ndiyoꞌ tiꞌin um, a cunta 

mdaꞌan la naꞌan ꞌin um cunda scaa um. 21 Scañaꞌan ti ycuinꞌ loꞌo neꞌ 
judio loꞌo neꞌ gentil, siꞌyana tyaa tiꞌ neꞌ ꞌin Ndiose loꞌ tsa quiꞌan tiꞌ neꞌ 
ꞌin Ñi Xꞌnan na Jesucristo. 22  Cuaꞌ ñii ñan tiꞌ cusya ꞌñan tsaꞌan quichen 
Jerusalén, ñi a jlyo tinꞌ ñi na tsatoꞌo ꞌñan la cua. 23  Una ntsaꞌ la Espíritu 
nu Luhui ꞌin Ndiose ꞌñan nchgaa seꞌen ndijin, siꞌyana ntsuꞌhui chaꞌ tsaꞌan 
naꞌan chcuan, loꞌ tijin scasca nu tiꞌi. 24 Una a sca chaꞌ canꞌ cuꞌnin cunta, 
ñi a nguiꞌnin ꞌtnan chendyu ꞌñan, scati chaꞌ nu nchca tinꞌ siꞌyana loꞌo nu 
chcui lca tiqueen cuꞌnin tyiin tñan nu mdaa Ñi Xꞌnan na Jesús ꞌñan, loꞌ 
chcuinꞌ chaꞌ tsuꞌhue ꞌin Ndiose tsañaꞌan nguiꞌni ñi ꞌtnan ꞌin neꞌ. 25 Una 
cuaꞌ ñii quitsanꞌ ꞌin um sca chaꞌ, siꞌyana ñi xca um loꞌ a ñaꞌan taꞌa ꞌa na 
loꞌo um, ꞌun neꞌ nu cuaꞌ ycuinꞌ chaꞌ tsuꞌhue ꞌin Ndiose loꞌo. 26  Canꞌ chaꞌ 
chcuinꞌ loꞌo um, siꞌi ꞌa cunta ꞌñan chaꞌ ndeꞌen um quinanꞌ cusya ꞌin um, 
27 siꞌyana a msuꞌhuan cutsinꞌ ñi sca chaꞌ loꞌo um nchgaa ñaꞌan nguiaa chaꞌ 
ꞌin Ndiose. 28  Xñi um cunta ꞌin um tsatlyu loꞌo jun taꞌa na nu cuaꞌ mxnu 
Espíritu nu Luhui ꞌin Ndiose cunta ꞌin um, loꞌ cuañaꞌan chuꞌhui um cunta 
ꞌin jun nu cuaꞌ msiꞌi Ñi Xꞌnan na loꞌo tne ñi. 29 Jlyo tinꞌ siꞌyana xa toꞌon re 
ntsuꞌhui chaꞌ sten nu cuñilyiꞌo ꞌin um loꞌ cuꞌni tiꞌi loꞌo um, tsañaꞌan nchca 
tiꞌ nguiten yuꞌhui sca ꞌni la lja slyaꞌ. 30 Ticuiꞌ lja um re tyiꞌo nu chcuiꞌ chaꞌ 
cuiñi seꞌen nu culo tsoꞌ ꞌin jun taꞌa na. 31 Canꞌ chaꞌ tyiꞌin tiyaa um, loꞌ quia 
yuꞌhui tiꞌ um ñaꞌan nguꞌya tuꞌhua tiqueen siꞌya um, a ngulaꞌ tinꞌ nguloꞌon 
ꞌin um cunda scaa um tsaniꞌ snan yjan, tla loꞌ cucha. 32  Canꞌ chaꞌ cuaꞌ 
ñii, ꞌun jun taꞌa na, xnun cunta ꞌin um yaaꞌ Ndiose loꞌ tyon um loo chaꞌ 
tsuꞌhue ꞌin ñi, siꞌyana cuiꞌ na tca ta yaaꞌ na ꞌin um, loꞌ taa na chaꞌ tsuꞌhue 
nu quiꞌni caꞌan ꞌin um, tsatlyu loꞌo nchgaa la ñaꞌan nu cuaꞌ ngulohui 
Ndiose ꞌin. 33  Ñi siyaꞌ, a mducua tloon tñi ꞌin um uta steꞌ um. 34 Cuiꞌ ca nu 
jlyo tiꞌ um, siꞌyana mꞌnin tñan, jui na nu ngunajoꞌo ꞌñan loꞌo nchgaa la 
ñaꞌan yu taꞌa mdaꞌan. 35 Cuaꞌ jlyo tiꞌ um ñaꞌan nguloꞌon ꞌin um, la nu cuꞌni 
na tñan tca ta yaaꞌ na ꞌin nu ꞌni chaꞌ ꞌin, loꞌ quia yuꞌhui tiꞌ na chaꞌ nu ycuiꞌ 
Ñi Xꞌnan na Jesús: Tsuꞌhue lati nu taa um, loꞌ siꞌi nu nde caja nu taa ꞌin 
um. 36  Ñaꞌaan mdyi ycuiꞌ yu Pablo chaꞌ canꞌ, mdon xtyinꞌ yu loꞌ ycuiꞌ lyiꞌo 
yu ꞌin Ndiose loꞌo nchgaa la ñaꞌan jun canꞌ. 37 Nchgaa jun nguꞌya tuꞌhua 
tiquee jun, loꞌ msuꞌhua tuscun jun ꞌin yu Pablo siꞌyana cuaꞌ quiaa yu. 
38  Chaꞌ nu tiꞌi lati ngaꞌan ꞌin jun, siꞌya chaꞌ nu ycuiꞌ yu siꞌyana a ñaꞌan taꞌa 
ꞌa yu loꞌo jun. Xacanꞌ ya loꞌo ta jun ꞌin yu la seꞌen nducui yca naꞌan canꞌ.

Xa nguila yu Pablo Jerusalén

21  1 Xa mslaꞌ taꞌa hua loꞌo jun, xacanꞌ yten hua niꞌ yca naꞌan canꞌ, 
loꞌ nguiaa hua nducua ñi seꞌen lca quichen Cos, xca tsaan canꞌ 

mdiyaa hua seꞌen lca Rodas, la xacanꞌ mdiyaa hua quichen Pátara. 2  Canꞌ 
yten hua niꞌ xca yca naꞌan nu ntsuꞌhui chaꞌ tiyaa seꞌen lyiꞌya loo Finicia, 
mdoꞌo hua nguiaa hua. 3  Mdijin hua seꞌen su yuu ngutyi seꞌen lca Chipre, 
loꞌ mxnu hua ꞌin na tsoꞌ ca ꞌin hua, tsayaꞌ mdiyaa hua seꞌen lyiꞌya loo 

Siria, xacanꞌ mdyiꞌo tiꞌin hua quichen Tiro siꞌyana tyiꞌo yuꞌhua ntsuꞌhui 
niꞌ yca naꞌan canꞌ. 4 Naꞌan taꞌa hua loꞌo jun ndiꞌin canꞌ, loꞌ nguinu hua loꞌo 
jun sca snan, lyee ꞌa mjñan jun chaꞌ tsuꞌhue ꞌin yu Pablo siꞌyana a tsaa yu 
Jerusalén, tsañaꞌan mxiycuiꞌ Espíritu ꞌin jun. 5 Xa yatii snan canꞌ, mdoꞌo 
hua nde tuꞌhua quichen loꞌo nchgaa jun tsatlyu loꞌo nten ꞌin jun loꞌo sñeꞌ 
jun, ya loꞌo ta jun ꞌin hua la loo ysin tuꞌhua tyiꞌa tujoꞌo, canꞌ mdon xtyinꞌ 
hua loꞌ ycuiꞌ lyiꞌo hua ꞌin Ndiose. 6  Msuꞌhua tuscun taꞌa hua loꞌ mslaꞌ taꞌa 
hua loꞌo jun, xacanꞌ yten hua niꞌ yca naꞌan canꞌ, loꞌ mxitucui jun nde 
ñaꞌan ꞌin jun. 7 Mdoꞌo hua quichen Tiro loꞌ mdiyaa hua seꞌen lca quichen 
Tolemaida, canꞌ yatii chaꞌ nu mdaꞌan hua niꞌ yca naꞌan. Ya ycuiꞌ chaꞌ hua 
ꞌin jun taꞌa na, loꞌ canꞌ nguinu hua sca tla. 8  Xca tsaan canꞌ mdoꞌo hua 
loꞌo yu Pablo, nguiaa hua nchgaa hua, loꞌ mdiyaa hua quichen Cesarea. 
Yaa hua seꞌen nducua naꞌan ꞌin yu Lpe, yu nu ndyiꞌan ycuiꞌ chaꞌ tsuꞌhue 
ꞌin Ndiose, cuiꞌ yu nu yuꞌhui lja tsa cati yu nu mda yaaꞌ ꞌin jun tiꞌ culoo, 
canꞌ nguinu hua loꞌo yu. 9 Yu Lpe canꞌ ndiꞌin jacua ngüiꞌ cunaꞌan sñeꞌ yu 
nu nxiycuiꞌ Ndiose ꞌin. 10 Canꞌ mdiꞌin hua tucua snan tsaan xa mdiyaa sca 
yu naan Agabo nu mdoꞌo seꞌen lca Judea, loꞌo yu canꞌ nxiycuiꞌ Ndiose 
ꞌin yu. 11 Mdiyaa yu seꞌen ndiꞌin hua, loꞌ msñi yu quijyin ndiꞌin siiꞌ yu 
Pablo, ticuiiꞌ yu mscanꞌ yu quiyaꞌ yu loꞌo yaaꞌ yu, loꞌ juin yu: Cuaꞌ mtsaꞌ 
Espíritu nu Luhui ꞌin Ndiose ꞌñan, siꞌyana cuañaꞌan ntsuꞌhui chaꞌ scanꞌ 
neꞌ judio ndiꞌin quichen Jerusalén ꞌin xꞌnan quijyin re, loꞌ tyaa neꞌ cunta 
ꞌin yu tuyaaꞌ neꞌ gentil. 12  Xa ngune ꞌin hua chaꞌ re, loꞌo jun nu ndiꞌin 
naꞌan canꞌ mjñan hua chaꞌ tsuꞌhue ꞌin yu Pablo siꞌyana a tsaa yu quichen 
Jerusalén. 13  Xacanꞌ mxcuen yu Pablo: ¿Ñi chaꞌ nguinan loꞌo um ꞌñan, loꞌ 
nguiꞌni xiꞌin um cusya ꞌñan? Nanꞌ cuaꞌ mxñin tinꞌ siꞌyana siꞌi tsaloo scanꞌ 
ti neꞌ ꞌñan, cuiꞌ ca nu loꞌo cujui neꞌ ꞌñan quichen Jerusalén, siꞌya chaꞌ ꞌin 
Ñi Xꞌnan na Jesús. 14 Siꞌyana a jui ñaꞌan tiꞌ xitiyaaꞌ la hua ꞌin yu, canꞌ chaꞌ 
juin hua: Quinu chaꞌ re cunta ꞌin Ñi Xꞌnan na. 15 Xa yatii snan canꞌ, mꞌni 
chuꞌhue hua suꞌhua hua, mdoꞌo hua nguiaa hua nde Jerusalén, 16  loꞌ taꞌa 
nguiaa hua ꞌin tucua snan yu taꞌa na mdoꞌo Cesarea, loꞌo sca yu Chipre 
naan Mnasón, sca yu nu cuaꞌ sꞌni ya quiꞌan tiꞌ ꞌin Jesús, siꞌyana cuiꞌ yu taa 
yu seꞌen quinu hua la Jerusalén.

Xa msñi neꞌ ꞌin yu Pablo niꞌ lyaa
17 Tsuꞌhue ꞌa ntsuꞌhui tiquee nchgaa jun nu ndiꞌin quichen Jerusalén xa 

mdiyaa hua seꞌen ndiꞌin jun. 18 Xca tsaan canꞌ yaa hua loꞌo yu Pablo seꞌen 
ndiꞌin yu Jacobo, canꞌ cuaꞌ nguioꞌ tiꞌin nchgaa yu nu cuaꞌ ntsuꞌhui cunta ꞌin 
jun. 19 Xa cuaꞌ ycuiꞌ chaꞌ taꞌa hua loꞌo jun, xacanꞌ yu Pablo mdyisnan mdaa yu 
suun cunda scaa chaꞌ nu mꞌni Ndiose loꞌo neꞌ gentil seꞌen yaa yu siꞌya tñan 
ꞌin ñi. 20 Xa ngune ꞌin jun chaꞌ canꞌ cuiꞌ xaa mꞌni tnu jun ꞌin Ndiose, loꞌ juin 
jun ꞌin yu Pablo: Tsuꞌhue ꞌa ñi taꞌa na, una mii neꞌ judio nu cuaꞌ ya quiꞌan tiꞌ 
ꞌin Jesús tiꞌ nxuꞌhua seꞌen neꞌ chaꞌ ꞌin lee. 21 Cuaꞌ ynan neꞌ chaꞌ ꞌin um ñaꞌan 

ndloꞌo um ꞌin taꞌa judio na nu ntsuꞌhui lja neꞌ gentil, siꞌyana a ca jaꞌan neꞌ chaꞌ 
nu mxnu scua Moisé, ñi a cuꞌni neꞌ circuncida ꞌin sñeꞌ neꞌ, ñi a tsa nchaꞌan 
ꞌa neꞌ chaꞌ nu cuaꞌ ntsuꞌhui ꞌin na. 22  ¿Ñaꞌan ta cuꞌni na ñii? A sꞌni cunan neꞌ 
suun siꞌyana cuaꞌ nguila um, loꞌ tyisnan xoꞌ tiꞌin taꞌa neꞌ. 23 Canꞌ chaꞌ tsuꞌhue 
lati cuꞌni um nchgaa ñaꞌan nu chcuiꞌ hua loꞌo um. Lja na re ntsuꞌhui jacua 
yu nu cuaꞌ mdiꞌin tyaa sca ca ꞌin loꞌo Ndiose. 24 Tsaa um loꞌ tsatlyu tyuhui 
cusya ꞌin um loꞌo yu, cuiꞌ um suꞌhua lyiyaꞌ um chaꞌ canꞌ loꞌ xiꞌyu quichanꞌ 
quee yu, xacanꞌ ca cuiyaꞌ tiꞌ neꞌ siꞌyana a ndaꞌan um ñaꞌan nu nchca tiꞌ um, 
cuiꞌ ca nu tiꞌ nxuꞌhua seꞌen um chaꞌ ꞌin lee, loꞌ siꞌi ñaꞌan nu nchcuiꞌ neꞌ chaꞌ 
ꞌin um. 25 Una neꞌ gentil nu cuaꞌ ya quiꞌan tiꞌ ꞌin Jesús, cuaꞌ nguaꞌan tñan hua 
sca quityi ꞌin jun siꞌyana a ꞌni chaꞌ xuꞌhua seꞌen jun ñi sca chaꞌ re, tsaloo ti a 
cu jun na nu cuaꞌ yuꞌhui loo joꞌo, ñi tne ꞌni uta cunanꞌ ꞌni nu a nslo tne, ñi a 
sten yuꞌhui ꞌa jun loꞌo cuilyiꞌo nten uta loꞌo neꞌ ycuiꞌ ti. 26 Xca tsaan canꞌ xa 
cuaꞌ ngüi cusya ꞌin yu Pablo loꞌo yu canꞌ, yten jun niꞌ lyaa loꞌ mñichaꞌ yu ꞌin 
yu nu ndlo tñan canꞌ, chaꞌ ñi xaa taꞌa tsaan nu quian loꞌo yu lcuan ꞌin cunda 
scaa yu canꞌ. 27 Xa nde cuaꞌ taꞌa cati tsaan canꞌ, naꞌan tucua snan neꞌ judio nu 
mdoꞌo seꞌen lca Asia ꞌin yu Pablo niꞌ lyaa canꞌ, cuiꞌ xaa mxilo tiꞌin neꞌ ꞌin nten 
ndiꞌin canꞌ, loꞌ msñi neꞌ ꞌin yu Pablo. 28 Ycuiꞌ cueen neꞌ: Nchgaa ꞌun neꞌ Israel, 
ta yaaꞌ um ꞌin hua. Nde yu nu ndloꞌo ꞌin nten nchgaa seꞌen siꞌyana ñaꞌan tiꞌi 
neꞌ ꞌin na, nchcuiꞌ caꞌan neꞌ ꞌin lee loꞌo laa nu nducua re, a cunta nguiten loꞌo 
yu ꞌin neꞌ gentil seꞌen re, loꞌ nguiꞌni cooꞌ yu ꞌin na. 29 Juin neꞌ cuañaꞌan siꞌyana 
tiꞌ culoo cuaꞌ naꞌan neꞌ ndaꞌan yu Pablo loꞌo yu Trófimo nu mdoꞌo Efeso, loꞌ 
msqueꞌ tiꞌ neꞌ siꞌyana cuaꞌ yten loꞌo yu ꞌin niꞌ lyaa. 30 Canꞌ chaꞌ nguilo tiꞌin 
ñaꞌaan quichen neꞌ, msñi neꞌ ꞌin yu Pablo, ncuan quii suhueꞌ neꞌ ꞌin yu nde 
lyiyaꞌ, loꞌ cuiꞌ xaa mducun ton neꞌ laa. 31 Cuaꞌ cujui ti neꞌ ꞌin yu xa jui nu mtsaꞌ 
ꞌin xꞌnan sindatu, siꞌyana ñaꞌaan quichen Jerusalén cuaꞌ nguilo tiꞌin neꞌ. 32  Yu 
re cuiꞌ xaa mxoꞌ tiꞌin yu ꞌin sindatu ꞌin yu loꞌo nchgaa yu nu cuaꞌ ndlo tñan, 
ticuiꞌ xaa mdiyaa yu seꞌen ndiꞌin nten canꞌ. Xa naꞌan neꞌ siꞌyana cuaꞌ ljyaan yu 
sindatu loꞌo xꞌnan yu, cuiꞌ xaa ngulaꞌ tiꞌ neꞌ njyiꞌin neꞌ ꞌin yu Pablo. 33 Ñaꞌaan 
mdiyaa yu xꞌnan sindatu canꞌ, msñi yu ꞌin yu Pablo, loꞌ ngulo yu tñan ꞌin 
sindatu ꞌin yu siꞌyana scanꞌ neꞌ ꞌin yu loꞌo tucua carena, xacanꞌ mñichaꞌ yu ꞌin 
nten canꞌ chaꞌ tucui ca lca yu, loꞌ ñi na mꞌni yu. 34 Una nten canꞌ scasca chaꞌ 
mxcuen neꞌ ꞌin yu, loꞌ siꞌyana a jui nu taa tsuꞌhue suun loꞌo yu tsañaꞌan nguilo 
tiꞌin nten canꞌ, ngulo yu tñan siꞌyana tsa loꞌo neꞌ sindatu ꞌin yu Pablo seꞌen 
nꞌni neꞌ tñan. 35 Xa mdiyaa neꞌ seꞌen nchcuen caꞌan ndiyaꞌ canꞌ, cuaꞌ cuaan ti 
lyiꞌya neꞌ sindatu ꞌin yu siꞌyana cuaꞌ ñaꞌan ti nguia yꞌni lyiꞌo nten canꞌ ꞌin yu, 
36 siꞌyana ñaꞌaan nten canꞌ nducui nchaꞌan neꞌ ꞌin yu, loꞌ nchcuiꞌ cueen neꞌ: 
Yjui tijin um ꞌin yu.

Xa ycuiꞌ yu Pablo loꞌo nten quichen
37 Cuaꞌ sten loꞌo neꞌ sindatu ꞌin yu Pablo ñaꞌan canꞌ, xa ycuiꞌ yu loꞌo 

xꞌnan sindatu canꞌ: ¿Ta taa um chaꞌ cuiyaꞌ chcuinꞌ sca chaꞌ? Xacanꞌ 

  HECHOS 21

El Nuevo Testamento en Chatino de Nopala de Mexico; versión para la web, © 2014, David Neil Nellis



252

mxcuen neꞌ ꞌin yu: ¿Ta nchcuiꞌ chaꞌ griego? 38  ¿Ta siꞌi nuꞌhuin lca yu 
Egipto nu mxoꞌ tiꞌin tsa jacua mii yu nducunꞌ nu ncua xcanꞌ, loꞌ ya loꞌo ꞌin 
yu seꞌen ngutyi canꞌ? 39 Xacanꞌ mxcuen yu Pablo ꞌin xꞌnan sindatu canꞌ: 
Nanꞌ lcan sca neꞌ judio nu mdoꞌo quichen Tarso, sca quichen nu ndon loo 
seꞌen lyiꞌya loo Cilicia, loꞌ jñan chaꞌ tsuꞌhue ꞌin um taa um chaꞌ cuiyaꞌ 
chcuinꞌ loꞌo nten re. 40 Xacanꞌ mdaa xꞌnan sindatu canꞌ chaꞌ cuiyaꞌ ꞌin 
yu Pablo, mdyiton yu loo ndiyaꞌ canꞌ, mꞌni yaaꞌ yu ꞌin nten, loꞌ cuiꞌ xaa 
mdiꞌin seen neꞌ, mdyisnan ycuiꞌ yu chaꞌ hebreo, loꞌ juin yu:

22  1 Tsacua loo ndiꞌin um cuaꞌ ñii, nchca tinꞌ chcuinꞌ sca chaꞌ loꞌo 
um. 2  Xa ngune ꞌin neꞌ ycuiꞌ yu chaꞌ hebreo, lyee la mꞌni cunta neꞌ 

chaꞌ nu nchcuiꞌ yu. Loꞌ juin yu: 3 Nanꞌ lcan neꞌ judio taꞌa um, loꞌ quichen 
Tarso ngulan seꞌen lyiꞌya loo Cilicia. Una loo quichen re yatoꞌo ylon, loꞌ nde 
yuꞌhuin xcula. Cuiꞌ yu Gamaliel nguloꞌo yu ꞌñan nchgaa loo chaꞌ ꞌin lee nu 
ntsuꞌhui ꞌin nten cula ꞌin na. Loꞌo nu chcui lca tiqueen mꞌnin tñan ꞌin Ndiose 
ñaꞌan nguiꞌni um cuaꞌ ñii. 4 Hasta mꞌnin lyiꞌon ꞌin nchgaa nu cuaꞌ ntsuꞌhui 
Tucueen canꞌ, siꞌyana caja tijin neꞌ. Canꞌ chaꞌ a yaꞌ seꞌen ti mdaꞌan, mscanꞌ 
ꞌin neꞌ loꞌ msuꞌhuan ꞌin neꞌ naꞌan chcuan, yu quiꞌyu loꞌo neꞌ cunaꞌan. 5 A 
cunta yu nu ndlo ca tñan niꞌ lyaa loꞌo quiꞌyu cula jlyo tiꞌ yu chaꞌ re, siꞌyana 
cuiꞌ yu mdaa yu quityi chaꞌ cuiyaꞌ ꞌñan nu cuiꞌyan tsaꞌan quichen Damasco, 
nu taan ꞌin jun taꞌa judio na. Mdoꞌon, loꞌ lca chaꞌ ꞌñan scanꞌ ꞌin jun, loꞌ quian 
loꞌon ꞌin jun quichen Jerusalén re, seꞌen nu ntsuꞌhui chaꞌ tyijyin jun nu tiꞌi.

Mdaa yu Pablo chaꞌ ñaꞌan ya quiꞌan tiꞌ yu
6  Una yatoꞌo cuaꞌ tyiꞌan tin quichen Damasco, chcua ndyiꞌya cuaan, 

tsati ntyin msti sca xaa tlyu nu mdoꞌo la niꞌ cuaan, loꞌ msuꞌhua loꞌo na 
ꞌñan. 7 Cuiꞌ xaa mdlyun, loꞌ ngune ꞌñan jui sca nu ycuiꞌ, loꞌ juin ꞌñan: 
Saulo, Saulo, ¿ñi chaꞌ ndaꞌan yꞌni lyiꞌo ꞌñan? 8  Mxcuen xacanꞌ: ¿Tucui ca 
lca um, Ñi Xꞌnan hua? Loꞌ juin ñi ꞌñan: Nanꞌ lcan Jesús Nazaret nu ndaꞌan 
yꞌni lyiꞌo. 9 Loꞌo yu taꞌa ndaꞌan naꞌan yu xaa canꞌ, lyee ꞌa ytsen yu, una a 
nguꞌya yu chaꞌ tiyaa tucui ca ycuiꞌ canꞌ. 10 Xacanꞌ nen ꞌin ñi: Ñi Xꞌnan hua, 
¿ñi na ta nchca tiꞌ um cuꞌnin? Loꞌ juin ñi ꞌñan: Tyiton loꞌ sten quichen 
cua, cua caja nu quitsaꞌ ꞌin ñi tñan ntsuꞌhui chaꞌ cuꞌni. 11 A ncua chcanꞌ 
ꞌa ꞌñan siꞌya xaa nu mꞌni ꞌñan, canꞌ chaꞌ yu taꞌa ndaꞌan msñi yu yaanꞌ, loꞌ 
yten loꞌo yu ꞌñan quichen Damasco. 12  Canꞌ ndiꞌin sca yu naan Ananía, 
sca yu nu nxñi ꞌa cunta ꞌin loꞌo chaꞌ ꞌin Ndiose, loꞌ ndyuꞌhui cuiyaꞌ tiꞌ neꞌ 
judio chendyu ꞌin yu. 13  Yaan yu seꞌen ndiꞌin loꞌ juin yu ꞌñan: Yu taꞌa na 
Saulo, ntsuꞌhui chaꞌ quila xaa quiloo xiyaꞌ. Ticuiꞌ xaa naꞌan ꞌin yu. 14 Loꞌ 
juin yu ꞌñan: Ndiose ꞌin nten cula ꞌin na ngulohui ñi ꞌin, siꞌyana ca jlyo 
tiꞌ ñaꞌan chaꞌ ꞌin ñi, loꞌ tca ñaꞌan ꞌin ñi nu Luhui lati, loꞌ quine ꞌin nchgaa 
chaꞌ nu chcuiꞌ ñi loꞌo. 15 Cuiꞌ cunajoꞌo ꞌin ñi loꞌ chcuiꞌ loꞌo nchgaa nten 
tsañaꞌan chaꞌ nu cuaꞌ naꞌan loꞌ ngune ꞌin. 16  Canꞌ chaꞌ cuaꞌ ñii, a quita lyee 
la. Tyiton loꞌ chcua tya, loꞌ cuten quiꞌya ꞌin loꞌo chaꞌ cuiyaꞌ ꞌin ñi.

Tsa ycuiꞌ yu Pablo chaꞌ ꞌin Ndiose loꞌo neꞌ gentil
17 Yatoꞌo xa mxitucuin quichen Jerusalén, yten niꞌ lyaa loꞌ naꞌan xñii 

sca chaꞌ lja nchcuinꞌ lyiꞌon ꞌin Ndiose. 18  Canꞌ naꞌan ꞌin nu juin ꞌñan: Ndla 
ti cuꞌni tyiꞌo quichen re, siꞌyana nten re a cuan xuꞌhue neꞌ ꞌñan loꞌo chaꞌ 
nu chcuiꞌ. 19 Xacanꞌ nen ꞌin ñi: Ñi Xꞌnan hua, jlyo tsuꞌhue tiꞌ nten re ñaꞌan 
mdaꞌan nan ꞌin jun nu cuaꞌ ya quiꞌan tiꞌ ꞌin um cunda scaa seꞌen ndiyoꞌ 
tiꞌin neꞌ judio, mjyiꞌin ꞌin jun loꞌ msuꞌhuan ꞌin jun naꞌan chcuan. 20 Xa yjui 
neꞌ ꞌin yu Steba, yu nu ycuiꞌ chaꞌ tsuꞌhue ꞌin um, loꞌon nanꞌ ndon xacanꞌ, 
sca chaꞌ ti ꞌñan loꞌo neꞌ, loꞌ yuꞌhuin cunta steꞌ neꞌ lja ndyujui neꞌ ꞌin yu. 
21 Una tiꞌ juin la ñi ꞌñan: Yaa, siꞌyana nanꞌ caꞌan tñan ꞌin tsaa tijyoꞌ seꞌen 
ndiꞌin neꞌ gentil.

Xa msñi neꞌ sindatu cunta ꞌin yu Pablo
22  Tsacanꞌ chaꞌ nu cuaꞌ ycuiꞌ yu Pablo xa mdyisnan ycuiꞌ cueen neꞌ: Yjui 

tijin um ꞌin yu siꞌyana a ngaꞌan ꞌa chaꞌ tiꞌ tyuꞌhui yu chendyu. 23  Mdyisnan 
msiꞌya loꞌo neꞌ ꞌin yu Pablo lyee yaꞌ, loꞌ hasta msta neꞌ steꞌ neꞌ loꞌ mxiloo 
neꞌ sñi yuu. 24 Canꞌ chaꞌ cuiꞌ xaa ngulo xꞌnan sindatu canꞌ tñan, siꞌyana 
sten loꞌo neꞌ ꞌin yu Pablo naꞌan seꞌen ndiꞌin neꞌ loꞌ quiꞌni yu tsayaꞌ quitsaꞌ 
yu ñi chaꞌ nsiꞌya loꞌo nten canꞌ ꞌin yu. 25 Xa mscanꞌ neꞌ ꞌin yu Pablo loꞌo 
tiso, mñichaꞌ yu ꞌin sca nu ndlo tñan canꞌ: ¿Ta ntsuꞌhui chaꞌ cuiyaꞌ jyiꞌin 
um ꞌin sca yu romano, loꞌ tiꞌ lyijyi tyiꞌo quiꞌya ꞌin yu? 26  Xa ngujlyo tiꞌ yu 
chaꞌ canꞌ, cuiꞌ xaa ya ytsaꞌ yu ꞌin xꞌnan yu, loꞌ juin yu: ¿Ñaꞌan ta ljuin um 
cuaꞌ ñii siꞌyana neꞌ romano lca yu re? 27 Xacanꞌ ya ñichaꞌ xꞌnan sindatu 
canꞌ ꞌin yu Pablo: Quitsaꞌ ꞌñan, ¿ta chaꞌ ñi siꞌyana lca neꞌ romano? Mxcuen 
yu Pablo: Cuiꞌ yu. 28  Loꞌ juin yu xꞌnan sindatu canꞌ: Loꞌon na lcan yu 
romano, una loꞌo tñi jui chaꞌ cuiyaꞌ re ꞌñan. Xacanꞌ mxcuen yu Pablo: Una 
nanꞌ lcan sca yu nu ngula ca quichen romano. 29 Neꞌ sindatu nu lca chaꞌ 
jyiꞌin ꞌin yu Pablo canꞌ, cuiꞌ xaa mdoꞌo tsoꞌ neꞌ loꞌ hasta loꞌo xꞌnan sindatu 
canꞌ ytsen, siꞌyana mscanꞌ neꞌ ꞌin yu Pablo, loꞌ lca yu neꞌ romano.

Xa ncua cuiyaꞌ chaꞌ ꞌin yu Pablo tloo neꞌ judio
30 Yu xꞌnan sindatu canꞌ siꞌyana nchca tiꞌ yu ca jlyo tiꞌ yu ñi quiꞌya ca 

msuꞌhua neꞌ judio ꞌin yu Pablo, canꞌ chaꞌ xca tsaan canꞌ mxoꞌ tiꞌin yu ꞌin 
nchgaa yu nu ndlo tñan niꞌ lyaa ꞌin neꞌ loꞌo quiꞌyu cula, xacanꞌ mxtinꞌ neꞌ 
carena nchcanꞌ yu Pablo loꞌ ngulyoo neꞌ ꞌin yu tloo ndiꞌin nten canꞌ.

23  1 Yu Pablo mxinaꞌan tsuꞌhue ca yu tloo nten canꞌ, loꞌ juin yu: 
ꞌUn taꞌa judio na, nanꞌ jlyo tinꞌ siꞌyana nduꞌhuin sca chendyu nu 

luhui tloo Ndiose, cuiꞌ cuañaꞌan cuaꞌ ñii. 2  Yu Ananía, cuiꞌ yu nu ndlo ca 
tñan niꞌ lyaa, ngulo yu tñan ꞌin yu nu ndon cuiꞌ ti siiꞌ yu Pablo siꞌyana 
ycuanꞌ neꞌ tuꞌhua yu. 3  Xacanꞌ mxcuen yu Pablo ꞌin yu: Ndiose ycuanꞌ ñi 
tuꞌhua um, siꞌyana lca um ñaꞌan nchca tiꞌ sca siiꞌ naꞌan nu tsuꞌhue ñaꞌan 

mten, una nde niꞌ na cooꞌ. ¿Ta siꞌi na nducua um seꞌen nu cuꞌni cuiyaꞌ 
um chaꞌ ꞌñan loꞌo chaꞌ ꞌin lee, una nde nsti quiyaꞌ um ꞌin na, loꞌ ndlo um 
tñan siꞌyana jyiꞌin neꞌ ꞌñan? 4 Nten nu taꞌa ndon yu Pablo canꞌ juin ꞌin 
yu: ¿Ta cuañaꞌan ndaja um ꞌin yu nu ndlo ca tñan niꞌ lyaa ꞌin na, yu nu 
nguiꞌni tñan ꞌin Ndiose? 5 Juin yu Pablo xacanꞌ: A ncua jlyo tinꞌ siꞌyana 
lca yu nu ndlo tñan niꞌ lyaa, loꞌ chaꞌ ñi siꞌyana ndeñaꞌan nchcuiꞌ quityi ꞌin 
Ndiose: —A chcuiꞌ chaꞌ tiꞌi loꞌo yu nu ndlo tñan ꞌin—. 6  Xa naꞌan yu Pablo 
siꞌyana lja canꞌ ntsuꞌhui neꞌ saduceo, a cunta loꞌo neꞌ fariseo, ycuiꞌ cueen 
yu: ꞌUn taꞌa judio na, nanꞌ lcan neꞌ fariseo, sñeꞌ ta nten ꞌin neꞌ fariseo, loꞌ 
cuaꞌ ñii siꞌyana ndiya quiꞌan tinꞌ ntsuꞌhui chaꞌ tyiquiꞌo neꞌ ngujui, canꞌ 
cha nchca cuiyaꞌ chaꞌ ꞌñan. 7 Xa ycuiꞌ yu Pablo chaꞌ re, cuiꞌ xaa mdyisnan 
ycuiꞌ tyijyin scasca ta neꞌ, neꞌ fariseo loꞌo neꞌ saduceo, loꞌ a ncua ꞌa ca sca 
chaꞌ ti ꞌin neꞌ. 8  Neꞌ saduceo nchcuiꞌ neꞌ siꞌyana a ntsuꞌhui chaꞌ tyiquiꞌo neꞌ 
ngujui, ñi a ntsuꞌhui angujle ꞌin Ndiose uta scasca cuiꞌin. Una neꞌ fariseo 
ndiya quiꞌan tiꞌ neꞌ nchgaa chaꞌ canꞌ. 9 Siꞌyana lyee ycuiꞌ tyijyin neꞌ, canꞌ 
chaꞌ mdyiton tucua snan neꞌ escriba, nu sca chaꞌ ti ꞌin loꞌo neꞌ fariseo, loꞌ 
juin neꞌ: A sca quiꞌya nguija lyoo hua ꞌin yu re, tinaꞌan sca angujle uta sca 
cuiꞌin ycuiꞌ loꞌo yu, loꞌ chaꞌ cuañaꞌan ndiꞌin chaꞌ, a tsuꞌhue xuun na loꞌo 
Ndiose. 10 Tsa nducua lyee la nguilo tiꞌin nten canꞌ, loꞌ siꞌyana nguitsen 
xꞌnan sindatu canꞌ ta cujui yuhuaꞌ neꞌ ꞌin yu Pablo, ngulo yu tñan siꞌyana 
quia lyaa yu sindatu ꞌin yu Pablo tuyaaꞌ nten canꞌ, loꞌ tsa loꞌo yu ꞌin naꞌan 
seꞌen ndiꞌin yu sindatu. 11 Xa nguꞌya tla canꞌ nguloꞌo tloo Ñi Xꞌnan na ꞌin 
yu Pablo, loꞌ juin ñi ꞌin yu: Pablo, cuꞌni tnu tiquee, siꞌyana tsañaꞌan ycuiꞌ 
chaꞌ tsuꞌhue ꞌñan quichen Jerusalén, cuiꞌ cuañaꞌan chcuiꞌ quichen Roma.

Xa mꞌni cuiyaꞌ neꞌ chaꞌ cujui neꞌ ꞌin yu Pablo
12  Xca tsaan canꞌ mꞌni cuiyaꞌ neꞌ judio chaꞌ siꞌyana cujui neꞌ ꞌin yu Pablo, 

ngulo ca neꞌ ꞌin neꞌ siꞌyana a cu ꞌa neꞌ, ñi a coꞌo ꞌa neꞌ tyiꞌa tsayaꞌ nu cujui 
neꞌ ꞌin yu. 13  Ndyijyin tsa tucua yla neꞌ nu mdiꞌin tyaa ꞌin loꞌo chaꞌ canꞌ. 
14 Xacanꞌ ya ycuiꞌ neꞌ loꞌo yu nu ndlo tñan niꞌ lyaa ꞌin neꞌ, loꞌo nchgaa 
quiꞌyu cula, loꞌ juin neꞌ: Huareꞌ cuaꞌ ngulo ca hua ꞌin hua siꞌyana a cu ꞌa 
hua tsayaꞌ nu cujui hua ꞌin yu Pablo. 15 Canꞌ chaꞌ nchgaa ꞌun nu ndlo tñan, 
cuꞌni ti um chaꞌ siꞌyana tiꞌ cunan la um suun chaꞌ ꞌin yu Pablo loꞌ jñan 
um ꞌin xꞌnan sindatu siꞌyana tsa loꞌo neꞌ ꞌin yu quiaa tlya, loꞌ huareꞌ cuaꞌ 
ndiꞌin tiyaa hua tucueen siꞌyana cujui hua ꞌin yu. 16  Una sñeꞌ nu cunaꞌan 
taꞌa ngula yu Pablo, ngune ꞌin yu chaꞌ canꞌ, cuiꞌ xaa yaa yu seꞌen ndiꞌin neꞌ 
sindatu canꞌ, loꞌ mtsaꞌ yu ꞌin yu Pablo nchgaa chaꞌ canꞌ. 17 Yu Pablo mdaa 
yu suun chaꞌ re ꞌin sca nu lca que ꞌin sindatu, loꞌ juin yu: Tsa loꞌo um ꞌin 
yu lyoꞌ ti re tloo yu nu lca xꞌnan um, siꞌyana ntsuꞌhui sca chaꞌ chcuiꞌ yu la 
cua. 18  Xacanꞌ ya loꞌo neꞌ ꞌin yu seꞌen ndiꞌin xꞌnan neꞌ, loꞌ juin neꞌ: Yu Pablo 
nu ntsuꞌhui naꞌan chcuan cua mjñan yu chaꞌ tsuꞌhue ꞌñan, siꞌyana can 
loꞌon ꞌin yu lyoꞌ ti re, siꞌyana ntsuꞌhui sca chaꞌ quitsaꞌ yu ꞌin um. 19 Xꞌnan 

sindatu msñi yaaꞌ yu lyoꞌ ti canꞌ, ngulo tsoꞌ ꞌin yu loꞌ mñichaꞌ ꞌin yu: ¿Ñi 
chaꞌ nchca tiꞌ chcuiꞌ? 20 Xacanꞌ juin yu lyoꞌ ti canꞌ: Sca ta neꞌ judio cuaꞌ 
mꞌni sca neꞌ chaꞌ, loꞌ can jñan neꞌ chaꞌ tsuꞌhue ꞌin um siꞌyana quiaa tlya tsa 
loꞌo um ꞌin yu Pablo tloo neꞌ seꞌen nu tyiꞌo scua la chaꞌ ꞌin yu. 21 Una a tsa 
quiꞌan tiꞌ um ꞌin neꞌ siꞌyana ndyijyin tucua yla nu chuꞌhui ta ꞌin yu Pablo, 
cuaꞌ ngulo ca neꞌ ꞌin neꞌ siꞌyana a cu ꞌa neꞌ ñi a coꞌo neꞌ tyiꞌa tsayaꞌ nu 
cujui neꞌ ꞌin yu. Loꞌ cuaꞌ ñii tsaloo nta ti neꞌ ꞌin um, chaꞌ ñaꞌan ljuin um. 
22  Xacanꞌ xꞌnan sindatu canꞌ mducui xuꞌhua ꞌin yu lyoꞌ ti canꞌ quiaa yu, loꞌ 
juin yu ꞌin: A chcuiꞌ loꞌo ñi sca tucui siꞌyana cuaꞌ mtsaꞌ ꞌñan.

Xa mdyaa neꞌ cunta ꞌin yu Pablo yaaꞌ yu Felix
23 Yu canꞌ msiꞌya yu ꞌin tucua nu lca que ꞌin sindatu, loꞌ ngulo yu tñan 

ꞌin siꞌyana tyiꞌin tyaa yu siꞌyana ntsuꞌhui chaꞌ tyiꞌo yu braa cuaꞌ caa tla. 
Tsa loꞌo yu tucua ciento sindatu ꞌin yu la quichen Cesarea, loꞌo snan yla 
ntsuꞌhui tii yu nu nchcua cuiyu, loꞌo chcua ciento yu nu cuiꞌya quilyaa 
chcuan. 24 A cunta tyon tiyaa cuiyu nu chcua yu Pablo nu tsa loꞌo neꞌ ꞌin yu 
seꞌen ndiꞌin yu Felix nu lca gubierno, loꞌ cuꞌni neꞌ cunta ꞌin yu tucueen tsaa 
yu. 25 Xacanꞌ nguaꞌan yu sca quityi nu cuiꞌya neꞌ, loꞌ ndeñaꞌan nchcuiꞌ na: 
26 Nanꞌ lcan Claudio Lisias nu nchcuiꞌ chaꞌ ꞌin um loo quityi re, ꞌun nu lca 
gubierno Felix. 27 Yu re msñi neꞌ judio ꞌin yu, ncua tiꞌ neꞌ cujui neꞌ ꞌin yu, loꞌ 
ngulaan ꞌin yu loꞌo sindatu ꞌñan siꞌyana ncua jlyo tinꞌ lca yu sca neꞌ romano. 
28  Siꞌyana ca jlyo tinꞌ ñi quiꞌya msuꞌhua neꞌ ꞌin yu, canꞌ chaꞌ ya loꞌon ꞌin yu 
seꞌen nchca cuiyaꞌ quiꞌya ꞌin neꞌ. 29 Ncua cuiyaꞌ tinꞌ siꞌyana ngulo quiꞌya 
neꞌ ꞌin yu siꞌya chaꞌ ꞌin lee ꞌin neꞌ, una a sca quiꞌya nguija lyoon ꞌin yu nu 
tsaa yu naꞌan chcuan uta caja yu. 30 Una xa jui nu mtsaꞌ ꞌñan siꞌyana cuaꞌ 
mꞌni cuiyaꞌ neꞌ judio chaꞌ cujui neꞌ ꞌin yu, cuiꞌ xaa nguaꞌan tñan ꞌin yu seꞌen 
ndlo um tñan, cuaꞌ ycuinꞌ loꞌo tsalca nu msuꞌhua quiꞌya ꞌin yu, chaꞌ nchca 
tiꞌ neꞌ can suꞌhua neꞌ quiꞌya tloo um. Tsacua ti chaꞌ chcuiꞌ na. 31 Ticuiꞌ tla 
canꞌ mdoꞌo loꞌo sindatu ꞌin yu Pablo tsayaꞌ mdiyaa neꞌ quichen Antípatris, 
tsañaꞌan nu mdoꞌo tñan ꞌin neꞌ. 32  Xca tsaan canꞌ nguinu cunta ꞌin yu nu 
nchcua cuiyu siꞌyana tsa loꞌo lyijyi ꞌin yu Pablo canꞌ, loꞌ nchgaa la ñaꞌan yu 
sindatu canꞌ mxitucui yu seꞌen mdoꞌo yu. 33 Xa mdiyaa neꞌ quichen Cesarea, 
mdyaa neꞌ cunta quityi canꞌ ꞌin yu nu lca gubierno, loꞌ mchcuan neꞌ cunta 
ꞌin yu Pablo. 34 Xa mdyi ycuiꞌ yu nu lca gubierno quityi canꞌ, mñichaꞌ yu ꞌin 
Pablo chaꞌ la quichen mdoꞌo yu. Xa ngujlyo tiꞌ yu siꞌyana mdoꞌo yu seꞌen 
lyiꞌya loo Cilicia, 35 juin yu ꞌin Pablo: Xa caan yu msuꞌhua quiꞌya ꞌin, xacanꞌ 
cuꞌnin cuiyanꞌ chaꞌ ꞌin. Ngulo yu tñan siꞌyana tsa loꞌo neꞌ ꞌin yu Pablo seꞌen 
nducua naꞌan tñan ꞌin yu Herode, canꞌ chuꞌhui neꞌ cuan ꞌin yu.

Chaꞌ nu ycuiꞌ yu Pablo tloo yu Felix

24  1 Xa mdaꞌa caꞌyu tsaan mdiyaa yu Ananía nu ndlo ca tñan niꞌ 
lyaa ꞌin neꞌ judio, loꞌo chcua xnan quiꞌyu cula, loꞌo sca yu naan 

Tértulo, siꞌyana canꞌ yu nu ntsuꞌhui chaꞌ chcuiꞌ loꞌo gubierno. Mdiyaa 
neꞌ tloo gubierno siꞌyana suꞌhua neꞌ quiꞌya ꞌin yu Pablo. 2  Xa nguila ton 
yu Pablo, mdyisnan msuꞌhua yu Tértulo quiꞌya tloo gubierno, loꞌ juin 
yu: Nde mdiyaan hua loꞌ ncua cuiyaꞌ tiꞌ hua siꞌyana tsuꞌhue ꞌa chaꞌ tiyaa 
ꞌin um loꞌo ñaꞌan nu ndlo um tñan, canꞌ chaꞌ tsuꞌhue ndiꞌin hua, 3  loꞌ 
tsuꞌhue ntsuꞌhui tiquee hua nducuan xuꞌhue hua ꞌin um nchgaa seꞌen 
ndlo um tñan, ꞌun nu lca Felix. 4 Cuaꞌ ñii siꞌyana a cuꞌni tiyaꞌ hua ꞌin um 
lyee la, cuꞌni um chaꞌ tlyu tiꞌ ꞌin hua loꞌo chaꞌ nu chcuiꞌ hua. 5 Nchca tiꞌ 
hua quitsaꞌ hua ꞌin um siꞌyana yu re lca yu ñaꞌan nchca tiꞌ sca quicha, 
ndaꞌan xisuun yu ꞌin neꞌ judio sca chcui chendyu, loꞌ lca yu que ꞌin ta neꞌ 
nazareno. 6  Cuaꞌ ñaꞌan ti ncua tiꞌ yu cuꞌni yu niꞌ lyaa ꞌin hua, canꞌ chaꞌ 
mꞌni hua chaꞌ nguinu yu siꞌyana cuꞌni cuiyaꞌ hua chaꞌ ꞌin yu tsañaꞌan nu 
nchcuiꞌ lee ꞌin hua. 7 Una yu Lisias xꞌnan sindatu canꞌ, yten yu loꞌo juesa 
loꞌ ngulaa ꞌin yu re tuyaaꞌ hua, 8  loꞌ ngulo yu tñan ꞌin hua siꞌyana can 
suꞌhua hua quiꞌya ꞌin yu tloo um, loꞌ ca cuiyaꞌ tiꞌ um chaꞌ re xa cuñichaꞌ 
um ꞌin yu. 9 Scañaꞌan ti nchcuiꞌ nchgaa neꞌ judio ndiꞌin canꞌ. 10 Xacanꞌ 
mꞌni yaaꞌ gubierno canꞌ ꞌin yu Pablo siꞌyana tca chcuiꞌ yu, loꞌ ndeñaꞌan 
mdyisnan ycuiꞌ yu: Nanꞌ jlyo tinꞌ siꞌyana cuaꞌ tyun yjan ndlo um tñan, 
canꞌ chaꞌ loꞌo nu chcui lca tiqueen chcuinꞌ loꞌo um cuaꞌ ñii. 11 A tucui 
ñaꞌan ca cuiyaꞌ tiꞌ um chaꞌ re, siꞌyana tsa ntsuꞌhui tichcua ti tsaan yiꞌan 
quichen Jerusalén ya yꞌnin tnun ꞌin Ndiose. 12  A nguija lyoo neꞌ ꞌñan 
nchcuinꞌ cuaꞌ ñaꞌan ti loꞌo nten niꞌ lyaa, uta nxilo tiꞌin ꞌin neꞌ scasca seꞌen 
ndiyoꞌ tiꞌin neꞌ judio, uta loo quichen. 13  A ndyijyi ñaꞌan culyo scua la 
neꞌ quiꞌya nu msuꞌhua neꞌ ꞌñan. 14 Una quitsanꞌ ꞌin um cuaꞌ ñii siꞌyana 
Tucueen nu nxcuan tloo neꞌ re cuaꞌ ntsuꞌhuin, ticuiꞌ Ndiose ꞌin nten cula 
ꞌin hua nguiꞌnin tnun, loꞌ ndiya quiꞌan tinꞌ nchgaa chaꞌ nguinu scua loo 
quityi chaꞌ ꞌin lee loꞌo chaꞌ nu nguaꞌan yu nu mxiycuiꞌ Ndiose ꞌin cuaꞌ sꞌni. 
15 Suꞌhua ñaꞌan nducua tloo hua ꞌin Ndiose loꞌo neꞌ re, siꞌyana ntsuꞌhui 
chaꞌ tyiquiꞌo neꞌ cuaꞌ ngujui, nten tsuꞌhue uta neꞌ nducunꞌ. 16  Canꞌ chaꞌ 
nchgaa xaa nsñin cunta ꞌñan, siꞌyana a nchca tinꞌ cuꞌnin quiꞌya tloo 
Ndiose, uta cuꞌnin cuaꞌ ñaꞌan ti loꞌo nten. 17 Siꞌyana cuaꞌ tyun ꞌa yjan 
yiꞌan, canꞌ chaꞌ xiyaꞌ nguilan siꞌyana taan sca lcuan ꞌin taꞌa hua neꞌ judio, 
a cunta taan lcuan niꞌ lyaa. 18  Cuiꞌ tñan canꞌ nguiꞌnin niꞌ lyaa xa cuaꞌ 
ngüi chaꞌ ꞌñan, loꞌ tucua snan yu judio nu mdoꞌo seꞌen lca Asia naꞌan neꞌ 
ꞌñan, una a nguilyu quiꞌan nten, ñi a nxilo tiꞌin ꞌin neꞌ. 19 Canꞌ nu ngaꞌan 
chaꞌ can suꞌhua quiꞌya ꞌñan, chaꞌ ta ndeꞌen la chaꞌ nducui nchaꞌan ꞌin yu 
loꞌon. 20 Uta ticuiꞌ neꞌ re quitsaꞌ neꞌ ꞌin um, chaꞌ ndeꞌen la chaꞌ ngunanꞌ 
mꞌnin tloo neꞌ xa mꞌni cuiyaꞌ neꞌ chaꞌ ꞌñan la cua. 21 Tinaꞌan siꞌyana cueen 
ycuinꞌ sca chaꞌ xa nu nen: Cuaꞌ ñii nguiꞌni cuiyaꞌ um chaꞌ ꞌñan siꞌyana 
ndiya quiꞌan tinꞌ ntsuꞌhui chaꞌ tyiquiꞌo neꞌ cuaꞌ ngujui. 22  Xa ngune ꞌin yu 
Felix chaꞌ re, cuiꞌ xaa mxitiyaꞌ tiꞌin yu chaꞌ canꞌ, siꞌyana cuaꞌ jlyo tsuꞌhue 
tiꞌ yu ñaꞌan nguiaa chaꞌ ꞌin Tucueen canꞌ. Loꞌ juin yu: Xa caan yu Lisias 

xꞌnan sindatu canꞌ, cuꞌnin cuiyanꞌ lyijyin chaꞌ re ꞌin um. 23  Ngulo yu tñan 
ꞌin que ꞌin sindatu siꞌyana chuꞌhui neꞌ cuan ꞌin yu Pablo, una a cunta ꞌa 
ti neꞌ loꞌo yu lyee, taa neꞌ yaꞌ sten nchgaa taꞌa tsuꞌhue yu loꞌ tijin neꞌ na 
nu cunajoꞌo ꞌin yu. 24 Mdijin tucua snan tsaan xa mdiyan loꞌo yu Felix ꞌin 
Drusila cuilyiꞌo yu, loꞌ lca neꞌ sca neꞌ judio. Msuꞌhua yu suun siꞌyana caan 
yu Pablo loꞌ yatoꞌo ngune ꞌin yu ñaꞌan nguiaa chaꞌ tsuꞌhue ꞌin Jesucristo, 
25 una xa mdyisnan ycuiꞌ yu Pablo siꞌyana ꞌni chaꞌ tyiꞌin tsuꞌhue na, loꞌ 
xñi na cunta ꞌin na siꞌyana tiyaa xaa cuꞌni Ndiose xñan bsya ꞌin na, cuiꞌ 
xaa ytsen yu Felix, loꞌ juin yu ꞌin Pablo canꞌ: Quiaa lya, cua xiꞌyan ꞌin 
xa nu tyiꞌo lja ꞌñan. 26  Yu Felix canꞌ nducua tloo yu siꞌyana suꞌhua lyiyaꞌ 
yu Pablo ꞌin yu, la xacanꞌ culaa yu ꞌin, canꞌ chaꞌ luꞌhua ti mxiꞌya yu ꞌin. 
27 Mdijin tucua yjan xa mdiyaa yu Felix canꞌ cunta chaꞌ cuiyaꞌ ntsuꞌhui 
yaaꞌ yu ꞌin xca gubierno nu naan Porcio Festo. Loꞌ seꞌen nu quinu tsuꞌhue 
tiquee neꞌ judio loꞌo yu, mxnu quiꞌya yu ꞌin yu Pablo canꞌ yaaꞌ yu Festo.

Chaꞌ nu ycuiꞌ yu Pablo tloo yu Festo

25  1 Tsa ntsuꞌhui snan ti tsaan mdiya tiꞌin yu Festo canꞌ quichen 
Cesarea, xa yaa yu nde Jerusalén. 2  Yu nu ndlo tñan niꞌ lyaa ꞌin 

neꞌ judio, loꞌo nchgaa la ñaꞌan yu nu ndon loo ꞌin neꞌ, mdiyaa neꞌ tloo yu 
Festo seꞌen nu suꞌhua neꞌ quiꞌya ꞌin yu Pablo, loꞌ mjñan neꞌ chaꞌ tsuꞌhue ꞌin 
yu, 3  chaꞌ tca ca cuiyaꞌ chaꞌ ꞌin yu Pablo xiyaꞌ quichen Jerusalén. Chaꞌ ꞌin 
ti neꞌ cuaꞌ mꞌni cuiyaꞌ neꞌ chaꞌ siꞌyana chuꞌhui cunan neꞌ tucueen, loꞌ cujui 
neꞌ ꞌin yu. 4 Una yu Festo mxcuen yu: Cuaꞌ ntsuꞌhui neꞌ cuan ꞌin yu Pablo 
la quichen Cesarea, loꞌ nde cua cuaꞌ ntsuꞌhui chaꞌ xitucuin. 5 Canꞌ chaꞌ 
tsalca nu ndon loo la ꞌin um, tca tsaa canꞌ loꞌon, la cua suꞌhua canꞌ quiꞌya 
ꞌin yu chaꞌ ta ndeꞌen la na mꞌni yu. 6  Tiꞌ mdiyaꞌ la yu Festo canꞌ cha xnuꞌ 
uta cha tii tsaan, xacanꞌ mxitucui yu nde quichen Cesarea. Xca tsaan canꞌ 
yten tucua yu seꞌen nꞌni cuiyaꞌ yu quiꞌya, loꞌ ngulo yu tñan siꞌyana quia 
ꞌya neꞌ ꞌin yu Pablo canꞌ. 7 Ñaꞌaan yten yu Pablo msuꞌhua loꞌo neꞌ judio nu 
mdoꞌo quichen Jerusalén ꞌin yu, loꞌ mdyisnan msuꞌhua neꞌ scasca quiꞌya 
ꞌin yu, chacuiꞌ quiꞌya nu tnu, una ñi sca na loꞌ a nguñi na ꞌin yu. 8  Xacanꞌ 
mxcuen yu Pablo: Ñi sca chaꞌ ngunanꞌ loꞌ a mꞌnin loꞌo chaꞌ ꞌin lee ꞌin neꞌ 
judio, ñi loꞌo laa, ñi loꞌo César, a sca quiꞌya nducuin. 9 Yu Festo seꞌen nu 
quinu tsuꞌhue yu loꞌo neꞌ judio, mñichaꞌ yu ꞌin yu Pablo: ¿Ta nchca tiꞌ 
xitucui quichen Jerusalén, loꞌ la cua cuꞌnin cuiyanꞌ chaꞌ ꞌin? 10 Xacanꞌ 
mxcuen yu Pablo: ¡Ta siꞌi tloo um ndon cuaꞌ ñii seꞌen ndlo yu César tñan, 
cuiꞌ re ntsuꞌhui chaꞌ ca cuiyaꞌ chaꞌ ꞌñan! ꞌUn jlyo tiꞌ um siꞌyana a sca 
quiꞌya nducuin tloo neꞌ judio. 11 Una chaꞌ ndeꞌen la chaꞌ mꞌnin nu hasta 
cujui neꞌ ꞌñan, a cunen loꞌo um ta a cajan. Una chaꞌ a sca quiꞌya nguija 
lyoo ꞌñan ñaꞌan nu ndlo quiꞌya neꞌ ꞌñan, a ntsuꞌhui chaꞌ quinun tuyaaꞌ neꞌ 
re. Jñan chaꞌ tsuꞌhue ꞌin um siꞌyana yu César cuꞌni cuiyaꞌ yu chaꞌ ꞌñan. 
12  Xa mdyi ycuiꞌ yu Festo loꞌo taꞌa lyiꞌya yu tñan, xacanꞌ juin yu ꞌin Pablo: 

Cuaꞌ mjñan siꞌyana yu César cuꞌni cuiyaꞌ chaꞌ ꞌin, canꞌ chaꞌ seꞌen nducua 
yu César tsaa.

Xa ycuiꞌ yu Pablo tloo yu Agripa loꞌo Berenice
13  Mdijin tucua snan tsaan canꞌ, mdiyaa yu ree Agripa loꞌo Berenice 

siꞌyana chcuiꞌ chaꞌ neꞌ ꞌin yu Festo. 14 Loꞌ siꞌyana tyun tsaan mdiꞌin neꞌ 
canꞌ, jui ñaꞌan mdaa yu Festo suun chaꞌ ꞌin yu Pablo loꞌo neꞌ, loꞌ juin yu: 
Nde mxnu suꞌhua yu Felix sca yu preso. 15 Xa yiꞌan Jerusalén, yu nu ndlo 
ca tñan niꞌ lyaa ꞌin neꞌ judio, loꞌo nchgaa quiꞌyu cula, mjñan neꞌ chaꞌ 
cuiyaꞌ ꞌñan siꞌyana tyiꞌo quiꞌya ꞌin yu tsayaꞌ nu caja yu. 16  Una mxcuen 
ꞌin neꞌ siꞌyana a ntsuꞌhui chaꞌ ꞌin neꞌ romano ndyaa neꞌ sca tucui loo chaꞌ 
ndyija, chaꞌ na a nchca ca cuiyaꞌ chaꞌ ꞌin yu tloo ndon nu nsuꞌhua quiꞌya 
ꞌin yu, loꞌ tiꞌ lyijyi chcuiꞌ yu chaꞌ nu ꞌin yu. 17 Canꞌ chaꞌ xa mdiyaan neꞌ 
nde re, tlya xca tsaan canꞌ mxiꞌyan ꞌin yu preso canꞌ siꞌyana ca cuiyaꞌ 
chaꞌ ꞌin yu. 18  Mdyisnan ycuiꞌ neꞌ, una ñi sca quiꞌya ñaꞌan nu ñan tinꞌ, a 
mdaa neꞌ ꞌin yu. 19 Tsaloo siꞌya chaꞌ nu cuaꞌ ntsuꞌhui ꞌin neꞌ, canꞌ quiꞌya 
mdaa neꞌ ꞌin yu. Nꞌni tyiꞌya neꞌ ꞌin sca yu naan Jesús nu cuaꞌ ngujui, 
una yu Pablo nchcuiꞌ yu siꞌya loꞌo ca yu canꞌ. 20 Siꞌyana a ngujlyo ñaꞌan 
ndiꞌin chaꞌ re, canꞌ chaꞌ mñichanꞌ ꞌin yu Pablo chaꞌ nchca tiꞌ yu xitucui yu 
nde Jerusalén, loꞌ la cua ca cuiyaꞌ chaꞌ ꞌin yu. 21 Una yu Pablo mjñan yu 
siꞌyana yu Augusto cuꞌni cuiyaꞌ chaꞌ ꞌin yu, canꞌ chaꞌ ngulon tñan siꞌyana 
tiꞌ chuꞌhui neꞌ cuan ꞌin yu tsayaꞌ caꞌan tñan ꞌin yu tsaa yu seꞌen nducua 
yu canꞌ. 22  Xacanꞌ yu Agripa juin yu ꞌin yu Festo: Loꞌon nanꞌ nchca tinꞌ 
quine ꞌñan chaꞌ nchcuiꞌ yu cua. Loꞌ juin yu Festo: Quiaa quine ꞌin um 
chaꞌ nu chcuiꞌ yu. 23  Xca tsaan canꞌ yu Agripa loꞌo Berenice, lcoꞌ tsuꞌhue 
neꞌ yten neꞌ ñaꞌan loꞌo nchgaa xꞌnan sindatu, loꞌo nchgaa la ñaꞌan neꞌ nu 
ndon loo ꞌin neꞌ quichen canꞌ, xacanꞌ mꞌni yu Festo chaꞌ nguian loꞌo neꞌ ꞌin 
yu Pablo canꞌ, 24 loꞌ juin yu Festo: ꞌUn yu nu lca ree Agripa loꞌo tsalca nu 
taꞌa nducua na re, tloo um cuaꞌ ndon yu re, loꞌ ñaꞌaan neꞌ judio msuꞌhua 
quiꞌya ꞌin yu xa yiꞌan Jerusalén, a cunta yan suꞌhua neꞌ quiꞌya ꞌin yu la 
re, loꞌ nchcuiꞌ cueen neꞌ siꞌyana caja tijin yu. 25 Una cuiꞌ xaa nguꞌyan chaꞌ 
tiyaa siꞌyana a sca quiꞌya mꞌni yu nu loꞌo caja yu. Loꞌ siꞌyana cuiꞌ yu mjñan 
yu siꞌyana yu Augusto cuꞌni cuiyaꞌ chaꞌ ꞌin yu, canꞌ chaꞌ ntsuꞌhui tiqueen 
caꞌan tñan ꞌin yu la cua. 26  Una a ngujlyo tinꞌ ñaꞌan tsaaꞌ quityi quiꞌya ꞌin 
yu nu caꞌan tñan ꞌin yu xꞌnan na, canꞌ chaꞌ mꞌnin chaꞌ yaan yu tloo um, 
ꞌun nu lca ree Agripa tsatlyu loꞌo nchgaa taꞌa nducua na re, loꞌ ca cuiyaꞌ 
chaꞌ ꞌin yu, xacanꞌ caja ñaꞌan tsaaꞌ quityi chaꞌ ꞌin yu. 27 Siꞌyana a ntsuꞌhui 
chaꞌ tijin na sca preso, chaꞌ siꞌi culo nducua taa na suun ñi quiꞌya mꞌni yu.

Chaꞌ nu ycuiꞌ yu Pablo tloo yu Agripa

26  1 Xacanꞌ juin yu Agripa ꞌin yu Pablo: Ntsuꞌhui chaꞌ cuiyaꞌ ꞌin 
chcuiꞌ. Xacanꞌ mscuen yu Pablo yaaꞌ yu, loꞌ mdyisnan mdaa yu 

suun ñaꞌan ndiꞌin chaꞌ ꞌin yu, loꞌ juin yu: 2  Tsuꞌhue ꞌa ntsuꞌhui tiqueen 
siꞌyana tca taan suun loꞌo um, ꞌun nu lca ree Agripa, loꞌ ca cuiyaꞌ tiꞌ 
um ñaꞌan ndiꞌin chaꞌ ꞌñan, loꞌ siꞌi ñaꞌan quiꞌya nsuꞌhua neꞌ judio ꞌñan. 
3  Tsuꞌhue ꞌa siꞌyana ꞌun cuaꞌ jlyo tiꞌ um ñaꞌan chaꞌ nu ntsuꞌhui ꞌin neꞌ judio 
loꞌo scasca chaꞌ nu nchcuiꞌ tyijyin neꞌ. Cuꞌni um chaꞌ tlyu tiꞌ ꞌñan loꞌo chaꞌ 
nu chcuinꞌ.

Chendyu mduꞌhui yu Pablo cuaꞌ sꞌni
4 Nchgaa neꞌ judio ndyuꞌhui lyoo tsuꞌhue neꞌ ꞌñan ñaꞌan chendyu nu 

mduꞌhuin, siꞌyana lja neꞌ ncua suhuen, a cunta mdiꞌin quichen Jerusalén. 
5 Jlyo tiꞌ neꞌ siꞌyana cuaꞌ sꞌni nducui nchaꞌan chaꞌ ꞌin neꞌ fariseo, ta nu ti 
lati ndiꞌin neꞌ, loꞌ cuiꞌ neꞌ tca quitsaꞌ neꞌ ꞌin um chaꞌ re. 6  Cuaꞌ ñii nchca 
cuiyaꞌ chaꞌ ꞌñan siꞌya chaꞌ nu nducua tloon, tsañaꞌan chaꞌ nu cuaꞌ mdiꞌin 
tyaa Ndiose loꞌo nten cula ꞌin hua, 7 cuiꞌ chaꞌ nu nducua tloo tsa tichcua 
ta nten ꞌin hua, nu tla loꞌ cucha nguiꞌni tnu hua ꞌin Ndiose lja nta hua chaꞌ 
nu cuaꞌ mdiꞌin tyaa ñi, loꞌ siꞌya chaꞌ re, ꞌun nu lca ree Agripa, ndlo quiꞌya 
neꞌ judio ꞌñan. 8  ¿Ta ñan tiꞌ um siꞌyana Ndiose a tca cuꞌni ñi chaꞌ tyiquiꞌo 
neꞌ cuaꞌ ngujui? Ñaꞌan mxitijin yu Pablo nu tiꞌi ꞌin jun tiꞌ culoo 9 Nanꞌ 
nguñan tinꞌ tiꞌ culoo siꞌyana cuiꞌ ꞌa ñaꞌan mꞌnin, xa mnaꞌan tiꞌin chaꞌ ꞌin 
Jesús Nazaret, 10 canꞌ chaꞌ loꞌo chaꞌ cuiyaꞌ ꞌin yu nu ndlo ca tñan niꞌ lyaa, 
tiꞌ la quichen Jerusalén msuꞌhuan ꞌin jun nu ndiya quiꞌan tiꞌ ꞌin Jesús 
naꞌan chcuan, loꞌ xa yjui neꞌ ꞌin jun ncua sca chaꞌ ti ꞌñan loꞌo neꞌ. 11 Tyun 
ꞌa yaꞌ mxitijin ꞌin jun nu tiꞌi nchgaa seꞌen nꞌni tnu neꞌ judio ꞌin Ndiose, 
loꞌ mxicuꞌnin ꞌin jun siꞌyana chcuiꞌ caꞌan jun chaꞌ nu ndiya quiꞌan tiꞌ jun. 
Lyee ncua tiꞌi tinꞌ ꞌin jun, canꞌ chaꞌ scasca quichen mducui nchaꞌan ꞌin 
jun.

Yu Pablo mdaa yu suun ñaꞌan ya quiꞌan tiꞌ yu
12  Cuiꞌ siꞌya chaꞌ canꞌ nguiꞌan quichen Damasco loꞌo chaꞌ cuiyaꞌ ꞌin yu 

nu ndlo ca tñan niꞌ lyaa ꞌin neꞌ judio. 13  Cuaꞌ ca ndyiꞌya cuaan nguiꞌan 
tucueen canꞌ, naꞌan msti sca xaa nu mdoꞌo la niꞌ cuaan nu tsuꞌhue lati 
ñaꞌan que xaa ꞌin cucha, loꞌ msuꞌhua loꞌo na ꞌñan loꞌo yu taꞌa nguiꞌan 
canꞌ. 14 Cuiꞌ ñaꞌan lcaa mdlyu hua nchgaa hua, xacanꞌ ngune ꞌñan jui sca 
nu ycuiꞌ loꞌo chaꞌ hebreo, loꞌ juin ꞌñan: Saulo, Saulo, ¿ñi chaꞌ ndaꞌan yꞌni 
lyiꞌo ꞌñan? ¿Ta a jlyo tiꞌ siꞌyana ticuiiꞌ nguiꞌni tiꞌi loꞌo ñaꞌan nu nguiꞌni 
cua? 15 Xacanꞌ mxcuen: ¿Tucui ca lca um Ñi Xꞌnan hua? Loꞌ juin Ñi Xꞌnan 
na ꞌñan: Nanꞌ lcan Jesús nu ndaꞌan yꞌni lyiꞌo. 16  Tyiton lya, nanꞌ nguloꞌon 
tloon ꞌin siꞌyana ca sca nguso ꞌñan, loꞌ tsa ycuiꞌ loꞌo nten chaꞌ nu naꞌan 
cuaꞌ ñii, loꞌo chaꞌ nu tiꞌ lyijyi culoꞌon ꞌin. 17 Culaan ꞌin tuyaaꞌ neꞌ judio loꞌo 
neꞌ gentil, siꞌyana cuaꞌ ñii caꞌan tñan ꞌin tsaa seꞌen ndiꞌin neꞌ, 18  loꞌ sla chaꞌ 
tiyaa ꞌin neꞌ, ñaꞌan ca siꞌyana tyiꞌo tsoꞌ neꞌ loo chaꞌ tla yta ꞌin neꞌ loꞌ tyon 
neꞌ loo xaa ꞌin Ndiose, tyiꞌo neꞌ seꞌen ntsuꞌhui neꞌ tuyaaꞌ laxaꞌan loꞌ chcui 

nchaꞌan neꞌ ꞌin Ndiose, xacanꞌ chca quiꞌya nducui neꞌ loo nu tsa quiꞌan tiꞌ 
neꞌ ꞌñan, loꞌ chcuan neꞌ cunta chaꞌ tsuꞌhue nu taa Ndiose ꞌin nchgaa nu 
mdoꞌo hui ꞌin ñi. Ñaꞌan ncua jaꞌan yu Pablo ꞌin Jesús 19 Canꞌ chaꞌ cuaꞌ ñii 
quitsanꞌ ꞌin um, ꞌun nu lca ree Agripa, siꞌyana a mꞌnin lyeꞌ tinꞌ loꞌo chaꞌ nu 
mdoꞌo la niꞌ cuaan. 20 Culo nducua la ycuinꞌ chaꞌ re loꞌo neꞌ ndiꞌin quichen 
Damasco, a cunta loꞌo neꞌ Jerusalén, loꞌo ñaꞌaan seꞌen lyiꞌya loo Judea, 
cuiꞌ cuañaꞌan ycuinꞌ loꞌo neꞌ gentil siꞌyana tyaa tiꞌ neꞌ ꞌin Ndiose, loꞌ culoꞌo 
xñan neꞌ ꞌin neꞌ loꞌo scasca chaꞌ tsuꞌhue nu cuꞌni neꞌ. 21 Siꞌya chaꞌ re msñi 
neꞌ judio ꞌñan la niꞌ lyaa ꞌin neꞌ, loꞌ ncua chaꞌ cujui neꞌ ꞌñan. 22  Una Ndiose 
mda yaaꞌ ñi ꞌñan, canꞌ chaꞌ loo chaꞌ re ndon hasta cuaꞌ ñii, cula loꞌ suhue 
nchcuinꞌ chaꞌ tsuꞌhue ꞌin ñi loꞌo, chcui ñaꞌan nguiaa chaꞌ nu ycuiꞌ Moisé 
loꞌo chaꞌ nu ycuiꞌ nchgaa la ñaꞌan yu nu mxiycuiꞌ Ndiose ꞌin cuaꞌ sꞌni: 
23  siꞌyana ñi nu lca Cristo ntsuꞌhui chaꞌ tyijyin ñi nu tiꞌi tsayaꞌ caja ñi, loꞌ 
culoo la ñi tyiquiꞌo ñi siꞌyana ca ñi sca xaa ꞌin neꞌ judio loꞌo neꞌ gentil.

Ncua tiꞌ yu Pablo siꞌyana tsa quiꞌan tiꞌ yu Agripa
24 Lja nchcuiꞌ yu chaꞌ re, ycuiꞌ cueen yu Festo: Cuaꞌ ndiyoꞌ Pablo, loo nu 

lyee ꞌa mꞌni chaꞌan canꞌ chaꞌ nchca ndiyoꞌ. 25 Xacanꞌ mxcuen yu Pablo: ꞌUn 
ñi Festo, siꞌi na ndiyonꞌ, cuiꞌ ca nu nchcuinꞌ chaꞌ nu ñi loꞌo sca chaꞌ tiyaa 
nu chcui. 26  Nde nducua yu ree, jlyo tsuꞌhue tiꞌ yu ñaꞌan ndiꞌin chaꞌ re, 
canꞌ chaꞌ a sca lca tiqueen chcuinꞌ tloo yu, siꞌyana nchgaa chaꞌ re ndyiꞌya 
yu cunta siꞌyana siꞌi chaꞌ nu yatoꞌo cunan ti ca lca na. 27 ꞌUn nu lca ree 
Agripa, ¿ta ndiya quiꞌan tiꞌ um chaꞌ nu mxnu scua yu nu mxiycuiꞌ Ndiose 
ꞌin? Nanꞌ jlyo tinꞌ siꞌyana ndiya quiꞌan tiꞌ um. 28  Xacanꞌ mxcuen yu ree 
canꞌ: ¿Ta ñan tiꞌ siꞌyana loꞌo chaꞌ nu ycuiꞌ ti cua, tsa quiꞌan tinꞌ ꞌin Cristo? 
29 Mxcuen yu Pablo: Chaꞌ Ndiose ljuin, a ꞌni chaꞌ ta cuiꞌ xaa uta ndiyaꞌ la, 
una ꞌni chaꞌ tsa quiꞌan tiꞌ um loꞌo nchgaa taꞌa nducua um re, loꞌ ca um 
sca sñeꞌ ñi ñaꞌan nu lcan, una siꞌi ñaꞌan nu nchcanꞌ loꞌo carena re. 30 Xa 
mdyi ycuiꞌ yu Pablo chaꞌ re, tsatlyu mdyiton yu ree canꞌ, loꞌo gubierno, 
loꞌo Berenice, loꞌo nchgaa la ñaꞌan taꞌa nducua yu. 31 Mdoꞌo ntan neꞌ seꞌen 
canꞌ, mdyisnan ycuiꞌ neꞌ scasca neꞌ, loꞌ nchcuiꞌ neꞌ: A sca quiꞌya nducui 
yu re nu quinu yuꞌhui yu naꞌan chcuan uta caja yu. 32  Yu Agripa canꞌ juin 
yu ꞌin Festo: Tca lyaa yu re chaꞌ cua na a mjñan yu chaꞌ siꞌyana yu César 
cuꞌni cuiyaꞌ chaꞌ ꞌin yu.

Xa nguiaa yu Pablo preso quichen Roma

27  1 Mdiyaa xaa nu juin neꞌ siꞌyana tsaa hua seꞌen lca Italia, xacanꞌ 
mdyaa neꞌ cunta ꞌin yu Pablo yaaꞌ yu Julio, nu lca que ꞌin yu 

sindatu ta ꞌin yu Augusta, a cunta loꞌo chcua xnan yu preso. 2  Xacanꞌ yten 
hua niꞌ yca naꞌan nu mdoꞌo quichen Adramitio, nu ntsuꞌhui chaꞌ tyiꞌo tiꞌin 
scasca seꞌen lyiꞌya loo Asia. Mdoꞌo hua nguiaa hua, loꞌ taꞌa nguiaa hua 
ꞌin yu Aristarco nu mdoꞌo quichen Tesalónica seꞌen lyiꞌya loo Macedonia. 

3  Xca tsaan canꞌ mdyiꞌo tiꞌin hua quichen Sidón, loꞌ siꞌyana mñaꞌan ꞌtnan 
tiꞌ yu Julio ꞌin yu Pablo, mdaa yu chaꞌ cuiyaꞌ tsaa yu seꞌen ndiꞌin taꞌa 
tsuꞌhue yu siꞌyana cuꞌni cunta ꞌin yu. 4 Xacanꞌ yten hua niꞌ yca naꞌan canꞌ, 
loꞌ siꞌyana lyee nchca cuiꞌin seꞌen nguiaa hua, canꞌ chaꞌ msñi hua luhuaꞌ 
tsoꞌ cueen seꞌen su yuu ngutyi seꞌen lca Chipre. 5 Xa mdijin hua seꞌen 
lyiꞌya loo Cilicia loꞌo Panfilia, xacanꞌ mdyiꞌo tiꞌin hua quichen Mira seꞌen 
lyiꞌya loo Licia. 6  Canꞌ naꞌan yu nu lca que ꞌin sindatu xca yca naꞌan nu 
mdoꞌo quichen Alejandría nu tiyaa seꞌen lca Italia, loꞌ niꞌ canꞌ yten loꞌo 
yu ꞌin hua. 7 Tyun ꞌa tsaan yuꞌhui lyijyi hua loo tyiꞌa canꞌ, queꞌ ꞌa mdiyaa 
hua chcua seꞌen ndiꞌin quichen Gnido, cuañaꞌan tiꞌ nchca cuiꞌin nde loo 
seꞌen nguiaa hua, canꞌ chaꞌ mxisti hua luhuaꞌ tsoꞌ nde ꞌya seꞌen su yuu 
ngutyi seꞌen lca Creta, chcua seꞌen ndiꞌin quichen Salmón. 8  Lyee ꞌa tñan 
mdijin hua cuaꞌ juin tuꞌhua tyiꞌa canꞌ, tsayaꞌ mdyiꞌo tiꞌin hua sca seꞌen 
nu nchcuiꞌ neꞌ loꞌo Buenos Puertos, loꞌ cuiꞌ ti canꞌ ndiꞌin quichen Lasea. 
9 Siꞌyana cuaꞌ tyun tsaan mtnanꞌ hua, a cunta cuaꞌ mdijin tsaan nu nꞌni 
neꞌ judio ayuna, chen nchcui ꞌin hua tiꞌ tsaa la hua niꞌ yca naꞌan canꞌ, canꞌ 
chaꞌ yu Pablo mdaa yu chaꞌ tiyaa ꞌin taꞌa ndaꞌan yu, 10 loꞌ juin yu: Nchgaa 
ꞌun yu taꞌa ndaꞌan na re, nanꞌ xqueꞌ tinꞌ siꞌyana chen nchcui ꞌin na nu tiꞌ 
tsaa la na, quinanꞌ yca naꞌan re loꞌo yuꞌhua ntsuꞌhui niꞌ na, loꞌ tsatoꞌo loꞌo 
nareꞌ quinanꞌ na. 11 Una yu nu lca que ꞌin sindatu canꞌ a mꞌni cunta yu 
chaꞌ ycuiꞌ yu Pablo, lyee la mꞌni cunta yu ꞌin yu ndaꞌan loꞌo ꞌin yca naꞌan 
canꞌ loꞌo xꞌnan na. 12  Siꞌyana tucui ti ñaꞌan quinu yu seꞌen canꞌ tsaan nu 
tlyaꞌ, canꞌ chaꞌ quiꞌan la yu mꞌni sca yu chaꞌ nu tyijyin yu tsaa yu chaꞌ tiꞌ 
bla tiyaa yu quichen Fenice seꞌen lyiꞌya loo Creta, sca seꞌen chcanꞌ tucua 
nscan chendyu, loꞌ canꞌ quinu yu tsaan nu tlyaꞌ.

Xa yaan quio cuiꞌin loo tyiꞌa tujoꞌo
13 Mdyisnan mscua cuiꞌin joꞌo ti nu nguiaa tsoꞌ ca seꞌen ntsuꞌhui chaꞌ 

tsaa yu, loꞌ ñan tiꞌ yu tsa loꞌo na ꞌin yu, canꞌ chaꞌ ngulyoo yu chcuan nu 
nsñi tucui ꞌin yca naꞌan canꞌ, loꞌ mdoꞌo yu nguiaa yu cuaꞌ juin tuꞌhua tyiꞌa 
seꞌen lyiꞌya loo Creta. 14 Xiꞌi ti mducui yaan sca cuiꞌin tnu nu nchcuiꞌ neꞌ 
loꞌo Euroclidón, loꞌ msiꞌyu taa na loo yca naꞌan canꞌ. 15 Siꞌyana juesa ꞌa yaan 
cuiꞌin canꞌ, loꞌ a ncua ꞌa ꞌin hua tsa loꞌo hua ꞌin yca naꞌan canꞌ, mdaa tu hua 
yaꞌ ya loꞌo cuiꞌin canꞌ ꞌin hua seꞌen nu ncua tiꞌ na. 16 Ya loꞌo cuiꞌin canꞌ ꞌin 
hua nde luhuaꞌ tsoꞌ ca seꞌen su yuu ngutyi nu naan Clauda, queꞌ ꞌa ncua 
canan ngulyoo hua ꞌin yca naꞌan lyoꞌ ti nu nducuan quii yca naꞌan canꞌ. 
17 Xa mdyiꞌo scua na chonꞌ yca naꞌan tlyu canꞌ, xacanꞌ mdyisnan nguxen 
yu tiso siiꞌ yca naꞌan tlyu canꞌ loꞌ mscanꞌ tla yu ꞌin na. Nguitsen yu chaꞌ tsa 
ycanꞌ yuꞌhui yca naꞌan canꞌ loo ysin seꞌen lca Sirte, canꞌ chaꞌ mdyiꞌya yu teꞌ 
nducua que yca naꞌan canꞌ, loꞌ ngula yaaꞌ yu ꞌin na. 18  Una xca tsaan canꞌ 
lyee la mscuin tiꞌin cuiꞌin ꞌin yca naꞌan canꞌ, xacanꞌ mdyisnan mscuan yu 
yuꞌhua ntsuꞌhui niꞌ na loo tyiꞌa. 19 Nu cuaꞌ nchca snan tsaan canꞌ, na nu ꞌni 

lati chaꞌ ꞌin yca naꞌan canꞌ loꞌ mscuan hua ꞌin na. 20 Tyun ꞌa tsaan, ñi cucha 
ñi cuii a ncua chcanꞌ ꞌa, loꞌ tsacua ñaꞌan nchca quio cuiꞌin tnu nu mscuin 
tiꞌin ꞌin yca naꞌan canꞌ, cuaꞌ mxñii tiꞌ hua siꞌyana a tyiꞌo laa ꞌa hua. 21 Siꞌyana 
cuaꞌ tyun tsaan a nchca cu ꞌa hua, mdyiton yu Pablo tluꞌhue la lja hua, loꞌ 
juin yu: Nchgaa ꞌun yu taꞌa ndaꞌan na re, chaꞌ cua na ngune ꞌin um ñaꞌan 
chaꞌ nu ycuinꞌ loꞌo um siꞌyana a tyiꞌo na seꞌen lca Creta, loꞌ a ñaꞌan na chaꞌ 
tnu re. 22  Una cuaꞌ ñii chcuinꞌ loꞌo um siꞌyana cuꞌni tnu tiquee um, siyaꞌ yca 
naꞌan re jlyo na una nareꞌ a sca ca ꞌin na. 23 Siꞌyana tla nu mdijin re, Ndiose 
Xꞌnan, ñi nu nguiꞌni tnu hua ꞌin, nguaꞌan tñan ñi sca angujle nu mdiꞌin 
loꞌon. 24 Loꞌ juin ꞌñan: A cutsen Pablo, siꞌyana ntsuꞌhui chaꞌ tiyaa ton tloo 
yu César, loꞌ siꞌyana mjñan chaꞌ tsuꞌhue ꞌñan, tyiꞌo laa nchgaa la ñaꞌan yu 
taꞌa ndaꞌan re. 25 Canꞌ chaꞌ cuaꞌ ñii, nchgaa um cuꞌni tnu tiquee um, siꞌyana 
ndiya quiꞌan tinꞌ ꞌin Ndiose, loꞌ chcui ñaꞌan mtsaꞌ angujle ꞌñan, cuiꞌ cuañaꞌan 
tsatoꞌo na. 26 Una ntsuꞌhui chaꞌ tsa ycanꞌ yuꞌhui yca naꞌan re cuiꞌ ti seꞌen 
su sca yuu ngutyi. 27 Xa cuaꞌ nchca tilcua tla nu cuaꞌ nguia loꞌo cuiꞌin canꞌ 
ꞌin hua loo tyiꞌa tujoꞌo Adriático, tluꞌhue tla canꞌ yu nu ndaꞌan loꞌo ꞌin na 
ngüi tiꞌ yu siꞌyana cuaꞌ tyiꞌo caꞌan ti hua loo yuu ngutyi. 28  Xacanꞌ msuꞌhua 
cuiyaꞌ yu tsala ñaꞌan quiꞌñi seꞌen nguiaa hua canꞌ, loꞌ ntsuꞌhui na cla ta. Xa 
cuaꞌ nguiaa na nde loo la msuꞌhua cuiyaꞌ la yu ꞌin na, loꞌ chaꞌ ꞌtñu ti ta tiꞌ 
ndiyaa na xacanꞌ. 29 Loꞌ nguitsen yu chaꞌ tsa tucua yca naꞌan canꞌ loo quee, 
canꞌ chaꞌ nde chonꞌ mxityu suꞌhua yu tsa jacua chcuan nu nxñi tucui ꞌin na, 
loꞌ lca tiquee yu chaꞌ cua na cuaꞌ quiꞌya xaa. 30 Tsalca yu nu ndaꞌan loꞌo yca 
naꞌan canꞌ ncua tiꞌ yu tyiꞌo cunan ti yu niꞌ yca naꞌan lyoꞌ ti canꞌ, loꞌ mdyiꞌya 
yu ꞌin na loo tyiꞌa, loꞌ mꞌni ti yu chaꞌ siꞌyana culo jni yu tiso nu nchcanꞌ 
chcuan tiꞌin nu nducui nde chonꞌ yca naꞌan canꞌ. 31 Una yu Pablo juin yu ꞌin 
yu nu lca que canꞌ loꞌo nchgaa la ñaꞌan yu sindatu: Chaꞌ na yu re xnan yu, 
ñi sca um loꞌ a tyiꞌo laa um. 32  Yu sindatu canꞌ msiꞌyu yu tiso nu nchcanꞌ 
caꞌan yca naꞌan lyoꞌ ti canꞌ, loꞌ mdaa tu yu yaꞌ quinanꞌ yuꞌhui na loo tyiꞌa 
canꞌ. 33 Xa cuaꞌ ljyaan xaa, yu Pablo mdaa yu chaꞌ tnu tiquee ꞌin nchgaa yu 
canꞌ siꞌyana cu chinꞌ yu, loꞌ juin yu: Cuaꞌ nchca tilcua tsaan nguitsa sla na, 
loꞌ a nchca cu ꞌa na. 34 Canꞌ chaꞌ cuaꞌ ñii, taa na juesa cu chinꞌ na siꞌyana a 
ñaꞌan tiꞌ na lyee la, loꞌ chaꞌ ñi siꞌyana ñi sca quichanꞌ que na a quinanꞌ na. 
35 Xa mdyi ycuiꞌ yu chaꞌ re msñi yu sca jaslya, tloo naꞌan nchgaa yu canꞌ 
mdyaa yu xuꞌhue ꞌin Ndiose, msuꞌhue yu ꞌin na loꞌ ycu yu ꞌin na. 36 Xacanꞌ 
nchgaa la ñaꞌan yu jui chaꞌ tnu tiquee ꞌin yu, loꞌ mdyisnan ycu yu. 37 Loo 
nchgaa hua ndiyaa hua tsa tucua ciento ntsuꞌhui snan yla ntsuꞌhui ꞌtñuxca 
hua, nu ntsuꞌhui hua niꞌ yca naꞌan canꞌ. 38  Xa cuaꞌ ycu yu, mdyisnan mslo 
suꞌhua yu mti trigo loo tyiꞌa canꞌ siꞌyana quisa la suꞌhua yca naꞌan canꞌ.

Xa ngutyinꞌ yuꞌhui yca naꞌan
39 Xa nguꞌya xaa, a yuꞌhui lyoo yu seꞌen canꞌ, una naꞌan yu sca seꞌen 

yten yuꞌhui tyiꞌa tujoꞌo, chcanꞌ loo ysin ꞌin na, loꞌ mdya ycuiꞌ yu chaꞌ tca 

tsa loꞌo yu ꞌin yca naꞌan canꞌ loo ysin canꞌ. 40 Xacanꞌ msiꞌyu yu tiso nu 
nsñi tucui ꞌin yca naꞌan canꞌ, mxnu sti yu chcuan canꞌ niꞌ tyiꞌa, cuiꞌ ñaꞌan 
lcaa mxtinꞌ yu ti nu nchcanꞌ caꞌan yca nu nda juesa ꞌin na, xacanꞌ mscuen 
yu teꞌ nu chcua nde loo yca naꞌan canꞌ, mdoꞌo na nguiaa na chcua tuꞌhua 
ysin canꞌ. 41 Una xa mdiyaa na sca seꞌen nguioꞌ tucua ysin, canꞌ ycanꞌ 
yuꞌhui na loꞌ nguinu tucua cuaan suun na, juesa nu ndiyan ytsa tyiꞌa canꞌ 
mdyisnan msta na ꞌin yca naꞌan canꞌ. 42  Xacanꞌ yu sindatu mꞌni cuiyaꞌ yu 
chaꞌ siꞌyana cujui yu ꞌin nchgaa yu preso canꞌ, siꞌyana a xcua yu tyiꞌa loꞌ 
lyaa yu. 43  Una yu nu lca que canꞌ a mdaa yu chaꞌ cuiyaꞌ siꞌyana ntsuꞌhui 
tiquee yu culaa yu ꞌin yu Pablo canꞌ. Xacanꞌ ngulo yu tñan chaꞌ ti ñaꞌan 
yu nchca nxcua yu tyiꞌa, tyiꞌo caꞌan yu loo ysin canꞌ, 44 loꞌ nchgaa la ñaꞌan 
yu loꞌo juesa ꞌin caꞌ ti uta chonꞌ yuꞌhua nu nducui loo tyiꞌa canꞌ tiyaa yu la 
canꞌ. Cuañaꞌan yatoꞌo nchgaa yu mdoꞌo laa yu loo tyiꞌa canꞌ.

Xa mdyiꞌo caꞌan yu Pablo loo yuu seꞌen lca Malta

28  1 Xa cuaꞌ mdyiꞌo caꞌan hua loo ysin canꞌ, jui nu mtsaꞌ ꞌin hua 
siꞌyana loo yuu ngutyi seꞌen mdiyaa hua canꞌ naan na Malta. 

2  Nten ndiꞌin canꞌ tsuꞌhue ꞌa chaꞌ ꞌin neꞌ, mxiquiꞌo neꞌ quiiꞌ loꞌ mxiꞌya neꞌ 
ꞌin hua siꞌyana ndyiꞌya quioo, a cunta tlyaꞌ. 3  Yu Pablo canꞌ mxoꞌ yu stanꞌ 
yca ngutyi, lja msuꞌhua yu ꞌin na loo quiiꞌ canꞌ, mdoꞌo snan sca cunaan 
nu la loo quiiꞌ canꞌ, loꞌ ycu ꞌin yaaꞌ yu. 4 Xa naꞌan nten nu ndiꞌin ca canꞌ, 
siꞌyana nducui ti ꞌin loo yaaꞌ yu, scasca neꞌ mdyisnan ycuiꞌ neꞌ: Nu chaꞌ 
ñi ca siꞌyana lca yu re nu ndujui nten, loꞌ siyaꞌ mdoꞌo laa yu loo tyiꞌa, una 
cuaꞌ ñii ngula yaaꞌ ndiose ꞌin yu. 5 Mscuin yu yaaꞌ yu, loꞌ mdyu yuꞌhui 
cunaan canꞌ loo quiiꞌ loꞌ a sca ncua ꞌin yu. 6  Nta neꞌ ñi xaa scuen quiin 
yu, uta caja yu, una xa naꞌan neꞌ siꞌyana cuaꞌ tsaan ycu cunaan canꞌ ꞌin 
yu, loꞌ a sca ncua ꞌin yu, xacanꞌ mxitsaꞌan neꞌ chaꞌ tiyaa ꞌin neꞌ, loꞌ nchcuiꞌ 
neꞌ siꞌyana lca yu sca ndiose. 7 Cuiꞌ ti canꞌ ndiꞌin yuu ꞌin sca yu naan 
Publio, loꞌ lca yu bsya seꞌen canꞌ, ncuan xuꞌhue yu ꞌin hua loꞌ niꞌ snan 
tsaan tsuꞌhue ꞌa mnaꞌan seen yu ꞌin hua. 8  Yatoꞌo sti yu Publio canꞌ nscua 
yu tiꞌi yu loꞌo tiqueꞌ, a cunta loꞌo quicha tne. Yu Pablo yten seꞌen nscua 
yu canꞌ, loꞌ xa mdyi ycuiꞌ lyiꞌo yu ꞌin Ndiose mdiꞌin tyaa yu yaaꞌ yu ꞌin, 
loꞌ mꞌni chca yu ꞌin. 9 Xacanꞌ nchgaa la ñaꞌan nu tiꞌi ndiꞌin canꞌ mdyisnan 
yaan seꞌen ndiꞌin yu Pablo, loꞌ nchgaa neꞌ mchca neꞌ. 10 Lja mdiꞌin hua 
canꞌ tsuꞌhue ꞌa yuꞌhui neꞌ cunta ꞌin hua, loꞌ xa cuaꞌ tyiꞌo hua tsaa hua niꞌ 
xca yca naꞌan, xacanꞌ mda xuꞌhue neꞌ nchgaa loo na nu cunajoꞌo ꞌin hua 
tucueen tsaa hua.

Xa mdiyaa yu Pablo quichen Roma
11 Tsaniꞌ snan cooꞌ mdiꞌin hua seꞌen canꞌ, xacanꞌ mdoꞌo hua nguiaa hua 

niꞌ xca yca naꞌan nu mdoꞌo quichen Alejandría, canꞌ nguinu tucui na tsalja 
mdijin tsaan nu tlyaꞌ, loꞌ tloo na ngaꞌan lcuin Castor loꞌo Pólux. 12  Xacanꞌ 

mdyiꞌo tiꞌin hua quichen Siracusa seꞌen nguinu hua snan tsaan. 13  Canꞌ 
mdoꞌo hua nguiaa hua cuaꞌ juin tuꞌhua tyiꞌa tsayaꞌ mdiyaa hua quichen 
Regio. Xca tsaan canꞌ mdoꞌo hua nguiaa hua, loꞌ mdyisnan mscua cuiꞌin 
nde chonꞌ seꞌen cuaꞌ mdijin hua, la xca tsaan canꞌ mdiyaa hua quichen 
Puteoli. 14 Canꞌ naꞌan taꞌa hua loꞌo jun taꞌa na, mjñan jun chaꞌ tsuꞌhue ꞌin 
hua siꞌyana quinu hua loꞌo jun sca snan. Xacanꞌ mdoꞌo hua nguiaa hua 
nde quichen Roma tucueen lyuu. 15 Jun taꞌa na ndiꞌin Roma, xa ynan jun 
chaꞌ siꞌyana cuaꞌ ljyaan hua tucueen, ya ycua jun ꞌin hua la seꞌen lca Foro 
de Apio. Xa mdiyaa hua seꞌen lca Snan Tienta, loꞌo canꞌ ndiꞌin ta la jun ꞌin 
hua. Xa naꞌan yu Pablo ꞌin nchgaa jun canꞌ, mdyaa yu xuꞌhue ꞌin Ndiose 
loꞌ jui chaꞌ tnu tiquee ꞌin yu. 16  Xa mdiyaa hua quichen Roma, yu nu lca 
que ꞌin sindatu canꞌ mdyaa yu cunta ꞌin nchgaa yu preso yaaꞌ xca xꞌnan 
yu sindatu. Mdaa yu chaꞌ cuiyaꞌ siꞌyana tyiꞌin yu Pablo xca seꞌen, loꞌ scati 
sindatu chuꞌhui cunta ꞌin yu.

Ycuiꞌ yu Pablo chaꞌ ꞌin Jesús quichen Roma
17 Xa mdaꞌa snan tsaan canꞌ, yu Pablo mꞌni yu chaꞌ mxiꞌya yu ꞌin nchgaa 

neꞌ judio nu ndon loo lati quichen canꞌ, xa cuaꞌ nguioꞌ tiꞌin neꞌ juin yu 
ꞌin neꞌ: Nchgaa ꞌun taꞌa judio na, quitsanꞌ ꞌin um siꞌyana a nchca sca chaꞌ 
quinanꞌ ꞌñan loꞌo nchgaa taꞌa judio na, ñi loꞌo ñaꞌan chaꞌ nu cuaꞌ ntsuꞌhui 
ꞌin na, una tiꞌ la Jerusalén mdyaa neꞌ cunta ꞌñan yaaꞌ yu bsya romano, loꞌ 
nguaꞌan tñan yu ꞌñan ljyaan preso nde re. 18  Yu bsya cuaꞌ mꞌni cuiyaꞌ yu 
chaꞌ ꞌñan, loꞌ ncua tiꞌ neꞌ culaa neꞌ ꞌñan siꞌyana a sca quiꞌya nguija lyoo 
ꞌñan nu loꞌo cujui neꞌ ꞌñan. 19 Una siꞌya neꞌ judio nu mtñan quiꞌya ꞌñan, 
mjñan siꞌyana yu César cuꞌni cuiyaꞌ yu chaꞌ ꞌñan, loꞌ siꞌi siꞌyana ndeꞌen 
la na mꞌnin. 20 Canꞌ chaꞌ msiꞌyan ꞌin um siꞌyana chcuinꞌ loꞌo um chaꞌ re, 
loꞌ ca jlyo tiꞌ um siꞌya chaꞌ nu nta naa neꞌ Israel, canꞌ chaꞌ nchcanꞌ loꞌo 
carena re. 21 Xacanꞌ mxcuen neꞌ ꞌin yu Pablo: Ñi sca quityi nu mdoꞌo 
Judea, a nchca chcuan hua cunta nu nchcuiꞌ chaꞌ ꞌin, ñi sca taꞌa judio na, 
a nchca can tiꞌin tyaa quiꞌya ꞌin nde re, ta ndeꞌen la chaꞌ nducui nchaꞌan 
ꞌin. 22  Una nchca tiꞌ hua quine ꞌin hua ñaꞌan chaꞌ nu ndloꞌo, siꞌyana nchgaa 
seꞌen naꞌan tiꞌi neꞌ ñaꞌan chaꞌ nu ntsuꞌhui cua. 23  Mꞌni cuiyaꞌ neꞌ chaꞌ loꞌo 
yu tsaan nu ntsuꞌhui chaꞌ chcuiꞌ yu loꞌo neꞌ, quiꞌan ꞌa neꞌ mdiyaa neꞌ ñaꞌan 
seꞌen ntsuꞌhui yu, loꞌ chcui tsaan canꞌ ngulyo scua la yu tsañaꞌan ntsuꞌhui 
chaꞌ culo Ndiose tñan, ycuiꞌ yu chaꞌ ꞌin lee nu nguaꞌan scua Moisé, loꞌo 
chaꞌ nu nguaꞌan scua yu nu mxiycuiꞌ Ndiose ꞌin, ñaꞌan ca siꞌyana tsa 
quiꞌan tiꞌ neꞌ ꞌin Jesús. 24 Ntsuꞌhui nu ya quiꞌan tiꞌ chaꞌ nu ycuiꞌ yu Pablo, 
loꞌ ntsuꞌhui nu a ya quiꞌan tiꞌ. 25 A ncua ca sca chaꞌ ti ꞌin neꞌ, canꞌ chaꞌ 
juin yu Pablo xa nu cuaꞌ tyiꞌo tsoꞌ neꞌ: Chaꞌ ñi ñaꞌan mxiycuiꞌ Espíritu nu 
Luhui ꞌin Ndiose ꞌin yu Isaía xa ycuiꞌ yu loꞌo nten cula ꞌin na, loꞌ juin ñi: 
26  —Yaa, loꞌ chcuiꞌ loꞌo nten cua: Siyaꞌ lyee la ne ꞌin um, una a ndyiꞌya 
um chaꞌ tiyaa, siyaꞌ lyee la ñaꞌan um loꞌ a chcanꞌ ꞌin um. 27 Siꞌyana nten re 

ncua tla cusya ꞌin neꞌ, cuaꞌ mxiyaꞌ tiꞌ neꞌ ne ꞌin neꞌ, mducun neꞌ quiloo neꞌ, 
ñaꞌan ca siꞌyana a ca chcanꞌ ꞌin neꞌ, ñi a quine ꞌin neꞌ, ñi a quiꞌya neꞌ chaꞌ 
tiyaa, ñi a quia nan neꞌ ꞌñan seꞌen nu cuꞌnin chcan ꞌin neꞌ—. 28  Canꞌ chaꞌ 
ca jlyo tiꞌ um cuaꞌ ñii, siꞌyana loꞌo neꞌ gentil cuaꞌ mdaa Ndiose chaꞌ cuiyaꞌ 
tyiꞌo laa neꞌ, canꞌ nu quine ꞌin chaꞌ re. 29 Xa mdyi ycuiꞌ yu chaꞌ re, mdoꞌo 
neꞌ judio nguiaa neꞌ, scasca neꞌ mdyisnan ycuiꞌ tyijyin neꞌ siꞌya chaꞌ canꞌ. 
30 Yu Pablo msuꞌhua lyiyaꞌ yu sca naꞌan seꞌen mdiꞌin quiꞌya yu tsaniꞌ tucua 
yjan, loꞌ nducuan xuꞌhue yu nchgaa nu ndyiꞌan canꞌ, 31 loꞌ nchcuiꞌ yu 
ñaꞌan ntsuꞌhui chaꞌ culo Ndiose tñan ꞌin neꞌ, ndloꞌo yu chaꞌ ꞌin Ñi Xꞌnan na 
Jesucristo, ñi a ytsen ꞌa yu ycuiꞌ yu loꞌ ñi a tucui ꞌa nu nducui ndijin. 

Yu Pablo nchcuiꞌ chaꞌ yu ꞌin jun Roma

1  1 Nanꞌ yu Pablo nu lca nguso ꞌin Jesucristo ndaꞌan quityi re ꞌin um, 
ngulohui ñi ꞌñan siꞌyana cuꞌnin tñan ꞌin ñi, ngulo ton ñi ꞌñan siꞌyana 

chcuinꞌ chaꞌ tsuꞌhue ꞌin Ndiose, 2  cuiꞌ chaꞌ nu mdiꞌin tyaa ñi loꞌo na tiꞌ 
culoo loꞌ nguinu scua na loo quityi ꞌin ñi, tsañaꞌan nu mxiycuiꞌ ñi ꞌin 
nguso ꞌin ñi cuaꞌ sꞌni. 3  Loꞌ nchcuiꞌ na chaꞌ ꞌin Sñeꞌ ñi, cuiꞌ ñi Xꞌnan na 
Jesucristo nu yaan loo ta nten ꞌin Davi loꞌo tsoꞌ ꞌin cunanꞌ ñi, 4 una loꞌo 
sca chaꞌ cuiyaꞌ nu tlyu, siꞌya Espíritu nu Luhui ꞌin Ndiose, ncua chcanꞌ 
loo siꞌyana lca ñi Sñeꞌ Ndiose xa mdyiquiꞌo ñi lja neꞌ ngujui. 5 Siꞌya ñi canꞌ 
chaꞌ mchcuan hua chaꞌ tsuꞌhue re, ngulohui ñi ꞌin hua nu chcuiꞌ hua chaꞌ 
tsuꞌhue ꞌin ñi, ñaꞌan ca siꞌyana sca chcui chendyu tsa quiꞌan tiꞌ chaꞌ re, 
loꞌ caja nu cuꞌni tnu ꞌin ñi, 6  cuiꞌ lja canꞌ ntsuꞌhui um, siꞌyana cuaꞌ msiꞌya 
ñi ꞌin um sten um tsoꞌ ꞌin Jesucristo, 7 ꞌun nu ndiꞌin quichen Roma nu 
ndyuꞌhui cuiyaꞌ tiꞌ Ndiose ꞌin, loꞌ msiꞌya ñi ꞌin um siꞌyana ca um nu luhui 
ꞌin ñi. Stina Ndiose loꞌo Ñi Xꞌnan na Jesucristo taa ñi chaꞌ tsuꞌhue nu 
chuꞌhui niꞌ cusya ꞌin um loꞌ cuꞌni ñi chaꞌ tyiꞌin tsuꞌhue um.

Xa ncua tiꞌ yu Pablo tsaa yu quichen Roma
8  Tsañaꞌan nguiaa chaꞌ ꞌin um, culo nducua la ndyaan xuꞌhue ꞌin Ndiose 

siꞌya Jesucristo siꞌyana sca chcui chendyu nguia nscua cueen chaꞌ ꞌin um 
ñaꞌan nu ndiya quiꞌan tiꞌ um ꞌin ñi. 9 Ndiose, ñi nu nguiꞌnin tñan ꞌin loꞌo 
nu chcui cusya ꞌñan, nchcuinꞌ chaꞌ tsuꞌhue ꞌin Sñeꞌ ñi, jlyo tiꞌ ñi siꞌyana 
nchgaa xaa ndiya yuꞌhui tinꞌ ꞌin um xa nchcuinꞌ lyiꞌon ꞌin ñi, 10 loꞌ njñan 
ꞌin ñi chaꞌ taa ñi chaꞌ cuiyaꞌ nu tsaꞌan can seꞌen ndiꞌin um, 11 siꞌyana lyee 
lca tiqueen ñaꞌan taꞌa na seꞌen nu ta yaanꞌ ꞌin um loꞌo chaꞌ nu ndiya quiꞌan 
tiꞌ um, siꞌyana tca tyon tla um loꞌo chaꞌ canꞌ, 12  cuañaꞌan scasca na taa 
na chaꞌ tnu tiquee ꞌin taꞌa na loꞌo chaꞌ nu ndiya quiꞌan tiꞌ na. 13  Ca cuiyaꞌ 
tiꞌ um, ꞌun jun taꞌa na, siꞌyana tyun yaꞌ ncua tinꞌ tsaꞌan seꞌen ndiꞌin um 
(una a ncua siꞌya scasca chaꞌ nu nchcui ndijin), siꞌyana ca chcanꞌ loo tñan 
nu nguiꞌnin lja um, cuiꞌ ñaꞌan nguiaa chaꞌ ꞌñan loꞌo nchgaa la ñaꞌan neꞌ 
gentil. 14 Canꞌ chaꞌ ꞌni chaꞌ chcuinꞌ chaꞌ re loꞌo nchgaa tucui, neꞌ griego 

uta siꞌi neꞌ griego, ta lca neꞌ nu mꞌni chaꞌan uta a mꞌni chaꞌan neꞌ. 15 Canꞌ 
chaꞌ cunta chaꞌ nu ꞌñan lyee lca tiqueen chcuinꞌ chaꞌ tsuꞌhue ꞌin Cristo loꞌo 
um, ꞌun nu ndiꞌin quichen Roma.

Chaꞌ ꞌin Cristo lca chaꞌ cuiyaꞌ ꞌin Ndiose
16  A nxijyiꞌo tinꞌ chcuinꞌ chaꞌ tsuꞌhue ꞌin Cristo, siꞌyana lca na chaꞌ 

cuiyaꞌ ꞌin Ndiose nu culo laa ꞌin nchgaa nu tsa quiꞌan tiꞌ ꞌin ñi, culo 
nducua la ꞌin neꞌ judio nguiꞌni caꞌan chaꞌ re, a cunta loꞌo neꞌ griego. 
17 Siꞌyana loo chaꞌ tsuꞌhue re nchca chcanꞌ loo ñaꞌan ntsuꞌhui chaꞌ quinu 
luhui na tloo Ndiose, una tsaloo ti siꞌya chaꞌ nu tsa quiꞌan tiꞌ na ꞌin ñi, 
tsañaꞌan nchcuiꞌ quityi ꞌin Ndiose: —Nu quinu luhui tloo Ndiose, caja 
chendyu ꞌin loo nu tsa quiꞌan tiꞌ ꞌin ñi—.

Nchgaa nten nducui quiꞌya
18  Siꞌyana tiꞌ la niꞌ cuaan ljyaan chaꞌ nsinꞌ tiꞌ nu ntsuꞌhui tiquee Ndiose 

siꞌya scasca chaꞌ ngunanꞌ nu nguiꞌni nten, cuiꞌ chaꞌ nu nchcui ndijin loo 
chaꞌ nu ñi ꞌin Ndiose. 19 Siꞌyana tsañaꞌan ndiꞌin chaꞌ ꞌin Ndiose, nchca 
chcanꞌ loo na siꞌyana cuiꞌ ñi cuaꞌ ngulyo scua la ñi chaꞌ canꞌ loꞌo neꞌ. 
20 Siꞌyana chaꞌ nu a chcanꞌ ꞌin Ndiose, loꞌo chaꞌ cuiyaꞌ nu a ndiyatii ꞌin ñi, 
a cunta tsañaꞌan lca ñi, ncua chcanꞌ loo chaꞌ re tiꞌ xa mtñan ñi chendyu, 
loꞌ siꞌya na nu mtñan ñi canꞌ tca ca cuiyaꞌ tiꞌ neꞌ ñaꞌan ndiꞌin chaꞌ ꞌin ñi, 
loꞌ a ndyijyi ñaꞌan taa neꞌ quiꞌya. 21 Siyaꞌ cuaꞌ yuꞌhui lyoo neꞌ ꞌin ñi, una a 
mꞌni tnu neꞌ ꞌin ñi tsañaꞌan Ndiose lca ñi, a mdyaa neꞌ xuꞌhue ꞌin ñi, cuiꞌ 
ca nu mdyaa neꞌ ꞌin neꞌ siyaꞌ ti loo chaꞌ tinto, loꞌ siꞌya chaꞌ canꞌ nde lyee la 
mchcun chaꞌ tiyaa ꞌin neꞌ. 22  Siyaꞌ nchcuiꞌ neꞌ siꞌyana lca neꞌ sca nu tiyaa 
la, una nde lyee la ncua tiji nan neꞌ, 23  loo nu ntsuꞌhui chaꞌ cuꞌni tnu neꞌ 
ꞌin Ndiose, ñi nu ndiꞌin tsala xaa, yatoꞌo mꞌni tnu neꞌ lcuin nten chendyu, 
lcuin quiñi, lcuin ꞌni loꞌo ꞌni nu nsuhueꞌ niꞌ. 24 Canꞌ chaꞌ siyaꞌ ti ngula yaaꞌ 
Ndiose ꞌin neꞌ seꞌen ndaꞌan neꞌ loo chaꞌ ngunanꞌ canꞌ, yatoꞌo yten yuꞌhui 
neꞌ loꞌo ñaꞌan tucui ti, mdyaa neꞌ ꞌin neꞌ loo chaꞌ jyiꞌo, 25 cuiꞌ siꞌyana 
mxitsaꞌan neꞌ chaꞌ nu ñi ꞌin Ndiose loꞌo chaꞌ cuiñi canꞌ, mdaa neꞌ loo na 
nu mtñan ñi loꞌ mꞌni tnu neꞌ ꞌin na, una a mꞌni tnu neꞌ ꞌin Ñi nu Mtñan 
ꞌin na, ñi nu ntsuꞌhui chaꞌ cuꞌni tnu na ꞌin tsala xaa. Amen. 26  Canꞌ chaꞌ 
ngula yaaꞌ Ndiose ꞌin neꞌ loo chaꞌ ngunanꞌ canꞌ, nu a chuꞌhui lyoo ꞌa neꞌ 
ñi na lca chaꞌ jyiꞌo, loꞌ neꞌ cunaꞌan mxitsaꞌan neꞌ ñaꞌan chaꞌ ꞌin neꞌ loꞌo yu 
quiꞌyu loꞌ yten yuꞌhui neꞌ loꞌo ticuiꞌ taꞌa cunaꞌan neꞌ, 27 ticuiꞌ cuañaꞌan yu 
quiꞌyu, mxitsaꞌan yu ñaꞌan chaꞌ nu cuaꞌ ntsuꞌhui ꞌin yu loꞌo neꞌ cunaꞌan, 
yatoꞌo lyee la ncua lca tiquee yu sten yuꞌhui yu loꞌo ticuiꞌ taꞌa quiꞌyu yu, 
nu a yuꞌhui lyoo ꞌa yu ñi na lca chaꞌ jyiꞌo, loꞌ cuañaꞌan ticuiiꞌ chonꞌ yu 
msoꞌ tucua yu nu tiꞌi siꞌya chaꞌ ngunanꞌ nu mꞌni yu. 28  Siꞌyana a msuꞌhua 
loo neꞌ ꞌin Ndiose, canꞌ chaꞌ ngula yaaꞌ ñi ꞌin neꞌ siyaꞌ ti loo chaꞌ tiyaa 
ngunanꞌ canꞌ, seꞌen nu cuꞌni neꞌ na nu a ntsuꞌhui chaꞌ cuꞌni neꞌ, 29 mtsaꞌan 

yuꞌhui neꞌ loꞌo chacuiꞌ chaꞌ nu a tsuꞌhue, chaꞌ nu nguiten yuꞌhui neꞌ loꞌo 
ñaꞌan tucui ti, chaꞌ nducunꞌ, chaꞌ xqueeꞌ, scasca chaꞌ ngunanꞌ, chaꞌ jñan 
tiꞌ, chaꞌ nu ndujui neꞌ nten, chaꞌ cusuun, chaꞌ cuiñi, chaꞌ mañan, 30 chaꞌ 
nchca nchcuiꞌ, chaꞌ nu nchcuiꞌ caꞌan taꞌa neꞌ, nchca taꞌa cusuun neꞌ ꞌin 
Ndiose, ndaja taꞌa neꞌ, siyeꞌ neꞌ, ndaa neꞌ loo neꞌ ticuiiꞌ neꞌ, ndlo que neꞌ 
chaꞌ ngunanꞌ, a jaꞌan neꞌ ꞌin nten cula ꞌin neꞌ, 31 tinto neꞌ, a nsuꞌhua loo neꞌ 
chaꞌ nu nchcuiꞌ neꞌ, a ntsuꞌhui chaꞌ tsuꞌhue ꞌin neꞌ loꞌo ñi sca tucui, a ndyi 
ꞌa tiꞌi tiquee neꞌ, loꞌ a ñaꞌan ꞌtnan tiꞌ neꞌ ꞌin taꞌa nten neꞌ. 32  Siyaꞌ jlyo tiꞌ neꞌ 
chaꞌ nu cuaꞌ mdiꞌin tyaa Ndiose siꞌyana nu cuꞌni cuañaꞌan ndyiꞌo tñan caja 
canꞌ, una tiꞌ nguia quiñan neꞌ loꞌo chaꞌ canꞌ, loꞌ siꞌi tsacanꞌ ti, cuiꞌ ca nu 
tsuꞌhue ntsuꞌhui tiquee neꞌ xa nu loꞌo xca tucui nguiꞌni chaꞌ canꞌ.

Xñan bsya nu ñi ꞌin Ndiose

2  1 Canꞌ chaꞌ a ndyijyi ñaꞌan suhui um tloo um, nchgaa ꞌun nu ndlo 
quiꞌya ꞌin xca tucui, siꞌyana tsañaꞌan nu ndlo quiꞌya um ꞌin nten, 

ticuiiꞌ um nsoꞌ tucua um quiꞌya chonꞌ um, siꞌyana scañaꞌan ti nguiꞌni um 
loꞌo canꞌ. 2  Cuaꞌ jlyo tiꞌ na siꞌyana Ndiose loꞌo chaꞌ nu ñi nꞌni cuiyaꞌ ñi 
chaꞌ ꞌin nu nguiꞌni cuañaꞌan. 3  ¿Ta ñan tiꞌ um siꞌyana a ntsuꞌhui chaꞌ cuꞌni 
cuiyaꞌ Ndiose chaꞌ ꞌin um, ꞌun nu ndlo quiꞌya ꞌin xca tucui loꞌ scañaꞌan 
ti nguiꞌni um loꞌo canꞌ? 4 ¿Ta nxcuan tloo um ꞌin Ndiose, loꞌ tsala ñaꞌan 
tlyu chaꞌ tsuꞌhue ntsuꞌhui ꞌin ñi, ndaa loo ñi ꞌin nten, ntsuꞌhui chaꞌ tlyu 
tiꞌ ꞌin ñi? ¿Ta a jlyo tiꞌ um siꞌya chaꞌ tsuꞌhue ꞌin ñi ndyijyi ñaꞌan xiloꞌo 
chonꞌ um quiꞌya nguiꞌni um? 5 Una siꞌya chaꞌ lyeꞌ tiꞌ loꞌo chaꞌ nu tla cusya 
ꞌin um, nguia nsoꞌ tucua um yuhueꞌ chonꞌ um nu quiꞌni caꞌan ꞌin um xa 
cuꞌni Ndiose xñan bsya ꞌin nten chendyu loꞌo sca chaꞌ nu ñi, cuiꞌ tsaan 
nu ca chcanꞌ loo chaꞌ nsinꞌ tiꞌ nu ntsuꞌhui tiquee ñi, 6  —loꞌ suꞌhua lyiyaꞌ 
ñi ꞌin na cuaꞌ ñaꞌaan tñan mꞌni na cunda scaa na—: 7 Nu a ndlaꞌ tiꞌ cuꞌni 
tñan tsuꞌhue, quiꞌni caꞌan ꞌin loꞌo chendyu nu a tsatii ꞌa, siꞌyana lyee lca 
tiquee canꞌ loꞌo xaa ꞌin Ndiose, nan canꞌ ñaꞌan nu quinu tsuꞌhue tiquee ñi 
loꞌo, loꞌ nta sca chendyu nu a ntsuꞌhui ꞌa chaꞌ jlyo. 8  Una tsalca nu lyeꞌ tiꞌ 
nu a nducua tñan chaꞌ nu ñi, xitijin ñi ꞌin canꞌ nu tiꞌi loꞌo chaꞌ nsinꞌ tiꞌ nu 
ntsuꞌhui tiquee ñi, siꞌyana nguiaa canꞌ tsoꞌ ꞌin chaꞌ ngunanꞌ, 9 loꞌ cuañaꞌan 
scasca nu tiꞌi loꞌo chaꞌ xiꞌin caan ꞌin nten chendyu nu nguiꞌni tñan 
ngunanꞌ, loꞌ culo nducua la quiꞌni caꞌan chaꞌ canꞌ ꞌin neꞌ judio, a cunta 
loꞌo neꞌ gentil. 10 Una nchgaa nu nguiꞌni tñan tsuꞌhue quiꞌni caꞌan ꞌin canꞌ 
loo xaa ꞌin Ndiose, scuen cuaan ñi ꞌin canꞌ loꞌ a sca la chaꞌ chuꞌhui tiquee, 
culo nducua la quiꞌni caꞌan chaꞌ canꞌ ꞌin neꞌ judio, a cunta loꞌo neꞌ gentil, 
11 siꞌyana Ndiose scañaꞌan ti nguiꞌni cuiyaꞌ ñi chaꞌ ꞌin nten. 12  Nchgaa nu 
nguiꞌni quiꞌya nu a nchca quine ꞌin chaꞌ ꞌin lee, quinanꞌ canꞌ, una siꞌi loꞌo 
cunta ꞌin lee, cuiꞌ cuañaꞌan nchgaa nu nguiꞌni quiꞌya loꞌ ndyuꞌhui lyoo 
lee, cunta ꞌin lee ca cuiyaꞌ chaꞌ ꞌin canꞌ, 13  siꞌyana nu ne ꞌin chaꞌ ꞌin lee, 
siꞌi canꞌ nu quinu luhui tloo Ndiose, cuiꞌ ca nu siꞌyana nducua canꞌ tñan 

chaꞌ nu nchcuiꞌ na. 14 Neꞌ gentil nu a ntsuꞌhui lee ꞌin, xa nꞌni neꞌ ñaꞌan 
nu nchcuiꞌ lee, ñaꞌan loo chaꞌ siꞌyana ndyuꞌhui lyoo neꞌ chaꞌ ꞌin lee, siyaꞌ 
a ntsuꞌhui na ꞌin neꞌ, 15 loꞌ nchca chcanꞌ loo siꞌyana niꞌ cusya ꞌin neꞌ cuaꞌ 
ntsuꞌhui lee canꞌ, ticuiꞌ chaꞌ tiyaa ꞌin neꞌ ndaa suun chaꞌ ta cuiꞌ ñaꞌan uta 
siꞌi ñaꞌan nguiꞌni neꞌ. 16  Tsatoꞌo chaꞌ re tsaan nu cuꞌni cuiyaꞌ Ndiose chaꞌ 
ꞌin nten chendyu siꞌya Jesucristo, nchgaa chaꞌ nu mꞌni cunan ti neꞌ, loꞌ 
nchcuinꞌ chaꞌ re tsañaꞌan chaꞌ tsuꞌhue nu mdaa Ndiose ꞌñan.

Chaꞌ ꞌin neꞌ judio loꞌo chaꞌ ꞌin lee
17 ꞌUn nchcuiꞌ um siꞌyana lca um neꞌ judio, a cunta nchcua quiloo um 

chaꞌ ꞌin lee, nguiꞌni siyeꞌ um siꞌyana tsoꞌ ꞌin Ndiose nguiaa um, 18  loꞌ jlyo 
tiꞌ um chaꞌ nu nchca tiꞌ Ndiose, a cunta ndyiꞌya um chaꞌ tiyaa ñaꞌan chaꞌ 
nu tsuꞌhue lati, cuiꞌ siꞌyana nguiꞌni chaꞌan um chaꞌ ꞌin lee canꞌ. 19 Ñan tiꞌ 
um siꞌyana ndloꞌo um ꞌin nu cuityinꞌ, loꞌ lca um sca xaa ꞌin nu ndaꞌan loꞌo 
chaꞌ tla yta ꞌin, 20 xqueꞌ tiꞌ um siꞌyana ndloꞌo um ꞌin nu a sca chaꞌ jlyo 
tiꞌ uta ꞌin nu suhue ti, nchcuiꞌ um siꞌyana cuaꞌ jui chaꞌ tiyaa ꞌin um loꞌ 
ndyuꞌhui lyoo um chaꞌ nu ñi, cuiꞌ siꞌya chaꞌ ꞌin lee canꞌ. 21 ꞌUn nu ndloꞌo 
ꞌin xca tucui, ¿ñi chaꞌ a ndloꞌo um ꞌin um ticuiiꞌ um? ꞌUn nu nchcuiꞌ 
siꞌyana a ntsuꞌhui chaꞌ cuꞌni na cunan, ¿ta a nguiꞌni um cunan? 22  A cunta 
nchcuiꞌ um siꞌyana a sten yuꞌhui na loꞌo cuilyiꞌo nten, ¿ta a nguiten yuꞌhui 
um loꞌo ñaꞌan tucui ti? Cuiꞌ cuañaꞌan nxcuan tloo um ꞌin lcuin joꞌo, loꞌ 
ꞌun ¿ta nda um loo Ndiose ñaꞌan nu ntsuꞌhui chaꞌ? 23  ꞌUn nu nguiꞌni siyeꞌ 
ꞌin loꞌo chaꞌ ꞌin lee, ¿ta siꞌi ꞌin Ndiose nxcuan tloo um loo nu ncha tiꞌin 
um chaꞌ ꞌin lee canꞌ? 24 Siꞌyana ndeñaꞌan nchcuiꞌ quityi ꞌin Ndiose: —Siꞌya 
um, canꞌ chaꞌ ndaja neꞌ gentil ꞌin Ndiose—. 25 Chaꞌ ñi siꞌyana ꞌun nu ncua 
circuncida ꞌin, ntsuꞌhui lyoo chaꞌ canꞌ ꞌin um chaꞌ cua na nducua um 
tñan chaꞌ ꞌin lee, una siꞌyana a nducua um tñan ꞌin na, cua chaꞌ ti ncua 
circuncida ꞌin um. 26  Chaꞌ ntsuꞌhui xca ta nu a ncua circuncida ꞌin, una 
chaꞌ nxuꞌhua seꞌen canꞌ chaꞌ ꞌin lee, ñaꞌan loo chaꞌ siꞌyana loꞌo canꞌ ncua 
circuncida ꞌin. 27 Tsatoꞌo nu a ncua circuncida ꞌin, cuiꞌ nu tsuꞌhue nxuꞌhua 
seꞌen chaꞌ ꞌin lee, canꞌ nu ntsuꞌhui suun ꞌin culo quiꞌya ꞌin um, siꞌyana ꞌun 
ncua circuncida ꞌin um loꞌ a nxuꞌhua seꞌen um chaꞌ ꞌin lee canꞌ. 28  Siꞌyana 
sca nten, a lca neꞌ judio loꞌo tsoꞌ ꞌin cunanꞌ neꞌ, cuiꞌ cuañaꞌan loꞌo chaꞌ nu 
nchca circuncida ꞌin neꞌ, a ljyaan na loꞌo tsoꞌ ꞌin cunanꞌ neꞌ, 29 cuiꞌ ca nu 
nde niꞌ cusya ꞌin na lca na neꞌ judio, xa nu chaꞌ ñi ca nchca circuncida ꞌin 
na, chaꞌ re ljyaan na siꞌya chaꞌ cuiyaꞌ ꞌin Espíritu loꞌ siꞌi loꞌo cunta ꞌin lee, 
canꞌ nu quinu tsuꞌhue loꞌo Ndiose, loꞌ siꞌi loꞌo nten chendyu.

3  1 Xacanꞌ jan ñi, ¿ñi tsuꞌhue cuꞌni chaꞌ lca na neꞌ judio, loꞌ ñi canan 
chuꞌhui ꞌin na ca circuncida ꞌin na? 2  Ntsuꞌhui ñaꞌan nda yaaꞌ na, 

siꞌyana culo nducua la ꞌin neꞌ judio mxnu Ndiose cunta chaꞌ nu ycuiꞌ ñi. 
3  Xacanꞌ jan ñi, chaꞌ ntsuꞌhui nu a mdoꞌo ñi chaꞌ ꞌin tloo Ndiose, ¿ta canꞌ 
chaꞌ a ñi ndiꞌin chaꞌ ꞌin Ndiose? 4 Siꞌi na, siꞌyana Ndiose ñi ndiꞌin chaꞌ ꞌin 

  ROMANOS 2 ,  3

El Nuevo Testamento en Chatino de Nopala de Mexico; versión para la web, © 2014, David Neil Nellis



270

ñi, loꞌ nchgaa nten chendyu lca neꞌ nu cuiñi, cuiꞌ ñaꞌan nchcuiꞌ quityi ꞌin 
Ndiose: —Siꞌyana mdoꞌo ñi chaꞌ ꞌin um loꞌo chaꞌ nu ycuiꞌ um, loꞌ cuꞌni 
um canan xa caja nu culo quiꞌya ꞌin um—. 5 Chaꞌ siꞌya quiꞌya ꞌin na nchca 
chcanꞌ loo chaꞌ nu ñi ꞌin Ndiose, ¿ñaꞌan ta ljuin na xacanꞌ? ¿Tsañaꞌan 
nxitijin ñi ꞌin nten nu tiꞌi, ta canꞌ chaꞌ a ñi ndiꞌin chaꞌ ꞌin Ndiose? 
(Nchcuinꞌ loꞌo um tsañaꞌan nguiaa chaꞌ tiyaa ꞌin nten chendyu.) 6  Ndiose 
ñi ndiꞌin chaꞌ ꞌin ñi, loꞌ chaꞌ siꞌi na, ¿ñaꞌan ta tca cuꞌni ñi xñan bsya ꞌin 
nten chendyu chaꞌ na canꞌ? 7 Loꞌ siꞌya chaꞌ cuiñi ꞌñan, ncua chcanꞌ loo chaꞌ 
nu ñi ꞌin Ndiose seꞌen nu scuen cuaan chaꞌ ꞌin ñi, ¿ñi chaꞌ tiꞌ ndyijyi nu 
ndlo quiꞌya ꞌñan chaꞌ na canꞌ? 8  ¿Ta tsuꞌhue lati chaꞌ chcuiꞌ na: Cuꞌni na 
tñan ngunanꞌ, ñaꞌan ca siꞌyana ca chcanꞌ loo chaꞌ tsuꞌhue? (Ntsuꞌhui nu 
nchcuiꞌ caꞌan ꞌin na siꞌyana cuañaꞌan ndloꞌo na, una ntsuꞌhui suun ꞌin canꞌ 
caan yuhueꞌ chonꞌ).

A tucui nu ñi ndiꞌin chaꞌ ꞌin
9 Xacanꞌ jan ñi, ¿ta tsuꞌhue la nten lca na que ꞌin nchgaa la tucui? Siꞌi 

na, ¿ta siꞌi cuaꞌ ycuiꞌ na siꞌyana neꞌ judio loꞌo neꞌ gentil nguiꞌni neꞌ quiꞌya? 
10 Siꞌyana ndeñaꞌan nchcuiꞌ quityi ꞌin Ndiose: —A tucui nu ñi ndiꞌin 
chaꞌ ꞌin, ñi sca canꞌ loꞌ a ntsuꞌhui, 11 a tucui nu ndyiꞌya cunta chaꞌ nu ñi, 
a tucui nu ndiya nan ꞌin Ndiose. 12  Nchgaa neꞌ mdoꞌo tsoꞌ neꞌ, mtsaꞌan 
yuꞌhui neꞌ loꞌo chaꞌ ngunanꞌ, a tucui nu nguiꞌni tñan tsuꞌhue, ñi sca 
canꞌ loꞌ a ntsuꞌhui. 13  Tuꞌhua neꞌ nguiaa chaꞌ ꞌin na tsañaꞌan sca tucuaa 
nu nducua la, nguilyu tseꞌ neꞌ loo chaꞌ cuiñi, loꞌo tuꞌhua neꞌ nꞌni neꞌ tiꞌi 
tsañaꞌan nchca tiꞌ sca cunaan la. 14 Mtsaꞌan yuꞌhui tuꞌhua neꞌ loꞌo yuhueꞌ 
siꞌya chaꞌ tla cusya ꞌin neꞌ. 15 Ndla ndsa nguiaa neꞌ seꞌen nu cujui taꞌa neꞌ. 
16  Nguiaa neꞌ njlyo neꞌ ꞌin taꞌa nten neꞌ, loꞌ nxnu neꞌ chaꞌ xiꞌin tucueen 
nguiaa neꞌ. 17 A yuꞌhui lyoo neꞌ tucueen nu taa chaꞌ tsuꞌhue ꞌin neꞌ, 18  ñi 
a ntsen neꞌ tloo Ndiose—. 19 Una cuaꞌ jlyo tiꞌ na siꞌyana nchgaa chaꞌ nu 
nchcuiꞌ lee, nchcuiꞌ na chaꞌ ꞌin nten nu nguiꞌni chaꞌan ꞌin na, ñaꞌan ca 
siꞌyana nchgaa nten chcua seen tuꞌhua neꞌ, loꞌ ñaꞌaan nten chendyu ca 
cuiyaꞌ tiꞌ neꞌ siꞌyana nducui neꞌ quiꞌya tloo Ndiose. 20 —Siꞌyana ñi sca 
tucui a quinu luhui tloo Ndiose— loo nu xuꞌhua seꞌen chaꞌ ꞌin lee, cuiꞌ ca 
nu siꞌya lee canꞌ ca cuiyaꞌ tiꞌ na siꞌyana nducui na quiꞌya.

Quinu luhui na tloo Ndiose loo nu tsa quiꞌan tiꞌ na
21 Cuaꞌ ñii nchca chcanꞌ loo ñaꞌan nu ntsuꞌhui chaꞌ quinu luhui na tloo 

Ndiose, una siꞌi loꞌo cunta ꞌin lee, siꞌyana lee canꞌ tsatlyu loꞌo chaꞌ nu 
nguaꞌan yu nu mxiycuiꞌ Ndiose ꞌin ndaa na suun chaꞌ re, 22  siꞌyana quinu 
luhui nten tloo Ndiose loo nu tsa quiꞌan tiꞌ neꞌ ꞌin Jesucristo, loꞌ quiꞌni 
caꞌan chaꞌ re ꞌin nchgaa nu tsa quiꞌan tiꞌ ꞌin ñi, siꞌyana scañaꞌan ti ndiꞌin 
chaꞌ ꞌin na nchgaa na, 23  siꞌyana nchgaa na mꞌni na quiꞌya, mducua tijyoꞌ 
na loo xaa ꞌin Ndiose. 24 Una siꞌya chaꞌ tsuꞌhue nu mdoꞌo tiquee ñi, xuꞌhue 

ti mxnu luhui ñi ꞌin na siꞌya Cristo Jesús xa msiꞌi ñi ꞌin na, 25 Ndiose 
mdiꞌin tyaa ñi chaꞌ siꞌyana Cristo ca ñi ñaꞌan nchca tiꞌ sca lcuan nu siꞌya 
tne ñi xuꞌhua lyiyaꞌ quiꞌya ꞌin nten loo nu tsa quiꞌan tiꞌ neꞌ ꞌin ñi, cuañaꞌan 
ca chcanꞌ loo siꞌyana ñi ndiꞌin chaꞌ ꞌin Ndiose loo nu yuꞌhui chaꞌ tlyu tiꞌ 
ꞌin ñi loꞌo neꞌ nu mdiꞌin cuaꞌ sꞌni tsañaꞌan cuaan ti mdijin ñi quiꞌya ꞌin 
neꞌ, 26  loꞌ ca cuiyaꞌ tiꞌ nten cuaꞌ ñii, tsala ñaꞌan ñi ndiꞌin chaꞌ ꞌin ñi, cuiꞌ 
siꞌyana scati ñi lca ñi nu luhui, loꞌ scati ñi tca suhui ñi ꞌin nu tsa quiꞌan tiꞌ 
ꞌin Jesús. 27 Xacanꞌ jan ñi, ¿la nguinu chaꞌ siyeꞌ canꞌ? A la nguiten na. ¿Ta 
siꞌyana ndon loo lee canꞌ, uta ndeꞌen la tñan tsuꞌhue mꞌni neꞌ? Siꞌi na, cuiꞌ 
ca nu siꞌyana ndiya quiꞌan tiꞌ neꞌ ꞌin Ndiose. 28  Nchca cuiyaꞌ tiꞌ na xacanꞌ 
siꞌyana nten chendyu quinu luhui neꞌ loo nu tsa quiꞌan tiꞌ neꞌ ꞌin ñi, loꞌ siꞌi 
siꞌyana xuꞌhua seꞌen canꞌ chaꞌ ꞌin lee. 29 ¿Ta lca ñi Ndiose ꞌin neꞌ judio ti? 
¿Ta siꞌi loꞌo neꞌ gentil lca ñi Ndiose ꞌin neꞌ? Chaꞌ ñi lca ñi Ndiose ꞌin neꞌ 
gentil. 30 Siꞌyana —scati Ndiose ntsuꞌhui—, loꞌ tsañaꞌan nsuhui ñi ꞌin nu 
ncua circuncida ꞌin loo nu ndiya quiꞌan tiꞌ ꞌin ñi, cuiꞌ cuañaꞌan nsuhui ñi 
ꞌin nu a ncua circuncida ꞌin. 31 ¿Ta siꞌyana ndiya quiꞌan tiꞌ na ꞌin ñi, canꞌ 
chaꞌ nde nxcuan tloo na chaꞌ ꞌin lee canꞌ? Siꞌi na, cuiꞌ ca nu nde lyee la 
nsuꞌhua loo na chaꞌ canꞌ.

Chendyu ꞌin Abraham

4  1 Xacanꞌ jan ñi, ¿ñi canan yuꞌhui ꞌin Abraham nu ncua nten cula ꞌin 
na siꞌya chendyu nu mduꞌhui yu? 2  Chaꞌ cua na Abraham nguinu 

luhui tloo Ndiose siꞌya chaꞌ tsuꞌhue nu mꞌni, ntsuꞌhui suun ꞌin cuꞌni siyeꞌ, 
una siꞌi siꞌya chaꞌ ꞌin Ndiose. 3  Una, ¿ñaꞌan ta nchcuiꞌ quityi ꞌin Ndiose? 
—Abraham nguinu luhui tloo Ndiose loo nu ya quiꞌan tiꞌ ꞌin ñi—. 4 Sca 
yu nu nꞌni tñan, siꞌi xuꞌhue ti nxñi siyaꞌ yu, cuiꞌ ca nu siꞌyana cuaꞌ mꞌni 
yu tñan. 5 Una xcañaꞌan loꞌo sca nten nu a nducua tloo loꞌo tñan tsuꞌhue 
nu nguiꞌni, cuiꞌ ca nu ndiya quiꞌan tiꞌ canꞌ ꞌin Ndiose, ñi nu nsuhui ꞌin 
nten quiꞌya chendyu, loꞌ siꞌya chaꞌ canꞌ ndijin ñi cunta ꞌin lca sca nu 
luhui, 6  tsañaꞌan nchcuiꞌ Davi siꞌyana tsuꞌhue ca xuꞌhue sca nten nu nxnu 
luhui Ndiose ꞌin, una siꞌi siꞌyana ndeꞌen la tñan tsuꞌhue nu cuaꞌ mꞌni, 7 loꞌ 
ndeñaꞌan nchcuiꞌ quityi ꞌin Ndiose: —Tsuꞌhue ca xuꞌhue sca nten nu mꞌni 
Ndiose chaꞌ tlyu tiꞌ ꞌin, loꞌ mxca ñi nchgaa quiꞌya ꞌin. 8  Tsuꞌhue ca xuꞌhue 
sca nten nu a ndlo quiꞌya Ñi Xꞌnan na ꞌin—. 9 Xacanꞌ jan ñi, ¿ta tsa nten 
nu nchca circuncida ti ꞌin ntsuꞌhui xuꞌhue neꞌ loꞌo chaꞌ re, uta na loꞌo nu 
a nchca circuncida ꞌin? Nchcuiꞌ na siꞌyana Abraham —nguinu luhui tloo 
Ndiose loo nu ya quiꞌan tiꞌ ꞌin ñi—. 10 ¿Ñaꞌan ta mchcua yu chaꞌ tsuꞌhue 
re? ¿Ta xa ncua circuncida ꞌin yu uta xa tiꞌ lyijyi ca na? Mchcuan yu chaꞌ 
re xa nu tiꞌ lyijyi ca circuncida ꞌin yu, loꞌ siꞌi xa nu cuaꞌ mꞌni yu ꞌin na. 
11 Chonꞌ ndeꞌen canꞌ ncua circuncida ꞌin yu, una cuaꞌ lca luhui yu tloo 
Ndiose loo nu ya quiꞌan tiꞌ yu ꞌin ñi, siꞌyana ca yu sti nchgaa nu ndiya 
quiꞌan tiꞌ ꞌin Ndiose siyaꞌ a ncua circuncida ꞌin, siꞌyana loꞌo canꞌ quinu 

luhui loo nu tsa quiꞌan tiꞌ ꞌin ñi. 12  A cunta siꞌyana ca yu sti nchgaa nu 
nchca circuncida ꞌin, una siꞌi tsaloo ti siꞌya chaꞌ canꞌ, cuiꞌ ca nu siꞌyana 
chcui nchaꞌan canꞌ chendyu ꞌin Abraham nu ncua nten cula ꞌin na, loꞌ 
tsa quiꞌan tiꞌ canꞌ ꞌin Ndiose tsañaꞌan nu mꞌni Abraham xa nu tiꞌ lyijyi ca 
circuncida ꞌin.

Loo nu ya quiꞌan tiꞌ yu jui chaꞌ tsuꞌhue ꞌin yu
13  Siꞌi loꞌo cunta ꞌin lee mdiꞌin tyaa Ndiose sca chaꞌ loꞌo Abraham tsatlyu 

loꞌo ta nten ꞌin yu, siꞌyana chcuan yu cunta ñaꞌaan chendyu re, cuiꞌ ca 
nu siꞌya chaꞌ nu ya quiꞌan tiꞌ yu ꞌin ñi nguinu luhui yu. 14 Chaꞌ cua na 
tsalca nu nguia nchaꞌan chaꞌ ꞌin lee ntsuꞌhui xuꞌhue loꞌo chaꞌ canꞌ, cua 
chaꞌ ti tsa quiꞌan tiꞌ nten, loꞌ a sca cunta ntsuꞌhui chaꞌ nu cuaꞌ mdiꞌin tyaa 
Ndiose xacanꞌ. 15 Siꞌya lee canꞌ chaꞌ nxitijin Ndiose ꞌin nten nu tiꞌi, una 
chaꞌ a ntsuꞌhui lee, a sca chaꞌ nchcui nchaꞌan ꞌin na xacanꞌ. 16  Cuꞌni na 
cunta ljyaan chaꞌ tsuꞌhue canꞌ ꞌin na loo nu ya quiꞌan tiꞌ na ꞌin Ndiose, 
cuiꞌ siꞌyana xuꞌhue ti caja chaꞌ canꞌ, ñaꞌan ca siꞌyana quinu scua tla chaꞌ re 
loꞌo ta nten ꞌin sñeꞌ Abraham. Siꞌi tsa ꞌin ti nu nguia nchaꞌan chaꞌ ꞌin lee 
quiꞌni caꞌan chaꞌ re ꞌin, cuiꞌ ca nu loꞌo nchgaa nu ndiya quiꞌan tiꞌ ꞌin Ndiose 
tsañaꞌan mꞌni Abraham, nu lca sti nchgaa nareꞌ, 17 (cuiꞌ ñaꞌan nchcuiꞌ 
quityi ꞌin Ndiose: —Nanꞌ mdiꞌin tyaan ꞌin siꞌyana ca sti quiꞌan ꞌa nten—.) 
Tloo Ndiose nguinu scua chaꞌ re, cuiꞌ ñi nu ꞌin ya quiꞌan tiꞌ Abraham, ñi 
nu nꞌni chaꞌ ndyiquiꞌo nten, loꞌ ndloꞌo naan ñi sca na nu a chcanꞌ tsañaꞌan 
nchca tiꞌ sca na nu cuaꞌ ndiꞌin. 18  Siyaꞌ a nducua tloo Abraham chaꞌ tsuꞌhue 
re, una ya quiꞌan tiꞌ yu chaꞌ nu mdiꞌin tyaa Ndiose loꞌo yu, cuiꞌ siꞌyana 
tsa tucua xaa ca yu sti quiꞌan nten, tsañaꞌan chaꞌ nu cuaꞌ juin ñi loꞌo yu: 
—Cuañaꞌan ntsuꞌhui chaꞌ ca quiꞌan ta nten ꞌin sñeꞌ—. 19 A mꞌni naꞌan tiꞌ 
yu loꞌo chaꞌ nu ya quiꞌan tiꞌ yu siyaꞌ cuaꞌ cula yu, a cunta cuaꞌ caja ti yu 
(siꞌyana cuaꞌ tiyaa yu sca ciento yjan), a cunta Sara nu lca cuilyiꞌo yu a 
nchca siyaꞌ tyiꞌin sñeꞌ canꞌ. 20 Una a mꞌni naꞌan tiꞌ yu loꞌ ñi a mꞌni tucua tiꞌ 
yu loꞌo chaꞌ nu mdiꞌin tyaa Ndiose loꞌo yu, cuiꞌ ca nu msuꞌhua loo yu chaꞌ 
nu ndiya quiꞌan tiꞌ yu loꞌ mꞌni tnu yu ꞌin Ndiose, 21 ñi tsachinꞌ ti loꞌ a mꞌni 
tucua tiꞌ yu, ta na a tca ꞌin Ndiose cuꞌni ñi nchgaa chaꞌ nu cuaꞌ mdiꞌin tyaa 
ñi, 22  canꞌ chaꞌ —nguinu luhui yu tloo Ndiose loo nu ya quiꞌan tiꞌ ꞌin ñi—. 
23  Siꞌi siꞌya chaꞌ ꞌin Abraham ti nguaꞌan scua chaꞌ re tsañaꞌan nguinu luhui 
yu, 24 cuiꞌ ca nu loꞌo chaꞌ ꞌin nareꞌ nguinu scua na siꞌyana quinu luhui 
na tloo ñi, tsalca naa nu ndiya quiꞌan tiꞌ ꞌin ñi nu mꞌni chaꞌ mdyiquiꞌo Ñi 
Xꞌnan na Jesús, 25 ñi nu mdaa Ndiose chaꞌ cuiyaꞌ caja siꞌya quiꞌya nducui 
na, loꞌ mdyiquiꞌo ñi siꞌyana tca quinu luhui na tloo Ndiose.

Chaꞌ tsuꞌhue nu cuaꞌ jui ꞌin na loꞌo tsoꞌ ꞌin Ndiose

5  1 Siꞌyana cuaꞌ nguinu luhui na tloo Ndiose loo nu ya quiꞌan tiꞌ na ꞌin 
ñi, canꞌ chaꞌ mchca tsuꞌhue chaꞌ ꞌin na loꞌo Ndiose siꞌya Ñi Xꞌnan na 

Jesucristo. 2  Siꞌya ñi tca sten na tloo Ndiose loꞌ chcuan na chaꞌ tsuꞌhue 
ꞌin ñi loo nu ya quiꞌan tiꞌ na, loꞌ tla ndon na loo chaꞌ re, a cunta tsuꞌhue 
ntsuꞌhui tiquee na siꞌyana nducua tloo na quiꞌni caꞌan ꞌin na loo xaa ꞌin 
Ndiose. 3  Siꞌi tsacanꞌ ti chaꞌ tsuꞌhue ntsuꞌhui tiquee na, cuiꞌ ca nu siꞌyana 
ndijin na scasca nu tiꞌi, jlyo tiꞌ na siꞌyana loꞌo chaꞌ nu ndijin na nde lyee la 
chuꞌhui chaꞌ tlyu tiꞌ ꞌin na, 4 siꞌya chaꞌ tlyu tiꞌ canꞌ nde lyee la ca ngula tiꞌ 
na, cuañaꞌan nde lyee la chcua quiloo na chaꞌ nu cuaꞌ mdiꞌin tyaa Ndiose. 
5 Jlyo tiꞌ na tsatoꞌo chaꞌ re, siꞌyana mtsaꞌan yuꞌhui chaꞌ tsuꞌhue ꞌin Ndiose 
niꞌ cusya ꞌin na siꞌya Espíritu nu Luhui nu mdaa ñi ꞌin na. 6  Xa naꞌan ndiꞌin 
chaꞌ ꞌin na, ya tucua tsaan ngujui Cristo tñan loo nten quiꞌya chendyu. 
7 Chaꞌ ñi siꞌyana sca nten tucui ti ñaꞌan caja neꞌ tñan loo sca nu ñi ndiꞌin 
chaꞌ ꞌin, tinaꞌan ntsuꞌhui nu xtyi tiꞌ caja tñan loo sca nten nu tsuꞌhue. 
8  Una Ndiose nguloꞌo la ñi chaꞌ tsuꞌhue nu mdoꞌo tiquee ñi, loꞌ siyaꞌ lca na 
nten quiꞌya chendyu, Cristo ngujui ñi tñan loo na. 9 Loꞌ siꞌyana cuaꞌ mxnu 
luhui ñi ꞌin na siꞌya tne ñi, nde lyee la ntsuꞌhui suun tyiꞌo laa na siꞌya 
ycuiꞌ ca ñi, tsaan nu xitijin ñi ꞌin nten nu tiꞌi. 10 Chaꞌ ncua taꞌa cusuun na 
ꞌin Ndiose loꞌ tiꞌ mchca tsuꞌhue chaꞌ ꞌin na loꞌo ñi loo nu ngujui Sñeꞌ ñi, 
¿ta siꞌi lyee la ntsuꞌhui suun tyiꞌo laa na siꞌya chendyu ꞌin Sñeꞌ ñi? 11 Siꞌi 
tsare ti chaꞌ, cuiꞌ ca nu tsuꞌhue ntsuꞌhui tiquee na loꞌo Ndiose siꞌya Ñi 
Xꞌnan na Jesucristo, nu siꞌya ñi cuaꞌ mchca tsuꞌhue chaꞌ ꞌin na loꞌo Ndiose.

Chaꞌ ꞌin Adán loꞌo Cristo
12  Siꞌya scati yu quiꞌyu yten quiꞌya loo chendyu re, loꞌ siꞌya quiꞌya canꞌ 

nducui nchaꞌan chaꞌ ndyija ꞌin nten, canꞌ chaꞌ nguiꞌni caꞌan chaꞌ ndyija 
ꞌin nchgaa nten siꞌyana nchgaa neꞌ nducui neꞌ quiꞌya. 13 Xa nu tiꞌ lyijyi 
quinu scua lee ꞌin Ndiose, cuaꞌ nguiꞌni nten quiꞌya, una siꞌyana a ntsuꞌhui 
lee xacanꞌ, a jui ñaꞌan tyiꞌo quiꞌya ꞌin neꞌ. 14 Una chaꞌ ndyija canꞌ cuaꞌ nsñi 
suꞌhua yaaꞌ ꞌin neꞌ tiꞌ xa mdiꞌin Adán tsayaꞌ mdiyaan Moisé, siyaꞌ a mꞌni 
nten canꞌ quiꞌya nu mꞌni Adán, una mꞌni caꞌan chaꞌ ndyija canꞌ ꞌin neꞌ, loꞌ siꞌi 
cuañaꞌan yatoꞌo loꞌo ñi nu cuaꞌ yaan canꞌ. 15 Siꞌyana chaꞌ tsuꞌhue nu cuaꞌ jui 
ꞌin na a nchcua taꞌa chaꞌ ꞌin na loꞌo quiꞌya canꞌ: Chaꞌ quiꞌya nu mꞌni scati yu 
quiꞌyu yatoꞌo quiꞌan nten ngujui, una siꞌya chaꞌ tsuꞌhue ꞌin scati yu quiꞌyu 
nu lca Jesucristo, nde lyee la ncua lca tiquee Ndiose loꞌo nten quiꞌan canꞌ 
loꞌ mdaa ñi chaꞌ tsuꞌhue canꞌ ꞌin neꞌ. 16 Chaꞌ ñi siꞌyana a nchcua taꞌa chaꞌ 
ꞌin quiꞌya nu mꞌni scati yu canꞌ loꞌo chaꞌ tsuꞌhue nu mdaa ñi ꞌin na: Nguioꞌ 
tucua yuhueꞌ chonꞌ nten chendyu siꞌya scati quiꞌya canꞌ, una ncua chcanꞌ 
loo chaꞌ tsuꞌhue ꞌin ñi siꞌya scasca quiꞌya nu mꞌni na, ñaꞌan ca siꞌyana xnu 
luhui ñi ꞌin na. 17 Siꞌya quiꞌya nu mꞌni scati yu canꞌ yatoꞌo msñi suꞌhua yaaꞌ 
chaꞌ ndyija ꞌin nten chendyu, cuiꞌ cuañaꞌan siꞌya scati ñi nu lca Jesucristo, 
nde lyee la caja chendyu ꞌin neꞌ, tsalca nu cuan xuꞌhue chaꞌ tsuꞌhue tlyu nu 
mdaa Ndiose, cuiꞌ chaꞌ nu xnu luhui ꞌin neꞌ xuꞌhue ti. 18  Siꞌya scati nu mꞌni 
quiꞌya canꞌ yatoꞌo yaan yuhueꞌ chonꞌ nchgaa nten, cuiꞌ cuañaꞌan siꞌya scati 

nu mꞌni tñan tsuꞌhue, yaan chendyu nu a tsatii ꞌa ꞌin nchgaa nten siꞌyana 
cuaꞌ mxnu luhui ñi ꞌin neꞌ. 19 Siꞌya scati nu a ncua jaꞌan ꞌin Ndiose, yatoꞌo 
nchgaa nten nducui neꞌ quiꞌya, cuiꞌ cuañaꞌan siꞌya scati nu ncua jaꞌan ꞌin 
Ndiose, quiꞌan nten tca quinu luhui neꞌ tloo ñi. 20 Mdaa Ndiose lee canꞌ ꞌin 
neꞌ siꞌyana lyee la ca chcanꞌ loo quiꞌya nguiꞌni neꞌ, loꞌ xa nu cuaꞌ lyee yton 
quiꞌya canꞌ, una nde lyee la ncua chcanꞌ loo chaꞌ tsuꞌhue ꞌin ñi, 21 siꞌyana 
tsañaꞌan ndiꞌin chaꞌ ꞌin quiꞌya, ya loꞌo na ꞌin neꞌ loo chaꞌ ndyija, cuiꞌ 
cuañaꞌan chaꞌ tsuꞌhue ꞌin Ndiose yaan na siꞌyana tca quinu luhui neꞌ tloo ñi, 
loꞌ chcuan neꞌ sca chendyu nu a tsatii ꞌa siꞌya Ñi Xꞌnan na Jesucristo.

Cuaꞌ ngujui na loꞌo tsoꞌ chaꞌ ꞌin quiꞌya

6  1 ¿Ñaꞌan ta ljuin na xacanꞌ? ¿Ta tiꞌ tsa quiñan cuꞌni na quiꞌya, ñaꞌan 
ca siꞌyana lyee la ca chcanꞌ loo chaꞌ tsuꞌhue ꞌin Ndiose? 2  Siꞌi na, loꞌ 

siꞌyana cuaꞌ ngujui na loꞌo tsoꞌ chaꞌ ꞌin quiꞌya, ¿ñaꞌan tiꞌ tsa quiñan la na 
cuꞌni na quiꞌya? 3  ¿Ta a jlyo tiꞌ um siꞌyana nchgaa nu cuaꞌ mducua tya loꞌo 
tsoꞌ ꞌin Cristo Jesús, sca chaꞌ ti ꞌin canꞌ loꞌo ñi xa ngujui ñi? 4 Siꞌya chaꞌ 
nu mducua tya na, tsatlyu mtsiꞌ na loꞌo ñi loꞌo tsoꞌ ꞌin chaꞌ ndyija, ñaꞌan 
ca siꞌyana tyuꞌhui na sca chendyu nu cui ti, tsañaꞌan nu mdyiquiꞌo Cristo 
siꞌya chaꞌ cuiyaꞌ ꞌin Stina Ndiose. 5 Chaꞌ cuañaꞌan sca chaꞌ ti ꞌin na loꞌo ñi 
xa ngujui ñi, cuiꞌ cuañaꞌan sca chaꞌ ti ꞌin na loꞌo ñi xa mdyiquiꞌo ñi. 6  Cuaꞌ 
jlyo tiꞌ na siꞌyana tsatlyu ngaꞌan na loo cusi loꞌo ñi, ñaꞌan ca siꞌyana jlyo 
quiꞌya nu msñi suꞌhua yaaꞌ ꞌin na, loꞌ a tsa quiñan ꞌa na tiꞌ cuꞌni na quiꞌya 
loꞌo cunanꞌ re. 7 Siꞌyana sca nten nu cuaꞌ ngujui, cuaꞌ mdyiꞌo seꞌen ntsuꞌhui 
loo quiꞌya. 8  Chaꞌ naa cuaꞌ ngujui na loꞌo Cristo, nducua tloo na tyiꞌin na 
loꞌo ñi tsala xaa, 9 siꞌyana cuaꞌ jlyo tiꞌ na mdyiquiꞌo Cristo loꞌ a ntsuꞌhui 
ꞌa chaꞌ caja ñi, cuiꞌ siꞌyana mdyiꞌo ñi tuyaaꞌ chaꞌ ndyija. 10 Tsañaꞌan 
nu ngujui ñi, siyaꞌ ti ngujui ñi siꞌya quiꞌya, una loꞌo ñi cuaꞌ ñii siꞌyana 
tucua ñi tñan chaꞌ nu nchca tiꞌ Ndiose. 11 Cuiꞌ cuañaꞌan ꞌun, ca cuiyaꞌ tiꞌ 
um siꞌyana cuaꞌ ngujui um loꞌo tsoꞌ chaꞌ ꞌin quiꞌya, una loꞌo um cuaꞌ ñii 
siꞌyana tucua tloo Ndiose ꞌin um, sca chaꞌ ti ꞌin um loꞌo Cristo Jesús, ñi 
nu lca Xꞌnan na. 12  Canꞌ chaꞌ a taa um yaꞌ tiꞌ tyon loo chaꞌ ꞌin quiꞌya loo 
chendyu ꞌin um, loꞌ ca jaꞌan um chaꞌ ngunanꞌ nu ndyiꞌo tiquee um, 13  ñi 
a nchca chaꞌ tyaa um scasca seꞌen ꞌin cunanꞌ um loꞌ cuꞌni um quiꞌya, uta 
cunajoꞌo na ꞌin um loo chaꞌ ngunanꞌ, cuiꞌ ca nu tyaa um ꞌin um siyaꞌ ti 
loꞌo tsoꞌ ꞌin Ndiose tsañaꞌan nchca tiꞌ sca nu cuaꞌ mdyiquiꞌo, cuañaꞌan sca 
chcui um cunajoꞌo um ꞌin Ndiose loꞌo sca tñan nu luhui. 14 Canꞌ chaꞌ a taa 
um yaꞌ tiꞌ culo quiꞌya canꞌ tñan ꞌin um, siꞌyana a ntsuꞌhui ꞌa um tuyaaꞌ lee, 
cuiꞌ ca nu ntsuꞌhui um tuyaaꞌ Ndiose siꞌya chaꞌ tsuꞌhue ꞌin ñi.

Lca na nguso ꞌin Ndiose nu cuꞌni tñan tsuꞌhue
15 Xacanꞌ jan ñi, ¿ta tiꞌ tsa quiñan na cuꞌni na quiꞌya siꞌyana a ntsuꞌhui 

ꞌa na tuyaaꞌ lee, loꞌ cuaꞌ ndiꞌin na loo chaꞌ tsuꞌhue ꞌin Ndiose? Nducua chaꞌ 

siꞌi na. 16  ¿Ta a jlyo tiꞌ um siꞌyana xa tyaa um ꞌin um tuyaaꞌ xca tucui loꞌ 
ca jaꞌan um ꞌin, cuiꞌ nguso ꞌin canꞌ lca um siꞌyana nchca jaꞌan um ꞌin? ¿Ta 
ca um nguso ꞌin quiꞌya nu tsa loꞌo ꞌin um loo chaꞌ ndyija, uta ca jaꞌan um 
ꞌin Ndiose loꞌ xnu luhui ñi ꞌin um? 17 Una cuaꞌ xuꞌhue ca ꞌin Ndiose, siyaꞌ 
ncua um nguso ꞌin quiꞌya, una cuaꞌ ñii loꞌo nu chcui lca tiquee um nducua 
um tñan chaꞌ nu nguiꞌni chaꞌan um, loꞌ cuaꞌ mdyaa um ꞌin um siyaꞌ ti loo 
chaꞌ canꞌ. 18  Loꞌ siꞌyana cuaꞌ mdyiꞌo um loo chaꞌ ngunanꞌ canꞌ, cuaꞌ lca um 
nguso ꞌin nchgaa loo chaꞌ tsuꞌhue. 19 Nchcuinꞌ loꞌo um sca chaꞌ nu a tucui 
siꞌyana tca quiꞌya um chaꞌ tiyaa: Tsañaꞌan nu mdyaa um ꞌin um loo chaꞌ 
ngunanꞌ seꞌen nu lyee la cuꞌni um scasca la quiꞌya, una cuaꞌ ñii tyaa um 
ꞌin um loo chaꞌ nu luhui siꞌyana cuꞌni um scasca tñan tsuꞌhue. 20 Siꞌyana 
xa ncua um nguso ꞌin quiꞌya, tijyoꞌ nchca um siiꞌ chaꞌ nu tsuꞌhue. 21 ¿Ta 
jui chaꞌ tsuꞌhue ꞌin um xacanꞌ, ta siꞌi chacuiꞌ chaꞌ jyiꞌo jui ꞌin um? Loo chaꞌ 
ndyija ndiyatii chaꞌ canꞌ. 22  Una cuaꞌ ñii siꞌyana mdyiꞌo um loo quiꞌya loꞌ 
mchca um nguso ꞌin Ndiose, tca tyuꞌhui um sca chendyu nu luhui, loꞌ 
tsatoꞌo caja chendyu nu a tsatii ꞌa ꞌin um. 23  Chaꞌ cuꞌni na quiꞌya tsatii 
chaꞌ ꞌin na loo chaꞌ ndyija, una chaꞌ tsuꞌhue nu ndaa Ndiose ꞌin na lca na 
chendyu nu a tsatii ꞌa siꞌya Ñi Xꞌnan na Jesucristo.

Nten nu ndiꞌin cuilyiꞌo loꞌo tsoꞌ chaꞌ ꞌin lee

7  1 ꞌUn jun taꞌa na, a tucui quiꞌya um chaꞌ tiyaa loꞌo chaꞌ re (siꞌyana 
lca um sca nten nu cuaꞌ ndyuꞌhui lyoo chaꞌ ꞌin lee), ¿ta a jlyo tiꞌ um 

siꞌyana lee canꞌ ndlo na tñan ꞌin nten tsalja nu tiꞌ loꞌo neꞌ? 2  Ñaꞌan nchca 
tiꞌ sca neꞌ cunaꞌan nu cuaꞌ jui cuilyiꞌo, ꞌni chaꞌ chuꞌhui lyoo canꞌ cuilyiꞌo 
tsalja nu loꞌo yu, una chaꞌ caja yu a sca ꞌa chaꞌ nducui nchaꞌan ꞌin neꞌ loꞌo 
tsoꞌ chaꞌ cuilyiꞌo canꞌ. 3 Una chaꞌ neꞌ cunaꞌan canꞌ tyiꞌin lyiꞌo neꞌ ꞌin xca yu 
quiꞌyu loꞌ tiꞌ loꞌo cuilyiꞌo neꞌ, quiꞌya nguiꞌni loꞌo tsoꞌ chaꞌ ꞌin lee canꞌ, una 
chaꞌ cuaꞌ ngujui cuilyiꞌo neꞌ, a xca ꞌa chaꞌ nducui nchaꞌan ꞌin neꞌ loꞌo tsoꞌ 
chaꞌ canꞌ, tca caja cuilyiꞌo neꞌ loꞌo xca tucui, loꞌ siꞌi quiꞌya lca na. 4 Cuiꞌ 
cuañaꞌan ꞌun jun taꞌa na, cuaꞌ ngujui um loꞌo tsoꞌ chaꞌ ꞌin lee siꞌya chaꞌ nu 
ngujui Cristo, loꞌ xca tucui cuiꞌya loo ꞌin um, cuiꞌ ñi nu mdyiquiꞌo canꞌ, 
ñaꞌan ca siꞌyana cuꞌni um scasca tñan tsuꞌhue ñaꞌan nu nchca tiꞌ Ndiose. 
5 Siꞌyana lja mdaꞌan na loo chaꞌ ngunanꞌ, lee canꞌ nde lyee la mxiloo tiꞌin na 
chaꞌ ngunanꞌ nu ntsuꞌhui tiquee na, loꞌ mꞌni na scasca quiꞌya seꞌen nu tsa 
loꞌo na ꞌin na loo chaꞌ ndyija. 6  Una cuaꞌ ñii a xca ꞌa chaꞌ nducui nchaꞌan ꞌin 
na siꞌyana cuaꞌ ngujui na loꞌo tsoꞌ chaꞌ ꞌin lee, cuiꞌ chaꞌ nu msñi suꞌhua yaaꞌ 
ꞌin na, ñaꞌan ca siꞌyana cunajoꞌo na ꞌin Ndiose loꞌo chaꞌ tiyaa nu cui ti nu 
mdaa Espíritu ꞌin na, loꞌ siꞌi ꞌa loꞌo chaꞌ tiyaa cula nu nchcuiꞌ lee canꞌ.

Chaꞌ ꞌin quiꞌya nu ndon loꞌo na
7 ¿Ñaꞌan ta ljuin na xacanꞌ, ta chaꞌ ngunanꞌ lca chaꞌ ꞌin lee? Siꞌi na. A ca 

jlyo tinꞌ ñi na lca quiꞌya chaꞌ siꞌi siꞌya lee, ñi a ca jlyo tinꞌ siꞌyana a tsuꞌhue 

chcui tiꞌ na ndeꞌen la na, chaꞌ a nchcuiꞌ lee: —A chcui tiꞌ um ndeꞌen la 
na—. 8  Una siꞌya lee canꞌ nde lyee la mxiloo tiꞌin na chaꞌ ngunanꞌ nu 
ntsuꞌhui tiqueen, siꞌyana a juesa ꞌin quiꞌya chaꞌ a yaan lee canꞌ. 9 Sca coꞌ 
xaa mduꞌhuin chendyu, a mꞌnin cunta chaꞌ ꞌin lee, una ya tucua tsaan 
nguꞌyan chaꞌ tiyaa tsañaꞌan ndlo lee canꞌ tñan, loꞌ quiꞌya canꞌ jui la juesa 
ꞌin na, yjui xuꞌhua na ꞌñan. 10 Loo nu ntsuꞌhui chaꞌ taa lee canꞌ chendyu 
ꞌñan, yatoꞌo ticuiiꞌ na ya loꞌo na ꞌñan loo chaꞌ ndyija, 11 loꞌ siꞌya lee canꞌ, 
jui ñaꞌan nguñilyiꞌo quiꞌya ꞌñan, loꞌ siꞌya ticuiiꞌ lee canꞌ yatoꞌo yjui xuꞌhua 
quiꞌya ꞌñan. 12  Jlyo tiꞌ na siꞌyana lee canꞌ lca na sca chaꞌ nu luhui, cuiꞌ 
cuañaꞌan luhui chaꞌ nu ndlo na tñan, ñi ndiꞌin chaꞌ ꞌin na loꞌ tsuꞌhue na. 
13  Xacanꞌ jan ñi, ¿ta sca na nu tsuꞌhue mxilyoo chaꞌ ndyija ꞌñan? Siꞌi na. 
Cuiꞌ ca nu siꞌya chaꞌ tsuꞌhue canꞌ nde lyee la ca chcanꞌ loo quiꞌya, loꞌ 
mxilyoo na ꞌñan chaꞌ ndyija, ñaꞌan ca siꞌyana loꞌo scasca chaꞌ nu ndlo lee 
canꞌ tñan, ca cuiyaꞌ tinꞌ tsala ñaꞌan tla chaꞌ ꞌin quiꞌya. 14 Jlyo tiꞌ na siꞌyana 
lee canꞌ ljyaan na loꞌo tsoꞌ ꞌin Ndiose, una nanꞌ lcan nten chendyu nu cuaꞌ 
mdyaa ꞌin siyaꞌ ti loo quiꞌya, 15  siꞌyana a ndyiꞌyan cunta chaꞌ nu nguiꞌnin. 
Loo nu cuꞌnin tñan tsuꞌhue nu nchca tinꞌ, nde ndyiꞌo yꞌnin chaꞌ nu nxcuan 
tloon. 16  Chaꞌ nguiꞌnin chaꞌ nu a nchca tinꞌ, nchca tiꞌ chcuiꞌ siꞌyana tsuꞌhue 
lee canꞌ. 17 Ndiyatoꞌo xacanꞌ siꞌin nguiꞌnin chaꞌ canꞌ, cuiꞌ ca nu quiꞌya 
ntsuꞌhui niꞌ cusya ꞌñan nguiꞌni ꞌin na. 18  Cuaꞌ jlyo tinꞌ siꞌyana ñi sca chaꞌ 
tsuꞌhue a ndon loꞌon tsoꞌ nu ꞌin cunanꞌ re, siyaꞌ ndyiꞌo tiqueen cuꞌnin tñan 
tsuꞌhue, una a ndyijyi juesa cuꞌnin ꞌin na. 19 Loo nu cuꞌnin tñan tsuꞌhue 
nu nchca tinꞌ, nde ndyiꞌo yꞌnin chaꞌ ngunanꞌ, cuiꞌ chaꞌ nu a nchca tinꞌ 
cuꞌnin. 20 Chaꞌ nguiꞌnin chaꞌ nu a nchca tinꞌ, una siꞌin nguiꞌnin ꞌin na, cuiꞌ 
ca nu quiꞌya ntsuꞌhui niꞌ cusya ꞌñan nguiꞌni chaꞌ canꞌ. 21 Nde chaꞌ nu nchca 
cuiyaꞌ tinꞌ: Xa nchca tinꞌ cuꞌnin tñan tsuꞌhue, cuiꞌ xaa nchca chcanꞌ loo 
quiꞌya ndon loꞌon. 22  Una la niꞌ cusya ꞌñan, tsuꞌhue ntsuꞌhui tiqueen loꞌo 
lee ꞌin Ndiose, 23  una ntsuꞌhui xca chaꞌ nu ndlo tñan ꞌin cunanꞌ re, canꞌ 
nu nsuun loꞌo chaꞌ tiyaa ꞌñan, loꞌ nsñi suꞌhua yaaꞌ ꞌñan seꞌen nu tiꞌ cuꞌnin 
quiꞌya loꞌo cunanꞌ re. 24 ꞌTnan can loꞌo chaꞌ re, ¿ti ca nu culo laa ꞌñan siꞌya 
quiꞌya nu nguia loꞌo ꞌñan loo chaꞌ ndyija? 25  Tyaan xuꞌhue ꞌin Ndiose siꞌya 
chaꞌ ꞌin Ñi Xꞌnan na Jesucristo. Canꞌ chaꞌ loꞌo chaꞌ tiyaa ꞌñan nducuan 
tñan chaꞌ nu nchcuiꞌ lee ꞌin Ndiose, una tsoꞌ nu ꞌin cunanꞌ re tiꞌ nguilyu 
na loo chaꞌ ngunanꞌ.

Nduꞌhui na loꞌo chaꞌ cuiyaꞌ ꞌin Espíritu

8  1 Canꞌ chaꞌ a xca ꞌa yuhueꞌ tiꞌ nducua chonꞌ nu sca chaꞌ ti ꞌin loꞌo 
Cristo Jesús, tsalca nu a ndaꞌan ꞌa loꞌo chaꞌ tiyaa ngunanꞌ, cuiꞌ ca 

nu nguia nchaꞌan chaꞌ nu nchca tiꞌ Espíritu ꞌin Ndiose. 2  Siꞌya Cristo 
Jesús jui chaꞌ cuiyaꞌ ꞌin Espíritu nu ndaa chendyu ꞌñan, canꞌ nu ngulyoo 
ꞌñan tuyaaꞌ quiꞌya loꞌo tuyaaꞌ chaꞌ ndyija. 3  Lee canꞌ a ncua ta yaaꞌ na 
ꞌin na siꞌyana a juesa ꞌin na loꞌo tsoꞌ ꞌin cunanꞌ re, una siꞌya quiꞌya ꞌin na 

ROMANOS 7 ,  8  

El Nuevo Testamento en Chatino de Nopala de Mexico; versión para la web, © 2014, David Neil Nellis



277

Ndiose nguaꞌan tñan ñi ꞌin Sñeꞌ ñi nu yaan tsañaꞌan nchca tiꞌ sca nten, loꞌ 
mꞌni tyii ñi chaꞌ ꞌin quiꞌya nu ndon loꞌo cunanꞌ re, 4 ñaꞌan ca siꞌyana loo 
chendyu ꞌin na ca chcanꞌ loo chaꞌ ꞌin lee, naa nu nguia nchaꞌan chaꞌ nu 
nchca tiꞌ Espíritu, loꞌ siꞌi ñaꞌan nu nchca tiꞌ na. 5 Tsalca nu nguiaa tsoꞌ ꞌin 
cunanꞌ, cuiꞌ chaꞌ tiyaa ngunanꞌ ntsuꞌhui tiquee canꞌ, una nu cuaꞌ nguiaa 
tsoꞌ nu ꞌin Espíritu, cuiꞌ chaꞌ tiyaa ꞌin Espíritu ndaꞌan loꞌo canꞌ. 6  Siꞌyana 
nu ndaꞌan loꞌo chaꞌ tiyaa ngunanꞌ, tsoꞌ ꞌin chaꞌ ndyija ntsuꞌhui canꞌ, una nu 
ndaꞌan loꞌo chaꞌ tiyaa ꞌin Espíritu, cuaꞌ jui chendyu ꞌin loꞌ nxitñanꞌ cusya 
ꞌin. 7 Siꞌyana chaꞌ ngunanꞌ nu ntsuꞌhui tiquee na lca na taꞌa cusuun Ndiose, 
siꞌyana a jaꞌan canꞌ ñaꞌan nu ndlo ñi tñan, loꞌ ñi a nchca ꞌin ca jaꞌan chaꞌ 
canꞌ, 8  loꞌ nu tiꞌ ndaꞌan loo chaꞌ ngunanꞌ, a tca cuꞌni canꞌ chaꞌ nu ndyuꞌhui 
cuiyaꞌ tiꞌ Ndiose. 9 Una ꞌun a ndaꞌan ꞌa um loo chaꞌ ngunanꞌ, cuiꞌ ca nu 
nduꞌhui um chendyu tsañaꞌan nu nchca tiꞌ Espíritu, chaꞌ na cuaꞌ ntsuꞌhui 
Espíritu ꞌin Ndiose niꞌ cusya ꞌin um. Nu a ntsuꞌhui Espíritu ꞌin Cristo niꞌ 
cusya ꞌin, a nguiaa canꞌ tsoꞌ ꞌin ñi. 10 Una chaꞌ Cristo cuaꞌ ntsuꞌhui ñi niꞌ 
cusya ꞌin um, ca cuiyaꞌ tiꞌ um siꞌyana cuaꞌ ngujui cunanꞌ um loꞌo tsoꞌ ꞌin 
quiꞌya, una cusya ꞌin um loꞌo na siꞌyana cuaꞌ mxnu luhui ñi ꞌin um. 11 Loꞌ 
chaꞌ Espíritu ꞌin Ndiose, ñi nu mꞌni chaꞌ mdyiquiꞌo Jesús cuaꞌ ntsuꞌhui niꞌ 
cusya ꞌin um, cuiꞌ ñi nu mꞌni chaꞌ mdyiquiꞌo Cristo Jesús, cuꞌni ñi chaꞌ 
tyiquiꞌo um loꞌo cunanꞌ um tiyaa xaa siꞌya Espíritu nu cuaꞌ ntsuꞌhui niꞌ 
cusya ꞌin um. 12  Canꞌ chaꞌ ꞌun jun taꞌa na, nducui nchaꞌan sca chaꞌ ꞌin na, 
una siꞌi loꞌo tsoꞌ ꞌin cunanꞌ na, ta siꞌyana tiꞌ cuꞌni na ñaꞌan nu nchca tiꞌ na, 
13  siꞌyana chaꞌ tiꞌ ndaꞌan um loo chaꞌ ngunanꞌ nu ndyiꞌo tiquee um, tsatoꞌo 
caja um xacanꞌ, una chaꞌ siꞌyu coꞌ um chaꞌ ngunanꞌ canꞌ siꞌya chaꞌ cuiyaꞌ 
ꞌin Espíritu, tsatoꞌo tyuꞌhui um chendyu. 14 Siꞌyana nchgaa nu nchca jaꞌan 
ꞌin Espíritu ꞌin Ndiose, canꞌ nu lca sñeꞌ Ndiose. 15 Siꞌyana a ncuan xuꞌhue 
um sca espíritu nu tiꞌ xñi suꞌhua yaaꞌ ꞌin um loo chaꞌ ytsen, cuiꞌ ca nu 
ncuan xuꞌhue um sca espíritu nu mxisñeꞌ ꞌin um, canꞌ chaꞌ ndyiꞌo tiquee 
na nxiꞌya na ꞌin Ndiose: ¡Abba, ꞌun lca um Ndiose ꞌñan! 16  Ycuiꞌ ca Espíritu 
nxiycuiꞌ ꞌin cusya ꞌin na siꞌyana lca na sñeꞌ Ndiose. 17 Chaꞌ cuaꞌ lca na 
sñeꞌ Ndiose, cuiꞌ cuañaꞌan chcuan na chaꞌ tsuꞌhue nu taa ñi ꞌin na, tsatlyu 
quiꞌni caꞌan chaꞌ canꞌ ꞌin na loꞌo Cristo. Chaꞌ tsatlyu ndijin na nu tiꞌi loꞌo 
ñi, cuiꞌ cuañaꞌan tsatlyu quiꞌni caꞌan ꞌin na loo xaa ꞌin ñi. 18  Cunen loꞌo 
um sca chaꞌ, tsañaꞌan tiꞌi nu ndijin na cuaꞌ ñii, a nchcua taꞌa na loꞌo chaꞌ 
tsuꞌhue nu quiꞌni caꞌan ꞌin na tiyaa xaa. 19 Siꞌyana nchgaa na nu mtñan 
Ndiose loo chendyu re, tsaloo nta ti canꞌ tsaan nu ca chcanꞌ loo xaa ꞌin 
Ndiose nu quiꞌni caꞌan ꞌin nchgaa nu lca sñeꞌ ñi. 20 Siꞌyana nchgaa na nu 
nguiaꞌ canꞌ mdoꞌo ngunanꞌ chaꞌ ꞌin na, una siꞌi siꞌyana cuañaꞌan ncua 
tiꞌ na, cuiꞌ ca nu siꞌyana mdaa ñi chaꞌ cuiyaꞌ ꞌin na loꞌ nta na xca chaꞌ, 
21 siꞌyana tyiꞌo laa na seꞌen ntsuꞌhui nchcun na seꞌen ntsuꞌhui chaꞌ jlyo 
na, loꞌ quiꞌni caꞌan ꞌin na loo xaa ꞌin Ndiose tsatlyu loꞌo nchgaa sñeꞌ ñi. 
22  Cuaꞌ jlyo tiꞌ na siꞌyana tiꞌ xa mtñan Ndiose nchgaa loo na, ndijin na nu 

tiꞌi tsañaꞌan nchca tiꞌ sca neꞌ cunaꞌan nu cuaꞌ tiyaan sñeꞌ chendyu, 23  loꞌ 
siꞌi tsacanꞌ ti nu ndijin cuañaꞌan, cuiꞌ ca nu loꞌo nareꞌ, naa nu nta chaꞌ 
tsuꞌhue nu mdiꞌin tyaa Ndiose siꞌya Espíritu nu cuaꞌ ntsuꞌhui niꞌ cusya ꞌin 
na, canꞌ chaꞌ loꞌo nareꞌ ndiyaan tiꞌ cusya ꞌin na loꞌ nta na tsaan nu xisñeꞌ 
ca ñi ꞌin na, xa quiꞌni caꞌan ꞌin na loꞌo sca cunanꞌ nu cui ti. 24 Siꞌya chaꞌ nu 
nducua tloo na, canꞌ chaꞌ mdoꞌo laa na, siꞌyana chaꞌ quita na chaꞌ nu cuaꞌ 
chcanꞌ, a sca cunta ntsuꞌhui, loꞌ chaꞌ tiꞌ quita na chaꞌ nu naꞌan tloo na, ¿ñi 
na tiꞌ nta na xacanꞌ? 25 Una chaꞌ nducua tloo na chaꞌ nu a chcanꞌ, ꞌni chaꞌ 
ta loo na lja quita na chaꞌ canꞌ. 26  Cuiꞌ cuañaꞌan nda yaaꞌ Espíritu ꞌin na 
siꞌyana naꞌan ndiꞌin chaꞌ ꞌin na, ñi a jlyo tiꞌ na ñaꞌan ntsuꞌhui chaꞌ jñan na 
ꞌin Ndiose, una ticuiꞌ Espíritu njñan ꞌin ñi siꞌya chaꞌ ꞌin na, loꞌ tsañaꞌan nu 
njñan canꞌ a jlyo tiꞌ na ñaꞌan culyo scua na chaꞌ canꞌ. 27 Scati Ndiose, ñi 
nu jlyo tiꞌ ñaꞌan lca cusya ꞌin nten, cuiꞌ ñi ndyiꞌya ñi cunta tsañaꞌan chaꞌ 
tiyaa ꞌin Espíritu, njñan canꞌ ꞌin Ndiose tsañaꞌan nu nchca tiꞌ ñi siꞌya chaꞌ 
ꞌin nchgaa sñeꞌ ñi.

Cuaꞌ mꞌni na canan siꞌya Cristo
28  Jlyo tiꞌ na siꞌyana nchgaa loo chaꞌ cuꞌni tsuꞌhue ꞌin nu lyee lca 

tiquee loꞌo Ndiose, tsalca nu msiꞌya ñi ꞌin siꞌyana cuꞌni chaꞌ nu nchca tiꞌ 
ñi. 29 Culo nducua la yuꞌhui lyoo ñi ꞌin canꞌ, a cunta mdiꞌin tyaa ñi chaꞌ 
siꞌyana ca canꞌ tsañaꞌan nu lca Sñeꞌ ñi, ñaꞌan ca siꞌyana ca Sñeꞌ ñi sca nu 
ndon loo lja nchgaa nu ca taꞌa ñi. 30 Tsalca nu cuaꞌ mdoꞌo hui canꞌ, msiꞌya 
ñi ꞌin, loꞌ nu msiꞌya ñi ꞌin, canꞌ nu mxnu luhui ñi ꞌin, loꞌ nu nguinu luhui 
canꞌ, mdaa ñi chaꞌ cuiyaꞌ sten loo xaa ꞌin ñi. 31 ¿Ñaꞌan ta ljuin na loꞌo 
chaꞌ re, chaꞌ na Ndiose nguiaa ñi tsoꞌ ꞌin na, ti nu tca cuꞌni tiꞌi loꞌo na? 
32  Ndiose siyaꞌ mñaꞌan ꞌtnan tiꞌ ñi ꞌin Sñeꞌ ñi xa mdijin canꞌ nu tiꞌi, una 
mdyaa ñi ꞌin canꞌ siꞌya nchgaa nareꞌ, ¿ta xtyi tiꞌ ñi a taa ñi nchgaa loo 
chaꞌ tsuꞌhue ꞌin na tsatlyu loꞌo Sñeꞌ ñi xacanꞌ? 33  ¿Ti nu tca culo quiꞌya 
ꞌin nu cuaꞌ ngulohui Ndiose? ¿Ta siꞌi Ndiose lca nu mxnu luhui ꞌin na? 
34 ¿Ti nu tca culo yuhueꞌ ꞌin na? ¿Ta siꞌi Cristo lca nu ngujui tñan loo na, 
a cunta mdyiquiꞌo ñi loꞌ nducua ñi tsoꞌ cueen ꞌin Ndiose, njñan ñi chaꞌ 
ꞌin na? 35 ¿Ti nu tca culo tsoꞌ ꞌin na siiꞌ chaꞌ tsuꞌhue ꞌin Cristo? ¿Ta siꞌya 
chaꞌ nu ndijin na, ta siꞌya scasca nu tiꞌi, ta siꞌyana tiꞌi tiꞌ neꞌ ꞌin na siꞌya 
chaꞌ ꞌin Ndiose, ta siꞌyana a caja na nu cu na, ta siꞌya ndiya lyijyi steꞌ na, 
ta siꞌyana chen nchcui ꞌin na, uta siꞌyana cujui neꞌ ꞌin na? 36  Cuiꞌ ñaꞌan 
nchcuiꞌ quityi ꞌin Ndiose: —Siꞌya um chen nchcui ꞌin hua nchgaa xaa, 
Nguiaa chaꞌ ꞌin hua ñaꞌan nchca tiꞌ sca slyaꞌ nu cuaꞌ cujui neꞌ ꞌin—. 37 Siyaꞌ 
cuañaꞌan, cuaꞌ mꞌni na canan nchgaa chaꞌ re, cuiꞌ siꞌya ñi nu mꞌni ꞌtnan 
ꞌin na. 38  Canꞌ chaꞌ jlyo tsuꞌhue tinꞌ siꞌyana ñi chaꞌ ndyija, ñi chaꞌ nu nchca 
loo chendyu re, ñi angujle, loꞌ ñi cuiꞌin nu ndlo tñan, uta nu cuaan la chaꞌ 
cuiyaꞌ ntsuꞌhui yaaꞌ, ñi chaꞌ nu nchca cuaꞌ ñii uta chaꞌ nu caan nde loo, 
39 ta chaꞌ nu nchca nde niꞌ cuaan uta chaꞌ nu nchca nde ꞌya la ꞌin chendyu 

re, ñi sca loo na nu ndiꞌin loo chendyu re, a tca ꞌin na culo tsoꞌ na ꞌin na 
siiꞌ chaꞌ tsuꞌhue ꞌin Ndiose, siꞌya chaꞌ ꞌin Ñi Xꞌnan na Cristo Jesús.

Ndiose ngulohui ñi ꞌin neꞌ Israel

9  1 Sca chaꞌ ti ꞌñan loꞌo Cristo nchcuinꞌ chaꞌ nu ñi loꞌ a ñilyiꞌon ꞌin um, 
Espíritu nu Luhui ꞌin Ndiose jlyo tiꞌ ñaꞌan lca cusya ꞌñan. 2  Tsala 

ñaꞌan luꞌun tinꞌ loꞌ scañaꞌan ti tiꞌi ngaꞌan ꞌñan, 3  nu hasta lca tiqueen chaꞌ 
cua na tca caan yuhueꞌ chonꞌ, loꞌ toꞌo tsonꞌ siiꞌ Cristo siꞌya taꞌa quichen 
tyin nu lca ta nten ꞌñan, 4 cuiꞌ neꞌ Israel, nu cuaꞌ nguinu chaꞌ xisñeꞌ 
Ndiose ꞌin, nu cuaꞌ naꞌan tloo xaa ꞌin ñi, nu cuaꞌ mdiꞌin tyaa ñi sca chaꞌ 
loꞌo, a cunta cuaꞌ mdaa ñi lee ꞌin neꞌ, loꞌo ñaꞌan nu cuꞌni tnu neꞌ ꞌin ñi, 
cuaꞌ mdaa ñi chaꞌ nu tucua tloo neꞌ tsala xaa, 5 cuiꞌ ta nten canꞌ mdoꞌo 
nu lca nten cula ꞌin na, loo canꞌ yaan Cristo loꞌo tsoꞌ nu ꞌin cunanꞌ ñi, ñi 
nu lca Ndiose ꞌin nchgaa loo chaꞌ, loꞌ tsala xaa caja nu cuꞌni tnu ꞌin ñi. 
Amen. 6  Una a quiñan tiꞌ na ta siꞌyana a mdoꞌo ñi chaꞌ nu cuaꞌ mdiꞌin tyaa 
Ndiose, siꞌyana a nchgaa neꞌ Israel nguiaa neꞌ tsoꞌ ꞌin Ndiose. 7 Siyaꞌ lca 
neꞌ ta nten ꞌin Abraham, una siꞌi canꞌ chaꞌ nchgaa neꞌ lca neꞌ sñeꞌ yu, cuiꞌ 
ca nu ndeñaꞌan juin Ndiose loꞌo yu: —Loo Isaac nu lca sñeꞌ tsa quiñan ta 
nten ꞌin—. 8  Canꞌ chaꞌ ta nten ꞌin Abraham a lca canꞌ sñeꞌ Ndiose loꞌo tsoꞌ 
nu ꞌin cunanꞌ, cuiꞌ ca nu nchgaa nu ljyaan loo chaꞌ nu mdiꞌin tyaa Ndiose, 
canꞌ nu lca ta nten ꞌin yu. 9 Nde chaꞌ nu mdiꞌin tyaa ñi loꞌo yu: —Ñii xca 
yjan ljyaan xiyaꞌ, loꞌ Sara cuaꞌ ndiꞌin sñeꞌ—. 10 Siꞌi tsacanꞌ ti chaꞌ ycuiꞌ ñi, 
cuiꞌ ca nu loꞌo chaꞌ ꞌin Rebeca xa nu mxilyo ñaꞌan loꞌo cunta ꞌin Isaac nu 
ncua nten cula ꞌin na, 11 (tiꞌ lyijyi tyiꞌin chcuaa sñeꞌ canꞌ xa cuaꞌ mdiꞌin 
tyaa Ndiose chaꞌ re, a cunta ñi chaꞌ tsuꞌhue loꞌ ñi chaꞌ ngunanꞌ a nchca 
cuꞌni canꞌ, ñaꞌan ca siꞌyana quinu scua tla chaꞌ nu cuaꞌ mdiꞌin tyaa ñi, 
ñi nu ngulohui ꞌin Jacob, loꞌ siꞌi siꞌyana ndeꞌen la tñan tsuꞌhue nu cuaꞌ 
mꞌni canꞌ). 12  Canꞌ chaꞌ juin ñi ꞌin Rebeca siꞌya chaꞌ ꞌin chcuaa sñeꞌ nu 
ntsuꞌhui chaꞌ tyiꞌin: —Yu nu cula la canꞌ ca yu nguso ꞌin nu cuneꞌ la—. 
13  Cuiꞌ ñaꞌan nchcuiꞌ quityi ꞌin Ndiose: —Nanꞌ ndyuꞌhui cuiyaꞌ tinꞌ ꞌin 
Jacob, una mscuan tloon ꞌin Esaú—. 14 Xacanꞌ jan ñi, ¿ta ljuin na siꞌyana 
a ñi ndiꞌin chaꞌ ꞌin Ndiose? Siꞌi na. 15 Siꞌyana ndeñaꞌan juin Ndiose loꞌo 
Moisé: —Nanꞌ nꞌnin ꞌtnan loꞌ ndyuꞌhui chaꞌ tlyu tiꞌ ꞌñan loꞌo nu nchca 
tinꞌ—. 16  Ca cuiyaꞌ tiꞌ na siꞌyana Ndiose nꞌni ñi ꞌtnan ꞌin nu nchca tiꞌ ñi, 
loꞌ siꞌi siꞌya chaꞌ nu nchca tiꞌ canꞌ uta siꞌyana nsuꞌhua canꞌ juesa. 17 Siꞌyana 
loo quityi ꞌin Ndiose juin ñi ꞌin Faraón: —Nanꞌ mdiꞌin tyaan ꞌin siꞌyana 
ca ree, loꞌ ca cuiyaꞌ tiꞌ tsala ñaꞌan tlyu chaꞌ cuiyaꞌ ꞌñan, ñaꞌan ca siꞌyana 
xcua cueen chaꞌ ꞌñan sca chcui chendyu—. 18  Ca cuiyaꞌ tiꞌ na siꞌyana 
Ndiose nꞌni ñi ꞌtnan ꞌin nu nchca tiꞌ ñi, ticuiꞌ cuañaꞌan nꞌni tla ñi cusya 
ꞌin nu nchca tiꞌ ñi. 19 Tinaꞌan ñan tiꞌ um: ¿Ñi chaꞌ tiꞌ ndlo quiꞌya Ndiose 
ꞌin nten chaꞌ na canꞌ? Siꞌyana, ¿ti nu tca chcui ndijin loꞌo chaꞌ nu nchca 
tiꞌ Ndiose? 20 Nuꞌhuin jan ñi, ¿tucui lca siꞌyana cuaꞌ ñaꞌan ti nxcuen ꞌin 

Ndiose? ¿—Ta xtyi tiꞌ sca quitonꞌ cuñichaꞌ ꞌin nu mtñan ꞌin, ñi chaꞌ mtñan 
ꞌñan cuañaꞌan—? 21 ¿Ta a ntsuꞌhui suun ꞌin nu ñan quitonꞌ, tñan na nu 
nchca tiꞌ loꞌo yuu canꞌ? ¿Tca tñan canꞌ sca na nu tsuꞌhue loꞌ tca tñan canꞌ 
sca na nu cuaꞌ ñaꞌan ti. 22  ¿Ñaꞌan ta ljuin na? Chaꞌ Ndiose ncua tiꞌ ñi culo 
ñi chaꞌ nsinꞌ tiꞌ ntsuꞌhui tiquee ñi, seꞌen nu ca chcanꞌ loo chaꞌ cuiyaꞌ ꞌin ñi 
loꞌo nten nu cuaꞌ nguaꞌan cuiyaꞌ ꞌin siꞌyana jlyo, una siyaꞌ cuañaꞌan lyee 
mda loo ñi ꞌin neꞌ, 23  a cunta siꞌyana xcua cueen chaꞌ ꞌin ñi, tsala ñaꞌan 
tlyu chaꞌ tsuꞌhue ntsuꞌhui ꞌin ñi loꞌo nu mñaꞌan ꞌtnan tiꞌ ñi ꞌin, cuiꞌ nu cuaꞌ 
mdiꞌin tyaa ñi chaꞌ quiꞌni caꞌan ꞌin loo xaa ꞌin ñi. 24 Canꞌ chaꞌ msiꞌya ñi 
ꞌin tsatlyu loꞌo nareꞌ, una siꞌi tsa ꞌin neꞌ judio ti, cuiꞌ ca nu loꞌo neꞌ gentil. 
25 Cuiꞌ tsañaꞌan mxiycuiꞌ Ndiose ꞌin yu Osea: —Nanꞌ cunen loꞌo nten re 
siꞌyana lca neꞌ quichen ꞌñan, siyaꞌ siꞌi quichen ꞌñan lca canꞌ. Sca quichen 
nu a lca tiqueen loꞌo, chcuinꞌ loꞌo siꞌyana lca tiqueen loꞌo. 26  Tsatoꞌo seꞌen 
jui nu ycuiꞌ loꞌo neꞌ: A lca um quichen ꞌñan, canꞌ culoꞌo naan neꞌ ꞌin um 
lca um sñeꞌ Ndiose, ñi nu loꞌo ca—. 27 A cunta loꞌo Isaía ycuiꞌ cueen yu sca 
chaꞌ siꞌya chaꞌ ꞌin neꞌ Israel, loꞌ juin yu: —Siyaꞌ quiꞌan la neꞌ Israel ndiꞌin 
tsañaꞌan ndiꞌin ysin tuꞌhua tyiꞌa tujoꞌo, una chinꞌ ti canꞌ ntsuꞌhui chaꞌ 
tyiꞌo laa, 28  siꞌyana cuaꞌ nchcui cuiiꞌ chaꞌ cuꞌni cuiyaꞌ Ñi Xꞌnan na chaꞌ 
ꞌin nten sca chcui chendyu loꞌo sca chaꞌ nu ñi—. 29 Nde xca chaꞌ nu ycuiꞌ 
yu Isaía: —Ñi Xꞌnan na, ñi nu tla la chaꞌ ꞌin, chaꞌ cua na a mxnu ꞌa ñi ta 
nten ꞌin na, cuaꞌ sꞌni ngujlyo na tsañaꞌan quichen Sodoma loꞌo quichen 
Gomorra—.

Quinu luhui na loo nu tsa quiꞌan tiꞌ na ꞌin Cristo
30 ¿Ñaꞌan ta ljuin na xacanꞌ? Neꞌ gentil nu a ñan tiꞌ quinu luhui tloo 

Ndiose, canꞌ nu yatoꞌo mchcua chaꞌ tsuꞌhue re, nguinu luhui neꞌ loo nu ya 
quiꞌan tiꞌ neꞌ ꞌin ñi. 31 Cuiꞌ lya neꞌ Israel, nu nducua ca tloo quinu luhui 
tloo Ndiose siꞌya chaꞌ ꞌin lee, yatoꞌo a mchcua neꞌ chaꞌ canꞌ. 32  ¿Ñi chaꞌ ta? 
Siꞌyana ncua tiꞌ neꞌ chcua neꞌ chaꞌ canꞌ loo nu xuꞌhua seꞌen neꞌ chaꞌ ꞌin lee, 
loꞌ a mdiꞌin tyaa neꞌ quiloo neꞌ ꞌin Ndiose, yatoꞌo mducua quee quiyaꞌ neꞌ 
siꞌya chaꞌ re, 33  tsañaꞌan nchcuiꞌ quityi ꞌin Ndiose: —Ñaꞌan jan ñi, quichen 
Jerusalén tyiꞌin tyaan sca quee nu chcua quiyaꞌ neꞌ, quee nu xitlyu ꞌin neꞌ, 
loꞌ nu tsa quiꞌan tiꞌ ꞌin canꞌ a quinu loꞌo chaꞌ jyiꞌo—.

10  1 ꞌUn jun taꞌa na, nde chaꞌ nu lyee lati lca tiqueen, loꞌ njñan ꞌin 
Ndiose siꞌyana tca tyiꞌo laa neꞌ Israel. 2  Nanꞌ ndaan suun siꞌyana 

lyee lca tiquee neꞌ loꞌo Ndiose, una a nchcua taꞌa chaꞌ canꞌ loꞌo chaꞌ nu 
ñi. 3  Siꞌyana a ndyiꞌya neꞌ cunta tsañaꞌan nxnu luhui Ndiose ꞌin nten, 
nan neꞌ chaꞌ canꞌ una loꞌo chaꞌ tiyaa nu ꞌin neꞌ, canꞌ chaꞌ a nducuan 
xuꞌhue neꞌ chaꞌ tsuꞌhue ꞌin Ndiose nu xnu luhui ꞌin neꞌ. 4 Lee canꞌ nguinu 
scua na siꞌyana tca tsa loꞌo na ꞌin na ꞌin Cristo, ñaꞌan ca siꞌyana quinu 
luhui nchgaa nu tsa quiꞌan tiꞌ ꞌin ñi. 5 Cunta chaꞌ ꞌin lee nu mdaa Moisé 
ndeñaꞌan quinu luhui na: —Nu xuꞌhua seꞌen chaꞌ nu nchcuiꞌ lee, canꞌ 

ROMANOS 9 ,  10  

El Nuevo Testamento en Chatino de Nopala de Mexico; versión para la web, © 2014, David Neil Nellis



281

nu tyuꞌhui chendyu—. 6  Una nde chaꞌ nu nchcuiꞌ Ndiose ꞌin nu nchca tiꞌ 
quinu luhui loo nu tsa quiꞌan tiꞌ ꞌin ñi: —A quiñan tiꞌ canꞌ, ¿ti nu scuen 
nde niꞌ cuaan—? (ta siꞌyana quia ꞌya ꞌin Cristo), 7 uta chaꞌ ljuin, ¿—ti 
nu tsaa seꞌen ntsuꞌhui neꞌ ngujui—? (ta siꞌyana quia ꞌya ꞌin Cristo lja neꞌ 
ngujui). 8  ¿Ñaꞌan ta nchcuiꞌ quityi canꞌ? —A tijyoꞌ nchca um siiꞌ ychaꞌ 
Ndiose, cuiꞌ ca nu tuꞌhua um loꞌo niꞌ cusya ꞌin um cuaꞌ ntsuꞌhui na—. 
Nde chaꞌ nu ndiya quiꞌan tiꞌ hua nu nchcuiꞌ hua loꞌo nten: 9 Chaꞌ chcuiꞌ 
um siꞌyana Jesús lca Ñi Xꞌnan na, loꞌ chaꞌ loꞌo cusya ꞌin um tsa quiꞌan 
tiꞌ um siꞌyana Ndiose mꞌni ñi chaꞌ mdyiquiꞌo canꞌ, xacanꞌ tyiꞌo laa um. 
10 Loꞌo cusya ꞌin na ndiya quiꞌan tiꞌ na, loꞌ quinu luhui na tloo Ndiose, 
cuiꞌ cuañaꞌan loꞌo tuꞌhua na nchcuiꞌ na chaꞌ re, loꞌ tyiꞌo laa na. 11 Siꞌyana 
ndeñaꞌan nchcuiꞌ quityi ꞌin Ndiose: —Nchgaa nu tsa quiꞌan tiꞌ ꞌin Cristo 
a quinu canꞌ loꞌo chaꞌ jyiꞌo—. 12  Siꞌyana scañaꞌan ti ntsuꞌhui lyoo neꞌ 
judio loꞌo neꞌ griego, siꞌyana cuiꞌ Ñi Xꞌnan na lca Xꞌnan nchgaa tucui, loꞌ 
scañaꞌan tiꞌ ndaa ñi chaꞌ tsuꞌhue ꞌin nchgaa nu njñan ꞌin ñi, 13  —siꞌyana 
nchgaa nu jñan loꞌo chaꞌ cuiyaꞌ ꞌin Ñi Xꞌnan na, canꞌ nu tyiꞌo laa—. 
14 ¿Ñaꞌan ta tca jñan na ꞌin ñi, chaꞌ a nchca tsa quiꞌan tiꞌ na ꞌin ñi? ¿Ñaꞌan 
ta tca tsa quiꞌan tiꞌ na, chaꞌ a nchca quine ꞌin na chaꞌ ꞌin ñi? ¿Loꞌ ñaꞌan ta 
tca quine ꞌin na, chaꞌ a caja nu chcuiꞌ chaꞌ tsuꞌhue ꞌin ñi loꞌo na? 15 ¿Ti nu 
tsa ycuiꞌ chaꞌ tsuꞌhue re, chaꞌ a tucui nu caꞌan tñan ꞌin? Siꞌyana ndeñaꞌan 
nchcuiꞌ quityi ꞌin Ndiose: —Tsuꞌhue ca xa ndiyaan nu chcuiꞌ chaꞌ tsuꞌhue 
ꞌin Ndiose, tsañaꞌan ntsuꞌhui chaꞌ cuꞌni chuꞌhue na chaꞌ ꞌin na loꞌo ñi—. 
16  Una siꞌi nchgaa tucui ncuan xuꞌhue chaꞌ tsuꞌhue ꞌin Ndiose, siꞌyana 
ndeñaꞌan nchcuiꞌ quityi nguaꞌan yu Isaía: —Ñi Xꞌnan hua, ¿ti nu ya quiꞌan 
tiꞌ chaꞌ nu ycuiꞌ hua—? 17 Ca cuiyaꞌ tiꞌ na siꞌyana loo nu quine ꞌin na chaꞌ 
tsuꞌhue ꞌin ñi ndyijyi ñaꞌan tsa quiꞌan tiꞌ na, loꞌ chaꞌ tsuꞌhue canꞌ lca na 
ychaꞌ Ndiose. 18  Cunen loꞌo um sca chaꞌ: ¿Ta na a nchca quine ꞌin nten chaꞌ 
re? Una ndeñaꞌan nchcuiꞌ quityi ꞌin Ndiose: —Ñaꞌaan sca chcui chendyu 
cuaꞌ ngune cueen chaꞌ nu ycuiꞌ nguso ꞌin ñi, cuaꞌ mdoꞌo yso na sca chcui 
chendyu—. 19 A cunta cunen loꞌo um: ¿Ta a nguꞌya neꞌ Israel cunta chaꞌ 
re? Siꞌyana culo nducua la mxiycuiꞌ Ndiose ꞌin Moisé loꞌ juin ñi: —Nanꞌ 
suꞌhuan chaꞌ xlya tiquee um siꞌya chaꞌ ꞌin xca ta nten, loꞌ suꞌhuan chaꞌ 
nsinꞌ tiꞌ tiquee um siꞌya chaꞌ ꞌin xca ta nten nu nchcun chaꞌ tiyaa ꞌin—. 
20 A cunta la ꞌa mxiycuiꞌ Ndiose ꞌin Isaía: —Nten nu a ndaꞌan nan ꞌñan, 
yatoꞌo canꞌ nu nguija lyoo ꞌñan, ngulyo scua lan chaꞌ ꞌñan loꞌo nten nu a 
ntsuꞌhui tiquee ꞌñan—. 21 Una ndeñaꞌan ycuiꞌ ñi chaꞌ ꞌin neꞌ Israel: —Sca 
chcui tsaan mducui yaanꞌ ꞌin nten nu lyeꞌ tiꞌ loꞌ tiji nan—.

Ta neꞌ Israel nu ya quiꞌan tiꞌ ꞌin Ndiose

11  1 Xacanꞌ jan ñi, ¿ta mscuan tloo Ndiose ꞌin nu lca quichen ꞌin ñi? 
A tca ljuin na cuañaꞌan, siꞌyana loꞌon nanꞌ lcan neꞌ Israel, cuiꞌ 

ta nten ꞌin Abraham nu ncua nten cula ꞌin na, loꞌ mdoꞌon loo ta nten ꞌin 

Benjamin. 2  A ntsuꞌhui chaꞌ xcuan tloo Ndiose quichen ꞌin ñi, cuiꞌ nu cuaꞌ 
sꞌni ngulohui ñi. ¿Ta a jlyo tiꞌ um ñaꞌan nchcuiꞌ quityi ꞌin Ndiose chaꞌ ꞌin 
yu Elía xa mdaa yu quiꞌya chaꞌ ꞌin neꞌ Israel? Loꞌ juin yu: 3  —Ñi Xꞌnan 
hua, cuaꞌ yjui neꞌ ꞌin nchgaa yu nu mxiycuiꞌ um ꞌin, a cunta mxicuten neꞌ 
nchgaa seꞌen ndiquin tucua neꞌ slyaꞌ, loꞌ xcan tin nguinun, una ntsuꞌhui 
tiquee neꞌ cujui neꞌ ꞌñan—. 4 Una, ¿ñaꞌan ta mxcuen Ndiose ꞌin yu? —Tiꞌ 
ndiꞌin tsa cati mii yu nguso ꞌñan nu a nchca tyiꞌya xtyinꞌ tloo lcuin Baal—
. 5 Cuiꞌ cuañaꞌan cuaꞌ ñii, ndiꞌin sca ta nten nu cuaꞌ ngulohui ñi siꞌya chaꞌ 
tsuꞌhue ꞌin ñi. 6  Chaꞌ mdoꞌo hui neꞌ siꞌya chaꞌ tsuꞌhue ꞌin ñi, a la nguiten 
tñan nu nguiꞌni neꞌ xacanꞌ, siꞌyana chaꞌ tsuꞌhue ꞌin ñi ljyaan na xuꞌhue 
ti. Loꞌ chaꞌ ljyaan na siꞌya tñan nu nguiꞌni neꞌ, siꞌi ꞌa xuꞌhue ti ljyaan na 
xacanꞌ. 7 Canꞌ chaꞌ tca ljuin na siꞌyana chaꞌ tsuꞌhue nu ndaꞌan nan neꞌ 
Israel, a nchca chcuan neꞌ cunta ꞌin na, una tsalca nu cuaꞌ ngulohui ñi 
cuaꞌ jui na ꞌin, loꞌ nchgaa la ñaꞌan neꞌ ncua tla cusya ꞌin neꞌ, 8  tsañaꞌan 
nchcuiꞌ quityi ꞌin Ndiose: —Ndiose mducun cusya ꞌin neꞌ, loꞌo quiloo neꞌ 
siꞌyana a ca chcanꞌ ꞌin neꞌ, loꞌo tunscan neꞌ siꞌyana a quine ꞌin neꞌ, loꞌ 
cuañaꞌan hasta cuaꞌ ñii—. 9 A cunta ndeñaꞌan juin Davi: —Chaꞌ tsuꞌhue 
nu nducua tloo neꞌ chca na ꞌin neꞌ chaꞌ ngunanꞌ, suꞌhua nchcun na ꞌin neꞌ, 
xityu na ꞌin neꞌ loo nu tiꞌi, canꞌ nu ca siyaꞌ neꞌ. 10 Quinu tla yta xaa quiloo 
neꞌ siꞌyana a ca chcanꞌ ꞌin neꞌ, loꞌ quinu xincun neꞌ tsala xaa—.

Loꞌo neꞌ gentil ntsuꞌhui chaꞌ tyiꞌo laa neꞌ
11 Xacanꞌ jan ñi, ¿ta mducua quee quiyaꞌ neꞌ Israel siꞌyana a tyiton ꞌa 

neꞌ? Siꞌi na, una siꞌya chaꞌ lyeꞌ tiꞌ ꞌin neꞌ jui ñaꞌan tyiꞌo laa neꞌ gentil, ñaꞌan 
ca siꞌyana caja chaꞌ nsinꞌ tiꞌ ꞌin neꞌ Israel. 12  Siꞌya chaꞌ lyeꞌ tiꞌ canꞌ ꞌin neꞌ 
mchca na chaꞌ cuilyiyaꞌ ꞌin nten chendyu, loꞌ siꞌya chaꞌ nu ngunanꞌ neꞌ canꞌ 
ncua cuilyiyaꞌ neꞌ gentil, ¿ñaꞌan la ca xa tyiton ca neꞌ Israel? 13 Nchcuinꞌ 
chaꞌ re loꞌo um, ꞌun neꞌ gentil, siꞌyana Ndiose nguaꞌan tñan ñi ꞌñan chcuinꞌ 
chaꞌ tsuꞌhue ꞌin ñi lja neꞌ gentil, loꞌ msuꞌhua loon tñan nu mdaa ñi ꞌñan, 
14 chaꞌ cua na tca sten chaꞌ xlya niꞌ cusya ꞌin taꞌa quichen tyin, loꞌ tsatoꞌo lja 
canꞌ caja nu tyiꞌo laa. 15 Siꞌya chaꞌ nu mdoꞌo tsoꞌ neꞌ Israel, jui ñaꞌan cuꞌni 
chuꞌhue nten chendyu cunta ꞌin neꞌ loꞌo Ndiose, ¿ñaꞌan la ca xa xitucui neꞌ 
Israel? Cuaꞌ lca na tca mdyiquiꞌo neꞌ. 16 Chaꞌ jaslya nu mdoꞌo culoo canꞌ 
lca na sca lcuan ꞌin Ndiose, ¿ta siꞌi ñaꞌaan scuan nu nguinu canꞌ luhui na 
xacanꞌ? Cuiꞌ cuañaꞌan loꞌo sca yca, chaꞌ tsuꞌhue xcuaꞌ na, cuiꞌ cuañaꞌan 
tsuꞌhue stanꞌ na. 17 Chaꞌ cuañaꞌan yatoꞌo nguitan stanꞌ yca olivo, loꞌ ꞌun lca 
um ñaꞌan nchca tiꞌ yca nu nducua niꞌ quixinꞌ, cuaꞌ jui nu mjyiꞌin caꞌan ꞌin 
um seꞌen nguitan ycuiꞌ ca stanꞌ canꞌ, loꞌ cuaꞌ ñii sca chaꞌ ti ꞌin um loꞌo suun 
yca olivo canꞌ, tsala ñaꞌan tsuꞌhue nguiꞌni coꞌo xcuaꞌ canꞌ ꞌin um. 18  Canꞌ 
chaꞌ a quiñan tiꞌ um ta lyee la ndon loo um que ꞌin stanꞌ yca nu nguitan 
canꞌ, loꞌ chaꞌ cuañaꞌan nguiꞌni siyeꞌ um, una a jlya tiꞌ um siꞌyana xcuaꞌ yca 
canꞌ nguiꞌni coꞌo ꞌin um, loꞌ siꞌi um nguiꞌni coꞌo um ꞌin na. 19 Tinaꞌan ljuin 

um: Nguitan stanꞌ yca canꞌ siꞌyana quiꞌni caꞌan ꞌin na seꞌen nguitan na. 
20 Chaꞌ ñi siꞌyana nguitan stanꞌ canꞌ siꞌyana a ya quiꞌan tiꞌ canꞌ ꞌin Ndiose, 
una ꞌun tla ndon um siꞌyana ya quiꞌan tiꞌ um, canꞌ chaꞌ a ntsuꞌhui chaꞌ cuꞌni 
siyeꞌ um, cuiꞌ ca nu tyon loꞌo um sca ytsen. 21 Chaꞌ Ndiose a mꞌni ñi chaꞌ 
tlyu tiꞌ ꞌin ycuiꞌ ca stanꞌ canꞌ, ¿ñaꞌan la ca ꞌun chaꞌ a ca jaꞌan um? 22  Ñaꞌan 
jan ñi, tsala ñaꞌan tlyu chaꞌ tsuꞌhue ꞌin Ndiose loꞌo um, a cunta tla chaꞌ ꞌin 
ñi loꞌo nu mdoꞌo tsoꞌ canꞌ. Canꞌ chaꞌ a ntsuꞌhui chaꞌ tyiꞌo tsoꞌ um siiꞌ chaꞌ 
tsuꞌhue, ñaꞌan tuꞌ loꞌo um siꞌyu coꞌ ñi chaꞌ ꞌin um. 23 Neꞌ Israel, chaꞌ cua na 
a tsa quiñan neꞌ loꞌo chaꞌ tla yta ꞌin neꞌ, tiꞌ caja ñaꞌan tya caꞌan canꞌ siiꞌ yca 
canꞌ, siꞌyana tlyu chaꞌ cuiyaꞌ ꞌin Ndiose loꞌ tca jyiꞌin caꞌan ñi ꞌin canꞌ xiyaꞌ. 
24 Chaꞌ mdoꞌo um loo yca nducua niꞌ quixinꞌ, loꞌ ncua mdya caꞌan um siiꞌ 
xca yca olivo nu tsuꞌhue la, ¿ta a cuti la tya caꞌan stanꞌ yca olivo canꞌ loꞌo 
stanꞌ nu ꞌin ca na?

Tiꞌ tyiꞌo laa neꞌ Israel
25 ꞌUn jun taꞌa na, nchca tinꞌ siꞌyana quiꞌya um cunta chaꞌ re, chaꞌ nu 

yuꞌhui cutsiꞌ ꞌin Ndiose, loꞌ a cuꞌni siyeꞌ um ꞌin um, siꞌyana neꞌ Israel, sca 
coꞌ xaa mꞌni tla neꞌ cusya ꞌin neꞌ tsayaꞌ nu tiyaa cuiyaꞌ tsa quiꞌan tiꞌ neꞌ 
gentil ꞌin Ndiose, 26  la xacanꞌ tyiꞌo laa neꞌ Israel, tsañaꞌan nchcuiꞌ quityi 
ꞌin Ndiose: —Quichen Jerusalén tyiꞌo Ñi nu Culo Laa ꞌin nten, culo tsoꞌ 
ñi ta nten ꞌin Jacob loo chaꞌ ngunanꞌ—. 27 Loꞌ juin Ndiose: —Nde chaꞌ nu 
tyiꞌin tyaan loꞌo neꞌ, cuiꞌ xa nu xicuten quiꞌya nducui neꞌ—. 28  Yatoꞌo neꞌ 
Israel mchca taꞌa cusuun Ndiose seꞌen nu tsa quiꞌan tiꞌ um chaꞌ tsuꞌhue 
re, una tsañaꞌan ngulohui ñi ꞌin neꞌ, nguiꞌni ñi ꞌtnan ꞌin neꞌ siꞌya chaꞌ nu 
cuaꞌ mdiꞌin tyaa ñi loꞌo nten cula ꞌin neꞌ. 29 Siꞌyana Ndiose a ntsuꞌhui chaꞌ 
chcuan ñi chaꞌ tsuꞌhue nu cuaꞌ mdaa ñi, loꞌ ñi a xcuan tloo ñi ꞌin nu cuaꞌ 
msiꞌya ñi. 30 Ñaꞌan nchca tiꞌ ꞌun, a ncua jaꞌan um ꞌin Ndiose tiꞌ culoo, 
una cuaꞌ ñii cuaꞌ mchcuan um chaꞌ tsuꞌhue canꞌ ꞌin ñi, cuiꞌ siꞌya chaꞌ lyeꞌ 
tiꞌ ꞌin neꞌ Israel. 31 Loꞌ siyaꞌ lyeꞌ tiꞌ neꞌ, una tiyaa xaa quiꞌni caꞌan ꞌin neꞌ 
loꞌo ticuiꞌ chaꞌ tsuꞌhue nu mdaa ñi ꞌin um. 32  Ndiose mdaa ñi yaꞌ ca lyeꞌ 
tiꞌ ñaꞌaan nten chendyu, siꞌyana tca ñaꞌan ꞌtnan tiꞌ ñi ꞌin nchgaa tucui. 
33  ¡Tsala ñaꞌan tlyu chaꞌ cuilyiyaꞌ ntsuꞌhui ꞌin Ndiose loꞌo chaꞌ tiyaa ꞌin ñi, 
tsañaꞌan ndyiꞌya ñi cunta nchgaa loo chaꞌ! ¡Ñi sca tucui loꞌ a tca quiꞌya 
chaꞌ tiyaa tsañaꞌan chaꞌ nu cuaꞌ mdiꞌin tyaa ñi, a cunta tsañaꞌan nguiaa 
chaꞌ ꞌin ñi! 34 Siꞌyana, ¿—ti nu nguꞌya cunta chaꞌ tiyaa ꞌin Ñi Xꞌnan na? ¿Ti 
nu cuaꞌ mda cueen ꞌin ñi—? 35 ¿—Ti nu cuaꞌ mxitucua loo mdaa sca na ꞌin 
ñi—? 36  Siꞌya ñi ljyaan nchgaa loo na, ndiꞌin na loꞌo cunta ꞌin ñi, loꞌ siꞌya 
ñi nguiaaꞌ na. Scati ꞌin ñi ntsuꞌhui chaꞌ cuꞌni tnu na tsala xaa. Amen.

Chaꞌ nu ntsuꞌhui chaꞌ cuꞌni jun

12  1 Canꞌ chaꞌ ꞌun jun taꞌa na, siꞌya chaꞌ tsuꞌhue nu tlyu ꞌin Ndiose, 
taan chaꞌ tnu tiquee ꞌin um siꞌyana tyiꞌin tyaa um ꞌin um tloo 

Ndiose tsañaꞌan sca lcuan nu loꞌo ca, nu luhui ꞌin ñi, ñaꞌan nu nchca tiꞌ 
ñi, siꞌyana cuañaꞌan ntsuꞌhui chaꞌ cuꞌni tnu na ꞌin ñi. 2  A chcui nchaꞌan 
um chaꞌ nu nchca loo chendyu re, cuiꞌ ca nu taa um yaꞌ xitsaꞌan ñi ꞌin 
um loꞌo chaꞌ tiyaa nu cui ti, ñaꞌan ca siꞌyana ca cuiyaꞌ tiꞌ um ñaꞌan chaꞌ 
nu nchca tiꞌ Ndiose, cuiꞌ chaꞌ nu ndyuꞌhui cuiyaꞌ tiꞌ ñi, loꞌo chaꞌ nu ñi. 
3  Chcuinꞌ loꞌo um cunda scaa um siꞌya chaꞌ tsuꞌhue nu mdaa Ndiose ꞌñan, 
siꞌyana a xqueꞌ tiꞌ um ta cuaan la ndiꞌin chaꞌ ꞌin um que ñaꞌan cuiyaꞌ 
nu cuaꞌ jui ꞌin um, cuiꞌ ca nu suꞌhua loo um ꞌin um, cuaꞌ ñaꞌaan cuiyaꞌ 
nu mdaa Ndiose ꞌin cunda scaa um siꞌya chaꞌ nu ndiya quiꞌan tiꞌ um. 
4 Tsañaꞌan nguiaa chaꞌ ꞌin cunanꞌ na, quiꞌan ꞌa seꞌen ntsuꞌhui ꞌin na, una 
siꞌi sca loo ti tñan nguiꞌni na, 5 cuiꞌ cuañaꞌan nareꞌ, quiꞌan na ndiꞌin na, 
una sca chaꞌ ti ꞌin na loꞌo Cristo, loꞌ nchgaa na scati tucui lca na loꞌo taꞌa 
na. 6  Canꞌ chaꞌ, cuaꞌ ñaꞌaan chaꞌ cuiyaꞌ nu mdaa Ndiose ꞌin na suꞌhua loo 
um chaꞌ canꞌ. Chaꞌ ntsuꞌhui nu nchcuiꞌ chaꞌ tsuꞌhue ꞌin ñi, chcuiꞌ canꞌ cuaꞌ 
ñaꞌaan cuiyaꞌ nu ndiya quiꞌan tiꞌ. 7 Chaꞌ ta yaaꞌ um ꞌin xca tucui, suꞌhua 
loo um chaꞌ canꞌ, uta chaꞌ culoꞌo um ꞌin nten, cuiꞌ cuañaꞌan suꞌhua loo um 
chaꞌ canꞌ. 8  Chaꞌ taa um chaꞌ tnu tiquee ꞌin xca tucui, suꞌhua loo um chaꞌ 
canꞌ, uta chaꞌ taa um lcuan, cuꞌni um chaꞌ canꞌ loꞌo nu chcui tiquee um, 
loꞌ nu chuꞌhui cunta ꞌin jun taꞌa na, suꞌhua loo tñan canꞌ, cuiꞌ cuañaꞌan 
loꞌo nu cuꞌni ꞌtnan ꞌin xca tucui, tsuꞌhue chuꞌhui tiquee canꞌ cuꞌni ꞌin na. 
9 Chuꞌhui chaꞌ tsuꞌhue ꞌin um loꞌo taꞌa um, loꞌo sca cusya nu ñi. Xcuan tloo 
um chaꞌ ngunanꞌ loꞌ chcui nchaꞌan um chaꞌ nu tsuꞌhue. 10 Chuꞌhui chaꞌ 
tsuꞌhue ꞌin um, cuti ti tsa chaꞌ ꞌin um, cunda scaa um suꞌhua loo um ꞌin 
taꞌa um loꞌo suun ñaꞌan. 11 Suꞌhua um juesa loꞌ siꞌi na ca ndaja tiꞌ um cuꞌni 
um tñan ꞌin Ñi Xꞌnan na, cuiꞌ ca nu ndon tiꞌ um suꞌhua loo um chaꞌ canꞌ. 
12  A cunta ca tsuꞌhue chuꞌhui tiquee um quita um chaꞌ nu nducua tloo 
um, ta loo um loꞌo chaꞌ nu ndijin um, loꞌ a culaꞌ tiꞌ um chcuiꞌ lyiꞌo um ꞌin 
Ndiose. 13  Chuꞌhui yuhue tiꞌ um ꞌin jun taꞌa na nu ꞌni chaꞌ ꞌin, loꞌ taa um 
seꞌen quinu nu tiyaa seꞌen ndiꞌin um. 14 Jñan um ꞌin Ndiose siꞌyana lcuan 
ñi ꞌin nu tiꞌi tiꞌ ꞌin um, cuti ti chcuiꞌ um loꞌo canꞌ, loꞌ siꞌi nu nde taja um 
ꞌin. 15 Ca tsuꞌhue chuꞌhui tiquee um loꞌo nu tsuꞌhue ntsuꞌhui tiquee, loꞌ 
quiꞌya tuꞌhua tiquee um loꞌo nu ndiꞌin nguinan. 16  Nchgaa um ca sca chaꞌ 
ti ꞌin um, a taa um yaꞌ sten chaꞌ siyeꞌ ꞌin um, cuiꞌ ca nu suꞌhua loo um ꞌin 
nu joꞌo ti ndiꞌin chaꞌ ꞌin, a quiñan tiꞌ um ta lyee la tiyaa um. 17 A nchca 
chaꞌ cuꞌni um chaꞌ ngunanꞌ loꞌo nu mꞌni chaꞌ ngunanꞌ loꞌo um, cuiꞌ ca nu 
cunan um ñaꞌan cuꞌni um tsuꞌhue loꞌo nchgaa tucui. 18  Tsoꞌ nu ꞌin um, 
cunan um ñaꞌan tyiꞌin um tsuꞌhue loꞌo nchgaa tucui. 19 ꞌUn jun taꞌa na nu 
ndyuꞌhui cuiyaꞌ tinꞌ ꞌin, a nchca chaꞌ culyoo um tiꞌi nducua tiquee um loꞌo 
nu mꞌni chaꞌ ngunanꞌ loꞌo um, cuiꞌ ca nu taa um yaꞌ Ndiose cuꞌni cuiyaꞌ ñi 
chaꞌ canꞌ, siꞌyana ndeñaꞌan nguinu scua chaꞌ ꞌin ñi: —Nanꞌ nguiꞌni caꞌan 
ꞌñan xitucuin nu tiꞌi canꞌ, nanꞌ xuꞌhuan lyiyanꞌ ꞌin neꞌ, juin Ñi Xꞌnan na—. 
20 Ticuiꞌ cuañaꞌan —chaꞌ taꞌa cusuun um nguiteꞌ tiꞌ, taa um na cu canꞌ, uta 

chaꞌ nguityi tiꞌ, tyaa um tyiꞌa coꞌo, loꞌ cuañaꞌan tyon chen tiqueꞌ tloo canꞌ 
loꞌo chaꞌ jyiꞌo ꞌin—. 21 A taa um yaꞌ chaꞌ ngunanꞌ cuꞌni canan ꞌin um, cuiꞌ 
ca nu nde cuꞌni um canan ꞌin na siꞌya chaꞌ tsuꞌhue nu cuꞌni um.

13  1 Nchgaa tucui ntsuꞌhui chaꞌ ca jaꞌan ꞌin bsya, siꞌyana a sca yu nu 
nchca bsya ta siꞌi Ndiose ndaa chaꞌ cuiyaꞌ ꞌin, loꞌ yu nu lyiꞌya tñan 

cuaꞌ ñii, Ndiose mdiꞌin tyaa ꞌin yu. 2  Canꞌ chaꞌ nu cuꞌni lyeꞌ tiꞌ ꞌin bsya, cuiꞌ 
chaꞌ nu mdiꞌin tyaa Ndiose nguiꞌni lyeꞌ tiꞌ canꞌ, loꞌ nu nguiꞌni cuañaꞌan, 
ticuiiꞌ nsoꞌ tucua quiꞌya chonꞌ. 3 Yu nchca bsya, a nducua yu ta siꞌyana 
suꞌhua ytsen yu ꞌin nten nu nguiꞌni tñan tsuꞌhue, cuiꞌ ca nu ꞌin nten nu 
nducunꞌ. ¿Ta nchca tiꞌ um a xicutsen tiꞌ um ꞌin bsya? Cuꞌni um tñan tsuꞌhue 
loꞌ cuañaꞌan taa yu loo um, 4 siꞌyana tñan ꞌin Ndiose nguiꞌni canꞌ, ñaꞌan 
ca siꞌyana tca tyiꞌin tsuꞌhue um. Una chaꞌ nguiꞌni um tñan ngunanꞌ, tyiꞌan 
ytsen um siꞌyana siꞌi cua chaꞌ ti nducua spada yaaꞌ canꞌ. Nguso ꞌin Ndiose 
lca canꞌ, loꞌ ntsuꞌhui suun ꞌin xitijin nu tiꞌi ꞌin nu nguiꞌni tñan ngunanꞌ. 5 ꞌNi 
chaꞌ ca jaꞌan um ꞌin bsya, una siꞌi siꞌyana nguitsen um tyijyin um nu tiꞌi, 
cuiꞌ ca nu siꞌyana jlyo tiꞌ um tñan tsuꞌhue ntsuꞌhui chaꞌ cuꞌni um. 6 Canꞌ 
chaꞌ nsuꞌhua lyiyaꞌ um tñi nu njñan bsya, siꞌyana ticuiꞌ tñan ꞌin Ndiose 
nguiꞌni loꞌ nsuꞌhua ta canꞌ chaꞌ nu nchca seꞌen nducua. 7 Canꞌ chaꞌ suꞌhua 
lyiyaꞌ um nchgaa tñi nu nguiꞌni caꞌan ꞌin um, chaꞌ ꞌin yuu uta scasca tñi nu 
njñan bsya. Cuiꞌ cuañaꞌan loꞌo nten, cuꞌni suun um ꞌin um, loꞌ taa um loo 
canꞌ. 8  A nchca chaꞌ quinu tucui um tniꞌ ꞌin ñi sca tucui, tsaloo ti chuꞌhui 
chaꞌ tsuꞌhue ꞌin um scasca um, siꞌyana nu ntsuꞌhui chaꞌ tsuꞌhue ꞌin loꞌo 
taꞌa cuaꞌ mducua canꞌ tñan chaꞌ nu nchcuiꞌ lee. 9 Siꞌyana nchcuiꞌ quityi ꞌin 
Ndiose: —A sten yuꞌhui um loꞌo cuilyiꞌo nten, a cujui um nten, a cuꞌni um 
cunan, a chcuiꞌ um chaꞌ cuiñi, a chcui tiꞌ um scasca loo chaꞌ—. Nchgaa la 
ñaꞌan chaꞌ nu ndlo Ndiose tñan nguiꞌni sca na ꞌin na loꞌo chaꞌ re: —Ñaꞌan 
ꞌtnan tiꞌ um ꞌin taꞌa nten um tsañaꞌan nꞌni um loꞌo um ticuiiꞌ um—. 10 Chaꞌ 
tsuꞌhue re a la nꞌni na tiꞌi, canꞌ chaꞌ nu ntsuꞌhui chaꞌ tsuꞌhue ꞌin loꞌo taꞌa, 
cuaꞌ nducua canꞌ tñan chaꞌ ꞌin lee. 11 Nchgaa chaꞌ re quiꞌya um chaꞌ tiyaa, 
loꞌ ca cuiyaꞌ tiꞌ um siꞌyana cuaꞌ mdiyaa braa nu tyiꞌo sla na, siꞌyana cuiꞌ 
la ljyaan tsaan nu ntsuꞌhui chaꞌ tyiꞌo na loo chendyu re que ñaꞌan xa nu 
ya quiꞌan tiꞌ na. 12  Cuaꞌ nguiaa ndijin tla loꞌ nde cuaꞌ ljyaan xaa, canꞌ chaꞌ 
xcuan tloo na chaꞌ ngunanꞌ canꞌ, loꞌ coꞌ tsuꞌhue na nchgaa chaꞌ cuiyaꞌ nu 
ljyan loꞌo xaa canꞌ. 13 Tyiꞌan na loꞌo sca chaꞌ tiyaa nu ñi tsañaꞌan ndaꞌan 
sca nten xa cucha, loꞌ siꞌi loꞌo chaꞌ cuꞌhui uta chaꞌ tucunꞌ, chaꞌ nu nguiten 
yuꞌhui neꞌ loꞌo ñaꞌan tucui ti, ta cuꞌni na ñaꞌan nu nchca tiꞌ na, chaꞌ cusuun 
uta loꞌo chaꞌ njñan tiꞌ, 14 cuiꞌ ca nu coꞌ tsuꞌhue na chaꞌ tsuꞌhue ꞌin Ñi Xꞌnan 
na Jesucristo, loꞌ a taa na yaꞌ ca lca tiquee na loꞌo chaꞌ ngunanꞌ.

Chaꞌ ꞌin jun nu naꞌan tiꞌ

14  1 Tsalca jun nu a tla ndon loꞌo chaꞌ nu ndiya quiꞌan tiꞌ, cuan 
xuꞌhue um ꞌin canꞌ, una siꞌi siꞌyana chcuiꞌ tyijyin um loꞌo. 2  Siꞌyana 

ntsuꞌhui nu nxqueꞌ tiꞌ tca cu nchgaa loo na, loꞌ ntsuꞌhui nu nchcu tsaloo 
ti na quixinꞌ, siꞌyana nguiꞌni tucua tiꞌ canꞌ loꞌo chaꞌ tiyaa ꞌin. 3  Una nu 
nchcu nchgaa loo na, a ntsuꞌhui chaꞌ xcuan tloo ꞌin nu a nchcu ꞌin na, 
ticuiꞌ cuañaꞌan nu a nchcu nchgaa loo na, a ntsuꞌhui chaꞌ xiychaꞌ canꞌ ꞌin 
nu nchcu ꞌin na, siꞌyana Ndiose cuaꞌ ncuan xuꞌhue ñi ꞌin canꞌ. 4 ¿Tucui ta 
lca nuꞌhuin siꞌyana cuꞌni cuiyaꞌ chaꞌ ꞌin sca nguso nu cuaꞌ ntsuꞌhui xꞌnan? 
Cuaꞌ jlyo tiꞌ xꞌnan canꞌ, chaꞌ nguiꞌni tñan tsuꞌhue uta nguiꞌni tñan ngunanꞌ, 
una ntsuꞌhui chaꞌ tyon tla canꞌ siꞌyana tla chaꞌ ꞌin Ñi Xꞌnan na, ñi nu 
nsñi ton ꞌin. 5 Ntsuꞌhui nu ñan tiꞌ siꞌyana cuaꞌ lca ti tsaan ndon loo na, loꞌ 
ntsuꞌhui nu nxqueꞌ tiꞌ siꞌyana scañaꞌan ti ndiꞌin chaꞌ ꞌin nchgaa tsaan, una 
cunda scaa na tyon ñi na cuaꞌ ñaꞌaan chaꞌ tiyaa ꞌin na. 6  Nu nxuꞌhua seꞌen 
scasca la tsaan, siꞌya Ñi Xꞌnan na nguiꞌni ꞌin na, loꞌ nu a nxuꞌhua seꞌen 
tsaan canꞌ, ticuiꞌ siꞌya Ñi Xꞌnan na a nguiꞌni ꞌin na. Nu nchcu nchgaa loo 
na, siꞌya Ñi Xꞌnan na nchcu ꞌin na siꞌyana ndyaa canꞌ xuꞌhue ꞌin Ndiose, 
loꞌ nu a nchcu ꞌin na ticuiꞌ siꞌya Ñi Xꞌnan na a nchcu ꞌin na, una ticuiꞌ 
ndyaa canꞌ xuꞌhue ꞌin Ndiose. 7 Siꞌyana nareꞌ a sca na nduꞌhui na chendyu 
loꞌo cunta ꞌin na, cuiꞌ cuañaꞌan siꞌi loꞌo cunta ꞌin na tyiꞌo na loo chendyu 
re. 8  Chaꞌ nduꞌhui na chendyu, siꞌya Ñi Xꞌnan na nduꞌhui na, loꞌ chaꞌ caja 
na, ticuiꞌ siꞌya Ñi Xꞌnan na caja na. Canꞌ chaꞌ siyaꞌ loꞌo na uta chaꞌ ngujui 
na, ticuiꞌ yaaꞌ Ñi Xꞌnan na ntsuꞌhui na. 9 Cuiꞌ siꞌya chaꞌ re ngujui Cristo loꞌ 
mdyiquiꞌo ñi, loꞌo ñi cuaꞌ ñii siꞌyana ca ñi Xꞌnan nchgaa nu tiꞌ loꞌo tsatlyu 
loꞌo nu cuaꞌ ngujui. 10 Una nuꞌhuin, ¿ñi chaꞌ nchca tiꞌ cuꞌni cuiyaꞌ chaꞌ 
ꞌin taꞌa? Loꞌ nuꞌhuin jan ñi, ¿ñi chaꞌ nxcuan tloo ꞌin taꞌa? Siꞌyana nchgaa 
na ntsuꞌhui chaꞌ tiyaa na tloo Cristo seꞌen nchca cuiyaꞌ chaꞌ. 11 Siꞌyana 
ndeñaꞌan nchcuiꞌ quityi ꞌin Ndiose: —Nanꞌ lcan, juin Ñi Xꞌnan na, canꞌ 
chaꞌ tloon ntsuꞌhui chaꞌ tyiꞌya xtyinꞌ sca chcui chendyu, loꞌ nchgaa tucui 
cuꞌni tyiꞌya ꞌin Ndiose—. 12  Cuañaꞌan cunda scaa na ntsuꞌhui chaꞌ tyaa na 
cunta tloo Ndiose. 13  A nchca chaꞌ xiychaꞌ na ꞌin taꞌa na, cuiꞌ ca nu tyiꞌin 
tyaa na chaꞌ siꞌyana a ca ꞌa na sca quee nu chcua quiyaꞌ canꞌ, loꞌ tsatoꞌo 
tyu loo quiꞌya. 14 Nanꞌ ndiya quiꞌan tinꞌ ꞌin Ñi Xꞌnan na Jesús, loꞌ jlyo tinꞌ 
siꞌyana ñi sca na a ti ndiꞌin chaꞌ ꞌin, una chaꞌ ntsuꞌhui nu ñan tiꞌ siꞌyana 
ti ndiꞌin chaꞌ canꞌ, cunta ꞌin canꞌ ca lca na. 15 Chaꞌ cuꞌni lyiꞌun um cusya 
ꞌin taꞌa ndiya quiꞌan tiꞌ um siꞌya chaꞌ nchcu, a ntsuꞌhui chaꞌ tsuꞌhue ꞌin um 
loꞌo xacanꞌ. Canꞌ chaꞌ a taa um yaꞌ quinanꞌ sca nu cuaꞌ ngujui Cristo tñan 
loo siꞌya chaꞌ nchcu. 16  A tsatoꞌo xiychaꞌ canꞌ chaꞌ tsuꞌhue nu nguiꞌni um, 
17 siꞌyana tsañaꞌan nu ndlo Ndiose tñan ꞌin na, a ljyaan na loo chaꞌ nchcu 
uta loo chaꞌ ndyiꞌyo, cuiꞌ ca nu ljyaan na loo Espíritu nu Luhui ꞌin ñi, 
ndaa yaaꞌ ñi ꞌin na cuꞌni na tñan tsuꞌhue, cuꞌni ñi chaꞌ tyiꞌin tsuꞌhue na loꞌ 
ca tsuꞌhue chuꞌhui tiquee na. 18  Tsalca nu nchca jaꞌan ꞌin Cristo loꞌo chaꞌ 
re, tsuꞌhue ntsuꞌhui tiquee Ndiose loꞌo canꞌ, a cunta loꞌo nten ndyuꞌhui 
cuiyaꞌ tiꞌ neꞌ ꞌin. 19 Canꞌ chaꞌ tsa quiñan na loꞌ cunan na ñaꞌan nu tyiꞌin 
tsuꞌhue na, ta yaaꞌ taꞌa na siꞌyana tsatlyu culo na. 20 A nchca chaꞌ cujlyo 

um tñan ꞌin Ndiose siꞌya chaꞌ nchcu. Chaꞌ ñi siꞌyana nchgaa loo na luhui, 
una a tsuꞌhue xityu na ꞌin xca tucui loo quiꞌya siꞌya chaꞌ nchcu. 21 Una 
tsuꞌhue chaꞌ a cu um cunanꞌ loꞌ a coꞌo um vino, ñi a cuꞌni um scasca chaꞌ 
nu xityu ꞌin taꞌa ndiya quiꞌan tiꞌ um loo quiꞌya, uta ca tiꞌi ꞌin canꞌ, ta cuꞌni 
naꞌan tiꞌ. 22  ¿Ta ñan tiꞌ um siꞌyana cuiꞌ ñaꞌan nguiꞌni um? Una cunta ꞌin um 
loꞌo Ndiose lca chaꞌ canꞌ. Una tsuꞌhue ca xuꞌhue sca nten nu a ndlo quiꞌya 
chaꞌ tiyaa ꞌin loꞌo ñaꞌan nu nguiꞌni. 23  Nu nguiꞌni tucua tiꞌ loꞌo chaꞌ nchcu, 
nsoꞌ tucua canꞌ quiꞌya chonꞌ, siꞌyana nchcu canꞌ loꞌo chaꞌ tucua tiꞌ, loꞌ 
nchgaa chaꞌ nu cuꞌni na loꞌo chaꞌ tucua tiꞌ, ticuiꞌ quiꞌya lca na.

15  1 Canꞌ chaꞌ naa nu tla ndon chuꞌhui chaꞌ tlyu tiꞌ ꞌin na siꞌya scasca 
chaꞌ nguiꞌni nu naꞌan ndiꞌin chaꞌ ꞌin, loꞌ siꞌi nu suꞌhua loo na ꞌin 

na ticuiiꞌ na. 2  Cuiꞌ ca nu cunda scaa na suꞌhua loo na ꞌin taꞌa na, ñaꞌan 
ca siꞌyana culo canꞌ loꞌo chaꞌ nu ndiya quiꞌan tiꞌ. 3  Ñi Cristo loꞌ a mꞌni 
ñi chaꞌ nu ncua tiꞌ ñi, cuiꞌ ca nu yatoꞌo ñaꞌan nchcuiꞌ quityi ꞌin Ndiose: 
Nchgaa chaꞌ tiꞌi nu ycuiꞌ neꞌ loꞌo um, nguioꞌ tucua na chonꞌ nanꞌ. 4 Canꞌ 
chaꞌ nchgaa chaꞌ nu nguinu scua loo quityi ꞌin Ndiose, chaꞌ nu cuꞌni 
chaꞌan na lca na, loꞌ nda yaaꞌ quityi canꞌ ꞌin na, ndaa na chaꞌ tnu tiquee 
nu tyijyin na scasca chaꞌ, ñaꞌan ca siꞌyana chcua quiloo na chaꞌ tsuꞌhue nu 
taa Ndiose. 5 Cuiꞌ Ndiose, ñi nu nda yaaꞌ ꞌin na loꞌo chaꞌ nu ndyijyin na, loꞌ 
ndaa ñi chaꞌ tnu tiquee ꞌin na, cuꞌni ñi chaꞌ siꞌyana ca sca chaꞌ ti ꞌin um 
nchgaa um tsañaꞌan nu nchca tiꞌ Cristo Jesús, 6  ñaꞌan ca siꞌyana tsatlyu 
cula loꞌo um loꞌ cuꞌni tnu um ꞌin Ndiose, Sti Ñi Xꞌnan na Jesucristo.

Quine ꞌin neꞌ gentil chaꞌ tsuꞌhue ꞌin Ndiose
7 Canꞌ chaꞌ scasca um cuan xuꞌhue um ꞌin taꞌa um tsañaꞌan nu ncuan 

xuꞌhue Cristo ꞌin na, canꞌ chaꞌ nu ndyuꞌhui cuiyaꞌ tiꞌ Ndiose. 8  Chaꞌ nu 
nchca tinꞌ chcuinꞌ, Cristo Jesús yaan ñi siꞌyana tucua tloo neꞌ judio ꞌin ñi, 
ngulyo scua la ñi siꞌyana ñi ndiꞌin chaꞌ ꞌin Ndiose nu cuꞌni ñi chaꞌ tsatoꞌo 
nchgaa chaꞌ nu cuaꞌ mdiꞌin tyaa ñi loꞌo nten cula ꞌin na, 9 ñaꞌan ca siꞌyana 
nchgaa ta nten caja ñaꞌan cuꞌni tnu ꞌin Ndiose siꞌya chaꞌ tsuꞌhue ꞌin ñi, 
tsañaꞌan nchcuiꞌ quityi ꞌin Ndiose: —Siꞌya chaꞌ re cuꞌnin tnun ꞌin um lja 
neꞌ gentil, loꞌ cula loꞌon ꞌin um—. 10 Ndeñaꞌan nchcuiꞌ quityi canꞌ xca 
seꞌen: —Ca tsuꞌhue chuꞌhui tiquee um, ꞌun neꞌ gentil, tsatlyu loꞌo quichen 
ꞌin ñi—. 11 Loꞌ xca seꞌen nchcuiꞌ na: ¡—ꞌUn neꞌ gentil cuꞌni tnu um ꞌin Ñi 
Xꞌnan na! ¡Sca chcui chendyu scuen cuaan ꞌin ñi—! 12  Nde chaꞌ nu ycuiꞌ 
Isaía: —Xcuaꞌ nu lca Isaí tyiꞌo sca nu culo tñan ꞌin neꞌ gentil, loꞌ nchgaa 
neꞌ gentil tucua tloo ꞌin ñi—. 13  Loꞌ Ndiose, ñi nu nducua tloo na, cuꞌni 
ñi chaꞌ nde lyee la ca tsuꞌhue chuꞌhui tiquee um, loꞌ xitñanꞌ cusya ꞌin um 
siꞌya chaꞌ nu ndiya quiꞌan tiꞌ um, ñaꞌan ca siꞌyana scañaꞌan ti chcua quiloo 
um ꞌin ñi siꞌya chaꞌ cuiyaꞌ ꞌin Espíritu nu Luhui ꞌin ñi. 14 Una tsañaꞌan 
nguiaa chaꞌ ꞌin um, ꞌun jun taꞌa na, a nguiꞌni tucua tinꞌ loꞌo um, siꞌyana 
mtsaꞌan yuꞌhui chaꞌ tsuꞌhue ꞌin um, a cunta loꞌo chaꞌ tiyaa, ticuiiꞌ um tca 

ta yaaꞌ taꞌa um loꞌo chaꞌ re. 15 Nde chaꞌ nguaꞌan quityi re ꞌin um, ꞌun jun 
taꞌa na, loꞌ mꞌnin tnu tiqueen ycuinꞌ loꞌo um, loꞌ xuꞌhuan tiꞌ um nchgaa 
chaꞌ re siꞌya chaꞌ tsuꞌhue nu mdaa Ndiose ꞌñan, 16  siꞌyana cuꞌnin tñan ꞌin 
Jesucristo lja neꞌ gentil, loꞌ chcuinꞌ chaꞌ tsuꞌhue ꞌin Ndiose loꞌo neꞌ, ñaꞌan 
ca siꞌyana loꞌo neꞌ gentil ca neꞌ sca lcuan nu ndyuꞌhui cuiyaꞌ tiꞌ Ndiose, 
nu cuaꞌ msuhui Espíritu nu Luhui ꞌin ñi. 17 Canꞌ chaꞌ siꞌya Cristo Jesús, 
tca scuen cuaan ꞌñan siꞌya tñan ꞌin Ndiose nguiꞌnin. 18  Siꞌyana a xtyi tinꞌ 
chcuinꞌ chaꞌ ꞌñan, chaꞌ siꞌi Cristo mꞌni ñi chaꞌ canꞌ, ñaꞌan nchca jaꞌan neꞌ 
ꞌin Ndiose siꞌya chaꞌ nu ycuinꞌ uta loꞌo tñan nu mꞌnin, 19 loꞌ mdaa ñi chaꞌ 
cuiyaꞌ cuꞌnin scasca chaꞌ nu tnu siꞌya chaꞌ cuiyaꞌ ꞌin Espíritu ꞌin Ndiose, 
canꞌ chaꞌ tiꞌ la seꞌen lca Jerusalén tsayaꞌ ndiyaa seꞌen lyiꞌya loo Ilírico, 
nchgaa seꞌen canꞌ msne suꞌhuan chaꞌ tsuꞌhue ꞌin Cristo. 20 Cuañaꞌan yatoꞌo 
msuꞌhuan juesa ycuinꞌ chaꞌ tsuꞌhue ꞌin Ndiose, una siꞌi quichen nu cuaꞌ 
ncuan xuꞌhue chaꞌ ꞌin Cristo, a ncua tinꞌ tyiꞌin tyaan suun chaꞌ canꞌ chonꞌ 
tñan nu cuaꞌ mꞌni xca tucui, 21 cuiꞌ ca nu tsatoꞌo ñaꞌan nchcuiꞌ quityi ꞌin 
Ndiose: —Nten nu a nchca caja nu chcuiꞌ chaꞌ ꞌin ñi loꞌo, chcua quiloo 
canꞌ ꞌin ñi. Nten nu a nchca quine ꞌin, canꞌ nu tsa quiꞌan tiꞌ ꞌin ñi—.

Ntsuꞌhui tiquee yu Pablo tsaa yu quichen Roma
22  Tyun yaꞌ ncua tinꞌ tsaꞌan seꞌen ndiꞌin um, una siꞌya tñan re a jui ñaꞌan 

tsaꞌan. 23 Una cuaꞌ ñii cuaꞌ mtsaꞌan yuꞌhui luhuaꞌ nde re loꞌo chaꞌ ꞌin Ndiose, 
a cunta cuaꞌ tyun yjan ñan tinꞌ tsaꞌan seꞌen ndiꞌin um, 24 canꞌ chaꞌ xa tsaꞌan 
seꞌen lca España tijin seꞌen ndiꞌin um, siꞌyana nducua tloon ñaꞌan taꞌa na 
loꞌo um, loꞌ xa nu cuaꞌ mdiꞌin chinꞌ na loꞌo um, nducua tloon ta yaaꞌ um 
ꞌñan loꞌo tucueen nu tiꞌ tsaꞌan lan. 25 Una culo nducua la tsaꞌan Jerusalén 
siꞌyana taan chaꞌ tnu tiquee ꞌin jun. 26 Siꞌyana jun nu ndiꞌin seꞌen lyiꞌya loo 
Macedonia loꞌo Acaya, mꞌni jun chaꞌ tsuꞌhue mxoꞌ jun sca lcuan nu ta yaaꞌ 
ꞌin jun taꞌa na ndiꞌin Jerusalén, cuiꞌ jun nu ꞌni chaꞌ ꞌin. 27 Mꞌni jun chaꞌ re 
siꞌya chaꞌ tsuꞌhue mdoꞌo tiquee jun, loꞌ chaꞌ ñi siꞌyana quiꞌni caꞌan ꞌin jun 
loꞌo chaꞌ re, siꞌyana chaꞌ ncuan xuꞌhue jun chaꞌ tsuꞌhue ꞌin Ndiose siꞌya neꞌ 
judio, nguiꞌni caꞌan ꞌin jun ta yaaꞌ jun ꞌin canꞌ loꞌo chaꞌ nu ꞌni ꞌin. 28  Canꞌ 
chaꞌ xa cuaꞌ msuꞌhua tan nchgaa chaꞌ re, loꞌ tyaan cunta lcuan canꞌ ꞌin 
jun, xacanꞌ tsaꞌan seꞌen lca España, cuiꞌ ñaꞌan tijin seꞌen ndiꞌin um. 29 Jlyo 
tinꞌ siꞌyana xa tyiꞌan seꞌen ndiꞌin um, chaꞌan yuꞌhui cusya ꞌñan loꞌo nchgaa 
loo chaꞌ tsuꞌhue ꞌin Cristo. 30 Jñan sca chaꞌ tsuꞌhue ꞌin um, ꞌun jun taꞌa na, 
siꞌyana jñan um ꞌin Ndiose siꞌya chaꞌ ꞌñan, loꞌo chaꞌ cuiyaꞌ ꞌin Ñi Xꞌnan na 
Jesucristo siꞌya chaꞌ tsuꞌhue nu ndaa Espíritu ꞌin na, 31 siꞌyana culo laa ñi 
ꞌñan tuyaaꞌ neꞌ nducunꞌ ndiꞌin seꞌen lca Judea, a cunta siꞌyana jun taꞌa na 
ndiꞌin Jerusalén tsuꞌhue chuꞌhui tiquee jun cuan xuꞌhue jun lcuan re, 32  a 
cunta siꞌyana tsuꞌhue chuꞌhui tiqueen tyiꞌan seꞌen ndiꞌin um loꞌo chaꞌ cuiyaꞌ 
ꞌin Ndiose, loꞌ caja chaꞌ tnu tiquee ꞌin na loꞌo um xacanꞌ. 33  Loꞌ Ndiose, ñi 
nu nꞌni chaꞌ ndyiꞌin tsuꞌhue na, tyiꞌin ñi loꞌo um nchgaa um. Amen.

Mslaꞌ taꞌa yu Pablo loꞌo jun Roma

16  1 A cunta chcuinꞌ loꞌo um chaꞌ ꞌin ñi cunaꞌan taꞌa na Febe, ñi nu 
nda yaaꞌ ꞌin jun loꞌo tñan ꞌin Ndiose seꞌen ndiyoꞌ tiꞌin jun quichen 

Cencrea, 2  siꞌyana cuan xuꞌhue um ꞌin ñi loꞌo chaꞌ cuiyaꞌ ꞌin Ñi Xꞌnan na, 
tsañaꞌan ntsuꞌhui chaꞌ cuꞌni na loꞌo taꞌa ndiya quiꞌan tiꞌ na. Ta yaaꞌ um ꞌin 
ñi loꞌo nchgaa chaꞌ nu ꞌni ꞌin ñi, siꞌyana quiꞌan ꞌa nu cuaꞌ mda yaaꞌ ñi ꞌin, 
cuiꞌ cuañaꞌan mda yaaꞌ ñi ꞌñan. 3  Chcuiꞌ chaꞌ um ꞌin Priscila loꞌo Aquila 
tñan loon, cuiꞌ nu taꞌa nguiꞌnin tñan ꞌin Cristo Jesús, 4 jun nu hasta loꞌo 
ncua chaꞌ caja siꞌyan, nu siꞌi scan tin ndyaan xuꞌhue ꞌin Ndiose siꞌya jun, 
cuiꞌ ca nu loꞌo nchgaa quichen seꞌen ndiyoꞌ tiꞌin jun taꞌa na neꞌ gentil. 
5 Chcuiꞌ chaꞌ um ꞌin nchgaa jun nu ndiyoꞌ tiꞌin la naꞌan ꞌin Priscila loꞌo 
Aquila. Chcuiꞌ chaꞌ um ꞌin yu Epeneto, yu nu ndyuꞌhui cuiyaꞌ tinꞌ ꞌin, 
yu nu culo nducua la ya quiꞌan tiꞌ ꞌin Cristo seꞌen lyiꞌya loo Acaya. 6  Cuiꞌ 
cuañaꞌan chcuiꞌ chaꞌ um ꞌin María nu lyee ꞌa cuaꞌ mda yaaꞌ ꞌin um loꞌo 
tñan re. 7 Chcuiꞌ chaꞌ um ꞌin Adronico loꞌo Junias, cuiꞌ yu nu tiꞌ nchca taꞌa 
hua loꞌ taꞌa yuꞌhui hua naꞌan chcuan, yu nu lyee ndyuꞌhui cuiyaꞌ tiꞌ yu 
taꞌa mdaꞌan Jesús ꞌin, loꞌ culo nducua la ya quiꞌan tiꞌ ꞌin Cristo que ꞌñan. 
8  Chcuiꞌ chaꞌ um ꞌin yu Amplias, yu nu lyee ndyuꞌhui cuiyaꞌ tinꞌ ꞌin siꞌya 
Ñi Xꞌnan na. 9 Chcuiꞌ chaꞌ um ꞌin yu Urbano, yu nu taꞌa nguiꞌni na tñan 
ꞌin Cristo Jesús, loꞌo yu Estaquis, yu nu ndyuꞌhui cuiyaꞌ tinꞌ ꞌin. 10 Cuiꞌ 
cuañaꞌan chcuiꞌ chaꞌ um ꞌin yu Apeles, yu nu cuaꞌ nguloꞌo xñan ꞌin loꞌo 
tsoꞌ ꞌin Cristo, loꞌ chcuiꞌ chaꞌ um ꞌin yu Aristóbulo loꞌo nchgaa nu ndiꞌin 
naꞌan ꞌin yu. 11 Chcuiꞌ chaꞌ um ꞌin yu Herodión, yu nu tiꞌ nchca taꞌan. 
Chcuiꞌ chaꞌ um ꞌin yu Narciso loꞌo nchgaa nu ndiꞌin naꞌan ꞌin yu, jun nu 
ndiya quiꞌan tiꞌ ꞌin Ñi Xꞌnan na. 12  Cuiꞌ cuañaꞌan chcuiꞌ chaꞌ um ꞌin chcua 
jun cunaꞌan taꞌa na Trifena loꞌo Trifosa, jun nu nguiꞌni tñan ꞌin Ñi Xꞌnan 
na. Chcuiꞌ chaꞌ um ꞌin ñi cunaꞌan taꞌa na Persida, ñi nu ndyuꞌhui cuiyaꞌ tiꞌ 
na ꞌin, loꞌ lyee ꞌa msuꞌhua loo ñi tñan ꞌin Ñi Xꞌnan na. 13  Chcuiꞌ chaꞌ um 
ꞌin yu Rufo, yu nu cuaꞌ mdoꞌo hui ꞌin Ñi Xꞌnan na, loꞌo jyiꞌan yu, ñi nu 
nꞌnin cunta siꞌyana lca ñi jyiꞌan. 14 Chcuiꞌ chaꞌ um ꞌin yu Asíncrito, loꞌo 
yu Flegonte, yu Hermas, yu Patrobas, loꞌo yu Hermes loꞌo nchgaa jun taꞌa 
na nu ndiyoꞌ tiꞌin loꞌo yu. 15 A cunta chcuiꞌ chaꞌ um ꞌin yu Filólogo, loꞌo 
ñi Julia, loꞌo yu Nereo tsatlyu loꞌo nu cunaꞌan taꞌa yu, loꞌo yu Olimpas 
loꞌo nchgaa jun taꞌa na nu ndiyoꞌ tiꞌin loꞌo jun. 16  Loꞌo suun ñaꞌan chcuiꞌ 
chaꞌ taꞌa um la siiꞌ scaꞌ um. Nchgaa laa nu ndiꞌin loꞌo cunta ꞌin Cristo 
nde re nchcuiꞌ chaꞌ ꞌin um. 17 Jñan sca chaꞌ tsuꞌhue ꞌin um, ꞌun jun taꞌa 
na, siꞌyana xñi um cunta ꞌin um loꞌo nu nsuꞌhue tiꞌin ꞌin jun taꞌa na, uta 
nxitsaꞌan chaꞌ nu cuaꞌ mꞌni chaꞌan um. Tyiꞌo tsoꞌ um siiꞌ canꞌ. 18  Siꞌyana 
nten nu nguiꞌni cuañaꞌan a jaꞌan canꞌ ꞌin Ñi Xꞌnan na Jesucristo, cuiꞌ ca nu 
nꞌni cunta canꞌ chaꞌ nu ndyiꞌo tiquee, cuti chaꞌ nchcuiꞌ canꞌ, loꞌ ndaa canꞌ 
loo jun nu cui ti seꞌen nu cuñilyiꞌo ꞌin jun. 19 Siꞌyana cuaꞌ mscua cueen 

chaꞌ ꞌin um tsañaꞌan nchca jaꞌan um ꞌin Ndiose, canꞌ chaꞌ tsuꞌhue ntsuꞌhui 
tiqueen loꞌo um. Una nchca tinꞌ siꞌyana nde lyee la suꞌhua loo um chaꞌ 
nu tsuꞌhue, loꞌ chcua tijyoꞌ um siiꞌ chaꞌ ngunanꞌ. 20 Loꞌ Ndiose, ñi nu nꞌni 
chaꞌ ndyiꞌin tsuꞌhue na, nu ndla ti re cuꞌni ñi chaꞌ quinu sti Laxaꞌan nde 
tuquiyaꞌ um. Cuiꞌ chaꞌ tsuꞌhue ꞌin Ñi Xꞌnan na Jesucristo quinu loꞌo um. 
21 Yu Timoteo, yu taꞌa nguiꞌnin tñan, nchcuiꞌ chaꞌ yu ꞌin um, cuiꞌ cuañaꞌan 
yu Lucio, loꞌo Jasón, loꞌo yu Sosípater nchcuiꞌ chaꞌ yu ꞌin um, cuiꞌ yu nu 
tiꞌ nchca taꞌa hua. 22  Nanꞌ yu Tercio nchcuiꞌ chanꞌ ꞌin um loꞌo chaꞌ cuiyaꞌ 
ꞌin Ñi Xꞌnan na, nanꞌ nguaꞌan quityi re loꞌo cunta ꞌin Pablo. 23  A cunta 
nchcuiꞌ chaꞌ yu Gayo ꞌin um, yu nu mdaa seꞌen ndiꞌin, a cunta mdaa yu 
seꞌen ndiyoꞌ tiꞌin jun taꞌa na. Loꞌo yu Erasto nchcuiꞌ chaꞌ yu ꞌin um, yu nu 
lyiꞌya cunta tñi ꞌin nten quichen re, loꞌo yu taꞌa na Cuarto nchcuiꞌ chaꞌ yu 
ꞌin um. 24 Chaꞌ tsuꞌhue ꞌin Ñi Xꞌnan na Jesucristo quinu loꞌo um nchgaa 
um. Amen.

Cuꞌni tnu na ꞌin Ndiose
25 Scati Ndiose tca tyiꞌin tya tla ñi ꞌin um siꞌya chaꞌ tsuꞌhue ꞌin 

Jesucristo nu ndaꞌan ycuinꞌ, cuaꞌ ngulyo scua la ñi chaꞌ re, cuiꞌ chaꞌ nu 
ntsuꞌhui nchcun ꞌin ñi tiꞌ cuaꞌ sꞌni, 26  una cuaꞌ ñii ncua chcanꞌ loo na, loꞌ 
siꞌya quityi nu nguaꞌan scua yu nu mxiycuiꞌ Ndiose ꞌin cuaꞌ sꞌni, mdyiꞌo 
scua la chaꞌ re loꞌo nchgaa nten, ñaꞌan ca siꞌyana tsa quiꞌan tiꞌ neꞌ loꞌ ca 
jaꞌan neꞌ ꞌin ñi, tsañaꞌan nu ndlo Ndiose tñan, cuiꞌ ñi nu ndiꞌin tsala xaa. 
27 ꞌIn scati Ndiose, ñi nu tiyaa la, cuꞌni tnu na tsala xaa siꞌya Jesucristo. 
Amen. 

ROMANOS 16  

El Nuevo Testamento en Chatino de Nopala de Mexico; versión para la web, © 2014, David Neil Nellis



291

Yu Pablo nchcuiꞌ chaꞌ yu ꞌin jun Corinto

1  1 Nanꞌ yu Pablo, siꞌya chaꞌ cuiyaꞌ ꞌin Ndiose nguaꞌan tñan ñi ꞌñan tsa 
ycuinꞌ chaꞌ tsuꞌhue ꞌin Jesucristo. Tsatlyu loꞌo yu taꞌa na Sóstenes 

caꞌan tñan hua sca quityi re ꞌin um, 2  ꞌun jun taꞌa na nu ndiꞌin cunta ꞌin 
Ndiose quichen Corinto, ꞌun nu cuaꞌ mdoꞌo hui ꞌin Cristo Jesús siꞌyana ca 
um sca nu luhui ꞌin ñi tsatlyu loꞌo nchgaa la ñaꞌan jun nu ndiꞌin scasca 
seꞌen nꞌni tnu ꞌin Ñi Xꞌnan na Jesucristo, ñi nu tsatlyu lca Xꞌnan na loꞌo 
jun. 3  Stina Ndiose loꞌo Ñi Xꞌnan na Jesucristo taa ñi chaꞌ tsuꞌhue chuꞌhui 
niꞌ cusya ꞌin um, loꞌ cuꞌni ñi chaꞌ tyiꞌin tsuꞌhue um.

Yu Pablo mdyaa yu xuꞌhue ꞌin Ndiose
4 Ndyaan xuꞌhue ꞌin Ndiose nchgaa xaa siꞌya chaꞌ ꞌin um, siꞌya chaꞌ 

tsuꞌhue nu cuaꞌ mdaa ñi ꞌin um siꞌya Cristo Jesús, 5 loꞌ siꞌya ñi mtsaꞌan 
yuꞌhui um loꞌo nchgaa loo chaꞌ, cuiꞌ chaꞌ nu nchcuiꞌ um loꞌo chaꞌ tiyaa 
nu ndaꞌan loꞌo um, 6  tsañaꞌan nguiaa chaꞌ tsuꞌhue ꞌin Cristo nu cuaꞌ 
nguinu scua tla niꞌ cusya ꞌin um, 7 canꞌ chaꞌ ñi sca loo chaꞌ cuiyaꞌ nu ndaa 
Ndiose ꞌin sñeꞌ ñi, a ndiya lyijyi na ꞌin um, tsalja nta um ꞌin Ñi Xꞌnan na 
Jesucristo tsaan nu quiaan ñi xiyaꞌ. 8  Ndiose cuꞌni ñi chaꞌ ca ñi chaꞌ ꞌin um 
tsayaꞌ tsatii chaꞌ nu nchca loo chendyu re, ñaꞌan ca siꞌyana luhui tloo um 
tsaan nu cuꞌni Ñi Xꞌnan na Jesucristo xñan bsya ꞌin nten. 9 Ñi ndiꞌin chaꞌ 
ꞌin Ndiose, ñi nu msiꞌya ꞌin um siꞌyana ca sca chaꞌ ti ꞌin um loꞌo Ñi Xꞌnan 
na Jesucristo nu lca Sñeꞌ ñi.

Cristo a mdoꞌo ñi tucua snan ta
10 Jñan sca chaꞌ tsuꞌhue ꞌin um, ꞌun jun taꞌa na, loꞌo chaꞌ cuiyaꞌ ꞌin 

Ñi Xꞌnan na Jesucristo, siꞌyana sca loo ti chaꞌ chcuiꞌ um nchgaa um, a 
nchca chaꞌ suꞌhue tiꞌin taꞌa um, cuiꞌ ca nu tyiꞌin um sca chaꞌ ti ꞌin um, 
cuiꞌ cuañaꞌan loꞌo chaꞌ tiyaa ꞌin um, loꞌ sca loo ti chaꞌ chuꞌhui tiquee um. 
11 ꞌUn jun taꞌa na, cuaꞌ ynan chaꞌ ñaꞌan ndiꞌin um, siꞌyana tucua snan 
nten ꞌin yu Cloé ndaa neꞌ suun siꞌyana a ndiꞌin ꞌa um sca chaꞌ ti ꞌin um. 
12  Siꞌyana cunda scaa um nchcuiꞌ um: Nanꞌ nguiꞌan tsoꞌ ꞌin yu Pablo. Xca 

nu nchcuiꞌ: Nanꞌ nguiꞌan tsoꞌ ꞌin yu Apolo. Nanꞌ nguiꞌan tsoꞌ ꞌin yu Tyo. 
A cunta xca nu nchcuiꞌ: Nanꞌ nguiꞌan tsoꞌ ꞌin Cristo. 13  Xacanꞌ jan ñi: ¿Ta 
loꞌo Cristo mdoꞌo ñi tucua snan ta? ¿Ta yu Pablo nguaꞌan yu loo cusi tñan 
loo um? ¿Uta na mducua tya um loꞌo chaꞌ cuiyaꞌ ꞌin Pablo? 14 Nanꞌ ndyaan 
xuꞌhue ꞌin Ndiose siꞌyana ñi sca um loꞌ a mducua tyan ꞌin um, tsaloo ti 
ꞌin yu Crispo loꞌo yu Gayo, 15 siꞌyana a nchca tinꞌ caja nu chcuiꞌ siꞌyana 
mducua tya loꞌo chaꞌ cuiyaꞌ ꞌñan. 16  A cunta mducua tyan ꞌin yu Estéfanas 
loꞌo nchgaa nu ndiꞌin naꞌan ꞌin yu, una nchgaa la tucui a ntsuꞌhui tinꞌ chaꞌ 
loꞌo canꞌ mducua tyan ꞌin. 17 Cristo a nguaꞌan tñan ñi ꞌñan siꞌyana tucua 
tyan ꞌin nten, cuiꞌ ca nu siꞌyana chcuinꞌ chaꞌ tsuꞌhue ꞌin ñi, una siꞌi loꞌo 
chaꞌ tiyaa ꞌin nten chendyu, loꞌ tsatoꞌo quinu caꞌan chonꞌ chaꞌ nu ngujui 
Cristo loo cusi.

Cristo lca ñi chaꞌ cuiyaꞌ ꞌin Ndiose
18  Chaꞌ nu nchcuiꞌ na siꞌyana Cristo ngujui ñi loo cusi, chaꞌ tinto lca na 

ꞌin nten nu ndaꞌan ngunanꞌ, una cunta ꞌin nareꞌ nu nducua tloo tyiꞌo laa, 
lca na chaꞌ cuiyaꞌ nu tlyu ꞌin Ndiose. 19 Siꞌyana nchcuiꞌ quityi ꞌin Ndiose: 
—Siꞌyu conꞌ chaꞌ tiyaa ꞌin nten nu tiyaa la, loꞌ xcuan tloon chaꞌ tiyaa ꞌin 
nten nu ndyiꞌya la cunta—. 20 Xacanꞌ jan ñi, ¿la ncua nu tiyaa la? ¿La 
ncua nu ndloꞌo chaꞌ ꞌin lee, uta nu tsuꞌhue ꞌa nchcuiꞌ chaꞌ nu nchca loo 
chendyu re? ¿Ta siꞌi chaꞌ tiyaa ꞌin nten chendyu mꞌni Ndiose siꞌyana lca na 
chaꞌ tinto? 21 Ndiose loꞌo chaꞌ tiyaa ꞌin ñi, a mdaa ñi chaꞌ cuiyaꞌ chuꞌhui 
lyoo neꞌ ꞌin ñi loꞌo chaꞌ tiyaa nu ꞌin neꞌ, cuiꞌ ca nu ncua lca tiquee ñi culo 
laa ñi ꞌin nten loo nu tsa quiꞌan tiꞌ neꞌ chaꞌ ꞌin ñi nu ndaꞌan ycuiꞌ na, siyaꞌ 
lca na chaꞌ tinto ꞌin xca tucui. 22  Siꞌyana neꞌ judio njñan neꞌ chacuiꞌ chaꞌ 
nu tnu, loꞌ neꞌ griego ndaꞌan nan neꞌ chaꞌ tiyaa ꞌin nten chendyu, 23  una 
nareꞌ ndaꞌan ycuiꞌ na chaꞌ ꞌin Cristo ñaꞌan ngujui ñi loo cusi, loꞌ chaꞌ ñi 
siꞌyana neꞌ judio nxcuan tloo neꞌ chaꞌ re, loꞌ tsoꞌ nu ꞌin neꞌ gentil lca na 
chaꞌ tinto, 24 una tsalca nu cuaꞌ msiꞌya Ndiose ꞌin, siyaꞌ lca neꞌ judio uta 
gentil, Cristo lca ñi chaꞌ cuiyaꞌ loꞌo chaꞌ tiyaa ꞌin Ndiose. 25 Siyaꞌ nxqueꞌ 
tiꞌ nten siꞌyana chaꞌ tiyaa ꞌin Ndiose lca na chaꞌ tinto, una cuaan la nscua 
chaꞌ canꞌ que ñaꞌan chaꞌ tiyaa ꞌin neꞌ, cuiꞌ cuañaꞌan sca chaꞌ nu naꞌan tiꞌ 
ꞌin Ndiose, una tla la ndiꞌin chaꞌ canꞌ que ñaꞌan chaꞌ ꞌin nten chendyu. 
26  ꞌUn jun taꞌa na, xñi um cunta ñaꞌan nten nu msiꞌya Ndiose ꞌin, siꞌyana 
siꞌi nchgaa um lca um nten nu mꞌni chaꞌan, ñi a lca um nten nu ntsuꞌhui 
chaꞌ cuiyaꞌ ꞌin uta mdoꞌo um loo ta nten nu ndon loo, 27 cuiꞌ ca nu Ndiose 
ngulohui ñi sca chaꞌ nu ñan tiꞌ nten lca na chaꞌ tinto, siꞌyana taa canꞌ chaꞌ 
jyiꞌo ꞌin nu tiyaa la, cuiꞌ cuañaꞌan ngulohui ñi sca chaꞌ nu joꞌo la ñaꞌan, 
siꞌyana taa canꞌ chaꞌ jyiꞌo ꞌin nu tla la ndiꞌin chaꞌ ꞌin, 28  a cunta ngulohui 
ñi sca chaꞌ nu a ntsuꞌhui lyoo, cuiꞌ chaꞌ nu nxcuan tloo neꞌ, chaꞌ nu a sca 
cunta ntsuꞌhui, siꞌyana siꞌyu coꞌ ñi chaꞌ nu nchca loo chendyu re, 29 ñaꞌan 
ca siꞌyana a caja nu cuꞌni siyeꞌ ꞌin tloo Ndiose. 30 Siꞌya ñi jui chendyu ꞌin 

um loꞌo Cristo Jesús, ñi nu lca chaꞌ tiyaa ꞌin Ndiose, ñi nu mxnu luhui ꞌin 
na, ngulohui ñi ꞌin na sca cunta, loꞌ msiꞌi ñi ꞌin na loꞌo tne ñi, 31 ñaꞌan ca 
siꞌyana tsatoꞌo chaꞌ nu nchcuiꞌ quityi ꞌin Ndiose: —Chaꞌ ntsuꞌhui nu nchca 
tiꞌ taa loo ticuiiꞌ, ꞌin Ñi Xꞌnan na taa canꞌ loo—.

Nchcuiꞌ yu Pablo chaꞌ ꞌin Cristo nu ngujui loo cusi

2  1 ꞌUn jun taꞌa na, xa ycuinꞌ chaꞌ tsuꞌhue ꞌin Ndiose loꞌo um, a ycuinꞌ 
chaꞌ nu tucui uta loꞌo chaꞌ tiyaa nu cuaan lati, 2  cuiꞌ ca nu mdiꞌin 

tyaan ꞌñan siꞌyana sca loo ti chaꞌ ꞌin Jesucristo chcuinꞌ loꞌo um, siꞌyana 
ngujui ñi loo cusi. 3  Lyee ꞌa msuꞌhuan chaꞌ nduhue tiꞌ tiqueen xa mdiꞌin 
loꞌo um, ndaꞌan ytsen nu hasta mchcuan. 4 Ñi a jui quiꞌan la chaꞌ nu 
chcuinꞌ loꞌo um ta siꞌyana cuhue tiꞌ um, cuiꞌ ca nu loꞌo chaꞌ cuiyaꞌ ꞌin 
Espíritu ncua chcanꞌ loo chaꞌ canꞌ, 5 seꞌen nu a chcua suun chaꞌ nu tsa 
quiꞌan tiꞌ um chonꞌ chaꞌ tiyaa ꞌin nten chendyu, cuiꞌ ca nu loo chaꞌ cuiyaꞌ 
ꞌin Ndiose.

Chaꞌ nu ngulyo scua la Espíritu
6  Una nchcuiꞌ hua sca chaꞌ tiyaa nu cuaan lati loꞌo tsalca jun nu tla 

ndon tucueen ꞌin Ndiose, loꞌ a lca na chaꞌ tiyaa ꞌin nten chendyu, uta 
chaꞌ tiyaa ꞌin yu nu ndlo tñan, nu ntsuꞌhui chaꞌ jlyo tiyaa xaa, 7 cuiꞌ ca nu 
nchcuiꞌ hua chaꞌ tiyaa nu ntsuꞌhui cutsiꞌ ꞌin Ndiose, chaꞌ tiyaa nu ntsuꞌhui 
nchcun ꞌin ñi, chaꞌ nu mdiꞌin tyaa Ndiose xa tiꞌ lyijyi tsaaꞌ chendyu 
siꞌyana quiꞌni caꞌan chaꞌ canꞌ ꞌin na. 8  Ñi sca yu nu ndlo tñan loo chendyu 
re a nguꞌya yu cunta chaꞌ re, chaꞌ cua na nguꞌya yu cunta ꞌin na, loꞌ a 
jyiꞌin caꞌan yu ꞌin Ñi Xꞌnan na loo cusi, ñi nu mdoꞌo loo xaa ꞌin Ndiose. 
9 Una ndeñaꞌan nchcuiꞌ quityi ꞌin Ndiose: —Chaꞌ re lca na sca chaꞌ nu a 
nchca ñaꞌan tloo neꞌ, ñi a nchca quine ꞌin neꞌ, ñi a nchca tucui quiñan 
tiꞌ chaꞌ re, loꞌ Ndiose taa ñi ꞌin na ꞌin tsalca nu lyee lca tiquee loꞌo ñi—. 
10 Una Ndiose cuaꞌ ngulyo scua la ñi chaꞌ re loꞌo na siꞌya Espíritu ꞌin ñi, 
siꞌyana Espíritu ndiya nan quiꞌi nchgaa loo chaꞌ, hasta loꞌo chaꞌ tiyaa nu 
quiꞌñi lati ꞌin Ndiose ndlyo scua la ñi. 11 Xacanꞌ jan ñi, ¿ta tca chuꞌhui lyoo 
na chaꞌ nu ntsuꞌhui niꞌ cusya ꞌin xca tucui? ¿Ta siꞌi ticuiiꞌ canꞌ jlyo tiꞌ chaꞌ 
nu ntsuꞌhui tiquee? Cuiꞌ cuañaꞌan Ndiose, scati Espíritu ꞌin ñi jlyo tiꞌ chaꞌ 
nu ntsuꞌhui tiquee ñi. 12  Nareꞌ a ncuan xuꞌhue na espíritu nu mdoꞌo loo 
chendyu re, cuiꞌ ca nu ncuan xuꞌhue na Espíritu nu mdoꞌo tsoꞌ ꞌin Ndiose, 
siꞌyana ca cuiyaꞌ tiꞌ na chaꞌ tsuꞌhue nu cuaꞌ mdaa ñi ꞌin na, 13  cuiꞌ chaꞌ re 
nchcuiꞌ na cuaꞌ ñii, una siꞌi loꞌo chaꞌ tiyaa nu ndloꞌo nten chendyu, cuiꞌ 
ca nu lca na chaꞌ nu ndloꞌo Espíritu ꞌin na, loꞌ cuañaꞌan nchcua taꞌa chaꞌ 
nu nchcuiꞌ na loꞌo chaꞌ nu ñi ꞌin Ndiose. 14 Una sca nten nu a ndiya quiꞌan 
tiꞌ ꞌin Ndiose a nducuan xuꞌhue neꞌ chaꞌ tsuꞌhue nu ndaa Espíritu ꞌin ñi, 
siꞌyana lca na chaꞌ tinto ꞌin neꞌ, ñi a nchca quiꞌya neꞌ cunta chaꞌ canꞌ, 
siꞌyana tsaloo ti siꞌya Espíritu nchca cuiyaꞌ tiꞌ na chaꞌ canꞌ. 15 Una sca nten 

nu ndiya quiꞌan tiꞌ ꞌin Ndiose nchca nꞌni cuiyaꞌ neꞌ nchgaa loo chaꞌ, una a 
loꞌo canꞌ ntsuꞌhui nu cuꞌni cuiyaꞌ chaꞌ ꞌin, 16  —siꞌyana, ¿ti nu nguꞌya cunta 
chaꞌ tiyaa ꞌin Ñi Xꞌnan na? ¿Ti nu cuaꞌ mda cueen ꞌin ñi—? Una nareꞌ cuaꞌ 
ndaꞌan loꞌo na chaꞌ tiyaa ꞌin Cristo.

Tsatlyu nguiꞌni na tñan ꞌin Ndiose

3  1 Canꞌ chaꞌ ꞌun jun taꞌa na, a jui ñaꞌan chcuinꞌ loꞌo um tsañaꞌan 
nchcuiꞌ na loꞌo sca nu tla ndon tucueen ꞌin Ndiose, cuiꞌ ca nu 

tsañaꞌan nchcuiꞌ na loꞌo sca nu tiꞌ cuneꞌ chaꞌ tiyaa ꞌin loꞌo tsoꞌ ꞌin Cristo, 
tsañaꞌan nchca tiꞌ sca nu suhue ti. 2  Mxicoꞌon ꞌin um loꞌo chacuiꞌ styiꞌ, loꞌ 
a mdaan na nu tla ꞌin um, siꞌyana a ncua quiꞌya um cunta chaꞌ re, cuiꞌ 
cuañaꞌan hasta cuaꞌ ñii, 3  siꞌyana tiꞌ nducui nchaꞌan um chaꞌ nu nchca loo 
chendyu re, tiꞌ ndiꞌin loꞌo um chaꞌ jñan tiꞌ, chaꞌ cusuun, chaꞌ nu nxisuun 
taꞌa neꞌ, loꞌo chaꞌ nu nsuꞌhue taꞌa neꞌ. ¿Ta siꞌi chaꞌ tiyaa ꞌin nten chendyu 
ndaꞌan loꞌo um? 4 Siꞌyana ntsuꞌhui nu nchcuiꞌ: Nanꞌ nguiꞌan tsoꞌ ꞌin yu 
Pablo, xca nu nchcuiꞌ: Nanꞌ nguiꞌan tsoꞌ ꞌin Apolo. ¿Ta xtyi tiꞌ cuneꞌ ꞌa 
chaꞌ tiyaa ꞌin um? 5 ¿Tucui ta lca yu Pablo, loꞌ tucui lca Apolo? ¿Ta siꞌi 
nguso ꞌin Ndiose lca hua nu ycuiꞌ chaꞌ nu ya quiꞌan tiꞌ um, cuaꞌ ñaꞌaan 
tñan nu mdaa Ñi Xꞌnan na ꞌin hua cunda scaa hua? 6  Nanꞌ ytan chaꞌ re, loꞌ 
yu Apolo msuꞌhua yu tyiꞌa ꞌin na, una Ndiose mꞌni ñi chaꞌ ylo na. 7 Canꞌ 
chaꞌ a tucui lca nu ntya jyaan uta nu nchaꞌ ꞌin na, cuiꞌ ca nu scati Ndiose, 
ñi nu nꞌni chaꞌ ndlyo na lca ñi nu ndon loo. 8  Siꞌyana scañaꞌan ti ndiꞌin 
chaꞌ ꞌin nu ntya ꞌin na loꞌo nu nchaꞌ ꞌin na, una cunda scaa canꞌ ntsuꞌhui 
chaꞌ xñi siyaꞌ cuaꞌ ñaꞌaan tñan mꞌni. 9 Siꞌyana tsatlyu nguiꞌni hua tñan ꞌin 
Ndiose, loꞌ ꞌun lca um ñaꞌan nchca tiꞌ yuu seꞌen nguiꞌni ñi tñan, loꞌ lca 
um sca naꞌan nu ntñan ñi. 10 Siꞌya chaꞌ tsuꞌhue ꞌin Ndiose nu cuaꞌ mdaa ñi 
ꞌñan, nanꞌ lcan ñaꞌan nchca tiꞌ yu cuityi naꞌan nu culoo, nu mdiꞌin tyaa 
suun naꞌan, loꞌ xca tucui ntñan tucua ꞌin na chonꞌ canꞌ, una cunda scaa 
na xñi na cunta ñaꞌan ntsuꞌhui chaꞌ tñan na ꞌin na. 11 Siꞌyana a ndiꞌin xca 
suun naꞌan nu tca tyiꞌin tyaa na que ꞌin nu cuaꞌ ndiꞌin canꞌ, loꞌ suun canꞌ 
lca Jesucristo. 12  Chaꞌ chonꞌ canꞌ tyisnan tñan tucua na naꞌan loꞌo oro, 
uta loꞌo plata, ta loꞌo quee tsuꞌhue ñaꞌan, uta loꞌo yca, ta loꞌo quií, uta 
loꞌo lcaꞌ ngutyi, 13  loꞌ ca chcanꞌ loo tñan nu mꞌni na cunda scaa na, tsaan 
nu culyo scua la Ndiose chaꞌ canꞌ, una loꞌo quiiꞌ ca chcanꞌ loo na, cunda 
scaa tñan nu mꞌni na tyijyin na loo quiiꞌ, xacanꞌ ca chcanꞌ ñaꞌan chaꞌ ñi 
na loꞌo nguiaaꞌ na. 14 Chaꞌ quinu ton tñan nu mꞌni na canꞌ, quiꞌni caꞌan 
ꞌin na loꞌo chaꞌ tsuꞌhue nu taa Ndiose. 15 Chaꞌ ntsuꞌhui nu squin tñan nu 
mꞌni, a quiꞌni caꞌan ꞌin loꞌo chaꞌ tsuꞌhue canꞌ, una tiꞌ tyiꞌo laa siyaꞌ seen ti 
tyiꞌo canꞌ loo quiiꞌ. 16  ¿Ta a jlyo tiꞌ um siꞌyana ꞌun lca um laa ꞌin Ndiose, loꞌ 
Espíritu ꞌin Ndiose ntsuꞌhui niꞌ cusya ꞌin um? 17 Chaꞌ ndeꞌen nu cuꞌni tiꞌi 
loꞌo laa ꞌin Ndiose, cuañaꞌan cuꞌni Ndiose loꞌo canꞌ, siꞌyana laa ꞌin Ndiose 
luhui na, loꞌ cuiꞌ canꞌ lca um. 18  A cuñilyiꞌo um ꞌin um ticuiiꞌ um, loꞌ chaꞌ 

ndeꞌen nu xqueꞌ tiꞌ tiyaa la ntsuꞌhui lja um, cuꞌni canꞌ ꞌin siꞌyana lca sca 
nu tinto, la xacanꞌ tca quiꞌya canꞌ chaꞌ tiyaa. 19 Siꞌyana cunta ꞌin Ndiose, 
chaꞌ tiyaa nu nchca loo chendyu re lca na chaꞌ tinto, siꞌyana quityi ꞌin 
Ndiose nchcuiꞌ na: Nu nxqueꞌ tiꞌ tiyaa la, Ndiose ndyija lyoo ñi ꞌin canꞌ lca 
sca nu cuiñi. 20 Nde xca chaꞌ nu nchcuiꞌ quityi canꞌ: Ñi Xꞌnan na jlyo tiꞌ 
ñi siꞌyana chaꞌ tiyaa ꞌin nten chendyu lca na chaꞌ nu cuityi, 21 canꞌ chaꞌ a 
ntsuꞌhui chaꞌ chcua quiloo um ꞌin nten chendyu, siꞌyana nchgaa loo chaꞌ 
cuaꞌ ntsuꞌhui tuyaaꞌ um, 22  siyaꞌ yu Pablo, uta yu Apolo, loꞌ ta yu Tyo, uta 
ñaꞌaan chendyu re, uta chendyu nu ndon loꞌo um, uta loꞌo chaꞌ ndyija, 
loꞌ ta chaꞌ nu nchca cuaꞌ ñii uta chaꞌ nu ca tiyaa xaa, nchgaa chaꞌ re cuaꞌ 
ntsuꞌhui tuyaaꞌ um, 23  ꞌun cuaꞌ ndiꞌin um tsoꞌ ꞌin Cristo, loꞌ Cristo ndiꞌin ñi 
tsoꞌ ꞌin Ndiose.

Tñan nguiꞌni nguso ꞌin Cristo

4  1 Canꞌ chaꞌ xñi um cunta ꞌin hua tsañaꞌan nchca tiꞌ sca nu nguiꞌni 
tñan ꞌin Cristo, loꞌ mxnu ñi tñan re ꞌin hua siꞌyana chcuiꞌ hua loꞌo 

nten chaꞌ nu ntsuꞌhui cutsiꞌ ꞌin Ndiose. 2  Nu nchcuan cunta tñan ꞌin xꞌnan, 
ꞌni chaꞌ ca canꞌ sca nu ñi ndiꞌin chaꞌ ꞌin. 3  Nanꞌ a nduhue tinꞌ chaꞌ ꞌun uta 
bsya cuꞌni cuiyaꞌ chaꞌ ꞌñan, loꞌ ñi a ntsuꞌhui chaꞌ cuꞌni cuiyanꞌ chaꞌ ꞌñan 
ticuiinꞌ. 4 Siyaꞌ a sca chaꞌ nducui nchaꞌan ꞌñan, una siꞌi canꞌ chaꞌ cuaꞌ luhui 
tloon, siꞌyana cuiꞌ Ñi Xꞌnan na lca nu nguiꞌni cuiyaꞌ chaꞌ ꞌñan. 5 Canꞌ chaꞌ a 
ntsuꞌhui chaꞌ cuꞌni cuiyaꞌ um sca chaꞌ culo nducua la, cuiꞌ ca nu quita um 
la xa quiaan Ñi Xꞌnan na, siꞌyana cuiꞌ ñi culyo scua la ñi chaꞌ nu ntsuꞌhui 
cutsiꞌ seꞌen tla yta, a cunta ca chcanꞌ loo chaꞌ nu ntsuꞌhui niꞌ cusya ꞌin 
nten, la xacanꞌ taa Ndiose loo na cunda scaa na. 6  ꞌUn jun taꞌa na, nchgaa 
chaꞌ re nchcuinꞌ loꞌo um siꞌyana cuꞌni na tsuꞌhue ꞌin um, xñi um cunta 
ñaꞌan nguiaa chaꞌ ꞌin hua loꞌo yu Apolo, cuꞌni chaꞌan um ꞌin hua loꞌ a 
tyijyin lyoo um chaꞌ nu cuaꞌ nducua loo quityi ꞌin Ndiose, ñaꞌan tuꞌ tsatoꞌo 
cuꞌni siyeꞌ um loꞌ ca tiꞌi ꞌin um scasca um. 7 Xacanꞌ jan ñi, ¿ti nu tca chcuiꞌ 
siꞌyana cuaan la ndiꞌin chaꞌ ꞌin? ¿Ta siꞌi Ndiose lca nu mdaa nchgaa na 
nu ndiꞌin ꞌin um? Loꞌ chaꞌ jui nu mdaa ꞌin na ꞌin um, ¿ñi chaꞌ nguiꞌni 
siyeꞌ um, loꞌ siꞌi loꞌo cunta ꞌin um jui na? 8  Xqueꞌ tiꞌ um cuaꞌ mdaꞌa jui na 
ꞌin um, cuaꞌ ncua cuilyiyaꞌ um, cuaꞌ ndlo um tñan chaꞌ ꞌin ti um, ¡una 
tsuꞌhue ca chaꞌ cua na cuaꞌ ndlo ca um tñan siꞌyana loꞌo huareꞌ culo hua 
tñan tsatlyu loꞌo um! 9 Ñan tinꞌ siꞌyana tsalca hua nu ndaꞌan ycuiꞌ hua chaꞌ 
tsuꞌhue ꞌin Ndiose, la chonꞌ mdyi mdiꞌin tyaa ñi ꞌin hua, loꞌ nguiaa chaꞌ 
ꞌin hua tsañaꞌan nchca tiꞌ sca nu mdoꞌo quiꞌya ꞌin loo chaꞌ ndyija, hasta 
angujle loꞌ nanꞌ ꞌya ꞌin hua tsatlyu loꞌo nchgaa nten chendyu. 10 Huareꞌ lca 
hua sca nu tinto siꞌya Cristo, una cunta nu ꞌin um tiyaa la um siꞌya Cristo, 
huareꞌ lca hua nu naꞌan tiꞌ, una ꞌun tla ndiꞌin chaꞌ ꞌin um, loꞌ ndyijyi nu 
nducuan xuꞌhue ꞌin um, una huareꞌ nde nxcuan tloo neꞌ ꞌin hua. 11 Hasta 
cuaꞌ ñii loꞌ ndijin yteꞌ tiꞌ hua, ndijin ytyi tiꞌ hua, a cunta ndiya lyijyi steꞌ 

hua, cuaꞌ ñaꞌan ti nꞌni lyiꞌo neꞌ ꞌin hua, loꞌ ñi a nducua naꞌan ꞌin hua. 12  A 
cunta ndyujui tñanꞌ hua ꞌin hua siꞌya na nu cunajoꞌo ꞌin hua, ndaja neꞌ ꞌin 
hua, una huareꞌ nde njñan hua ꞌin Ndiose siꞌya neꞌ, nxitijin neꞌ ꞌin hua nu 
tiꞌi loꞌ nda loo hua, 13  nchcuiꞌ caꞌan neꞌ ꞌin hua, una huareꞌ nxcuen hua ꞌin 
neꞌ loꞌo chaꞌ tsuꞌhue, tsoꞌ nu ꞌin nchgaa tucui lca hua sca nu ꞌya la ndiꞌin 
chaꞌ ꞌin loo chendyu re, tsañaꞌan nchca tiꞌ mti nu nxcuan neꞌ. 14 A ndaꞌan 
quityi re ꞌin um ta siꞌyana ca chen lca tiquee um, cuiꞌ ca nu siꞌyana suꞌhua 
tiyaan ꞌin um ñaꞌan nchca tiꞌ sca sñenꞌ nu taꞌa la ꞌñan. 15 Siyaꞌ ntsuꞌhui 
tsa tii mii yu nu ndloꞌo ꞌin um chaꞌ ꞌin Cristo, una a ntsuꞌhui quiꞌan la sti 
um, siꞌyana nanꞌ ycuinꞌ chaꞌ tsuꞌhue ꞌin Cristo Jesús loꞌo um xa ya quiꞌan 
tiꞌ um ꞌin ñi. 16  Jñan sca chaꞌ tsuꞌhue ꞌin um siꞌyana cuꞌni chaꞌan um ꞌñan 
tsañaꞌan chendyu nu nduꞌhuin. 17 Canꞌ chaꞌ msuꞌhuan ꞌin yu Timoteo 
tsaa yu seꞌen ndiꞌin um, yu nu lca ñaꞌan nchca tiꞌ sca sñeꞌ nu taꞌa la ꞌñan, 
loꞌ ñi ndiꞌin chaꞌ ꞌin yu loꞌo chaꞌ ꞌin Ñi Xꞌnan na, loꞌ siꞌya yu a sꞌni quia 
yuꞌhui tiꞌ um ꞌñan tsañaꞌan nguiaa chaꞌ ꞌñan loꞌo Cristo, siꞌyana scañaꞌan 
ti ndloꞌon ꞌin jun taꞌa na nchgaa seꞌen ndiyoꞌ tiꞌin jun. 18  Una ntsuꞌhui 
um nguiꞌni siyeꞌ um, loꞌ ñan tiꞌ um siꞌyana a ntsuꞌhui ꞌa chaꞌ tsaꞌan seꞌen 
ndiꞌin um, 19 una tsaꞌan seꞌen ndiꞌin um nu ndla ti re, chaꞌ Ñi Xꞌnan na 
taa ñi chaꞌ cuiyaꞌ, xacanꞌ ca jlyo tinꞌ chaꞌ na ntsuꞌhui ca chaꞌ cuiyaꞌ ꞌin 
nu nguiꞌni siyeꞌ ꞌin, uta lca na chacuiꞌ chaꞌ ti. 20 Siꞌyana tsañaꞌan nu ndlo 
Ndiose tñan, a lca na chaꞌ ti, cuiꞌ ca nu lca na chaꞌ cuiyaꞌ ꞌin ñi. 21 ¿Ñaꞌan 
ta nchca tiꞌ um xacanꞌ? ¿Ta tsaꞌan seꞌen ndiꞌin um loꞌo yca chcua yaanꞌ uta 
tsaꞌan loꞌo chaꞌ tsuꞌhue loꞌo sca cusya nu cuti?

Yu Pablo mꞌni cuiyaꞌ yu sca chaꞌ niꞌ lyaa

5  1 Cuaꞌ ne chaꞌ siꞌyana lja um re ntsuꞌhui nu nguiten yuꞌhui loꞌo sca 
neꞌ cunaꞌan, ñi lja neꞌ gentil loꞌ a ne chaꞌ nꞌni neꞌ cuañaꞌan, nu hasta 

ntsuꞌhui nu ndaꞌan loꞌo jyiꞌan naꞌan. 2  ¡Loo nu ngaꞌan chaꞌ ca tiꞌi ngaꞌan 
ꞌin um, nde nducui tiꞌ um! ¿Ta siꞌi ndyiꞌo la tñan culyoo um ꞌin yu nu 
nguiꞌni cuañaꞌan? 3  Siyaꞌ tijyoꞌ nchcan, una cusya ꞌñan ndiꞌin loꞌo um, 
canꞌ chaꞌ nanꞌ cuaꞌ mꞌni cuiyanꞌ chaꞌ ꞌin yu. 4 Loꞌo cunta ꞌin Ñi Xꞌnan na 
Jesucristo xa quioꞌ tiꞌin um tsatlyu, loꞌ cuꞌni um cunta siꞌyana loꞌon ndiꞌin 
loꞌo um, loꞌ siꞌya chaꞌ cuiyaꞌ ꞌin Ñi Xꞌnan na Jesucristo, 5 tyaa um cunta 
ꞌin yu tuyaaꞌ Laxaꞌan, siꞌyana xitijin canꞌ ꞌin yu nu tiꞌi loꞌo tsoꞌ ꞌin cunanꞌ 
yu, una cusya ꞌin yu tyiꞌo laa na tsaan nu cuꞌni Ñi Xꞌnan na Jesús xñan 
bsya ꞌin nten. 6  Canꞌ chaꞌ a ntsuꞌhui chaꞌ cuꞌni siyeꞌ um. ¿Ta a jlyo tiꞌ um 
siꞌyana loꞌo tsachinꞌ suun jaslya nꞌni lyiꞌun na ñaꞌaan scuan canꞌ? 7 Tsuꞌhue 
lati culo tsoꞌ um suun jaslya nu cula canꞌ, loꞌ ca um scuan nu cui ti, nu 
luhui ñaꞌan nu ntsuꞌhui chaꞌ ca um, siꞌyana Cristo ñi nu lca slyaꞌ ꞌin na, 
cuaꞌ ngujui ñi tñan loo na. 8  Canꞌ chaꞌ cuꞌni na taꞌa pascua, una siꞌi ꞌa 
ticuiꞌ loꞌo suun jaslya nu cula canꞌ, ñi siꞌi loꞌo chaꞌ ngunanꞌ uta loꞌo chaꞌ 
mañan, cuiꞌ ca nu cuꞌni na taꞌa loꞌo jaslya nu a mxitiyaaꞌ loꞌo scuan cula 

canꞌ, loꞌ tyiꞌan loꞌo na sca chaꞌ tiyaa nu luhui loꞌo chaꞌ nu ñi. 9 Cuaꞌ ycuinꞌ 
chaꞌ re xa nguaꞌan tñan sca quityi ꞌin um, siꞌyana a tyiꞌan ꞌa um loꞌo nu 
nguiten yuꞌhui loꞌo ñaꞌan tucui ti, 10 loꞌ a nchcuinꞌ chaꞌ ꞌin nten nu a ndiya 
quiꞌan tiꞌ, nu nguiten yuꞌhui loꞌo ñaꞌan tucui ti, uta siꞌya chaꞌ ꞌin nu ndyiꞌo 
tiquee loꞌo chaꞌ cuilyiyaꞌ, ta yu cunan, uta nu nꞌni tnu lcuin joꞌo, siꞌyana 
chaꞌ siyaꞌ ti a nchca tiꞌ um ñaꞌan um ꞌin nten canꞌ, ꞌni chaꞌ tyiꞌo um loo 
chendyu re xacanꞌ. 11 Cuiꞌ ca nu nguaꞌan tñan quityi canꞌ ꞌin um siꞌyana a 
tyiꞌan ꞌa um loꞌo nu nchcuiꞌ siꞌyana lca taꞌa ndiya quiꞌan tiꞌ um, loꞌ chaꞌ tiꞌ 
nguiten yuꞌhui canꞌ loꞌo ñaꞌan tucui ti, ta nchcui tiꞌ chaꞌ cuilyiyaꞌ, nguiꞌni 
tnu lcuin joꞌo, nxiychaꞌ ꞌin xca tucui, nchca cuꞌhui, nguiꞌni cunan, ñi a 
ntsuꞌhui chaꞌ cu um sca seꞌen ti loꞌo canꞌ. 12  Xacanꞌ jan ñi, ¿ta ntsuꞌhui 
suun ꞌñan cuꞌnin cuiyanꞌ chaꞌ ꞌin nu a ndiya quiꞌan tiꞌ? Loꞌ ꞌun jan ñi, ¿ta 
a ngaꞌan chaꞌ cuꞌni cuiyaꞌ um chaꞌ ꞌin jun nu ntsuꞌhui lja um? 13  Siꞌyana 
tsalca nu a ndiya quiꞌan tiꞌ ꞌin Ndiose, cuiꞌ ñi cuꞌni cuiyaꞌ ñi chaꞌ ꞌin canꞌ. 
Canꞌ chaꞌ —culo tsoꞌ um ꞌin yu nu nguiꞌni chaꞌ ngunanꞌ canꞌ lja um—.

Ticuiꞌ jun culyohui jun chaꞌ nu ndiꞌin ꞌin jun

6  1 Chaꞌ ntsuꞌhui um ndiꞌin nsuun um loꞌo taꞌa ndiya quiꞌan tiꞌ um, ¿ta 
xtyi tiꞌ um tsa taa um quiꞌya ꞌin canꞌ tloo bsya nu a ndiya quiꞌan tiꞌ, loꞌ 

siꞌi tloo jun taꞌa na? 2  ¿Ta a jlyo tiꞌ um siꞌyana jun taꞌa na cuꞌni xñan bysa ꞌin 
nten chendyu tiyaa xaa? Chaꞌ cuañaꞌan ntsuꞌhui chaꞌ cuꞌni cuiyaꞌ um chaꞌ 
ꞌin nten chendyu, ¿ñi chaꞌ a tca cuꞌni cuiyaꞌ um sca chaꞌ nu suhue la nchca 
lja um? 3 ¿Ta a jlyo tiꞌ um siꞌyana hasta loꞌo angujle ntsuꞌhui chaꞌ cuꞌni cuiyaꞌ 
na chaꞌ ꞌin? ¿Ñaꞌan la ca chaꞌ nu nchca lja um, na a tca culyohui um? 4 Canꞌ 
chaꞌ xa culyohui um scasca chaꞌ, ¿ñi chaꞌ ndyiꞌan taa um quiꞌya tloo sca 
nten nu a tucui lca niꞌ lyaa seꞌen ndiyoꞌ tiꞌin um? 5 Nchcuinꞌ loꞌo um chaꞌ 
re siꞌyana xijyiꞌo tiꞌ um, ¿ta na a ntsuꞌhui sca nu tiyaa lja um nu culyohui 
chaꞌ nu nchca ꞌin um? 6 ¿Ñi chaꞌ ticuiiꞌ jun taꞌa na ndiꞌin suun jun, loꞌ tloo 
nten nu a ndiya quiꞌan tiꞌ ndyiꞌan taa jun quiꞌya? 7 Tsañaꞌan nu ndiꞌin yꞌni 
um, cuaꞌ mtnanꞌ um chaꞌ ꞌin um siꞌyana nsuun um loꞌo ticuiiꞌ taꞌa um. ¿Ta a 
tsuꞌhue la chaꞌ ta loo um loꞌo chaꞌ canꞌ? Chaꞌ ntsuꞌhui nu nguiꞌni mañan loꞌo 
um, ¿ta a tsuꞌhue chaꞌ xnu um chaꞌ canꞌ cuati ñaꞌan? 8  Una nguiꞌni um nu 
tiꞌi canꞌ, loꞌ nguiꞌni um chaꞌ mañan loꞌo ticuiiꞌ jun taꞌa na. 9 ¿Ta a jlyo tiꞌ um 
siꞌyana nu nducunꞌ a sten canꞌ seꞌen ndlo Ndiose tñan? A taa um yaꞌ caja nu 
cuñilyiꞌo ꞌin um, siꞌyana nu nguiten yuꞌhui loꞌo ñaꞌan tucui ti, nu nꞌni tnu 
lcuin joꞌo, nu nguiten yuꞌhui loꞌo cuilyiꞌo nten, uta yu nu nꞌni ꞌin tsañaꞌan 
nꞌni neꞌ cunaꞌan, ta nguiten yuꞌhui yu loꞌo ticuiiꞌ taꞌa quiꞌyu yu, 10 nu nꞌni 
cunan, nu nchcui tiꞌ chaꞌ cuilyiyaꞌ, nu cuꞌhui, nu ñan quiꞌya ꞌin xca tucui, 
loꞌo nu nꞌni mañan. Nchgaa nu nguiꞌni chaꞌ re a sten canꞌ seꞌen ndlo Ndiose 
tñan. 11 Loꞌ re tucui ncua um cuaꞌ sꞌni, una cuaꞌ ñii cuaꞌ mxnu luhui ñi ꞌin 
um, lca um nten nu cuaꞌ mdoꞌo hui ꞌin ñi, a xca ꞌa quiꞌya nducui um siꞌya 
chaꞌ cuiyaꞌ ꞌin Ñi Xꞌnan na Jesús loꞌo Espíritu ꞌin Stina Ndiose.

Lca na laa ꞌin Ndiose
12  Nanꞌ nchgaa chaꞌ tca cuꞌnin, una siꞌi nchgaa na ndyiꞌo tñan cuꞌnin ꞌin 

na, tca cuꞌnin nchgaa loo chaꞌ, una ñi sca canꞌ a taan chaꞌ cuiyaꞌ culo na 
tñan ꞌñan. 13  Na nu nchcu na ndyiꞌya tiꞌin na niꞌ na, loꞌ siꞌya niꞌ na canꞌ 
chaꞌ nchcu na, una chcuaa chaꞌ re cuꞌni tyii Ndiose ꞌin na. Una a msuꞌhua 
Ndiose ꞌin na siꞌyana sten yuꞌhui na loꞌo ñaꞌan tucui ti, cuiꞌ ca nu siꞌyana 
ca jaꞌan na ꞌin Ñi Xꞌnan na, loꞌ cuiꞌ ñi culo ñi tñan ꞌin na. 14 Loꞌ Ndiose, ñi 
nu mꞌni chaꞌ mdyiquiꞌo Ñi Xꞌnan na, cuiꞌ cuañaꞌan cuꞌni ñi chaꞌ tyiquiꞌo 
nareꞌ siꞌya chaꞌ cuiyaꞌ ꞌin ñi. 15 ¿Ta a jlyo tiꞌ um siꞌyana cunanꞌ na sca chaꞌ 
ti ꞌin na loꞌo Cristo? ¿Ta cuꞌni na chaꞌ siꞌyana cunanꞌ Cristo ca sca chaꞌ ti 
ꞌin na loꞌo neꞌ cunaꞌan nducunꞌ? A ntsuꞌhui chaꞌ cuꞌni na cuañaꞌan. 16  ¿Ta 
a jlyo tiꞌ um siꞌyana nu nguiten yuꞌhui loꞌo neꞌ cunaꞌan nducunꞌ, sca tucui 
ti lca loꞌo neꞌ? Siꞌyana nchcuiꞌ quityi ꞌin Ndiose: —Chcuaa canꞌ sca tucui 
ti lca—. 17 Una nu nducuan xuꞌhue ꞌin Ñi Xꞌnan na, sca cusya ti ꞌin loꞌo ñi. 
18  Canꞌ chaꞌ tyiꞌo tsoꞌ um siiꞌ chaꞌ nu nguiten yuꞌhui um loꞌo ñaꞌan tucui 
ti. Siꞌyana scasca la quiꞌya, a nꞌni na tiꞌi loꞌo na ticuiiꞌ na, una nu nguiten 
yuꞌhui loꞌo xca tucui, canꞌ nu nguiꞌni tiꞌi loꞌo ticuiiꞌ. 19 ¿Ta a jlyo tiꞌ um 
siꞌyana cunda scaa um lca um laa seꞌen ntsuꞌhui Espíritu nu Luhui ꞌin 
Ndiose, ñi nu ncuan xuꞌhue um loꞌo cunta ꞌin Ndiose, loꞌ a ndiꞌin ꞌa um 
loꞌo cunta ꞌin um? 20 Siꞌyana cuaꞌ jui nu msuꞌhua lyiyaꞌ ꞌin um loꞌo tne, 
canꞌ chaꞌ cuꞌni tnu um ꞌin Ndiose siꞌyana cuiꞌ ñi ntsuꞌhui ñi cunta ꞌin um 
loꞌo cusya ꞌin um.

Chaꞌ ꞌin jun nu ndyijyi cuilyiꞌo

7  1 Loꞌ xca chaꞌ tsañaꞌan nu mñichaꞌ um ꞌñan loo quityi nu nguaꞌan 
tñan um canꞌ, tsuꞌhue chaꞌ cua na yu quiꞌyu a cunan yu nten ꞌin 

yu, 2  una siꞌya chaꞌ nu nguiten yuꞌhui yu loꞌo ñaꞌan tucui ti, cunda scaa 
yu quiꞌyu caja cuilyiꞌo yu, ticuiꞌ cuañaꞌan jun cunaꞌan, cunda scaa jun 
ntsuꞌhui chaꞌ tyiꞌin jun loꞌo cuilyiꞌo jun. 3  Yu quiꞌyu cua suꞌhua ta yu chaꞌ 
nu quiꞌni caꞌan ꞌin yu loꞌo cuilyiꞌo yu, cuiꞌ cuañaꞌan nten ꞌin yu ca jaꞌan 
loꞌo chaꞌ canꞌ. 4 Siꞌyana jun cunaꞌan, cuaꞌ mdyaa jun ꞌin jun ꞌin cuilyiꞌo 
jun, cuiꞌ cuañaꞌan yu quiꞌyu, cuaꞌ mdyaa yu ꞌin yu ꞌin nten ꞌin yu. 5  Canꞌ 
chaꞌ a nchca chaꞌ tyon queeꞌ um scasca um ꞌin cuilyiꞌo um, una tca siꞌyu 
coꞌ um chaꞌ re, chaꞌ cuꞌni sca um chaꞌ ꞌin um lja nu chcuiꞌ lyiꞌo um ꞌin 
Ndiose, xacanꞌ xitucui um chaꞌ re loꞌo cuilyiꞌo um, siꞌyana a cuꞌni laxaꞌan 
canan ꞌin um, ta sten yuꞌhui um loꞌo xca tucui. 6  Nchcuinꞌ chaꞌ re loꞌo um 
siꞌyana ntsuꞌhui suun ꞌin um, una siꞌi siꞌyana xicuꞌnin ꞌin um ta cuꞌni um 
cuañaꞌan. 7 Siꞌyana cunta chaꞌ nu ꞌñan, tsuꞌhue ꞌa chaꞌ cua na nchgaa yu 
quiꞌyu tyiꞌin yu tsañaꞌan nu nanꞌ ndiꞌin scan tin, una cunda scaa na cuaꞌ 
mdaa Ndiose xuꞌhue na, loꞌ siꞌi scañaꞌan ti ntsuꞌhui chaꞌ tyiꞌin na. 8  Una 
tsalca yu nu ndiꞌin ycuiꞌ ti uta jun nu nguinu loꞌo chaꞌ ycuiꞌ ti, tsuꞌhue 

ꞌa chaꞌ cua na tca tyiꞌin jun tsañaꞌan nu nanꞌ ndiꞌin scan tin, 9 una chaꞌ 
a tca tyiꞌin canꞌ scati tca caja cuilyiꞌo, siꞌyana tsuꞌhue la nu caja nten 
ꞌin canꞌ, loꞌ siꞌi nu tyiꞌan ntsuꞌhui chaꞌ canꞌ tiquee. 10 Una tsalca nu cuaꞌ 
ndiꞌin cuilyiꞌo, chcuinꞌ loꞌo siꞌya chaꞌ cuiyaꞌ ꞌin Ñi Xꞌnan na: Jun cunaꞌan 
a ntsuꞌhui chaꞌ culaꞌ tiꞌin jun ꞌin cuilyiꞌo jun, 11 loꞌ chaꞌ culaꞌ tiꞌin canꞌ ꞌin 
yu, quinu canꞌ scati uta cuꞌni chuꞌhue chaꞌ ꞌin loꞌo yu, cuiꞌ cuañaꞌan yu 
quiꞌyu a ntsuꞌhui chaꞌ culaꞌ tiꞌin yu ꞌin nten ꞌin yu. 12  A cunta nchcuinꞌ 
loꞌo nchgaa la tucui, siyaꞌ a ycuiꞌ Ñi Xꞌnan na chaꞌ re: Chaꞌ yu taꞌa na 
ndiꞌin lyiꞌo yu neꞌ cunaꞌan nu a ndiya quiꞌan tiꞌ, una chaꞌ tsuꞌhue ntsuꞌhui 
tiquee neꞌ ndiꞌin neꞌ loꞌo yu, a ntsuꞌhui chaꞌ culaꞌ tiꞌin yu ꞌin neꞌ. 13  Ticuiꞌ 
cuañaꞌan jun cunaꞌan nu ndiꞌin loꞌo yu quiꞌyu nu a ndiya quiꞌan tiꞌ, una 
chaꞌ tsuꞌhue ntsuꞌhui tiquee yu ndiꞌin yu loꞌo jun, a ntsuꞌhui chaꞌ culaꞌ 
tiꞌin jun ꞌin yu. 14 Siꞌyana nu a ndiya quiꞌan tiꞌ canꞌ, cuaꞌ ndiꞌin cunta ꞌin 
Ndiose siꞌya chaꞌ ꞌin cuilyiꞌo nu ndiya quiꞌan tiꞌ, canꞌ chaꞌ loꞌo sñeꞌ canꞌ 
caja ñaꞌan tyiꞌo laa, una chaꞌ culaꞌ tiꞌin taꞌa jun chen nchcui quinanꞌ sñeꞌ 
jun. 15  Una chaꞌ nu a ndiya quiꞌan tiꞌ canꞌ nchca tiꞌ culaꞌ tiꞌin ꞌin nten 
ꞌin, culaꞌ tiꞌin tu ꞌin yu, loꞌ chaꞌ cuañaꞌan tsatoꞌo quinu jun scati jun, 
yu quiꞌyu uta nu cunaꞌan, a sca la chaꞌ nducui nchaꞌan ꞌin jun, siꞌyana 
Ndiose nchca tiꞌ ñi tyiꞌin tsuꞌhue na loꞌo taꞌa na. 16  Xacanꞌ jan ñi, ꞌun neꞌ 
cunaꞌan nu ndiya quiꞌan tiꞌ, ¿ta naꞌan na, na a tyiꞌo laa cuilyiꞌo um siꞌya 
chaꞌ nu ndiya quiꞌan tiꞌ um? Cuiꞌ cuañaꞌan ꞌun yu quiꞌyu nu ndiya quiꞌan 
tiꞌ, ¿ta naꞌan na, na a tyiꞌo laa nten ꞌin um siꞌya chaꞌ nu ndiya quiꞌan tiꞌ 
um? 17 Una cunda scaa na cuaꞌ ñaꞌaan xuꞌhue mdaa Ñi Xꞌnan na ꞌin na, loꞌ 
tsañaꞌan msiꞌya ñi ꞌin na, cuañaꞌan tsa quiñan na. Cuiꞌ chaꞌ re ndlon tñan 
ꞌin jun taꞌa na nchgaa seꞌen ndiyoꞌ tiꞌin jun. 18  ¿Ta ndeꞌen um cuaꞌ ncua 
circuncida ꞌin um xa ya quiꞌan tiꞌ um? Quinu tu um cuañaꞌan. Chaꞌ ya 
quiꞌan tiꞌ um, loꞌ a ncua circuncida ꞌin um, a ꞌni ꞌa chaꞌ tiꞌ ca na ꞌin um. 
19 Siꞌyana a sca cunta ntsuꞌhui chaꞌ ncua circuncida ꞌin na uta a ncua na, 
una nu xuꞌhua seꞌen na chaꞌ nu ndlo Ndiose tñan, canꞌ chaꞌ nu ndon loo 
la. 20 Canꞌ chaꞌ cunda scaa na ca tsuꞌhue chuꞌhui tiquee na tsañaꞌan ndiꞌin 
chaꞌ ꞌin na xa ya quiꞌan tiꞌ na ꞌin ñi. 21 ¿Ta cuaꞌ lca um sca nguso nu jui nu 
msiꞌi ꞌin xa ya quiꞌan tiꞌ um? A cuhue tiꞌ um chaꞌ canꞌ, una chaꞌ caja ñaꞌan 
culyohui um chaꞌ canꞌ loꞌo xꞌnan um, hasta tsuꞌhue lati. 22  Siꞌyana nu cuaꞌ 
lca nguso ꞌin xca tucui xa ya quiꞌan tiꞌ ꞌin Ñi Xꞌnan na, cuaꞌ mdoꞌo laa canꞌ 
cunta ꞌin Ñi Xꞌnan na, ticuiꞌ cuañaꞌan loꞌo nu a lca nguso xa ya quiꞌan 
tiꞌ, una cuaꞌ ñii lca canꞌ nguso ꞌin Cristo. 23  Siꞌyana cuaꞌ jui nu msuꞌhua 
lyiyaꞌ chaꞌ ꞌin um, a ntsuꞌhui chaꞌ xñi suꞌhua yaaꞌ xca tucui ꞌin um. 24 Canꞌ 
chaꞌ cunda scaa ꞌun jun taꞌa na, tsañaꞌan chaꞌ ꞌin um xa ya quiꞌan tiꞌ um, 
cuañaꞌan tsa quiñan um sca chaꞌ ti ꞌin um loꞌo Ndiose. 25  Tsañaꞌan ndiꞌin 
chaꞌ ꞌin nu a nchca caja cuilyiꞌo, a ngulo Ñi Xꞌnan na tñan ꞌñan loꞌo chaꞌ 
re, una ntsuꞌhui suun ꞌñan taan sca chaꞌ tiyaa ꞌin um siꞌyana Ñi Xꞌnan na 
mñaꞌan ꞌtnan tiꞌ ñi ꞌñan. 26  Nde chaꞌ nu ñan tinꞌ cuiꞌ siꞌya scasca chaꞌ nu 

nchca loo chendyu re, tsuꞌhue la chaꞌ cua na tyiꞌin tu yu quiꞌyu tsañaꞌan 
cuaꞌ ndiꞌin ca yu. 27 ¿Ta cuaꞌ jui cuilyiꞌo um? A culaꞌ tiꞌin um ꞌin canꞌ. ¿Ta 
ndiꞌin um scati um? A cunan um nten ꞌin um. 28  Una chaꞌ caja cuilyiꞌo 
um, siꞌi quiꞌya nguiꞌni um, ticuiꞌ cuañaꞌan loꞌo ngüiꞌ cunaꞌan tsa suhue 
ti, chaꞌ ta caja cuilyiꞌo canꞌ, siꞌi quiꞌya lca na ꞌin, tyicana xa nu cuaꞌ jui 
cuilyiꞌo canꞌ, a sꞌni ljyaan scasca chaꞌ nduhue tiꞌ ꞌin, loꞌ a nchca tinꞌ tyijyin 
canꞌ cuañaꞌan. 29 Nde chaꞌ nu chcuinꞌ loꞌo um, ꞌun jun taꞌa na: Tichinꞌ 
xaa ndiꞌin na loo chendyu re, canꞌ chaꞌ ꞌun nu ndiꞌin cuilyiꞌo, cuꞌni um 
cunta chcui nu nguia nde loo re siꞌyana a ndiꞌin cuilyiꞌo um, 30 a cunta 
nu ndyiꞌya tuꞌhua tiquee, cuꞌni canꞌ cunta siꞌyana a sca chaꞌ ndijin, loꞌ nu 
tsuꞌhue ntsuꞌhui tiquee cuꞌni cunta siꞌyana luꞌun tiꞌ, cuiꞌ cuañaꞌan loꞌo nu 
nxiꞌi na cuꞌni canꞌ cunta siꞌyana a sca na ndiꞌin ꞌin. 31 A cunta nu ndiꞌin 
na ꞌin loo chendyu re, cuꞌni canꞌ cunta siꞌyana a ꞌni chaꞌ ꞌin loꞌo chaꞌ 
canꞌ, siꞌyana chaꞌ nu nchca loo chendyu re ntsuꞌhui chaꞌ tsatii chaꞌ ꞌin na. 
32  Nchca tinꞌ chaꞌ cua na a chuꞌhui chaꞌ nduhue tiꞌ tiquee um, siꞌyana yu 
ndiꞌin scati lyee la nsuꞌhua loo yu chaꞌ nu ꞌin Ñi Xꞌnan na, seꞌen nu quinu 
tsuꞌhue tiquee ñi loꞌo yu. 33  Una yu ndiꞌin cuilyiꞌo, ntsuꞌhui yuhue tiꞌ yu 
tñan nu cuꞌni yu, ñaꞌan ca siꞌyana quinu tsuꞌhue tiquee nten ꞌin yu loꞌo 
yu. 34 Ticuiꞌ cuañaꞌan neꞌ cunaꞌan nu cuaꞌ jui cuilyiꞌo, siꞌi scañaꞌan ti ndiꞌin 
chaꞌ ꞌin loꞌo ngüiꞌ cunaꞌan tsa suhue ti, siꞌyana nu a nchca caja cuilyiꞌo, 
lyee la nsuꞌhua loo canꞌ chaꞌ nu ꞌin Ñi Xꞌnan na, seꞌen nu cuꞌni tñan ꞌin ñi 
loꞌo nu nchcui tiquee. Una jun nu ndiꞌin cuilyiꞌo, lyee la ntsuꞌhui yuhue 
tiꞌ tñan nu ntsuꞌhui chaꞌ cuꞌni, siꞌyana quinu tsuꞌhue tiquee cuilyiꞌo canꞌ 
loꞌo. 35  Chaꞌ nu cuꞌni tsuꞌhue ꞌin um ca nchcuinꞌ, siꞌi siꞌyana nchca tinꞌ 
chcui ndijin loo chendyu ꞌin um, cuiꞌ ca nu siꞌyana cuꞌni um ñaꞌan nu 
ntsuꞌhui chaꞌ, loꞌ a sca chaꞌ chcui ndijin seꞌen nu quia nan um ꞌin Ñi Xꞌnan 
na. 36  Una chaꞌ ntsuꞌhui nu ñan tiꞌ siꞌyana cuaꞌ mdiyaa xaa caja cuilyiꞌo 
nu cunaꞌan sñeꞌ, tca cuꞌni cuiyaꞌ chaꞌ canꞌ siꞌyana siꞌi quiꞌya lca na, cuiꞌ 
ca nu ntsuꞌhui chaꞌ cuiyaꞌ ꞌin caja cuilyiꞌo chaꞌ nchca tiꞌ. 37 Una chaꞌ cuaꞌ 
mꞌni tiquee canꞌ siꞌyana a caja cuilyiꞌo, loꞌ ñi a ꞌni chaꞌ ꞌin loꞌo chaꞌ canꞌ, 
tsuꞌhue siꞌyana a chuꞌhui yuhue tiꞌ sti canꞌ ꞌin sñeꞌ nu caja cuilyiꞌo. 38  Canꞌ 
chaꞌ nu taa ꞌin sñeꞌ caja cuilyiꞌo, tsuꞌhue ñaꞌan nu cuꞌni canꞌ, loꞌ nu a ñan 
tiꞌ taa sñeꞌ hasta tsuꞌhue lati tsatoꞌo ꞌin canꞌ. 39 Siꞌyana neꞌ cunaꞌan nu cuaꞌ 
jui cuilyiꞌo, a ntsuꞌhui chaꞌ cuiyaꞌ tyiꞌin loꞌo xca tucui lja nu tiꞌ loꞌo yu, 
una chaꞌ caja yu tca caja cuilyiꞌo neꞌ xiyaꞌ, ca ti na ndiya quiꞌan tiꞌ canꞌ ꞌin 
Ñi Xꞌnan na. 40 Una cunta chaꞌ nu ꞌñan, tsuꞌhue lati nu quinu canꞌ loꞌo chaꞌ 
ycuiꞌ ti, siꞌyana ñan tinꞌ loꞌon ntsuꞌhui Espíritu ꞌin Ndiose ꞌñan.

Na nu cuaꞌ msuꞌhua neꞌ loo joꞌo

8  1 Tsañaꞌan nguiaa chaꞌ ꞌin na nu cuaꞌ msuꞌhua neꞌ loo joꞌo, nchgaa 
na ndyiꞌya na cunta chaꞌ re, loꞌ tca tsa loꞌo na ꞌin na loo chaꞌ siyeꞌ, 

una chaꞌ ntsuꞌhui chaꞌ tsuꞌhue ꞌin na loꞌo taꞌa na, canꞌ chaꞌ nu nda yaaꞌ 

ꞌin na. 2  Chaꞌ ntsuꞌhui nu ñan tiꞌ siꞌyana cuaꞌ nguꞌya chaꞌ tiyaa, a nchca 
ca jlyo tiꞌ ñaꞌan nu ntsuꞌhui ca chaꞌ. 3  Una chaꞌ ntsuꞌhui nu lyee lca tiquee 
loꞌo Ndiose, canꞌ nu ndyuꞌhui lyoo tsuꞌhue ñi ꞌin. 4 Loꞌ tsañaꞌan nguiaa 
chaꞌ ꞌin nu nchcu na nu cuaꞌ yuꞌhui loo joꞌo, cuaꞌ jlyo tiꞌ na siꞌyana lcuin 
joꞌo a ntsuꞌhui cusya ꞌin na, cuiꞌ ca nu scati Ndiose ntsuꞌhui. 5 Siyaꞌ 
ntsuꞌhui scasca ndiose ꞌin neꞌ, ta la niꞌ cuaan uta loo chendyu re, (loꞌ chaꞌ 
ñi siꞌyana quiꞌan ndiose ntsuꞌhui ꞌin neꞌ, a cunta quiꞌan xꞌnan neꞌ), 6  una 
cunta ꞌin nareꞌ, scati Ndiose ntsuꞌhui, cuiꞌ ñi nu lca Stina, ñi nu mtñan 
nchgaa loo na, loꞌ cuiꞌ cunta ꞌin ñi ndiꞌin na. Cuiꞌ cuañaꞌan ntsuꞌhui scati 
Xꞌnan na, ñi nu lca Jesucristo, loꞌ cuiꞌ siꞌya ñi ndiꞌin nchgaa loo na, canꞌ 
chaꞌ loꞌo na. 7 Una siꞌi nchgaa jun ndyiꞌya jun cunta chaꞌ re, siꞌyana xa 
nchcu jun na nu cuaꞌ yuꞌhui loo joꞌo, a nchca jlya tiꞌ jun chaꞌ ꞌin lcuin joꞌo, 
loꞌ siꞌyana a ndyiꞌya tsuꞌhue jun cunta, nꞌni tucua tiꞌ jun loꞌo chaꞌ re. 8  Loꞌ 
ñi siꞌi siꞌya chaꞌ nchcu, ta canꞌ chaꞌ cuan xuꞌhue Ndiose ꞌin na. Cu na, uta 
a cu na ꞌin na, scañaꞌan ti ntsuꞌhui lyoo na tloo ñi. 9 Chaꞌ ta xqueꞌ tiꞌ um 
siꞌyana tca cu um ꞌin na, una xñi um cunta siꞌyana a xitlyu um ꞌin jun nu 
nguiꞌni tucua tiꞌ loꞌo chaꞌ re. 10 Siꞌyana chaꞌ ꞌun ndyiꞌya la um cunta loꞌo 
chaꞌ re, loꞌ nducua ycu um tuꞌhua msa tloo sca lcuin joꞌo, loꞌ chaꞌ sca jun 
nu cuneꞌ chaꞌ tiyaa ꞌin ñaꞌan ꞌin um, ¿ta a loꞌo canꞌ ca tiꞌ cu na nu cuaꞌ 
yuꞌhui loo joꞌo? 11 Loꞌ siꞌya chaꞌ tiyaa ꞌin um tsatoꞌo quinanꞌ sca jun taꞌa na 
nu joꞌo ti ndiꞌin chaꞌ ꞌin, cuiꞌ nu ngujui Cristo tñan loo. 12  Chaꞌ cuañaꞌan 
cuꞌni um chaꞌ cuꞌni naꞌan tiꞌ sca taꞌa ndiya quiꞌan tiꞌ um, loꞌ tyisnan cuꞌni 
tucua tiꞌ canꞌ, ñaꞌan loo chaꞌ tloo Cristo nguiꞌni um quiꞌya. 13  Chaꞌ ta siꞌya 
chaꞌ nchcu xityun ꞌin sca taꞌa ndiya quiꞌan tinꞌ loo quiꞌya, siyaꞌ ti a najoꞌo 
cun cunanꞌ, siꞌyana a nchca tinꞌ chcui ndijin loo chendyu ꞌin sca taꞌa 
ndiya quiꞌan tinꞌ.

Chaꞌ cuiyaꞌ nu ntsuꞌhui ꞌin yu Pablo

9  1 ¿Ta a lcan nanꞌ sca nu nguaꞌan tñan Ndiose ꞌin? ¿Ta a ntsuꞌhui suun 
ꞌñan cuꞌnin nchgaa loo chaꞌ? ¿Ta siꞌi loꞌon nanꞌ naꞌan tloon ꞌin Ñi 

Xꞌnan na Jesús? ¿Ta siꞌi um ya quiꞌan tiꞌ um ꞌin Ñi Xꞌnan na siꞌya chaꞌ nu 
ycuinꞌ? 2  Chaꞌ xca tucui nchcuiꞌ siꞌyana a lcan yu nu nguaꞌan tñan Ndiose 
ꞌin, una ꞌun jlyo tsuꞌhue tiꞌ um tucui lcan. ¿Ta siꞌi cuiꞌ um lca um nu 
ncua chcanꞌ loo siꞌyana Ñi Xꞌnan na nguaꞌan tñan ñi ꞌñan? 3  Nde chaꞌ nu 
xcuen ꞌin tsalca nu nsuꞌhua quiꞌya ꞌñan: 4 ¿Ta a ntsuꞌhui suun ꞌin hua cuan 
xuꞌhue hua na nu tyiꞌin tyaa jun tloo hua? 5 ¿Ta a ntsuꞌhui chaꞌ cuiyaꞌ 
can loꞌo hua sca jun cunaꞌan taꞌa na nu lca cuilyiꞌo hua, tsañaꞌan nguiꞌni 
nchgaa la ñaꞌan yu nu ndaꞌan ycuiꞌ chaꞌ tsuꞌhue ꞌin Ndiose, tsañaꞌan mꞌni 
yu taꞌa ngula Ñi Xꞌnan na, uta yu Tyo? 6  ¿Ta huareꞌ ti loꞌo yu Bernabé a 
ntsuꞌhui suun ꞌin hua chcuan hua cunta tñan nu nguiꞌni hua? 7 ¿Ta ndeꞌen 
sindatu a xñi siyaꞌ seꞌen nguiꞌni tñan? ¿Ti nu ntya ti uva, loꞌ a nchcu na 
nu ndyiꞌyu loo na? ¿Ti nu nꞌni coꞌo bta loꞌ a ndyiꞌyo styiꞌ ꞌin? 8  ¿Ta ñan tiꞌ 

um siꞌyana loꞌo chaꞌ tiyaa ꞌñan nchcuinꞌ chaꞌ re? ¿Ta siꞌi cuañaꞌan nchcuiꞌ 
quityi ꞌin Ndiose? 9 Siꞌyana ndeñaꞌan nchcuiꞌ lee nu nguaꞌan Moisé: —A 
suꞌhua um quiso tuꞌhua bta nu nguiꞌni tñan—. ¿Ta chaꞌ ꞌin bta ca nchcuiꞌ 
Ndiose, 10 uta siꞌya chaꞌ ꞌin huareꞌ? Siꞌya chaꞌ ꞌin hua nguaꞌan scua na, 
siꞌyana yu nu nsta yuu loꞌo yu nu nxoꞌ ꞌin na nducua tloo yu chcuan yu 
cunta tñan nu mꞌni yu. 11 Chaꞌ huareꞌ yta hua chaꞌ tsuꞌhue ꞌin Ndiose 
seꞌen ndiꞌin um, ¿ta a tca tucua chinꞌ tloo hua ꞌin um loꞌo tñan nu nguiꞌni 
um? 12  Chaꞌ xca tucui nguiꞌni caꞌan ꞌin loꞌo tñan nu nguiꞌni um, ¿ta a lyee 
la ntsuꞌhui suun ꞌin huareꞌ cuan xuꞌhue hua tñan nu nguiꞌni um? Una a 
xtyi tiꞌ hua cuꞌni hua cuañaꞌan, cuiꞌ ca nu nda loo hua ndijin hua nchgaa 
loo chaꞌ siꞌyana a nchca tiꞌ hua chcui ndijin hua tloo nu nducuan xuꞌhue 
chaꞌ tsuꞌhue ꞌin Cristo. 13  ¿Ta a jlyo tiꞌ um siꞌyana nu nguiꞌni tñan niꞌ lyaa, 
ticuiꞌ niꞌ lyaa tyiꞌo na nu cunajoꞌo ꞌin? Cuiꞌ cuañaꞌan loꞌo nu ndiquin tucua 
ꞌni seꞌen nguiꞌni tnu neꞌ ꞌin Ndiose, ¿ta siꞌi cuiꞌ canꞌ ndyiꞌo na nu cunajoꞌo 
ꞌin? 14 Cuiꞌ cuañaꞌan ngulo Ñi Xꞌnan na tñan ꞌin nu ndaꞌan ycuiꞌ chaꞌ 
tsuꞌhue ꞌin ñi, siꞌyana ticuiꞌ loo tñan canꞌ caja na nu cunajoꞌo ꞌin. 15 Una ñi 
sca chaꞌ re loꞌ a nducua tloon, loꞌ ñi a nguaꞌan quityi re ta siꞌyana nducua 
tloon taa um na nu cunajoꞌo ꞌñan, cuiꞌ ca nu ndyiꞌo lati tiqueen cajan 
culo nducua la, loꞌ siꞌi nu caja nu siꞌyu coꞌ chaꞌ nu nducui tinꞌ cuꞌnin. 
16  Tsañaꞌan nu nchcuinꞌ chaꞌ tsuꞌhue ꞌin Cristo, a tca cuꞌnin siyenꞌ loꞌo 
chaꞌ re, siꞌyana tñan ntsuꞌhui chaꞌ cuꞌnin ca lca na. ¡Una tiꞌi ca xuꞌhuen 
chaꞌ a chcuinꞌ chaꞌ tsuꞌhue ꞌin Cristo! 17 Chaꞌ nanꞌ chcuinꞌ chaꞌ tsuꞌhue 
ꞌin Cristo loꞌo chaꞌ tsuꞌhue nu ndyiꞌo tiqueen, nducua tloon quiꞌni caꞌan 
chaꞌ tsuꞌhue ꞌñan, loꞌ chaꞌ a ndyiꞌo tiqueen chcuinꞌ ꞌin na, una a ndyijyi 
ñaꞌan siꞌyana tñan cuaꞌ nguaꞌan ꞌñan ca lca na. 18  ¿Ti ñaꞌan ta chaꞌ tsuꞌhue 
quiꞌni caꞌan ꞌñan xacanꞌ? Cuiꞌ siꞌyana xuꞌhue ti chcuinꞌ chaꞌ tsuꞌhue ꞌin 
Cristo, loꞌ a nducua tloon ta cuiꞌ seꞌen tyijyin yuꞌhui ꞌñan loo tñan re, 
siyaꞌ ntsuꞌhui suun ꞌñan. 19 Siyaꞌ ñi sca tucui loꞌ a nducua tloon ꞌin, una 
nchgaa tucui nducua tloo ꞌñan, ñaꞌan ca siꞌyana quiꞌan la nten tsa quiꞌan 
tiꞌ. 20 Nꞌnin ꞌñan ñaꞌan nchca tiꞌ neꞌ judio, siꞌyana nducua tloon tsa quiꞌan 
tiꞌ neꞌ judio ꞌin Cristo. Cuiꞌ cuañaꞌan loꞌo nchgaa nu nguia nchaꞌan chaꞌ 
ꞌin lee (siyaꞌ nanꞌ a nguia nchaꞌan chaꞌ ꞌin lee), una nꞌnin ꞌñan tsañaꞌan 
nꞌni sca nu nguia nchaꞌan chaꞌ ꞌin lee, siꞌyana nducua tloon tsa quiꞌan tiꞌ 
canꞌ ꞌin Cristo. 21 Ticuiꞌ cuañaꞌan loꞌo nu a mꞌni chaꞌan chaꞌ ꞌin lee, nꞌnin 
ꞌñan ñaꞌan nchca tiꞌ nu a mꞌni chaꞌan chaꞌ ꞌin lee, siꞌyana nducua tloon 
tsa quiꞌan tiꞌ canꞌ ꞌin Cristo, (una siꞌi siꞌyana nscuan tloon lee ꞌin Ndiose, 
cuiꞌ ca nu lee ꞌin Cristo nguia nchaꞌan), 22  Cuiꞌ cuañaꞌan loꞌo jun nu naꞌan 
tiꞌ, nꞌnin ꞌñan siꞌyana naꞌan tinꞌ siꞌyana suꞌhua loo la jun chaꞌ ꞌin Ndiose. 
Scasca ñaꞌan nguiꞌnin loꞌo nchgaa tucui, ñaꞌan ca siꞌyana lja canꞌ ntsuꞌhui 
nu tyiꞌo laa. 23  Nꞌnin cuañaꞌan siꞌya chaꞌ tsuꞌhue ꞌin Cristo nu ya quiꞌan 
tinꞌ, siꞌyana quiꞌni caꞌan ꞌñan chaꞌ tsuꞌhue nu ljyan loꞌo chaꞌ canꞌ. 24 ¿Ta 
a jlyo tiꞌ um siꞌyana yu nu nxnan suꞌhua, tsatlyu nxnan yu, una scati yu 

nꞌni yu canan? Cuiꞌ cuañaꞌan ꞌun suꞌhua um juesa siꞌyana cuꞌni um canan 
chaꞌ tsuꞌhue canꞌ. 25 Cuiꞌ cuañaꞌan loꞌo yu nu nsuꞌhua juesa ꞌin loꞌo chaꞌ 
cuijya, nxñi canꞌ cunta ꞌin loꞌo nchgaa loo chaꞌ, siꞌyana nducua tloo canꞌ 
cuꞌni canan sca chaꞌ tsuꞌhue, siyaꞌ lca na sca na nu ntsuꞌhui chaꞌ jlyo, una 
tsoꞌ nu ꞌin nareꞌ nducua tloo na cuꞌni na canan chaꞌ tsuꞌhue nu a ntsuꞌhui 
chaꞌ tsatii. 26  Canꞌ chaꞌ cuañaꞌan nsuꞌhuan juesa ꞌñan, una siꞌi cua chaꞌ ti, 
loꞌ ñi siꞌi tsañaꞌan nꞌni yu nu ycuanꞌ loo cuiꞌin ti, 27 cuiꞌ ca nu nsuꞌhuan 
juesa ꞌñan loꞌ a ndaan yaꞌ siꞌyana cunanꞌ re cuꞌni na canan ꞌñan, ñaꞌan tuꞌ 
tsatoꞌo quinun caꞌan chonꞌ, nanꞌ yu nu ycuiꞌ chaꞌ tsuꞌhue ꞌin Ndiose loꞌo 
xca tucui.

A sten yuꞌhui na chaꞌ ꞌin joꞌo

10  1 ꞌUn jun taꞌa na, a nchca chaꞌ jlya tiꞌ na siꞌyana nchgaa nten cula 
ꞌin na mdaꞌan neꞌ seꞌen nducui ndlaꞌ, loꞌ nchgaa neꞌ mdijin xiꞌyu 

neꞌ sca yaaꞌ tujoꞌo, 2  loꞌ nchgaa neꞌ loꞌo Moisé mdaꞌan neꞌ seꞌen nducui 
ndlaꞌ canꞌ, mdijin xiꞌyu neꞌ tujoꞌo canꞌ, 3  a cunta nchgaa neꞌ ycu neꞌ jaslya 
nu mdaa Ndiose ꞌin neꞌ, 4 cuiꞌ cuañaꞌan nchgaa neꞌ yiꞌo neꞌ tyiꞌa nu mdaa 
Ndiose, cuiꞌ nu mdoꞌo loo quee nu mdaa ñi, loꞌ quee canꞌ lca Cristo, ñi 
nu mdaꞌan loꞌo ꞌin neꞌ. 5 Una quiꞌan la neꞌ a nguinu tsuꞌhue tiquee Ndiose 
loꞌo neꞌ, canꞌ chaꞌ ngula yaaꞌ ñi ꞌin neꞌ siꞌyana caja neꞌ seꞌen ngutyi canꞌ. 
6  Yatoꞌo chaꞌ re siꞌyana chuꞌhui chaꞌ tiyaa ꞌin na, loꞌ a chcui tiꞌ na chaꞌ 
ngunanꞌ ñaꞌan mꞌni neꞌ canꞌ. 7 A nchca chaꞌ cuꞌni tnu um joꞌo tsañaꞌan 
nguinu scua chaꞌ ꞌin neꞌ: —Yten tucua nten canꞌ ycu neꞌ, mdyisnan yiꞌo 
neꞌ, loꞌ mdiꞌin jya neꞌ—. 8  Loꞌ ñi a ntsuꞌhui chaꞌ sten yuꞌhui na loꞌo scasca 
neꞌ cunaꞌan ñaꞌan mꞌni neꞌ, loꞌ yatoꞌo ngujui tsa cla nducua snan mii neꞌ, 
niꞌ sca tsaan ti. 9 Ñi a quijya suꞌhua na loꞌo chaꞌ ꞌin Ñi Xꞌnan na ñaꞌan mꞌni 
neꞌ, yatoꞌo ngujui neꞌ xa ycu cunaan ꞌin neꞌ. 10 Ñi a chcuiꞌ yuhueꞌ um siꞌya 
scasca chaꞌ, ñaꞌan nu mꞌni neꞌ, loꞌ yatoꞌo yjui angujle ꞌin neꞌ. 11 Chaꞌ re 
yatoꞌo na siꞌyana quiꞌya na cunta scasca chaꞌ, loꞌ nguaꞌan scua na siꞌyana 
suꞌhua tiyaa na ꞌin na, tsalca nu tiꞌ ndiꞌin xa tsatii chaꞌ nu nchca loo 
chendyu re. 12  Canꞌ chaꞌ nu xqueꞌ tiꞌ tla ndon loꞌo chaꞌ nu ndiya quiꞌan tiꞌ, 
xñi cunta siꞌyana a tyu loo quiꞌya. 13  Scasca chaꞌ nu ljyaan ꞌin um, a sꞌni 
nchgaa tucui ndijin chaꞌ canꞌ, una tla chaꞌ ꞌin Ndiose, a taa ñi yaꞌ tyijyin 
um sca chaꞌ nu a ta loo um, cuiꞌ ca nu loo chaꞌ canꞌ sla ñi sca tucueen 
nu tyiꞌo um nde loo, siꞌyana tyijyin um chaꞌ canꞌ. 14 Canꞌ chaꞌ ꞌun jun taꞌa 
na nu ndyuꞌhui cuiyaꞌ tinꞌ ꞌin, a cuꞌni tnu um lcuin joꞌo. 15 Nchcuinꞌ loꞌo 
um siꞌyana lca um nten nu ndyiꞌya chaꞌ tiyaa, loꞌ cuꞌni quii tsuꞌhue um 
chaꞌ ta cuiꞌ ñaꞌan nchcuinꞌ. 16  Xa ndyaa na xuꞌhue ꞌin Ndiose siꞌya vino nu 
cuaꞌ ncuan ñi, ¿ta siꞌi sca chaꞌ ti ꞌin na siꞌya tne Cristo? Ticuiꞌ cuañaꞌan xa 
nchcu na jaslya, ¿ta siꞌi sca chaꞌ ti ꞌin na loꞌo Cristo? 17 Siyaꞌ quiꞌan tucui 
lca na una tsatlyu nchcu na scati jaslya, canꞌ chaꞌ sca chaꞌ ti ꞌin na nchgaa 
na. 18  Xñi um cunta ꞌin neꞌ Israel xa nchcu neꞌ cunanꞌ ꞌni nu ndiquin 

tucua neꞌ tloo Ndiose, ¿ta siꞌi sca chaꞌ ti ꞌin neꞌ loꞌo ñi xacanꞌ? 19 ¿Ñaꞌan ta 
xacanꞌ? ¿Ta siꞌya chaꞌ re ntsuꞌhui lyoo joꞌo canꞌ uta na nu cuaꞌ mducua loo 
na? 20 Una cunen loꞌo um siꞌyana neꞌ gentil xa ndujui neꞌ sca ꞌni tloo joꞌo 
ꞌin neꞌ, ꞌin cuiꞌin xaꞌan nguiꞌni tnu neꞌ, loꞌ siꞌi ꞌin Ndiose, canꞌ chaꞌ a cuꞌni 
sca um chaꞌ ꞌin um loꞌo cuiꞌin xaꞌan. 21 A ntsuꞌhui chaꞌ coꞌo um vino tsoꞌ 
nu ꞌin Ñi Xꞌnan na, loꞌ ticuiꞌ xaa tsoꞌ ꞌin cuiꞌin xaꞌan, a tca cuan xuꞌhue um 
na nu nducua loo msa ꞌin Ñi Xꞌnan na, loꞌ ticuiꞌ xaa na nu nducua loo msa 
ꞌin cuiꞌin xaꞌan. 22  ¿Ta xtyi tiꞌ na taa na chaꞌ nsinꞌ tiꞌ ꞌin Ñi Xꞌnan na? ¿Ta 
tla la chaꞌ ꞌin nareꞌ que ꞌin ñi?

Suꞌhua loo na ꞌin Ndiose siꞌya nchgaa loo chaꞌ
23  Nchgaa chaꞌ tca cuꞌnin, una siꞌi nchgaa na ndyiꞌo tñan cuꞌnin ꞌin na, 

nchgaa chaꞌ tca cuꞌnin, una a nchgaa na nda yaaꞌ na ꞌin xca tucui. 24 A 
chuꞌhui yuhue tiꞌ na tsa ꞌin ti na, cuiꞌ ca nu chuꞌhui yuhue tiꞌ na ꞌin xca 
tucui. 25 Ñaꞌan nchca tiꞌ cunanꞌ ꞌni nu ndujuiꞌ neꞌ seꞌen nchca quiyaꞌ, tca 
cu um nchgaa loo cunanꞌ canꞌ, una a cuñichaꞌ um la jui na, ta siꞌyana 
nguiꞌni tucua tiꞌ um, 26  —siꞌyana chendyu re loꞌo nchgaa na nu ndiꞌin ꞌin 
na, na ꞌin Ñi Xꞌnan na lca na—. 27 Chaꞌ ndeꞌen nu a ndiya quiꞌan tiꞌ ꞌin 
Ndiose cuni ꞌin um cu um loꞌo, loꞌ chaꞌ ndyiꞌo tiquee um tsaa um, tca cu 
um nchgaa loo na nu tyiꞌin tyaa tloo um, una a cuñichaꞌ um la jui na, ta 
siꞌyana nguiꞌni tucua tiꞌ um. 28  Una chaꞌ ndeꞌen nu quitsaꞌ ꞌin um siꞌyana 
cuaꞌ mducua na loo joꞌo, a cu um ꞌin na, cuiꞌ siꞌya chaꞌ ꞌin nu mtsaꞌ ꞌin 
um ta siꞌyana ntsuꞌhui nu nguiꞌni tucua tiꞌ, —siꞌyana chendyu re loꞌo 
nchgaa na nu ndiꞌin ꞌin na, na ꞌin Ñi Xꞌnan na lca na—. 29 Siꞌi chaꞌ ꞌin um 
ca nchcuinꞌ, cuiꞌ ca nu chaꞌ ꞌin nu nguiꞌni tucua tiꞌ canꞌ. ¿Ta ndyiꞌo tñan 
cuꞌnin sca chaꞌ tloo xca tucui siꞌyana culo quiꞌya canꞌ ꞌñan? 30 Chaꞌ nanꞌ 
tsuꞌhue ntsuꞌhui tiqueen nchcun sca na loꞌ ndyaan xuꞌhue ꞌin Ndiose, ¿ta 
ndyiꞌo tñan caja nu chcui ndijin siꞌya chaꞌ canꞌ? 31 Canꞌ chaꞌ xa cu um loꞌ 
coꞌo um, uta cuꞌni um scasca loo chaꞌ, suꞌhua loo um ꞌin Ndiose siꞌya chaꞌ 
canꞌ. 32  A nchca chaꞌ chcui ndijin um tloo neꞌ judio, uta neꞌ gentil, loꞌ ñi 
tloo jun taꞌa na. 33  Cuiꞌ cuañaꞌan nanꞌ ntsuꞌhui yuhue tinꞌ ꞌin nchgaa la 
tucui loꞌo nchgaa loo chaꞌ, loꞌ siꞌi tsa ꞌñan tin ntsuꞌhui yuhue tinꞌ, cuiꞌ ca 
nu nchca tinꞌ siꞌyana quinu tsuꞌhue nchgaa tucui, ñaꞌan ca siꞌyana tca 
tyiꞌo laa quiꞌan nten.

11  1 Cuꞌni chaꞌan um ꞌñan tsañaꞌan nanꞌ nguiꞌnin chaꞌan ꞌin Cristo.

Chaꞌ ꞌin teꞌ nu nxcua que jun cunaꞌan
2 Tsuꞌhue ntsuꞌhui tiqueen tsañaꞌan nguiaa chaꞌ ꞌin um, ꞌun jun taꞌa na, 

siꞌyana ndiya yuꞌhui tiꞌ um ꞌñan, loꞌ nguia nchaꞌan um nchgaa chaꞌ nu cuaꞌ 
mxnun ꞌin um. 3 Una nchca tinꞌ ca jlyo tiꞌ um siꞌyana Cristo lca ñi que ꞌin 
nchgaa yu quiꞌyu, loꞌ yu quiꞌyu lca yu que ꞌin nten ꞌin yu, loꞌ Ndiose lca ñi que 
ꞌin Cristo. 4 A ntsuꞌhui chaꞌ xcua teꞌ que yu quiꞌyu lja nchcuiꞌ lyiꞌo yu ꞌin Ndiose 

uta ndloꞌo yu chaꞌ ꞌin ñi, siꞌyana sca chaꞌ jyiꞌo ndaa yu ꞌin nu lca que ꞌin yu. 
5 Una jun cunaꞌan, chaꞌ a xcua teꞌ que jun xa nchcuiꞌ lyiꞌo jun ꞌin Ndiose uta 
ndloꞌo jun chaꞌ ꞌin ñi, chaꞌ jyiꞌo ndaa jun ꞌin nu lca que ꞌin jun, loꞌ suꞌhua ñaꞌan 
ndiꞌin chaꞌ ꞌin jun chaꞌ cua na ngulya que jun siyaꞌ ti. 6 Chaꞌ a nchca tiꞌ jun 
xcua teꞌ que jun, tsuꞌhue lati xiꞌyu quichanꞌ que jun, loꞌ chaꞌ jyiꞌo tiꞌ jun xiꞌyu 
quichanꞌ que jun uta quilya na ꞌin jun, tsuꞌhue lati xcua teꞌ que jun. 7 Siꞌyana yu 
quiꞌyu a ntsuꞌhui chaꞌ xcua teꞌ que yu, siꞌyana Ndiose mtñan ꞌin yu chcui ñaꞌan 
ñi, loꞌ mdaa ñi sca chaꞌ cuiyaꞌ ꞌin yu, una jun cunaꞌan ndiꞌin canꞌ cunta ꞌin nten 
ꞌin. 8 Siꞌyana yu quiꞌyu a mdoꞌo yu tsoꞌ ꞌin neꞌ cunaꞌan, cuiꞌ ca nu neꞌ cunaꞌan 
mdoꞌo neꞌ tsoꞌ ꞌin yu quiꞌyu, 9 ticuiꞌ cuañaꞌan a mtñan Ndiose ꞌin yu quiꞌyu siꞌya 
chaꞌ ꞌin neꞌ cunaꞌan, cuiꞌ ca nu siꞌya yu quiꞌyu mtñan ñi ꞌin neꞌ. 10 Canꞌ chaꞌ xcua 
teꞌ que jun cunaꞌan, loꞌ cuañaꞌan ca chcanꞌ loo siꞌyana ntsuꞌhui nu lca que ꞌin 
jun, a cunta siꞌya chaꞌ ꞌin angujle. 11 Una cunta ꞌin Ñi Xꞌnan na, a tca tyiꞌin yu 
quiꞌyu chaꞌ a loꞌo neꞌ cunaꞌan, cuañaꞌan neꞌ cunaꞌan, a tca tyiꞌin neꞌ chaꞌ a loꞌo 
yu quiꞌyu, 12 siꞌyana tsañaꞌan nu mtñan Ndiose ꞌin neꞌ cunaꞌan siꞌya yu quiꞌyu, 
cuañaꞌan nchca cuneꞌ sca yu quiꞌyu siꞌya neꞌ cunaꞌan. Nchgaa chaꞌ re ljyaan 
na tsoꞌ ꞌin Ndiose. 13 Cuꞌni cunta um chaꞌ re: ¿Ta ntsuꞌhui suun ꞌin jun cunaꞌan 
chcuiꞌ lyiꞌo jun ꞌin Ndiose chaꞌ a xcua teꞌ que jun? 14 Tsañaꞌan ndiꞌin chaꞌ ꞌin na, 
¿ta a jlyo tiꞌ na siꞌyana chaꞌ jyiꞌo lca na ꞌin yu quiꞌyu chaꞌ tucuin quichanꞌ que 
yu? 15 Una siꞌi cuañaꞌan loꞌo jun cunaꞌan, sca chaꞌ nducui tiꞌ lca na ꞌin jun chaꞌ 
tucuin quichanꞌ que jun, tsañaꞌan nducun sca teꞌ que jun cunaꞌan cuañaꞌan 
nguiaa chaꞌ ꞌin jun loꞌo quichanꞌ que jun. 16 Una chaꞌ ntsuꞌhui nu nchca tiꞌ chcuiꞌ 
tyijyin siꞌya chaꞌ re, ca cuiyaꞌ tiꞌ canꞌ siꞌyana sca chaꞌ ti ꞌin hua loꞌo chaꞌ nu cuaꞌ 
ntsuꞌhui ꞌin jun, scasca seꞌen ndiyoꞌ tiꞌin jun loꞌo cunta ꞌin Ndiose.

A seꞌen ñaꞌan nꞌni jun xa nꞌni jun siin
17 Una chaꞌ nu chcuinꞌ loꞌo um cuaꞌ ñii a tca cunen siꞌyana ndyiꞌya ndiꞌin um, 

siꞌyana loo nu ngaꞌan chaꞌ tyiꞌin tsuꞌhue um, nde ndiꞌin suun um. 18 Xa ndiyoꞌ 
tiꞌin um, culo nducua la chaꞌ nu nen ꞌñan siꞌyana tyun ta lca um, loꞌ tsacua 
seꞌen ndiya quiꞌan tinꞌ chaꞌ re. 19 Una chaꞌ cuaꞌ lca siꞌyana tyisnan chaꞌ cusuun 
lja um, loꞌ ca chcanꞌ loo ti ñaꞌan nu ñi ndiꞌin chaꞌ ꞌin. 20 Loo nu ngaꞌan chaꞌ cuꞌni 
um siin siꞌyana quia yuꞌhui tiꞌ um ꞌin Ñi Xꞌnan na, siꞌi ñaꞌan nꞌni um, 21 xa cuaꞌ 
tyisnan cu siin um, cunda scaa um nxitucua loo um chaꞌ ꞌin um loꞌo na nu 
lyiꞌya um, ntsuꞌhui nu a sca na nguiꞌni caꞌan ꞌin, loꞌ ntsuꞌhui nu hasta loꞌo nchca 
cuꞌhui. 22 ¿Ta na a nducua naꞌan ꞌin um seꞌen ntsuꞌhui chaꞌ cu um? ¿Ñi chaꞌ 
nxcuan tloo um ꞌin jun nu ndiya quiꞌan tiꞌ ꞌin Ndiose loꞌ mdaa um chaꞌ jyiꞌo ꞌin 
jun nu tiꞌi ñaꞌan chendyu ꞌin? ¿Ñaꞌan ta cunen siꞌya chaꞌ re? ¿Ta tsuꞌhue ñaꞌan 
ndiꞌin yꞌni um cua? A tca cunen siꞌyana tsuꞌhue na.

Mxnu Ñi Xꞌnan na chaꞌ nu cuꞌni na siin
23  Nde chaꞌ nu mxnu Ñi Xꞌnan na ꞌñan, cuiꞌ ñaꞌan chaꞌ nu cuaꞌ nguloꞌon 

ꞌin um: Tla nu ntsuꞌhui chaꞌ quinu Ñi Xꞌnan na Jesús, nducua ycu siin jun, 

loꞌ msñi ñi sca jaslya, 24 mdyaa ñi xuꞌhue ꞌin Ndiose, msuꞌhue ñi ꞌin na, loꞌ 
juin ñi: Xñi um loꞌ ca xuꞌhue um ꞌin na, siꞌyana nde nu lca cunanꞌ nanꞌ, nu 
siꞌya um mdyaan ꞌñan, cuꞌni um chaꞌ re loꞌ quia yuꞌhui tiꞌ um ꞌñan. 25 Cuiꞌ 
cuañaꞌan xa mdyi ycu siin ñi, msñi ñi vaso seꞌen ntsuꞌhui vino, loꞌ juin 
ñi: Nde sca chaꞌ nu cui ti loꞌ siꞌya tnen cuꞌni chuꞌhue um chaꞌ ꞌin um loꞌo 
Ndiose. Cuꞌni um chaꞌ re loꞌ quia yuꞌhui tiꞌ um ꞌñan nchgaa yaꞌ coꞌo um 
ꞌin na. 26  Canꞌ chaꞌ nchgaa yaꞌ cu um jaslya re loꞌ coꞌo um vino re, ndaa 
um suun siꞌyana ngujui Ñi Xꞌnan na, loꞌ cuañaꞌan tsa quiñan um loꞌo chaꞌ 
re tsayaꞌ quiaan ñi xiyaꞌ.

Xñi na cunta ꞌin na xa nꞌni na siin
27 Ñaꞌan tucui ti nu cu jaslya loꞌ coꞌo vino re, siꞌya chaꞌ ꞌin Ñi Xꞌnan na, 

loꞌ chaꞌ a ñi ndiꞌin chaꞌ ꞌin, nducui canꞌ quiꞌya siꞌyana a msuꞌhua loo chaꞌ 
ꞌin cunanꞌ Ñi Xꞌnan na loꞌo tne ñi. 28  Canꞌ chaꞌ cunda scaa um ntsuꞌhui 
chaꞌ cuꞌni quii um chendyu ꞌin um, xacanꞌ tca cuan xuꞌhue um jaslya 
loꞌo vino re. 29 Siꞌyana nu nchcu jaslya loꞌ ndyiꞌyo vino, chaꞌ a nsuꞌhua 
loo canꞌ chaꞌ ꞌin Ñi Xꞌnan na, ticuiiꞌ nsoꞌ tucua quiꞌya chonꞌ. 30 Canꞌ chaꞌ 
quiꞌan ꞌa nu tiꞌi ntsuꞌhui lja um, a cunta ntsuꞌhui nu nguia nguiꞌni naꞌan 
tiꞌ, loꞌ ntsuꞌhui nu cuaꞌ ngujui. 31 Chaꞌ naa cuꞌni quii na chendyu ꞌin na, a 
ntsuꞌhui chaꞌ ca xñan bsya ꞌin na, 32  una chaꞌ Ñi Xꞌnan na cuꞌni cuiyaꞌ ñi 
chaꞌ ꞌin na, xitijin ñi ꞌin na nu tiꞌi, una siꞌi nu caan yuhueꞌ chonꞌ na tsatlyu 
loꞌo nten chendyu. 33  Canꞌ chaꞌ ꞌun jun taꞌa na, xa quioꞌ tiꞌin um loꞌ cuꞌni 
um siin, ꞌni chaꞌ quita taꞌa um. 34 Loꞌ chaꞌ ntsuꞌhui nu nguiteꞌ tiꞌ, tca cu 
canꞌ la naꞌan ꞌin, loꞌ siꞌi nu soꞌ tucua quiꞌya chonꞌ. Nchgaa la ñaꞌan chaꞌ nu 
tiꞌ lyijyi chcuinꞌ loꞌo um, cua lyohui na ꞌin na xa tsaꞌan seꞌen ndiꞌin um.

Chaꞌ ꞌin scasca chaꞌ cuiyaꞌ mdaa Ndiose

12  1 ꞌUn jun taꞌa na, nchca tinꞌ siꞌyana quiꞌya um cunta tsañaꞌan 
ndiꞌin chaꞌ ꞌin scasca chaꞌ cuiyaꞌ nu ndaa Ndiose ꞌin na. 2  Cuaꞌ 

jlyo tiꞌ um xa tiꞌ lyijyi tsa quiꞌan tiꞌ um, cuti ꞌa ncua jaꞌan um ꞌin lcuin 
joꞌo nu a ne ꞌin. 3  Canꞌ chaꞌ ca cuiyaꞌ tiꞌ um siꞌyana ñi sca nu nchcuiꞌ loꞌo 
chaꞌ cuiyaꞌ ꞌin Espíritu ꞌin Ndiose, a tca chcuiꞌ caꞌan canꞌ ꞌin Jesús, cuiꞌ 
cuañaꞌan a tucui nu tca culoꞌo naan ꞌin Jesús siꞌyana lca Ñi Xꞌnan canꞌ, 
chaꞌ siꞌi loꞌo chaꞌ cuiyaꞌ ꞌin Espíritu nu Luhui ꞌin Ndiose. 4 Scasca loo chaꞌ 
cuiyaꞌ ndaa Ndiose ꞌin na, una scati Espíritu ndaa ꞌin na. 5 A cunta scasca 
loo tñan tca ta yaaꞌ taꞌa na, una cuiꞌ Ñi Xꞌnan na nducua tloo na. 6  Ticuiꞌ 
cuañaꞌan scasca ñaꞌan nu nguiꞌni na, una scati Ndiose nguiꞌni ñi nchgaa 
chaꞌ canꞌ tsatlyu. 7 Cunda scaa na nchca chcanꞌ loo chaꞌ cuiyaꞌ ꞌin Espíritu 
nu cuaꞌ jui ꞌin na, seꞌen nu cuꞌni tsuꞌhue ꞌin xca tucui. 8  Ntsuꞌhui nu ndaa 
Espíritu chaꞌ cuiyaꞌ ꞌin siꞌyana tca chcuiꞌ loꞌo chaꞌ tiyaa, loꞌ ntsuꞌhui nu 
ndyijyi chaꞌ cuiyaꞌ ꞌin siꞌyana tca quiꞌya la cunta ñaꞌan nu ntsuꞌhui chaꞌ 
culoꞌo, una scati Espíritu nguiꞌni chaꞌ canꞌ. 9 Xca nu ndyijyi chaꞌ cuiyaꞌ ꞌin 

siꞌyana tca tsa quiꞌan tiꞌ chaꞌ nu tucui, una scati Espíritu nguiꞌni chaꞌ canꞌ. 
Cuiꞌ cuañaꞌan ndaa ñi chaꞌ cuiyaꞌ ꞌin xca canꞌ siꞌyana tca cuꞌni chca ꞌin 
nu tiꞌi, una ticuiꞌ scati Espíritu nguiꞌni chaꞌ canꞌ. 10 Ntsuꞌhui xca nu nchca 
nꞌni chaꞌ nu tnu, a cunta ntsuꞌhui nu nchcuiꞌ chaꞌ ꞌin Ndiose, ntsuꞌhui nu 
ndyiꞌya cunta chaꞌ ndeꞌen nu ndaꞌan loꞌo chaꞌ cuiñi, ntsuꞌhui nu nchcuiꞌ 
lenguas, a cunta ntsuꞌhui xca nu ndlyo scua la chaꞌ canꞌ. 11 Una ticuiꞌ 
scati Espíritu nguiꞌni nchgaa chaꞌ re, cunda scaa na nguiꞌni caꞌan chaꞌ 
re ꞌin na cuaꞌ ñaꞌaan ndyiꞌo tiquee ñi. 12  Tsañaꞌan ndiꞌin chaꞌ ꞌin cunanꞌ 
na, quiꞌan ꞌa cula na ntsuꞌhui, una sca chaꞌ ti ꞌin na, loꞌ siyaꞌ quiꞌan la 
na, una scati tucui lca na, cuiꞌ cuañaꞌan ndiꞌin chaꞌ ꞌin na loꞌo Cristo. 
13  Siꞌya scati Espíritu ꞌin Ndiose nchgaa na mducua tya na loꞌ mꞌni sca ñi 
ꞌin na, neꞌ judio uta neꞌ griego, loꞌ ta nguso nu msiꞌi neꞌ ꞌin uta nu nguiꞌni 
tñan chaꞌ ꞌin ti, nchgaa na mꞌni ñi chaꞌ mtsaꞌan yuꞌhui scati Espíritu ꞌin 
na. 14 A cunta, cunanꞌ na siꞌi scati cula na ntsuꞌhui, cuiꞌ ca nu quiꞌan na. 
15 Chaꞌ ljuin quiyaꞌ na: Siꞌyana a lcan yaaꞌ, a tucui lcan, ¿ta canꞌ chaꞌ a 
ntsuꞌhui lyoo na? 16  Chaꞌ ljuin nscan na: Siꞌyana a lcan quiloo, a tucui 
lcan. ¿Ta canꞌ chaꞌ a ntsuꞌhui lyoo na? 17 Chaꞌ ñaꞌaan cunanꞌ na lca na 
chacuiꞌ quiloo na, ¿la ta nducua nscan na xacanꞌ? Chaꞌ ñaꞌaan cunanꞌ na 
lca na nscan na, ¿la ta nducua siyenꞌ na xacanꞌ? 18  Una cunda scaa seꞌen 
ꞌin cunanꞌ na, cuaꞌ lca seꞌen mdiꞌin tyaa Ndiose ꞌin na tsañaꞌan nu ncua 
tiꞌ ñi. 19 Chaꞌ scañaꞌan ti nchgaa seꞌen ꞌin na, ¿ta chcui cunanꞌ na xacanꞌ? 
20 Una siyaꞌ quiꞌan la cula na ntsuꞌhui, una scati tucui lca na. 21 Canꞌ chaꞌ 
a ndyijyi ñaꞌan chcuiꞌ quiloo na loꞌo yaaꞌ na: A ꞌni chaꞌ ꞌñan loꞌo. Loꞌ ñi 
a tca ljuin que na ꞌin quiyaꞌ na: A sca chaꞌ ꞌni ꞌñan loꞌo. 22  Ntsuꞌhui seꞌen 
ꞌin cunanꞌ na nxqueꞌ tiꞌ na a ndon loo na, una canꞌ nu lyee la ꞌni chaꞌ ꞌin. 
23  Ndeꞌen seꞌen ꞌin cunanꞌ na, a nguia tiꞌ na loꞌo na, una canꞌ nu tsuꞌhue 
lati nxicoꞌ na ꞌin, cuiꞌ cuañaꞌan loꞌo sca seꞌen nu a nsuꞌhua loo na, canꞌ nu 
taꞌa lati ꞌin na. 24 Seꞌen nu tsuꞌhue la ñaꞌan ꞌin cunanꞌ na, a sca na ndiya 
lyijyi ꞌin na, una Ndiose mdiꞌin tyaa ñi chaꞌ siꞌyana nde lyee la suꞌhua 
loo na ꞌin sca seꞌen nu ndiya lyijyi chaꞌ ꞌin canꞌ, 25 ñaꞌan ca siꞌyana a cula 
yaꞌ taꞌa na, cuiꞌ ca nu scasca na ta yaaꞌ taꞌa na. 26  Chaꞌ cuañaꞌan ntsuꞌhui 
seꞌen tiꞌi ꞌin na, tiꞌ ñaꞌaan na ndii tiꞌ na tiꞌi, ticuiꞌ cuañaꞌan chaꞌ ntsuꞌhui 
yuhue tiꞌ na sca seꞌen ꞌin cunanꞌ na, ñaꞌaan na tsuꞌhue lca ꞌin na xacanꞌ. 
27 Canꞌ chaꞌ tsatlyu lca um cunanꞌ Cristo, loꞌ cunda scaa um lyiꞌya loo 
um ꞌin cunanꞌ canꞌ. 28  Lja jun taꞌa na ngulo ton Ndiose ꞌin jun cunda scaa 
jun, culo nducua la nguaꞌan tñan ñi ꞌin nu tucua suun tñan ꞌin ñi, xacanꞌ 
ngulo ton ñi ꞌin nu chcuiꞌ chaꞌ tsuꞌhue ꞌin ñi, loꞌ nu cuaꞌ nchca snan, canꞌ 
nu culoꞌo ꞌin jun, xacanꞌ loꞌo nu nꞌni chaꞌ nu tnu, loꞌo nu nꞌni chca ꞌin nu 
tiꞌi, loꞌo nu nda yaaꞌ loꞌo scasca tñan, loꞌo nu lyiꞌya cunta tñan ꞌin jun, a 
cunta loꞌo nu nchcuiꞌ lenguas. 29 ¿Ta nchgaa canꞌ nguaꞌan tñan Ndiose ꞌin 
siꞌyana tucua suun tñan ꞌin ñi? ¿Ta nchgaa canꞌ ndyiꞌan ycuiꞌ chaꞌ tsuꞌhue 
ꞌin ñi? ¿Ta nchgaa canꞌ ndloꞌo ꞌin jun? ¿Uta nchgaa canꞌ nꞌni chaꞌ nu tnu? 

30 ¿Ta nchgaa canꞌ nꞌni chca ꞌin nu tiꞌi? ¿Ta nchgaa canꞌ nchcuiꞌ lenguas? 
¿Ta nchgaa canꞌ nchca ꞌin ndlyo scua la chaꞌ? 31 Canꞌ chaꞌ suꞌhua loo um 
chaꞌ cuiyaꞌ nu cuaꞌ jui ꞌin um, una nde lyee lati loꞌo scasca chaꞌ nu ndon 
loo la canꞌ, una cuaꞌ ñii quitsanꞌ ꞌin um xca chaꞌ nu tsuꞌhue lati.

Ndon loo nu chuꞌhui chaꞌ tsuꞌhue ꞌin na

13  1 Chaꞌ cua na tca chcuinꞌ nchgaa loo chaꞌ nu nchcuiꞌ nten chendyu 
uta chaꞌ nu nchcuiꞌ angujle, loꞌ chaꞌ a ntsuꞌhui chaꞌ tsuꞌhue ꞌñan, 

nguiaa chaꞌ ꞌñan tsañaꞌan nchca tiꞌ sca chcuan nu la xnan ne ti uta ñaꞌan 
ne sca chcuan xa ndiya caꞌan taꞌa na. 2  Chaꞌ tca chcuinꞌ chaꞌ tsuꞌhue ꞌin 
Ndiose, uta quiꞌyan cunta nchgaa loo chaꞌ nu ntsuꞌhui cutsiꞌ ꞌin ñi, loꞌ 
chaꞌ mtsaꞌan yuꞌhuin loꞌo chaꞌ tiyaa, uta lyee ndiya quiꞌan tinꞌ nu hasta 
sca quiꞌya loꞌ tca xitsaꞌan tucuan, una chaꞌ a ntsuꞌhui chaꞌ tsuꞌhue ꞌñan, a 
tucui lcan. 3  Uta chaꞌ cutsan nchgaa chaꞌ cuilyiyaꞌ nu ndiꞌin ꞌñan loꞌ xicun 
ꞌin nu tiꞌi, hasta tyaan ꞌñan nu tiquin neꞌ, una chaꞌ a ntsuꞌhui chaꞌ tsuꞌhue 
ꞌñan, a sca cunta ntsuꞌhui. 4 Chaꞌ ntsuꞌhui chaꞌ tsuꞌhue ꞌin na ntsuꞌhui chaꞌ 
tlyu tiꞌ ꞌin na, cuti nguiaa chaꞌ ꞌin na, a ntsuꞌhui chaꞌ jñan tiꞌ, ñi chaꞌ siyeꞌ 
loꞌ a ntsuꞌhui ꞌin na, loꞌ a nscuen cuaan na ꞌin na ticuiiꞌ na, 5 siꞌi la xnan 
nꞌni na scaa chaꞌ uta tsa ꞌin ti na ntsuꞌhui yuhue tiꞌ na, ñi a nchcuen tiqueꞌ 
na uta nxuꞌhua seꞌen na chaꞌ nsinꞌ tiꞌ, 6  siꞌi na nde tsuꞌhue ntsuꞌhui tiquee 
na xa nchca sca chaꞌ ngunanꞌ, cuiꞌ ca nu tsuꞌhue ntsuꞌhui tiquee na loꞌo 
chaꞌ nu ñi. 7 Nda loo na ndyijyin na nchgaa nu tiꞌi, loꞌ ndiya quiꞌan tiꞌ na 
loꞌo nu chcui lca tiquee na, nducua tloo na quinu tsuꞌhue nchgaa loo chaꞌ, 
cuiꞌ cuañaꞌan nda loo na loꞌo nchgaa chaꞌ ndijin na. 8  Chaꞌ tsuꞌhue canꞌ a 
ntsuꞌhui chaꞌ tsatii na, una chaꞌ nu nxiycuiꞌ Ndiose ꞌin nten loꞌo chaꞌ nu 
nchcuiꞌ neꞌ lenguas, cuiꞌ cuañaꞌan loꞌo chaꞌ tiyaa nu nchca loo chendyu 
re tsatii tuhue chaꞌ ꞌin na. 9 Siꞌyana nducua seꞌen ti ndyiꞌya na cunta, 
cuiꞌ cuañaꞌan xa nchcuiꞌ na chaꞌ ꞌin Ndiose, 10 una tiyaa tsaan ca chcui 
chaꞌ ꞌin na, loꞌ a la ꞌa quine cueen chaꞌ nu ndiya lyijyi canꞌ. 11 Xa ncuan 
sca yu suhue ti, ycuinꞌ ñaꞌan nchcuiꞌ yu suhue ti, nguñan tinꞌ ñaꞌan ñan 
tiꞌ yu suhue ti, loꞌ chaꞌ tiyaa ꞌñan ñaꞌan chaꞌ tiyaa ꞌin yu suhue ti, una 
xa cuaꞌ culan mxnun nchgaa chaꞌ nu nꞌni yu suhue ti. 12  Cuaꞌ ñii naꞌan 
na tsañaꞌan sca cunan nu joꞌo ti xaa ꞌin, una tiyaa xaa ñaꞌan tloo taꞌa ca 
na. Siyaꞌ cuaꞌ ñii nducua seꞌen ti ndyiꞌyan cunta, una tiyaa xaa chuꞌhui 
lyoon nchgaa chaꞌ tsañaꞌan nu cuaꞌ yuꞌhui lyoo Ndiose ꞌñan. 13  Nde chaꞌ 
nu nguinu scua cuaꞌ ñii: Tsa quiꞌan tiꞌ na ꞌin ñi, tucua tloo na ꞌin ñi, loꞌ 
chuꞌhui chaꞌ tsuꞌhue ꞌin na. Snan loo chaꞌ ca lca na, una chaꞌ nu ndon loo 
lati, siꞌyana chuꞌhui chaꞌ tsuꞌhue ꞌin na scasca na.

Chaꞌ nu nchcuiꞌ neꞌ lenguas

14  1 Chuꞌhui chaꞌ tsuꞌhue ꞌin um scasca um, loꞌ suꞌhua loo um scasca 
chaꞌ cuiyaꞌ nu cuaꞌ jui ꞌin um, una nu lyee lati ngaꞌan chaꞌ chcuiꞌ 

um chaꞌ tsuꞌhue ꞌin Ndiose. 2  Siꞌyana nu nchcuiꞌ lenguas, siꞌi loꞌo nten 
taꞌa nchcuiꞌ canꞌ, cuiꞌ ca nu nchcuiꞌ canꞌ loꞌo Ndiose, siꞌyana a tucui nu 
ndyiꞌya cunta chaꞌ canꞌ, siyaꞌ loꞌo chaꞌ cuiyaꞌ ꞌin Espíritu nchcuiꞌ canꞌ chaꞌ 
nu ntsuꞌhui cutsiꞌ ꞌin ñi. 3  Una nu nchcuiꞌ chaꞌ ꞌin Ndiose, loꞌo nten taꞌa 
nchcuiꞌ canꞌ seꞌen nu culo neꞌ, caja juesa ꞌin neꞌ, loꞌ caja chaꞌ tnu tiquee 
ꞌin neꞌ. 4 Una nu nchcuiꞌ xca loo lengua, tsa ꞌin ti canꞌ nda yaaꞌ na, una nu 
nchcuiꞌ chaꞌ ꞌin Ndiose, tsatlyu nda yaaꞌ chaꞌ canꞌ ꞌin nchgaa jun taꞌa na. 
5 Cunta chaꞌ nu ꞌñan, tsuꞌhue chaꞌ cua na nchgaa um chcuiꞌ um lenguas, 
una nu lyee lati chcuiꞌ um chaꞌ ꞌin Ndiose, siꞌyana ndon loo la chaꞌ canꞌ 
que ꞌin nu nchcuiꞌ lenguas, una chaꞌ caja nu culyo scua la ꞌin na xacanꞌ 
nchgaa jun culo jun. 6  Canꞌ chaꞌ ꞌun jun taꞌa na, chaꞌ nanꞌ tsaꞌan seꞌen 
ndiꞌin um loꞌ chcuinꞌ lenguas, ¿ñi cunta ntsuꞌhui ꞌin um? Una xcañaꞌan 
chaꞌ chcuinꞌ loꞌo um chaꞌ nu ndaa Ndiose ꞌñan, uta culyo scua lan chaꞌ 
tiyaa ꞌin ñi, loꞌ ta chcuinꞌ chaꞌ ꞌin Ndiose tloo um, uta culoꞌon ꞌin um 
ñaꞌan nu nguiaa chaꞌ ꞌin ñi. 7 Xñi na cunta tsañaꞌan ndiꞌin chaꞌ ꞌin cuhuii 
xa ne na, ñaꞌan nchca tiꞌ cuhuii quii uta sne tnu, loꞌ chaꞌ a quine na 
ñaꞌan nu ntsuꞌhui chaꞌ, ¿ñaꞌan ta ca jlyo tiꞌ na ñi jyiin nguila cuhuii canꞌ? 
8  Ticuiꞌ cuañaꞌan loꞌo yu sindatu xa nxicune yu cuhuii ꞌin yu, chaꞌ a taa 
yu tyiꞌi na ñaꞌan nu ntsuꞌhui chaꞌ, ¿ti nu tca tyon tiyaa loꞌ tsaa cusuun? 
9 Cuañaꞌan ꞌun loꞌo tuꞌhua um chaꞌ a chcuiꞌ la um sca chaꞌ, ¿ti nu tca 
quiꞌya chaꞌ tiyaa chaꞌ nu chcuiꞌ um? Cuꞌni um cunta siꞌyana loo cuiꞌin ti 
nchcuiꞌ um. 10 Quiꞌan ꞌa loo chaꞌ nu nchcuiꞌ nten loo chendyu re, loꞌ cunda 
scaa na ntsuꞌhui nu ndyiꞌya cunta ꞌin na. 11 Una chaꞌ a ndyiꞌyan cunta chaꞌ 
nu nchcuiꞌ xca tucui, cuꞌni canꞌ cunta siꞌyana lcan sca nu mdoꞌo tijyoꞌ, loꞌ 
nanꞌ cuꞌnin cunta siꞌyana lca canꞌ xca ta nten. 12  Cuiꞌ cuañaꞌan ꞌun chaꞌ 
lyee lca tiquee um loꞌo scasca chaꞌ cuiyaꞌ nu ndaa Espíritu ꞌin um, una 
taa um yaꞌ chaꞌan yuꞌhui um loꞌo sca chaꞌ nu tca ta yaaꞌ ꞌin nchgaa jun 
taꞌa na. 13  Canꞌ chaꞌ nu nchcuiꞌ xca loo lengua lja um, jñan canꞌ ꞌin Ndiose 
siꞌyana tca tyiꞌo scua la chaꞌ nu nchcuiꞌ. 14 Siꞌyana chaꞌ chcuinꞌ lyiꞌon ꞌin 
Ndiose loꞌo xca loo chaꞌ nu siꞌi chaꞌ nchcuinꞌ, tsa cusya ti ꞌñan nchcuiꞌ na, 
una siꞌi loꞌo chaꞌ tiyaa ꞌñan. 15 ¿Ñaꞌan ta cuꞌnin xacanꞌ? Chcuinꞌ lyiꞌon ꞌin 
Ndiose loꞌo cusya ꞌñan tsatlyu loꞌo chaꞌ tiyaa ꞌñan. Cula loꞌon ꞌin Ndiose 
loꞌo cusya ꞌñan, una cuiꞌ cuañaꞌan loꞌo chaꞌ tiyaa ꞌñan. 16  Siꞌyana chaꞌ ꞌun 
cuꞌni tnu um ꞌin Ndiose loꞌo cusya ti ꞌin um, loꞌ nu ndon nscan chaꞌ nu 
nchcuiꞌ um, ¿ñaꞌan ta tca tyaa canꞌ xuꞌhue ꞌin Ndiose tsatlyu loꞌo um, chaꞌ 
a ndyiꞌya canꞌ cunta chaꞌ nu nchcuiꞌ um? 17 Chaꞌ ñi siꞌyana ꞌun tsuꞌhue ꞌa 
ndyaa um xuꞌhue ꞌin Ndiose, una a nda yaaꞌ chaꞌ canꞌ ꞌin xca tucui. 18  Nanꞌ 
ndyaan xuꞌhue ꞌin Ndiose siꞌyana lyee la nchcuinꞌ lenguas que ꞌin nchgaa 
um, 19 una xa ndiyoꞌ tiꞌin na loꞌo taꞌa na, tsuꞌhue lati chaꞌ chcuinꞌ siyaꞌ 
caꞌyu ti chaꞌ nu ndyiꞌyan cunta, ñaꞌan ca siꞌyana tca culoꞌon ꞌin nchgaa la 
tucui, loꞌ siꞌi nu chcuinꞌ tsa tii mii chaꞌ nu a tucui ndyiꞌya cunta. 20 Canꞌ 
chaꞌ ꞌun jun taꞌa na, a quiñan tiꞌ um tsañaꞌan ñan tiꞌ nu suhue ti, cuiꞌ 

ca nu cuꞌni um tsañaꞌan nꞌni nu suhue ti nu a sca chaꞌ ngunanꞌ ntsuꞌhui 
tiquee, una loꞌo sca chaꞌ tiyaa nu chcui. 21 Siꞌyana ndeñaꞌan nchcuiꞌ lee 
ꞌin Ndiose: —Chcuinꞌ loꞌo nten re loꞌo chaꞌ nu nchcuiꞌ xca ta nten, siyaꞌ 
cuañaꞌan a cuꞌni cunta neꞌ chaꞌ nu chcuinꞌ—, juin Ñi Xꞌnan na. 22  Canꞌ 
chaꞌ nu nchcuiꞌ lenguas, a lca na sca cuiyaꞌ ꞌin nu ndiya quiꞌan tiꞌ, cuiꞌ ca 
nu nsuꞌhua tiyaa na ꞌin nten nu nxcuan tloo ꞌin Ndiose. Una nu nchcuiꞌ 
chaꞌ ꞌin Ndiose tloo jun taꞌa na, canꞌ chaꞌ nu nguiꞌni caꞌan ꞌin nu ndiya 
quiꞌan tiꞌ, loꞌ siꞌi ꞌin nten nu a ndiya quiꞌan tiꞌ. 23  Chaꞌ tsatlyu quioꞌ tiꞌin jun 
taꞌa na, loꞌ nchgaa jun tyisnan chcuiꞌ jun lenguas, loꞌ chaꞌ sten sca jun nu 
cui ti uta nten nu a ndiya quiꞌan tiꞌ, ¿ta a xqueꞌ tiꞌ canꞌ siꞌyana ndiyoꞌ um? 
24 Una chaꞌ cunda scaa um chcuiꞌ um chaꞌ ꞌin Ndiose, loꞌ chaꞌ sten sca 
nten nu a ndiya quiꞌan tiꞌ uta sca nu cui ti, a sꞌni suꞌhua canꞌ chaꞌ tiquee 
siꞌya chaꞌ nu quine ꞌin, loꞌ quiꞌya canꞌ chaꞌ tiyaa siꞌyana ntsuꞌhui chaꞌ tyaa 
cunta siꞌya chendyu ꞌin, 25 tyiꞌo scua la chaꞌ nu ntsuꞌhui cutsiꞌ niꞌ cusya 
ꞌin, xacanꞌ tyiꞌya xtyinꞌ tloo Ndiose loꞌ cuꞌni tnu ꞌin ñi, loꞌ tyisnan chcuiꞌ 
siꞌyana chaꞌ ñi ca ndiꞌin Ndiose loꞌo um. 26  ¿Ñaꞌan ta ndiꞌin chaꞌ xacanꞌ, 
ꞌun jun taꞌa na? Siꞌyana xa ndiyoꞌ tiꞌin um ntsuꞌhui nu lyiꞌya sca salmo, 
ntsuꞌhui nu ndloꞌo ꞌin jun, xca nu nchcuiꞌ lenguas, uta ntsuꞌhui nu nchcuiꞌ 
chaꞌ nu ndaa Ndiose ꞌin, a cunta ntsuꞌhui nu ndlyo scua la chaꞌ canꞌ. 
Nchgaa chaꞌ nu cuꞌni um, cunan um ñaꞌan nu culo jun siꞌya chaꞌ canꞌ. 
27 Chaꞌ ntsuꞌhui nu nchca tiꞌ chcuiꞌ xca loo lengua, tca chcuiꞌ tucua ti uta 
snan ti jun, una siꞌi tsatlyu chcuiꞌ jun, loꞌ xca nu culyo scua la chaꞌ canꞌ. 
28  Una chaꞌ a ntsuꞌhui nu tca culyo scua la chaꞌ canꞌ, tsuꞌhue lati chcua 
seen tuꞌhua canꞌ seꞌen ndiyoꞌ tiꞌin jun, loꞌ chcuiꞌ lyiꞌo canꞌ ꞌin Ndiose loꞌo 
cunta nu ꞌin ti. 29 Ticuiꞌ cuañaꞌan jun nu chcuiꞌ chaꞌ ꞌin Ndiose tloo jun 
taꞌa na, tucua ti uta snan ti jun ntsuꞌhui chaꞌ chcuiꞌ jun, loꞌ nchgaa la 
ñaꞌan jun xñi jun cunta chaꞌ ta cuiꞌ ñaꞌan nchcuiꞌ canꞌ. 30 Chaꞌ Ndiose taa 
ñi chaꞌ nu chcuiꞌ xca nu ntsuꞌhui lja um, tca culaꞌ tiꞌ nu mdyisnan ycuiꞌ 
culoo la canꞌ, 31 loꞌ cuañaꞌan tca chcuiꞌ um chaꞌ ꞌin Ndiose cunda scaa um, 
ñaꞌan ca siꞌyana tca cuꞌni chaꞌan um nchgaa um loꞌ tsatlyu caja chaꞌ tnu 
tiquee ꞌin um. 32  Loꞌ tsalca nu nchcuiꞌ chaꞌ ꞌin Ndiose, cunda scaa canꞌ 
ntsuꞌhui chaꞌ xñi cunta ꞌin loꞌo chaꞌ canꞌ, 33  siꞌyana Ndiose a lca ñi Ndiose 
nu nꞌni tinto ꞌin nten, cuiꞌ ca nu nꞌni ñi chaꞌ siꞌyana tsatlyu tyiꞌin tsuꞌhue 
na. A cunta tsañaꞌan nguiaa chaꞌ ꞌin jun taꞌa na scasca seꞌen ndiyoꞌ tiꞌin 
jun, 34 jun cunaꞌan ntsuꞌhui chaꞌ chcua seen jun, siꞌyana a ntsuꞌhui chaꞌ 
cuiyaꞌ ꞌin jun chcuiꞌ jun seꞌen ndiyoꞌ tiꞌin um, cuiꞌ ca nu cuꞌni suun jun 
ꞌin jun tsañaꞌan nchcuiꞌ quityi ꞌin Ndiose. 35 Chaꞌ ndeꞌen la chaꞌ nchca tiꞌ 
jun cuñichaꞌ jun, la naꞌan cuñichaꞌ jun ꞌin nten ꞌin jun, siꞌyana a ntsuꞌhui 
chaꞌ chcuiꞌ sca jun cunaꞌan lja seꞌen ndiyoꞌ tiꞌin jun taꞌa na. 36  ¿Ta xqueꞌ tiꞌ 
um siꞌyana seꞌen ndiꞌin um mducua suun chaꞌ ꞌin Ndiose, uta na tsa seꞌen 
ndiꞌin ti um mdiyaa chaꞌ canꞌ? 37 Chaꞌ ntsuꞌhui nu ñan tiꞌ siꞌyana nchca ꞌin 
chcuiꞌ chaꞌ ꞌin Ndiose tloo jun, uta lyee ndiya quiꞌan tiꞌ, cuꞌni canꞌ cunta 

1 CORINTIOS 14  

El Nuevo Testamento en Chatino de Nopala de Mexico; versión para la web, © 2014, David Neil Nellis



311

chaꞌ nu nguaꞌan re siꞌyana lca na chaꞌ nu ndlo Ñi Xꞌnan na tñan. 38  Chaꞌ 
ntsuꞌhui nu a cuꞌni cunta chaꞌ re, ticuiꞌ cuañaꞌan a cuꞌni um cunta ꞌin canꞌ. 
39 Canꞌ chaꞌ ꞌun jun taꞌa na, cunan um ñaꞌan nu chcuiꞌ um chaꞌ ꞌin Ndiose, 
loꞌ a chcui ndijin um chaꞌ ntsuꞌhui nu nchcuiꞌ lenguas, 40 una loꞌo suun 
ñaꞌan, a cunta loꞌo chaꞌ tiyaa cuꞌni um nchgaa chaꞌ. Ñaꞌan ntsuꞌhui chaꞌ 
tyiquiꞌo neꞌ ngujui.

15  1 A cunta ꞌun jun taꞌa na, nchca tinꞌ xuꞌhuan tiꞌ um tsañaꞌan 
nguiaa chaꞌ tsuꞌhue ꞌin Cristo nu ycuinꞌ loꞌo um, cuiꞌ chaꞌ nu 

ncuan xuꞌhue um, loꞌ tla ndon um loꞌo chaꞌ re hasta cuaꞌ ñii. 2  Siꞌya chaꞌ re 
ntsuꞌhui chaꞌ tyiꞌo laa um, chaꞌ suꞌhua loo um chaꞌ nu cuaꞌ ycuinꞌ, loꞌ chaꞌ 
siꞌi, cua chaꞌ ti ya quiꞌan tiꞌ um xacanꞌ. 3  Siꞌyana cuaꞌ mtsanꞌ ꞌin um chaꞌ nu 
ndon loo lati, chaꞌ nu cuaꞌ mꞌni chaꞌan, siꞌyana Cristo ngujui ñi siꞌya quiꞌya 
ꞌin na, tsañaꞌan nchcuiꞌ quityi ꞌin Ndiose, 4 ya tsiꞌ neꞌ ꞌin ñi loꞌ mdyiquiꞌo ñi 
nu cuaꞌ ca snan tsaan, tsañaꞌan nchcuiꞌ quityi ꞌin Ndiose, 5 loꞌ nguloꞌo tloo 
ñi ꞌin yu Tyo, chonꞌ ndeꞌen canꞌ nguloꞌo tloo ñi ꞌin taꞌa tichcua yu nu taꞌa 
mdaꞌan ñi. 6  Chonꞌ ndeꞌen la tsatlyu nguloꞌo tloo ñi ꞌin jun taꞌa na, ndyijyi 
caꞌyu ciento jun, ntsuꞌhui nu cuaꞌ ngujui, una quiꞌan la nu tiꞌ loꞌo. 7 Xacanꞌ 
nguloꞌo tloo ñi ꞌin yu Jacobo, chonꞌ ndeꞌen la canꞌ nguloꞌo tloo ñi ꞌin 
nchgaa yu taꞌa mdaꞌan ca ñi, 8  una la xiyaꞌ ti canꞌ nguloꞌo tloo ñi ꞌñan, 
tsañaꞌan nchca tiꞌ sca cuhuiꞌ nu a ntsuꞌhui chaꞌ tiyaan chendyu. 9 Siꞌyana 
joꞌo la ndiꞌin chaꞌ ꞌñan que ꞌin nchgaa la ñaꞌan taꞌa mdaꞌan ñi, loꞌ ñi a 
ntsuꞌhui suun caja nu culoꞌo naan ꞌñan lcan nu mdoꞌo hui ca ꞌin Ndiose, 
siꞌyana mxitijin nu tiꞌi ꞌin jun nu cuaꞌ ya quiꞌan tiꞌ ꞌin ñi. 10 Una siꞌya chaꞌ 
tsuꞌhue ꞌin Ndiose lcan tsañaꞌan nu lcan cuaꞌ ñii, loꞌ siꞌi cua chaꞌ ti mdaa ñi 
chaꞌ tsuꞌhue canꞌ ꞌñan, cuiꞌ ca nu nde quiꞌan la tñan nu cuaꞌ mꞌnin que ꞌin 
nchgaa la ñaꞌan jun canꞌ, una siꞌi loꞌo juesa ꞌñan, cuiꞌ ca nu siꞌya chaꞌ 
tsuꞌhue ꞌin Ndiose nu nda yaaꞌ ꞌñan. 11 A ꞌni chaꞌ siyaꞌ nanꞌ uta jun canꞌ, 
una sca loo ti chaꞌ ndaꞌan ycuiꞌ hua, cuiꞌ chaꞌ nu ya quiꞌan tiꞌ um. 12  Chaꞌ 
ndaꞌan ycuiꞌ hua siꞌyana mdyiquiꞌo Cristo, ¿ñaꞌan ta nchcuiꞌ um scasca um 
siꞌyana a ntsuꞌhui chaꞌ tyiquiꞌo neꞌ ngujui? 13  Loꞌ chaꞌ a ntsuꞌhui chaꞌ 
tyiquiꞌo neꞌ ngujui, a mdyiquiꞌo Cristo xacanꞌ. 14 Chaꞌ Cristo a mdyiquiꞌo 
ñi, a sca cunta ntsuꞌhui chaꞌ nu ndaꞌan ycuiꞌ hua, cuiꞌ cuañaꞌan cua chaꞌ ti 
ya quiꞌan tiꞌ um. 15 Ndiyatoꞌo loꞌo huareꞌ lca hua nu cuiñi tsañaꞌan ndaa 
hua suun siꞌyana Ndiose mꞌni ñi chaꞌ mdyiquiꞌo Cristo. Loꞌ chaꞌ ñi a 
mdyiquiꞌo ñi chaꞌ na a ntsuꞌhui chaꞌ tyiquiꞌo neꞌ ngujui. 16  Siꞌyana chaꞌ a 
ndyiquiꞌo neꞌ ngujui, a mdyiquiꞌo Cristo xacanꞌ, 17 loꞌ chaꞌ Cristo a 
mdyiquiꞌo ñi, cua chaꞌ ti ndiya quiꞌan tiꞌ um, loꞌ cuiꞌ ñaꞌan ti nducui um 
quiꞌya. 18  Cuiꞌ cuañaꞌan nchgaa nu cuaꞌ ngujui nu ya quiꞌan tiꞌ ꞌin Cristo, 
cuaꞌ ngunanꞌ chaꞌ ꞌin canꞌ. 19 Chaꞌ nducua tloo na ꞌin Cristo tsalja ndiꞌin ti 
na loo chendyu re, tiꞌi lati xuꞌhue na que ꞌin nchgaa la tucui. 20 Una Cristo 
cuaꞌ mdyiquiꞌo ñi, loꞌ lca ñi nu culoo mdyiquiꞌo lja neꞌ ngujui. 21 Siꞌya scati 
yu quiꞌyu yten chaꞌ ndyija loo chendyu re, cuiꞌ cuañaꞌan siꞌya scati yu 

quiꞌyu ndyiquiꞌo neꞌ ngujui. 22  Siꞌya Adán nchgaa tucui ntsuꞌhui chaꞌ caja, 
cuiꞌ cuañaꞌan siꞌya Cristo, nchgaa tucui chcuan chendyu ꞌin. 23  Una cuaꞌ 
lca ñaꞌan ntsuꞌhui chaꞌ tyiquiꞌo na: Culo nducua la mdyiquiꞌo Cristo, loꞌ xa 
quiaan ñi xiyaꞌ quiꞌni caꞌan ꞌin nu ya quiꞌan tiꞌ ꞌin ñi. 24 Xacanꞌ tsatii chaꞌ 
nu nchca loo chendyu re, tyaa ñi cunta tñan nu yuꞌhui yaaꞌ ñi ꞌin Stina 
Ndiose, xa cuaꞌ ngujlyo ñi ꞌin nchgaa nu ndlo tñan, loꞌo nu ntsuꞌhui chaꞌ 
cuiyaꞌ yaaꞌ, a cunta loꞌo nu tla la chaꞌ ꞌin. 25 Chaꞌ cuaꞌ lca siꞌyana culo ñi 
tñan la cuaꞌ mꞌni ñi canan ꞌin nchgaa taꞌa cusuun ñi. 26  A cunta cujlyo ñi 
ꞌin xca ti taꞌa cusuun na nu lca chaꞌ ndyija. 27 Siꞌyana —Ndiose cuaꞌ mxnu 
ñi nchgaa loo chaꞌ nde tuquiyaꞌ Sñeꞌ ñi—. Loꞌ xa nchcuiꞌ na siꞌyana nchgaa 
loo chaꞌ cuaꞌ ntsuꞌhui yaaꞌ canꞌ, una a loꞌo Ndiose, ñi nu mxnu nchgaa loo 
chaꞌ, ntsuꞌhui yaaꞌ canꞌ. 28  Xa cuaꞌ nguinu nchgaa loo chaꞌ yaaꞌ Sñeꞌ 
Ndiose, xacanꞌ tyaa ñi ꞌin ñi ycuiꞌ ca ñi yaaꞌ Ndiose, ñi nu cuaꞌ mxnu 
nchgaa loo chaꞌ yaaꞌ canꞌ, ñaꞌan ca siꞌyana scati Ndiose culo ñi tñan ꞌin 
nchgaa tucui. 29 Chaꞌ siꞌi, ¿ñaꞌan ta tsatoꞌo ꞌin nu nchcua tya loꞌo cunta ꞌin 
neꞌ cuaꞌ ngujui, chaꞌ na a ntsuꞌhui chaꞌ tyiquiꞌo canꞌ? ¿Ta siꞌi cua chaꞌ ti 
nchcua tya neꞌ loꞌo cunta ꞌin canꞌ? 30 Huareꞌ, ¿ta siꞌyana chen chcui ꞌin hua 
nchgaa xaa, canꞌ chaꞌ a chcuiꞌ ꞌa hua siꞌyana tyiquiꞌo neꞌ ngujui? 31 ꞌUn jun 
taꞌa na, nchgaa tsaan cuaꞌ mꞌnin tiqueen loꞌo chaꞌ ndyija, loꞌ nchcuinꞌ chaꞌ 
re siꞌyana ndyijyin yaꞌ lca tiqueen loꞌo um, sca chaꞌ ti ꞌin na loꞌo Ñi Xꞌnan 
na Jesucristo. 32  Tsañaꞌan lyee msuꞌhuan juesa ꞌñan quichen Efeso, ¿ñi 
cunta ntsuꞌhui mdijin scasca nu tiꞌi tuyaaꞌ nten nu nguiaa chaꞌ ꞌin ñaꞌan 
nchca tiꞌ ꞌni la? Loꞌ chaꞌ a ntsuꞌhui chaꞌ tyiquiꞌo neꞌ ngujui, —tsuꞌhue lati 
tyisnan cu na loꞌ coꞌo na, siꞌyana quia cuaꞌ caja na—. 33  A taa um yaꞌ caja 
nu cuñilyiꞌo ꞌin um: Nu ndyiꞌan loꞌo nten nu nducunꞌ a sꞌni culaꞌ tiꞌ canꞌ 
cuꞌni tñan tsuꞌhue. 34 Canꞌ chaꞌ xñi um cunta ꞌin um loꞌ a cuꞌni um quiꞌya, 
siꞌyana ntsuꞌhui um a nchca chuꞌhui lyoo um ꞌin Ndiose, loꞌ nchcuinꞌ chaꞌ 
re siꞌyana xijyiꞌo tiꞌ um. 35 Tinaꞌan ntsuꞌhui nu nchcuiꞌ: ¿Ñaꞌan ta ntsuꞌhui 
chaꞌ tyiquiꞌo neꞌ ngujui? ¿Ñaꞌan ntsuꞌhui chaꞌ ca chcanꞌ loo neꞌ xiyaꞌ? 
36  ꞌUn neꞌ tinto, ta a jlyo tiꞌ um siꞌyana sca mti nu ntya na, a chcua na chaꞌ 
siꞌi culo nducua la xityi na ꞌin na. 37 Xa ntya na sca na, siꞌi yca canꞌ ntya 
na, cuiꞌ ca nu ntya na sca mti nu cuaꞌ lca, ñaꞌan nchca tiꞌ sca mti trigo uta 
scasca la mti, 38  una Ndiose nꞌni ñi chaꞌ nchcua mti canꞌ tsañaꞌan nu nchca 
tiꞌ ñi, loꞌ cuañaꞌan nꞌni ñi loꞌo cunda scaa mti. 39 Ticuiꞌ cuañaꞌan loꞌo 
cunanꞌ, siꞌi scañaꞌan ti na: Ntsuꞌhui cunanꞌ nten loꞌ ntsuꞌhui cunanꞌ ꞌni, 
ntsuꞌhui cunanꞌ cula, a cunta ntsuꞌhui cunanꞌ quiñi. 40 Ticuiꞌ cuañaꞌan la 
niꞌ cuaan loꞌo chendyu re, cuaꞌ lca na nu ndiꞌin ꞌin na, una siꞌi scañaꞌan ti 
xaa ꞌin na. 41 Siꞌyana xcañaꞌan xaa ꞌin cucha, loꞌ xcañaꞌan xaa ꞌin cooꞌ, a 
cunta xcañaꞌan xaa ꞌin cuii, siꞌyana cunda scaa cuii canꞌ cuaꞌ lca ñaꞌan xaa 
ꞌin na. 42  Ticuiꞌ cuañaꞌan ndiꞌin chaꞌ ꞌin neꞌ ngujui xa tyiquiꞌo neꞌ, nguitsiꞌ 
neꞌ loꞌ nchca yuu cunanꞌ neꞌ, una tyiquiꞌo neꞌ loꞌo sca cunanꞌ nu a ntsuꞌhui 
ꞌa chaꞌ tiꞌ jlyo. 43  Nguitsiꞌ neꞌ loꞌo sca cunanꞌ nu cooꞌ, una tyiquiꞌo neꞌ loꞌo 

sca cunanꞌ nu tsuꞌhue ñaꞌan. Nguitsiꞌ neꞌ loꞌo sca cunanꞌ nu joꞌo ti ndiꞌin 
chaꞌ ꞌin, una tyiquiꞌo neꞌ loꞌo sca cunanꞌ nu ngula tiꞌ tsala xaa. 44 Nguitsiꞌ 
neꞌ loꞌo sca cunanꞌ nu ngula loꞌo neꞌ, una tyiquiꞌo neꞌ loꞌo sca cunanꞌ nu 
cui ti nu taa Ndiose ꞌin neꞌ. Siꞌyana sca ta lca cunanꞌ nten chendyu, loꞌ xca 
ta lca cunanꞌ nu ljyaan tsoꞌ ꞌin Ndiose. 45 Siꞌyana ndeñaꞌan nchcuiꞌ quityi 
ꞌin Ndiose: —Mtñan ñi ꞌin culoo yu quiꞌyu nu lca Adán, loꞌ msuꞌhua ñi 
cusya ꞌin—, nde loo la canꞌ yaan xca Adán, ñi nu lca chendyu ꞌin nten. 
46  Una siꞌi culo nducua la jui cunanꞌ nu cui ti ꞌin na, cuiꞌ ca nu mchcuan na 
sca cunanꞌ nu cuaꞌ ndiꞌin loo chendyu re, la xacanꞌ quiꞌni caꞌan ꞌin na loꞌo 
sca cunanꞌ nu cui ti. 47 Culoo yu quiꞌyu nguiaaꞌ loꞌo yuu siꞌyana loo 
chendyu re mdoꞌo yu, una ñi nu cuaꞌ nchca tucua canꞌ mdoꞌo ñi nde niꞌ 
cuaan, loꞌ cuiꞌ ñi lca Ñi Xꞌnan na. 48  Tsañaꞌan ndiꞌin chaꞌ ꞌin yu nu nguiaaꞌ 
loꞌo yuu canꞌ, cuañaꞌan ndiꞌin chaꞌ ꞌin nchgaa nu ndiꞌin loo chendyu re. 
Ticuiꞌ cuañaꞌan loꞌo nchgaa nu nguiaa tsoꞌ ꞌin Ndiose, scañaꞌan ti canꞌ loꞌo 
ñi. 49 Cuiꞌ tsañaꞌan lcuin nten chendyu nu cuaꞌ ndon loꞌo na, ticuiꞌ 
cuañaꞌan ntsuꞌhui chaꞌ ca chcanꞌ loo lcuin Ndiose nu ndon loꞌo na. 50 Una 
chcuinꞌ loꞌo um, ꞌun jun taꞌa na, siꞌyana cunanꞌ nten loꞌo tne neꞌ a tca sten 
canꞌ seꞌen ndlo Ndiose tñan, ticuiꞌ cuañaꞌan loꞌo sca na nu jlyo, a tca tyaa 
tiꞌin na loꞌo na nu a ntsuꞌhui chaꞌ jlyo. 51 Cuaꞌ ñii chcuinꞌ xca chaꞌ nu 
ntsuꞌhui cutsiꞌ ꞌin Ndiose, siꞌi nchgaa na ntsuꞌhui chaꞌ caja na, tyicana 
nchgaa na ntsuꞌhui chaꞌ chaꞌan ñaꞌan na, 52  tsati ntyin, tsañaꞌan nchca tiꞌ 
xa ntyinꞌ quiloo na, cuiꞌ xa nu xiyaꞌ ti quine cuhuii ꞌin Ndiose. Siꞌyana 
ntsuꞌhui chaꞌ quine cuhuii canꞌ, xacanꞌ tyiquiꞌo neꞌ ngujui loꞌo sca cunanꞌ 
nu cui ti nu a ntsuꞌhui ꞌa chaꞌ jlyo, loꞌ naa neꞌ nu loꞌo ntsuꞌhui chaꞌ chaꞌan 
ñaꞌan na. 53  Siꞌyana cunanꞌ nu ntsuꞌhui chaꞌ jlyo re ꞌni ꞌni ca chaꞌ chca na 
sca cunanꞌ nu a ntsuꞌhui ꞌa chaꞌ tiꞌ jlyo, loꞌ cunanꞌ nu ntsuꞌhui chaꞌ caja re 
chca na sca cunanꞌ nu a ntsuꞌhui ꞌa chaꞌ tiꞌ caja. 54 Xa cuaꞌ mchca cunanꞌ 
re sca cunanꞌ nu a ntsuꞌhui ꞌa chaꞌ tiꞌ jlyo, loꞌ cunanꞌ nu ntsuꞌhui chaꞌ caja 
re chca na sca cunanꞌ nu a ntsuꞌhui ꞌa chaꞌ tiꞌ caja, la xacanꞌ tsa tucua 
ñaꞌan nu nchcuiꞌ quityi ꞌin Ndiose: —Chaꞌ ndyija cuaꞌ yatii chaꞌ cuiyaꞌ ꞌin 
siꞌyana jui nu mꞌni canan ꞌin. 55 Nuꞌhuin nu lca chaꞌ ndyija, ¿la ncua 
nuꞌhuin nu mꞌni tiꞌi? ¿Loꞌ la ncua chaꞌ cuiyaꞌ ꞌin—? 56  Tiꞌi nu ndaa chaꞌ 
ndyija canꞌ yaan na siꞌya quiꞌya nu nducui nten, loꞌ siꞌya lee ꞌin Ndiose, 
canꞌ chaꞌ nducui neꞌ quiꞌya. 57 Una cuaꞌ xuꞌhue ꞌin Ndiose siꞌyana ndaa ñi 
juesa ꞌin na, nguiꞌni na canan siꞌya Ñi Xꞌnan na Jesucristo. 58  Canꞌ chaꞌ ꞌun 
jun taꞌa na nu ndyuꞌhui cuiyaꞌ tinꞌ ꞌin, tyaa um juesa, a cuꞌni naꞌan tiꞌ um, 
loꞌ cuañaꞌan suꞌhua loo um tñan ꞌin Ñi Xꞌnan na nchgaa xaa, siꞌyana cuaꞌ 
jlyo tiꞌ um siꞌi cua chaꞌ ti nguiꞌni um tñan ꞌin Ñi Xꞌnan na.

Chaꞌ ꞌin lcuan

16  1 Una cuaꞌ ñii chcuinꞌ chaꞌ ꞌin lcuan nu ntsuꞌhui chaꞌ caꞌan tñan 
na ꞌin jun taꞌa na, loꞌ tsañaꞌan chaꞌ nu mdiꞌin tyaan loꞌo jun scasca 

seꞌen ndiyoꞌ tiꞌin jun seꞌen lyiꞌya loo Galacia, cuiꞌ cuañaꞌan cuꞌni um. 
2  Culoo tsaan ꞌin cunda scaa snan, cunda scaa um cuaꞌ ñaꞌaan nꞌni um 
canan, tyiꞌin tya seꞌen um lcuan nu ntsuꞌhui chaꞌ taa um, loꞌ a tsatoꞌo xoꞌ 
um ꞌin na xa tsaꞌan seꞌen ndiꞌin um. 3  Xa tyiꞌan seꞌen ndiꞌin um, caꞌan tñan 
ꞌin tucua snan yu nu cuaꞌ ngulo ton um nu tsa loꞌo lcuan canꞌ quichen 
Jerusalén, loꞌ cuiꞌya yu sca quityi tsaa yu. 4 Loꞌ chaꞌ ñan tiꞌ um siꞌyana ꞌni 
chaꞌ tsaꞌan, tca tsaꞌan loꞌo yu.

Ntsuꞌhui tiquee yu Pablo tsaa yu quichen Corinto
5 Nchca tinꞌ tsaꞌan seꞌen ndiꞌin um xa cuaꞌ mdijin seꞌen lca Macedonia, 

siꞌyana nde tucueen Macedonia tsaꞌan. 6  Tinaꞌan canꞌ quinun loꞌo um 
sca coꞌ xaa, uta tsalja tyijyin tsaan nu tlyaꞌ, loꞌ cuañaꞌan tca ta yaaꞌ um 
ꞌñan loꞌo tucueen nu tiꞌ tsaꞌan lan. 7 A nchca tinꞌ tsa tijin tin seꞌen ndiꞌin 
um, nducua tloon quinun loꞌo um sca coꞌ xaa, chaꞌ Ñi Xꞌnan na taa ñi 
chaꞌ cuiyaꞌ. 8  Nanꞌ quinun quichen Efeso re tsayaꞌ tiyaa taꞌa Pentecostés, 
9 siꞌyana cuaꞌ nguila sca seꞌen cuꞌnin tñan ꞌin Ndiose, sca tñan nu tlyu 
loꞌ ntsuꞌhui lyoo, tyicana quiꞌan ꞌa nten tiꞌi tiꞌ ꞌñan siꞌya chaꞌ re. 10 Loꞌ xa 
tiyaa yu Timoteo seꞌen ndiꞌin um, cuꞌni cunta um ꞌin yu siꞌyana tyiꞌin yu 
ndon tiꞌ yu, siꞌyana cuiꞌ ñaꞌan nu nꞌnin tñan ꞌin Ñi Xꞌnan na cuañaꞌan nꞌni 
yu. 11 Canꞌ chaꞌ ñi sca tucui loꞌ a nchca chaꞌ tyiꞌya teꞌen ꞌin yu, cuiꞌ ca 
nu tsuꞌhue ti ta yaaꞌ um ꞌin yu tucueen nu tsaa yu, siꞌyana nducua tloon 
tiyaan yu seꞌen ndiꞌin, tsatlyu nta hua ꞌin yu loꞌo jun taꞌa na. 12  Una cuaꞌ 
ñii chcuinꞌ loꞌo um chaꞌ ꞌin yu Apolo, lyee ꞌa mjñan chaꞌ tsuꞌhue ꞌin yu 
tsaa yu seꞌen ndiꞌin um loꞌo chcua xnan yu taꞌa na, una a ncua lca tiquee 
yu tsaa yu cuiꞌ xaa, una tsaa yu xa caja ñaꞌan ꞌin yu.

Mslaꞌ taꞌa yu Pablo loꞌo jun Corinto
13  Tyiꞌin tiyaa um, loꞌ tla tyon um loꞌo chaꞌ nu ndiya quiꞌan tiꞌ um, cuꞌni 

tnu tiquee um loꞌ suꞌhua um juesa. 14 Nchgaa chaꞌ nu cuꞌni um cuꞌni um 
ꞌin na loꞌo chaꞌ tsuꞌhue nu ndyiꞌo tiquee um. 15 ꞌUn jun taꞌa na, cuaꞌ jlyo 
tiꞌ um siꞌyana yu Estéfanas loꞌo ta nten ꞌin yu, culo nducua la jun ya 
quiꞌan tiꞌ jun ꞌin Ndiose seꞌen lyiꞌya loo Acaya, a cunta lyee ꞌa nda yaaꞌ 
jun ꞌin nchgaa jun taꞌa na. 16  Njñan chaꞌ tsuꞌhue ꞌin um siꞌyana cuꞌni cunta 
um ꞌin nten nu cuañaꞌan chaꞌ ꞌin, ticuiꞌ cuañaꞌan tucua um tñan chaꞌ nu 
nchcuiꞌ nchgaa nu nda yaaꞌ loꞌ nsuꞌhua juesa ꞌin loꞌo tñan ꞌin Ndiose. 
17 Ndyijyin yaꞌ tsuꞌhue ntsuꞌhui tiqueen siꞌyana yu Estéfanas, yu Fortunato 
loꞌo Acaico mdiyaan yu seꞌen ndiꞌin, loꞌ nꞌnin cunta siꞌyana tñan loo um 
mdiyaan yu, 18  siꞌyana mdaa yu chaꞌ tnu tiquee ꞌñan tsañaꞌan nguiꞌni yu 
loꞌo um, canꞌ chaꞌ suꞌhua loo um nten nu lca cuañaꞌan. 19 Jun taꞌa na nu 
ndiyoꞌ tiꞌin scasca seꞌen lyiꞌya loo Asia nchcuiꞌ chaꞌ jun ꞌin um. A cunta 
yu Aquila loꞌo Priscila, tsatlyu loꞌo jun nu ndiyoꞌ tiꞌin naꞌan ꞌin yu, loꞌo 
nu chcui lca tiquee jun nchcuiꞌ chaꞌ jun ꞌin um loꞌo cunta ꞌin Ñi Xꞌnan na. 

20 Nchgaa jun taꞌa na nu ndiꞌin nde re nchcuiꞌ chaꞌ jun ꞌin um. A cunta 
scasca um chcuiꞌ chaꞌ taꞌa um la siiꞌ scaꞌ um loꞌo sca cusya nu luhui ꞌin 
um. 21 Nanꞌ yu Pablo ycuinꞌ can nchcuiꞌ chanꞌ ꞌin um loꞌo chaꞌ nu ndaꞌan 
re. 22  Nu a ndyiꞌo chaꞌ tsuꞌhue tiquee loꞌo Ñi Xꞌnan na Jesucristo, quioꞌ 
tucua yuhueꞌ chonꞌ canꞌ. Ñi Xꞌnan na ntsuꞌhui chaꞌ quiaan ñi. 23  Chaꞌ 
tsuꞌhue ꞌin Ñi Xꞌnan na Jesucristo quinu loꞌo um. 24 Lyee lca tiqueen loꞌo 
um siꞌya Cristo Jesús. Amen. 

Yu Pablo nchcuiꞌ chaꞌ yu ꞌin jun Corinto

1  1 Nanꞌ yu Pablo, siꞌya chaꞌ cuiyaꞌ ꞌin Ndiose nguaꞌan tñan Jesucristo 
ꞌñan tsa ycuinꞌ chaꞌ tsuꞌhue ꞌin ñi. Nanꞌ loꞌo yu taꞌa na Timoteo caꞌan 

tñan hua sca quityi re ꞌin um, ꞌun nu lca laa ꞌin Ndiose nu ndiyoꞌ tiꞌin 
quichen Corinto, tsatlyu loꞌo jun taꞌa na nu ndiꞌin seꞌen lyiꞌya loo Acaya. 
2  Stina Ndiose loꞌo Ñi Xꞌnan na Jesucristo taa ñi chaꞌ tsuꞌhue chuꞌhui niꞌ 
cusya ꞌin um, loꞌ cuꞌni ñi chaꞌ tyiꞌin tsuꞌhue um.

Tsala ñaꞌan mdijin yu Pablo nu tiꞌi
3 Tlyu ca chaꞌ tsuꞌhue ntsuꞌhui ꞌin Stina Ndiose, cuiꞌ Sti Ñi Xꞌnan na 

Jesucristo, ñi nu lyee nguiꞌni ꞌtnan ꞌin nten chendyu, cuiꞌ Ndiose nu tsuꞌhue 
ndaa chaꞌ tnu tiquee ꞌin neꞌ. 4 Cuiꞌ ñi lca nu ndaa chaꞌ tnu tiquee ꞌin na loꞌo 
nchgaa chaꞌ nu ndijin na, ñaꞌan ca siꞌyana tca taa na chaꞌ tnu tiquee ꞌin nu 
ndijin cuati loo chaꞌ, cuiꞌ chaꞌ tnu tiquee nu ndaa Ndiose ꞌin na. 5 Tsañaꞌan 
nu ndijin na scasca nu tiꞌi siꞌya Cristo, cuiꞌ cuañaꞌan siꞌya Cristo nde lyee la 
ndyijyi chaꞌ tnu tiquee ꞌin na. 6 Chaꞌ huareꞌ ndijin hua nu tiꞌi, cuiꞌ siꞌyana 
nducua tloo hua tyiꞌo laa um loꞌ caja chaꞌ tnu tiquee ꞌin um. Chaꞌ Ndiose 
ndaa ñi chaꞌ tnu tiquee ꞌin hua, cuiꞌ siꞌyana caja la chaꞌ tnu tiquee ꞌin um, 
loꞌ a cuꞌni naꞌan tiꞌ um xa ndijin um scasca nu tiꞌi tsañaꞌan ndijin huareꞌ. 
7 Canꞌ chaꞌ a nguiꞌni tucua tiꞌ hua loꞌo um, siꞌyana jlyo tiꞌ hua scañaꞌan ti 
ndijin na nu tiꞌi, cuañaꞌan tsatlyu ndaa Ndiose chaꞌ tnu tiquee ꞌin na. 8  ꞌUn 
jun taꞌa na, nchca tiꞌ hua siꞌyana ca cuiyaꞌ tiꞌ um tsala nu tiꞌi mdijin hua 
seꞌen lyiꞌya loo Asia, loꞌ ndyijyin yaꞌ tla yaan chaꞌ canꞌ ꞌin hua, cuaꞌ lca na 
a ta loo ꞌa hua, cuaꞌ mxñi tiꞌ hua siꞌyana a tyiꞌo laa ꞌa hua. 9 Chaꞌ ñi siꞌyana 
xtyi nta ti hua nu caja hua, ñaꞌan ca siꞌyana siꞌi tsa ꞌin ti hua chcua quiloo 
hua, cuiꞌ ca nu ꞌin Ndiose, ñi nu nꞌni chaꞌ ndyiquiꞌo nten. 10 Cuiꞌ ñi ngulo 
laa ñi ꞌin hua, loꞌ ndlo laa ñi ꞌin hua cuaꞌ ñii, loꞌ tiꞌ nducua tloo hua culo 
laa ñi ꞌin hua tuyaaꞌ chaꞌ ndyija siꞌya chaꞌ nu chen nchcui ꞌin hua, 11 a cunta 
loꞌo um njñan um ꞌin Ndiose siꞌya chaꞌ ꞌin hua, loꞌ cuañaꞌan quiꞌan la nu 
tyaa xuꞌhue ꞌin Ndiose siꞌya chaꞌ tsuꞌhue nu cuꞌni ñi loꞌo hua, tsañaꞌan nu 
xcuen ñi ꞌin nchgaa nu njñan ꞌin ñi siꞌya hua.

A ncua tsaa yu Pablo quichen Corinto
12  Nde chaꞌ nu tsuꞌhue lati ntsuꞌhui tiquee hua, loꞌ ndii tiꞌ hua siꞌyana ñi 

ndiꞌin chaꞌ ꞌin hua tloo Ndiose, loꞌo suun ñaꞌan nduꞌhui hua chendyu tloo 
nten, loꞌ nde lyee lati loꞌo um, una siꞌi loꞌo chaꞌ tiyaa ꞌin nten chendyu, cuiꞌ 
ca nu siꞌya chaꞌ tsuꞌhue ꞌin Ndiose nu ndaa ñi ꞌin hua. 13 Siꞌyana a nguaꞌan 
hua chaꞌ nu a tca chcuiꞌ um uta a quiꞌya um chaꞌ tiyaa, canꞌ chaꞌ nducua 
tloon quiꞌya tsuꞌhue la um cunta chaꞌ re. 14 Loꞌ ñi a nchca quiꞌya tsuꞌhue 
um cunta ñaꞌan ndiꞌin chaꞌ ꞌin hua, una xa nu quiaan Ñi Xꞌnan na Jesús 
xacanꞌ ca tsuꞌhue chuꞌhui tiquee um loꞌo hua tsañaꞌan tsuꞌhue ntsuꞌhui 
tiquee hua loꞌo um cuaꞌ ñii. 15 Siꞌyana cuañaꞌan ndyiꞌo tiqueen loꞌo um, canꞌ 
chaꞌ ncua tinꞌ tsaꞌan seꞌen ndiꞌin um culo nducua la, loꞌ tsatoꞌo tucua yaꞌ 
tijin seꞌen ndiꞌin um, 16 ñan tinꞌ tijin seꞌen ndiꞌin um xa tsaꞌan Macedonia, 
loꞌ xa nde xitucuin tijin xiyaꞌ, xacanꞌ ta yaaꞌ um ꞌñan tsaꞌan seꞌen lca Judea. 
17 ¿Ta ñan tiꞌ um siꞌyana tucua chaꞌ tiyaa ꞌñan xa mdiꞌin tyaan chaꞌ re? Xa 
cuꞌnin sca chaꞌ, ¿ta ñan tiꞌ um cuꞌnin ñaꞌan nu nchca tinꞌ, loꞌ cunen: Tsaꞌan, 
loꞌ ticuiꞌ xaa: A tsaꞌan? 18  Siꞌyana ñi ndiꞌin chaꞌ ꞌin Ndiose, a tca chcuiꞌ hua 
loꞌo um: Cuiꞌ na, loꞌ ticuiꞌ xaa: Siꞌi na. 19 Siꞌyana tsañaꞌan nguiaa chaꞌ ꞌin 
Jesucristo, Sñeꞌ Ndiose, nu mdaꞌan ycuiꞌ hua loꞌo um, nanꞌ loꞌo Silvano loꞌo 
Timoteo, a ndaꞌan loꞌo hua tucua chaꞌ tiyaa, ta chcuiꞌ hua loꞌo um: Cuiꞌ 
na, loꞌ ticuiꞌ xaa chcuiꞌ hua: Siꞌi na. Cuiꞌ ca nu scañaꞌan ti nchcuiꞌ hua loꞌo 
um: Cuiꞌ na, siꞌyana cuañaꞌan nguiaa chaꞌ ꞌin ñi. 20 Siꞌyana nchgaa chaꞌ nu 
cuaꞌ mdiꞌin tyaa Ndiose loꞌo na, cuiꞌ Cristo lca chaꞌ canꞌ, loꞌ siꞌya ñi nꞌni tnu 
na ꞌin Ndiose loꞌ nchcuiꞌ na: Amen. 21 Ndiose lca nu nguiꞌni chaꞌ nchca ñi 
chaꞌ ꞌin hua loꞌo um siꞌya Cristo, a cunta ngulohui ñi ꞌin na, 22  loꞌ mjyiꞌin 
caꞌan ñi sca cuiyaꞌ ꞌin na, cuiꞌ Espíritu nu ntsuꞌhui niꞌ cusya ꞌin na siꞌyana 
tca chcuan na chaꞌ tsuꞌhue nu taa ñi. 23 Tloo Ndiose nchcuinꞌ chaꞌ re, ñi 
nu ndyuꞌhui lyoo cusya ꞌñan, nde chaꞌ nu a nchca tsaꞌan quichen Corinto, 
siꞌyana a nchca tinꞌ cujui yuhuanꞌ ꞌin um loꞌo chaꞌ nu chcuinꞌ. 24 Una siꞌi 
siꞌyana xicuꞌni hua ꞌin um tsa quiꞌan tiꞌ um chaꞌ re, cuiꞌ ca nu ndyiꞌo tiquee 
hua ta yaaꞌ hua ꞌin um siꞌyana nde lyee la ca tsuꞌhue chuꞌhui tiquee um, 
siꞌyana tla ndon um loꞌo chaꞌ nu ndiya quiꞌan tiꞌ um.

2  1 Canꞌ chaꞌ a msuꞌhuan ꞌan juesa tsaꞌan seꞌen ndiꞌin um, siꞌyana a 
nchca tinꞌ cuꞌni lyiꞌun cusya ꞌin um. 2  Chaꞌ nanꞌ mꞌnin lyiꞌun cusya 

ꞌin um, ¿ti nu cuꞌni chuꞌhue lca cusya ꞌñan, chaꞌ siꞌi ꞌun nu mꞌnin lyiꞌun 
cusya ꞌin? 3  Canꞌ chaꞌ nguaꞌan tñan quityi canꞌ ꞌin um, siꞌyana xa tyiꞌan 
seꞌen ndiꞌin um, a cuꞌni lyiꞌun um cusya ꞌñan, cuiꞌ ca nu cuꞌni um chaꞌ ca 
tsuꞌhue chuꞌhui tiqueen, loꞌ nducua tloon tsatlyu ca tsuꞌhue chuꞌhui tiquee 
na loꞌo um. 4 Xa nguaꞌan quityi canꞌ ꞌin um ndyijyin yaꞌ tiꞌi ngaꞌan ꞌñan, 
hasta nguꞌya tuꞌhua tiqueen loꞌ nguilo tyiꞌa quiloon, una siꞌi siꞌyana ncua 
tinꞌ cuꞌnin lyiꞌun cusya ꞌin um, cuiꞌ ca nu siꞌyana ca cuiyaꞌ tiꞌ um tsala 
ñaꞌan tlyu chaꞌ tsuꞌhue ndyiꞌo tiqueen loꞌo um.

Mꞌni yu Pablo chaꞌ tlyu tiꞌ ꞌin nu mꞌni quiꞌya
5 Chaꞌ ntsuꞌhui nu mꞌni lyiꞌun cusya ꞌñan, una siꞌi tsa ꞌñan nanꞌ ti, cuiꞌ 

ca nu nchgaa um mꞌni lyiꞌun canꞌ cusya ꞌin um, (loo nu a chcuinꞌ lan 
chaꞌ re loꞌo um). 6  Cuiꞌ lya tsañaꞌan quiꞌan jun mxitijin jun nu tiꞌi ꞌin canꞌ, 
7 una cuaꞌ ñii nde tsuꞌhue lati cuꞌni um chaꞌ tlyu tiꞌ ꞌin canꞌ loꞌ taa um chaꞌ 
tnu tiquee ꞌin, ñaꞌan ca siꞌyana a luꞌun tiꞌ canꞌ siyaꞌ ti. 8  Canꞌ chaꞌ jñan 
chaꞌ tsuꞌhue ꞌin um, cunan um ñaꞌan chca tsuꞌhue lca tiquee canꞌ xiyaꞌ. 
9 Nchgaa canꞌ chaꞌ nguaꞌan tñan quityi canꞌ ꞌin um, loꞌ cuañaꞌan ca cuiyaꞌ 
tinꞌ chaꞌ na nchca jaꞌan um nchgaa chaꞌ nu ycuinꞌ loꞌo um. 10 Chaꞌ ntsuꞌhui 
nu cuꞌni um chaꞌ tlyu tiꞌ ꞌin, loꞌon nanꞌ cuꞌnin chaꞌ tlyu tiꞌ ꞌin canꞌ, a cunta 
chaꞌ ntsuꞌhui chaꞌ nu tiꞌ nducui nchaꞌan ꞌin canꞌ cuaꞌ mꞌnin chaꞌ tlyu tiꞌ 
ꞌin, loꞌ siꞌya um canꞌ chaꞌ mꞌni chaꞌ re tloo Cristo, 11 ñaꞌan ca siꞌyana a 
cuñilyiꞌo Laxaꞌan ꞌin na, siꞌyana jlyo tsuꞌhue tiꞌ na tsala ñaꞌan mañan canꞌ.

A naꞌan taꞌa yu Pablo loꞌo yu Tito quichen Troas
12  Xa mdyiꞌan quichen Troas siꞌyana chcuinꞌ chaꞌ tsuꞌhue ꞌin Cristo, 

loꞌ siyaꞌ mdaa Ñi Xꞌnan na chaꞌ cuiyaꞌ cuꞌnin tñan canꞌ, 13  una a nguinu 
tsuꞌhue lca tiqueen siꞌyana a naꞌan ꞌin yu taꞌa na Tito, canꞌ chaꞌ mslaꞌ taꞌa 
hua loꞌo jun ndiꞌin canꞌ, loꞌ mdoꞌon nguiꞌan seꞌen lyiꞌya loo Macedonia.

Cuaꞌ mꞌni na canan siꞌya Cristo
14 Una tyaa na xuꞌhue ꞌin Ndiose siꞌyana ndaa ñi chaꞌ cuiyaꞌ nꞌni ñi 

canan nchgaa xaa siꞌya Cristo Jesús, loꞌ tsañaꞌan nguiaa chaꞌ ꞌin sca 
na nu xityiꞌi, cuiꞌ cuañaꞌan nguine yuꞌhui chaꞌ ꞌin ñi nchgaa seꞌen siꞌya 
hua. 15 Siꞌyana cunta ꞌin Ndiose lca hua sca na nu xityiꞌi siꞌya Cristo, loꞌ 
nguine yuꞌhui tyiꞌi canꞌ lja nten nu ntsuꞌhui chaꞌ tyiꞌo laa loꞌo nu ntsuꞌhui 
chaꞌ quinanꞌ. 16  Tyiꞌi chaꞌ ndyija lca na ꞌin canꞌ loꞌ tsa loꞌo na ꞌin loo chaꞌ 
ndyija, una tsoꞌ ꞌin nten nu ntsuꞌhui chaꞌ tyiꞌo laa lca na sca chendyu nu 
cui ti ꞌin neꞌ tsala xaa. Chaꞌ cuañaꞌan ndiꞌin chaꞌ re, ¿ti nu tca tsa loꞌo ꞌin 
na? 17 Una a loꞌo hua nguiꞌni hua ñaꞌan nꞌni scasca la tucui nu nsuꞌhua 
chaꞌ cuiñi loo chaꞌ ꞌin Ndiose loꞌ nguiꞌni jyinsya loꞌo chaꞌ canꞌ, cuiꞌ ca nu 
ñi ndiꞌin chaꞌ ꞌin hua tloo Ndiose, loꞌ cuiꞌ cunta ꞌin ñi ndaꞌan ycuiꞌ hua 
chaꞌ tsuꞌhue ꞌin Cristo.

Ndaꞌan ycuiꞌ yu nguso ꞌin Ndiose chaꞌ nu cui ti

3  1 ¿Ta xiyaꞌ tyisnan taa hua suun loꞌo um siꞌyana chuꞌhui lyoo um ꞌin 
hua? ¿Ta xtyi tiꞌ um jñan um sca quityi ꞌin hua nu taa suun ñaꞌan 

nten lca hua, uta nchca tiꞌ um taa um sca quityi chcua yaaꞌ hua, tsañaꞌan 
nꞌni scasca la tucui? 2  ¿Ta siꞌi cuiꞌ um lca um quityi canꞌ, cuiꞌ sca quityi nu 
cuaꞌ ntsuꞌhui niꞌ cusya ꞌin hua, nu nchgaa tucui ndyuꞌhui lyoo loꞌ nchcuiꞌ 
ꞌin na? 3  Nchca chcanꞌ loo siꞌyana lca um sca quityi nguaꞌan Cristo siꞌya 

chaꞌ nu ycuiꞌ hua loꞌo um, nguaꞌan ñi quityi canꞌ una siꞌi loꞌo tyintya, cuiꞌ 
ca nu loꞌo Espíritu ꞌin Ndiose, ñi nu loꞌo ca, ñi siꞌi loo caꞌ quee nguaꞌan 
scua chaꞌ canꞌ, cuiꞌ ca nu nguinu scua na niꞌ cusya ꞌin um. 4 Siꞌya Cristo 
ndyijyi chaꞌ tnu tiquee ꞌin hua tloo Ndiose, 5 una siꞌi loꞌo cunta ꞌin hua 
ndon tiyaa hua, uta ticuiiꞌ hua nda hua loo hua, cuiꞌ ca nu ndon tiyaa hua 
siꞌya chaꞌ cuiyaꞌ ꞌin Ndiose. 6  Siꞌya ñi canꞌ chaꞌ nchca nꞌni hua tñan re, sca 
chaꞌ nu cui ti mdiꞌin tyaa ñi, una siꞌi loꞌo cunta ꞌin lee, cuiꞌ ca nu ljyaan 
na loꞌo tsoꞌ ꞌin cusya ꞌin na, siꞌyana lee canꞌ ndlo na tñan caja nten, una 
Espíritu ndaa chendyu ꞌin neꞌ. 7 Lee nu nguinu scua loo caꞌ quee nu ndlo 
quiꞌya ꞌin nten loo chaꞌ ndyija, chaꞌ yan loꞌo na sca chaꞌ cuiyaꞌ nu tlyu, nu 
hasta neꞌ Israel loꞌ a ncua ñaꞌan neꞌ tloo Moisé, loo nu lyee nchaꞌan xaa 
ꞌin na, sca xaa nu ntsuꞌhui chaꞌ tsatii chaꞌ ꞌin. 8  ¿Ñaꞌan la ca tñan tsuꞌhue 
nu cuꞌni Espíritu loꞌo na? 9 Chaꞌ cuañaꞌan tlyu chaꞌ cuiyaꞌ yan loꞌo lee nu 
ndlo quiꞌya ꞌin nten, una nde lyee lati tlyu chaꞌ cuiyaꞌ yan loꞌo chaꞌ nu 
tca xnu luhui ꞌin na tloo Ndiose. 10 Siyaꞌ tlyu chaꞌ cuiyaꞌ yan loꞌo lee canꞌ, 
una yatii chaꞌ ꞌin na, siꞌyana a mchcua taꞌa chaꞌ ꞌin na tsañaꞌan tlyu chaꞌ 
cuiyaꞌ re. 11 Chaꞌ tlyu chaꞌ cuiyaꞌ ꞌin nu cuaꞌ mdijin canꞌ, una tlyu lati 
chaꞌ cuiyaꞌ yan loꞌo chaꞌ nu a tsatii ꞌa re. 12  Chaꞌ cuañaꞌan nducua tloo 
hua loꞌo chaꞌ re, una a ntsen hua chcuiꞌ la hua chaꞌ re, 13  siꞌi ñaꞌan mꞌni 
Moisé xa mducun yu tloo yu loꞌo sca teꞌ siꞌyana a ñaꞌan neꞌ Israel ñaꞌan 
nguia ndyuhuiꞌ xaa canꞌ tloo yu, 14 siꞌyana mchcun chaꞌ tiyaa ꞌin neꞌ, loꞌ 
cuañaꞌan ndiꞌin chaꞌ ꞌin nten hasta cuaꞌ ñii xa nchcuiꞌ neꞌ quityi cula canꞌ, 
cuaꞌ lca na tiꞌ nchcun tloo neꞌ loꞌo teꞌ canꞌ, una scati Cristo tca sla ñi chaꞌ 
tiyaa ꞌin neꞌ. 15 Hasta cuaꞌ ñii xa nchcuiꞌ neꞌ quityi nu nguaꞌan Moisé, 
ticuiꞌ teꞌ canꞌ nchcui ndijin na niꞌ cusya ꞌin neꞌ. 16  —Una xa ndyaa tiꞌ nten 
ꞌin Ñi Xꞌnan na, nguitan teꞌ canꞌ tloo neꞌ—. 17 Siꞌyana Ñi Xꞌnan na lca ñi 
Espíritu, loꞌ seꞌen ntsuꞌhui Espíritu ꞌin Ñi Xꞌnan na, ñi sca chaꞌ loꞌ a nchcui 
ndijin. 18  Nchgaa na nanꞌ ꞌya na loo cunan seꞌen nchcanꞌ xaa ꞌin Ñi Xꞌnan 
na, ñi a nchcun ꞌa tloo na, loꞌ cunda scaa tsaan nguia nxitsaꞌan ñi ꞌin na 
tsañaꞌan nu lca ñi ycuiꞌ ñi, loꞌ cuiꞌ Espíritu ꞌin Ñi Xꞌnan na nguiꞌni ñi chaꞌ 
re.

4  1 Ndiose lyee mñaꞌan ꞌtnan tiꞌ ñi ꞌin hua, canꞌ chaꞌ a nguiꞌni naꞌan 
tiꞌ hua loꞌo tñan re nu mxnu ñi ꞌin hua. 2  Nxcuan tloo hua nchgaa 

chaꞌ ngunanꞌ nu nguiꞌni cunan ti nten, chaꞌ nu ndaa chaꞌ jyiꞌo ꞌin neꞌ, 
loꞌ a ndaꞌan hua loꞌo chaꞌ mañan, uta nxitsaꞌan hua chaꞌ ꞌin Ndiose. Cuiꞌ 
ca nu ndlyo scua la hua chaꞌ nu ñi loꞌo nchgaa tucui, loꞌ ca cuiyaꞌ tiꞌ neꞌ 
siꞌyana nduꞌhui hua sca chendyu nu luhui tloo Ndiose. 3  Chaꞌ ntsuꞌhui 
nchcun chaꞌ tsuꞌhue ꞌin Cristo nu ndaꞌan ycuiꞌ hua, una ntsuꞌhui nchcun 
na ꞌin nten nu ntsuꞌhui chaꞌ quinanꞌ cusya ꞌin. 4 Loꞌ siꞌya laxaꞌan nu ndlo 
tñan loo chendyu re, mducun chaꞌ tiyaa ꞌin nten nu a ndiya quiꞌan tiꞌ ꞌin 
Ndiose, ñaꞌan ca siꞌyana a quiꞌni xaa ꞌin neꞌ, cuiꞌ xaa nu ljyaan loo chaꞌ 
tsuꞌhue ꞌin Cristo, ñi nu lca lcuin ca Ndiose. 5 Siꞌyana a ndaꞌan ycuiꞌ hua 

chaꞌ nu ꞌin hua, cuiꞌ ca nu nchcuiꞌ hua chaꞌ ꞌin Ñi Xꞌnan na Jesucristo, loꞌ 
cunta ꞌin huareꞌ lca hua nguso ꞌin um siꞌya chaꞌ tsuꞌhue nu ndyiꞌo tiquee 
hua siꞌya Jesús. 6  Ndiose, ñi nu ngulo tñan siꞌyana xtyi xaa seꞌen tla yta, 
cuiꞌ ñi lca ñi xaa nu msti niꞌ cusya ꞌin na, ñaꞌan ca siꞌyana quila chaꞌ tiyaa 
ꞌin na, loꞌ chuꞌhui lyoo na tsala ñaꞌan tsuꞌhue ñaꞌan xaa ꞌin Ndiose nu 
chcanꞌ siꞌya Jesucristo.

Chcua quiloo na chaꞌ nu ndiya quiꞌan tiꞌ na
7 Una cuaꞌ ntsuꞌhui chaꞌ cuilyiyaꞌ re niꞌ cusya ꞌin hua, huareꞌ nu nguiaaꞌ 

loꞌo yuu, siꞌyana ca chcanꞌ loo tsala ñaꞌan tlyu chaꞌ cuiyaꞌ ꞌin Ndiose, 
loꞌ siꞌi loꞌo cunta ꞌin hua. 8  Siyaꞌ ndijin hua scasca nu tiꞌi, una nda loo 
hua, siyaꞌ a jlyo ꞌa tiꞌ hua ñaꞌan ca, una siꞌi canꞌ chaꞌ nxiyaꞌ tiꞌ hua, 9 siyaꞌ 
ndyijyi nu nducui nchaꞌan ꞌin hua, una a ndla yaaꞌ Ndiose ꞌin hua, loꞌ 
siyaꞌ njyiꞌin quee neꞌ ꞌin hua, una a nchca cujlyo neꞌ ꞌin hua, 10 la ñaꞌan ti 
ndaꞌan hua, a sꞌni cuiꞌ chaꞌ ndyija nta hua siꞌya Jesús, ñaꞌan ca siꞌyana ca 
chcanꞌ loo chendyu ꞌin Jesús loo chendyu ꞌin hua. 11 Siꞌyana tsalca huareꞌ 
nu tiꞌ loꞌo, nchgaa xaa ndon tiyaa hua caja hua siꞌya Jesús, seꞌen nu ca 
chcanꞌ loo chendyu ꞌin Jesús loo chendyu ꞌin hua, huareꞌ nu lca cunanꞌ nu 
ntsuꞌhui chaꞌ tsatii chaꞌ ꞌin. 12  Cuañaꞌan chen nchcui ꞌin hua nchgaa xaa 
loꞌo chaꞌ ndyija, una ꞌun cuaꞌ jui chendyu ꞌin um loꞌo tsoꞌ nu ꞌin Ndiose. 
13  Scañaꞌan ti lca tiquee hua loꞌo nu ycuiꞌ sca chaꞌ nu nguinu scua loo 
quityi ꞌin Ndiose: —Nanꞌ ya quiꞌan tinꞌ, canꞌ chaꞌ ycuinꞌ—, cuiꞌ cuañaꞌan 
huareꞌ, ndiya quiꞌan tiꞌ hua, canꞌ chaꞌ nchcuiꞌ hua. 14 Jlyo tiꞌ hua siꞌyana 
ñi nu mꞌni chaꞌ mdyiquiꞌo Ñi Xꞌnan na Jesús, ticuiꞌ cuañaꞌan cuꞌni ñi chaꞌ 
tyiquiꞌo na siꞌya Jesús, loꞌ tsatlyu tsa loꞌo ñi ꞌin na tloo Ndiose. 15 Ndijin 
hua nchgaa nu tiꞌi re siꞌya um, ñaꞌan ca siꞌyana ca quiꞌan la nten nu chcua 
chaꞌ tsuꞌhue ꞌin Ndiose, loꞌ cuañaꞌan nde lyee la tyaa canꞌ xuꞌhue ꞌin ñi loꞌ 
cuꞌni tnu ꞌin ñi. 16  Canꞌ chaꞌ a nguiꞌni naꞌan tiꞌ hua, siyaꞌ nguia nchca cula 
hua, una cusya ꞌin hua nde lyee la nguia nchca cui na cunda scaa tsaan. 
17 Tsa chinꞌ tiꞌi nu ndijin hua cuaꞌ ñii lca na chaꞌ nu tsa tyijyin ti, una 
tiyaa xaa nde lyee la tlyu chaꞌ tsuꞌhue quiꞌni caꞌan ꞌin hua, loꞌ tsala xaa 
tyiꞌin hua loo xaa ꞌin ñi, 18  canꞌ chaꞌ a chcua quiloo hua chaꞌ nu chcanꞌ 
loo chendyu re, cuiꞌ ca nu chcua quiloo hua chaꞌ nu a chcanꞌ, siꞌyana chaꞌ 
nu chcanꞌ tsa ndyijyin ti chaꞌ ꞌin na, una chaꞌ nu a chcanꞌ a ntsuꞌhui chaꞌ 
tsatii na.

5  1 Cuaꞌ jlyo tiꞌ na siꞌyana lca na sca cunanꞌ nu joꞌo ti ndiꞌin chaꞌ 
ꞌin tsañaꞌan nguiaa chaꞌ ꞌin sca teꞌ naꞌan, loꞌ xa nu jlyo cunanꞌ re 

Ndiose cuaꞌ mdiꞌin tyaa ñi chaꞌ siꞌyana taa ñi xca cunanꞌ nu cui ti ꞌin na, 
sca naꞌan nu chcuan na cunta la niꞌ cuaan tsala xaa, nu a nguiaaꞌ loꞌo 
juesa ꞌin nten chendyu. 2  Canꞌ chaꞌ hasta ndiyaan tiꞌ na siꞌyana lyee lca 
tiquee na nu cuaꞌ chcuan na cunta cunanꞌ nu cui ti canꞌ la niꞌ cuaan, 
3  cuañaꞌan chca cui cunanꞌ na loꞌ a quinu na loꞌo chaꞌ jyiꞌo. 4 Lja ndiꞌin 

na loo chendyu re hasta ndiyaan tiꞌ na loo nu tiꞌi ngaꞌan ꞌin na, siꞌyana a 
nchca tiꞌ na quinu na loꞌo chaꞌ jyiꞌo siꞌya cunanꞌ re, cuiꞌ ca nu lca tiquee 
na chca cui na loꞌ chaꞌan na loꞌo chendyu nu a tsatii ꞌa. 5 Ndiose lca nu 
mdiꞌin tyaa chaꞌ re loꞌo na, cuaꞌ mdaa ñi sca cuiyaꞌ ꞌin na, cuiꞌ Espíritu nu 
ntsuꞌhui niꞌ cusya ꞌin na, siꞌyana tca chcuan na chaꞌ tsuꞌhue ꞌin ñi. 6  Canꞌ 
chaꞌ scañaꞌan ti chcua quiloo na loo chaꞌ tsuꞌhue re, siꞌyana cuaꞌ jlyo tiꞌ 
na tsalja ndon na loo chendyu re a nchca tya tiꞌin na loꞌo Ñi Xꞌnan na, 
7 (siꞌyana loo chendyu re nducua quiloo na chaꞌ nu a chcanꞌ, loꞌ a nchcui 
nchaꞌan na chaꞌ nu chcanꞌ), 8  cuiꞌ ca nu nducua tloo na, loꞌ ca lca tiquee 
na tyiꞌin na loꞌo Ñi Xꞌnan na loꞌ xnu tiꞌin na cunanꞌ re. 9 Canꞌ chaꞌ nchgaa 
xaa quia nan na ñaꞌan nu quinu tsuꞌhue tiquee ñi loꞌo na, lja nu ndiꞌin 
na loo chendyu re uta xa cuaꞌ mdiyaa na tloo ñi. 10 Siꞌyana nchgaa na 
ntsuꞌhui chaꞌ tiya ton na tloo Cristo seꞌen nꞌni cuiyaꞌ ñi chaꞌ, cunda scaa 
na ntsuꞌhui chaꞌ xñi siyaꞌ na cuaꞌ ñaꞌaan tñan mꞌni na lja mdiꞌin na loo 
chendyu re, ta mꞌni na tñan tsuꞌhue uta chaꞌ ngunanꞌ.

Ncuan xuꞌhue Ndiose ꞌin na siꞌya Cristo
11 Jlyo tiꞌ na cuꞌni Ñi Xꞌnan na xñan bsya ꞌin nten, canꞌ chaꞌ nan hua 

ñaꞌan nu quiꞌya neꞌ chaꞌ tiyaa, una Ndiose jlyo tsuꞌhue tiꞌ ñi ñaꞌan nten 
lca hua, loꞌ nducua tloo hua siꞌyana loꞌo um tca quiꞌya um cunta chaꞌ re. 
12  Una siꞌi siꞌyana nchca tiꞌ hua taa hua loo hua loꞌo um, cuiꞌ ca nu ndaa 
hua seꞌen siꞌyana ca tsuꞌhue chuꞌhui tiquee um loꞌo hua, loꞌ cuañaꞌan 
tca xcuen um ꞌin nu nchcua quiloo ꞌin nten, loꞌ siꞌi chaꞌ nu ntsuꞌhui niꞌ 
cusya ꞌin neꞌ. 13  Chaꞌ xqueꞌ tiꞌ um ndiyoꞌ hua, una ndiyoꞌ hua siꞌya chaꞌ ꞌin 
Ndiose, loꞌ chaꞌ chcui chaꞌ tiyaa ꞌin hua, cuiꞌ siꞌyana lyee lca tiquee hua 
loꞌo um. 14 Cuiꞌ chaꞌ tsuꞌhue ꞌin Cristo lca nu nxicuꞌni ꞌin hua loꞌo tñan re, 
loꞌ ncua cuiyaꞌ tiꞌ hua siꞌyana scati ñi ngujui ñi tñan loo nchgaa tucui, 
cuañaꞌan yatoꞌo nchgaa na ngujui na loꞌo tsoꞌ nu ꞌin Ndiose, 15 loꞌ siꞌyana 
ngujui ñi tñan loo nchgaa tucui, naa nu ndiya quiꞌan tiꞌ ꞌin ñi a tyuꞌhui ꞌa 
na chendyu loꞌo cunta ꞌin na, cuiꞌ ca nu loꞌo cunta ꞌin ñi nu ngujui tñan 
loo na loꞌ mdyiquiꞌo ñi. 16  Cuaꞌ ñii chcui nu nguiaa nde loo re, a cuꞌni 
cuiyaꞌ ꞌa hua ꞌin nten ñaꞌan ndyon neꞌ loꞌo tsoꞌ ꞌin cunanꞌ neꞌ, loꞌ siyaꞌ 
cuañaꞌan yuꞌhui lyoo hua ꞌin Cristo tsañaꞌan nu ndyon ñi, una cuaꞌ ñii 
xcañaꞌan ntsuꞌhui lyoo hua ꞌin ñi. 17 Siꞌyana nu cuaꞌ nguiaa tsoꞌ ꞌin Cristo, 
sca nten nu cui ti lca canꞌ, cuaꞌ mdijin chaꞌ cula canꞌ, loꞌ cuaꞌ ñii mchca 
cui nchgaa loo chaꞌ. 18  Nchgaa chaꞌ re ljyaan na tsoꞌ ꞌin Ndiose, ñi nu mꞌni 
chaꞌ ca tsuꞌhue chaꞌ ꞌin na loꞌo ñi siꞌya Cristo, mxnu ñi tñan re ꞌin hua 
siꞌyana chcuiꞌ hua loꞌo nten ñaꞌan ntsuꞌhui chaꞌ quinu tsuꞌhue chaꞌ ꞌin neꞌ 
loꞌo ñi. 19 Ndiose sca chaꞌ ti ꞌin ñi loꞌo Cristo xa nguinu tsuꞌhue chaꞌ ꞌin na 
loꞌo ñi, a ndlo quiꞌya ñi ꞌin nten, loꞌ yatoꞌo mxnu ñi tñan re ꞌin hua siꞌyana 
chcuiꞌ hua loꞌo nten ñaꞌan ntsuꞌhui chaꞌ quinu tsuꞌhue chaꞌ ꞌin neꞌ loꞌo ñi. 
20 Canꞌ chaꞌ lca hua nten nu ndaꞌan loꞌo chaꞌ cuiyaꞌ ꞌin Cristo, ñaꞌan loo 

chaꞌ siꞌyana Ndiose lca nu nchcuiꞌ loꞌo um tñan loo hua. Jñan hua chaꞌ 
tsuꞌhue ꞌin um loꞌo chaꞌ cuiyaꞌ ꞌin Cristo siꞌyana cuꞌni chuꞌhue um chaꞌ ꞌin 
um loꞌo Ndiose. 21 Yatoꞌo msuꞌhua Ndiose quiꞌya nducui na chonꞌ Cristo, ñi 
nu a sca quiꞌya nducui, ñaꞌan ca siꞌyana quinu luhui na tloo Ndiose siꞌya 
ñi.

6  1 Tsatlyu nguiꞌni hua tñan loꞌo Ndiose, canꞌ chaꞌ jñan hua chaꞌ 
tsuꞌhue ꞌin um siꞌyana siꞌi cua chaꞌ ti cuan xuꞌhue um chaꞌ tsuꞌhue nu 

mdoꞌo tiquee Ndiose, 2  siꞌyana nchcuiꞌ quityi ꞌin Ndiose: —Cuiꞌ ꞌa ñaꞌan 
tsaan mꞌnin cunta chaꞌ nu ycuiꞌ um, cuiꞌ cuañaꞌan loꞌo tsaan nu nguinu 
chaꞌ tyiꞌo laa um, cuaꞌ mdan yaanꞌ ꞌin um. Cuaꞌ ñii ya tucua tsaan canꞌ, 
cuiꞌ tsaan nu tca tyiꞌo laa um—. 3  Cunan hua ñaꞌan siꞌyana ñi sca tucui 
loꞌ a taa quiꞌya ꞌin hua, siꞌyana a quinanꞌ tñan nguiꞌni hua, 4 cuiꞌ ca nu 
ndloꞌo xñan hua ꞌin hua chcui ñaꞌan nguiaa chaꞌ ꞌin nguso ꞌin Ndiose. Nda 
loo hua loꞌo scasca chaꞌ, uta xa lyee ndijin hua nu tiꞌi, uta loꞌo chaꞌ nu ꞌni 
ꞌin hua, uta loꞌo chaꞌ nduhue tiꞌ nu nsñi suꞌhua yaaꞌ ꞌin hua, 5 ta xa njyiꞌin 
neꞌ ꞌin hua, uta nsuꞌhua neꞌ ꞌin hua naꞌan chcuan, ta xa nxilo tiꞌin taꞌa neꞌ 
siꞌya hua, a cunta xa nguiꞌni hua tñan lyee yaꞌ, uta nguitsa sla hua, loꞌ 
ta ndijin yteꞌ tiꞌ hua. 6  Cuiꞌ cuañaꞌan nduꞌhui hua sca chendyu nu luhui, 
tsuꞌhue ndyiꞌya hua cunta chaꞌ nu ñi, ntsuꞌhui chaꞌ tlyu tiꞌ ꞌin hua loꞌo 
scasca tucui, ntsuꞌhui chaꞌ tsuꞌhue ꞌin hua loꞌo nten, cuiꞌ Espíritu nu Luhui 
ꞌin Ndiose ntsuꞌhui niꞌ cusya ꞌin hua, ñi ndiꞌin chaꞌ ꞌin hua tsañaꞌan ndyiꞌo 
chaꞌ tsuꞌhue tiquee hua loꞌo nten, 7 nchcuiꞌ hua chaꞌ nu ñi, loꞌ ndaꞌan loꞌo 
hua chaꞌ cuiyaꞌ ꞌin Ndiose, chcua tyiꞌiin tsoꞌ tca culaa hua ꞌin hua siꞌya 
chaꞌ nu ñi ndiya quiꞌan tiꞌ hua, 8  ntsuꞌhui nu nscuen cuaan ꞌin hua loꞌ 
ntsuꞌhui nu ndyiꞌya teꞌen ꞌin hua, cuiꞌ cuañaꞌan ntsuꞌhui nu nxiychaꞌ ꞌin 
hua loꞌ ntsuꞌhui nu tsuꞌhue ndaa suun chaꞌ ꞌin hua, ntsuꞌhui nu nchcuiꞌ 
siꞌyana lca hua sca nu cuiñi, una huareꞌ ñi ndiꞌin chaꞌ ꞌin hua. 9 Nꞌni neꞌ 
cunta siꞌyana a tucui ndyuꞌhui lyoo ꞌin hua, siyaꞌ mscua cueen chaꞌ ꞌin 
hua, chen nchcui ꞌin hua loꞌo chaꞌ ndyija, una tiꞌ loꞌo hua, lyee nxitijin 
neꞌ ꞌin hua nu tiꞌi, una a nchca caja hua, 10 cuaꞌ lca na luꞌun tiꞌ hua, una 
nchgaa xaa tsuꞌhue ntsuꞌhui tiquee hua, tiꞌi ñaꞌan chendyu ꞌin hua, una 
quiꞌan nu cuaꞌ nguiꞌni cuilyiyaꞌ hua ꞌin, siyaꞌ a sca na ndiꞌin ꞌin hua, una 
nchgaa chaꞌ cuaꞌ jui ꞌin hua. 11 Canꞌ chaꞌ cuaꞌ ñii, ꞌun jun taꞌa na Corinto, 
cuaꞌ ycuiꞌ la hua loꞌo um nchgaa chaꞌ, loꞌ msla hua cusya ꞌin hua loꞌo um. 
12  Ñi siyaꞌ loꞌ a mscuan tloo hua ꞌin um, tyicana ꞌun mducun um cusya ꞌin 
um loꞌo hua. 13  Loꞌ siꞌyana ca suꞌhua chaꞌ ꞌin na loꞌo um, (nchcuinꞌ loꞌo um 
tsañaꞌan nchcuiꞌ na loꞌo sca sñeꞌ na), xla um cusya ꞌin um loꞌ cuan xuꞌhue 
um ꞌin hua.

Lca na laa ꞌin Ndiose nu loꞌo ca
14 A nchca chaꞌ ca sca chaꞌ ti ꞌin um loꞌo nten nu a ndiya quiꞌan tiꞌ ꞌin 

Ndiose, siꞌyana ¿ñaꞌan ta tca chcua taꞌa chaꞌ tsuꞌhue loꞌo chaꞌ ngunanꞌ? 

¿Ta nchcua taꞌa chaꞌ ꞌin xaa loꞌo tla yta? 15 ¿Ta nchcua taꞌa chaꞌ ꞌin Laxaꞌan 
loꞌo Cristo? ¿Ta suꞌhua ñaꞌan nguiaa chaꞌ ꞌin sca nu ndiya quiꞌan tiꞌ loꞌo 
nu a ndiya quiꞌan tiꞌ? 16  ¿Ta tca ca sca chaꞌ ti laa ꞌin Ndiose loꞌo lcuin joꞌo? 
ꞌUn lca um laa ꞌin Ndiose, ñi nu loꞌo ca, cuiꞌ ñaꞌan juin Ndiose: —Nanꞌ 
tyiꞌin sca seꞌen ti loꞌo neꞌ, loꞌ quilyun lja neꞌ, can Ndiose ꞌin neꞌ loꞌ cuiꞌ 
neꞌ ca neꞌ quichen ꞌñan—. 17 Canꞌ chaꞌ ndeñaꞌan juin Ñi Xꞌnan na: —Tyiꞌo 
tsoꞌ um lja nten cua, loꞌ tyiꞌin um xca seꞌen, loꞌ ñi a sten yuꞌhui um loꞌo 
chaꞌ nu cooꞌ, loꞌ nanꞌ cuan xuꞌhuen ꞌin um, 18  loꞌ cuꞌni um cunta siꞌyana 
nanꞌ lcan Sti um, loꞌ ꞌun lca um sñenꞌ, yu quiꞌyu uta nu cunaꞌan, ndeñaꞌan 
nchcuiꞌ Ñi Xꞌnan na, ñi nu tla la chaꞌ ꞌin—.

7  1 Canꞌ chaꞌ ꞌun jun nu ndyuꞌhui cuiyaꞌ tiꞌ hua ꞌin, chaꞌ cuañaꞌan tlyu 
chaꞌ tsuꞌhue nu mdiꞌin tyaa Ndiose loꞌo na, tyiꞌo tsoꞌ na siiꞌ nchgaa 

chaꞌ ngunanꞌ loꞌ suhui na ꞌin na loꞌo tsoꞌ ꞌin cunanꞌ na loꞌo cusya ꞌin na, 
loꞌ cunan na ñaꞌan tyuꞌhui na luhui ti siꞌya ytsen nu ntsuꞌhui ꞌin na tloo 
Ndiose.

Tsuꞌhue ntsuꞌhui tiquee yu Pablo siꞌya jun Corinto
2  Cuan xuꞌhue um ꞌin hua, siꞌyana a tucui nu mꞌni hua tiꞌi loꞌo, ñi a 

tucui nu ngulo ngunanꞌ hua ꞌin, loꞌ ñi a tucui nu nguñi lyiꞌo hua. 3  A 
nchcuiꞌ hua chaꞌ re siꞌyana culo quiꞌya hua ꞌin um, cuiꞌ ca nu xiyaꞌ 
nchcuiꞌ hua siꞌyana lyee ꞌa lca tiquee hua loꞌo um, siyaꞌ caja na uta tyiꞌin 
na tsatlyu loꞌo um. 4 Ndyijyin yaꞌ la tiquee hua loꞌo um, ndiya ꞌa tiꞌ hua 
ñaꞌan nguiaa chaꞌ ꞌin um, loꞌ jui chaꞌ tnu tiquee ꞌin hua, a cunta lyee 
ꞌa tsuꞌhue ntsuꞌhui tiquee hua siyaꞌ ndijin hua scasca nu tiꞌi. 5  Chaꞌ ñi 
siꞌyana xa mdiyaa hua seꞌen lca Macedonia, a jui ñaꞌan xitñanꞌ hua, cuiꞌ 
ca nu chcua tyiꞌiin tsoꞌ mdijin hua chaꞌ, sca tsoꞌ canꞌ mxitijin neꞌ ꞌin hua 
nu tiꞌi, a cunta ytsen hua. 6  Una Ndiose, ñi nu ndaa chaꞌ tnu tiquee ꞌin 
nu luꞌun tiꞌ cusya ꞌin, mdaa ñi chaꞌ tnu tiquee ꞌin hua xa mdiyaa yu Tito 
seꞌen ndiꞌin hua. 7 Loꞌ siꞌi tsaloo siꞌyana mdiyaa yu, cuiꞌ ca nu siꞌya chaꞌ 
tnu tiquee nu mdaa um ꞌin yu jui chaꞌ tnu tiquee ꞌin hua, mdaa yu suun 
siꞌyana lyee lca tiquee um loꞌo hua, ñaꞌan nguꞌya tuꞌhua tiquee um, tsala 
ñaꞌan nsuꞌhua um chaꞌ nduhue tiꞌ tiquee um siꞌya hua, canꞌ chaꞌ nu lyee 
lati tsuꞌhue ntsuꞌhui tiquee hua cuaꞌ ñii. 8  Siyaꞌ mꞌnin lyiꞌun cusya ꞌin um 
loꞌo quityi nu nguaꞌan tñan canꞌ, una siꞌi canꞌ chaꞌ tiꞌi ntsuꞌhui tiqueen. 
Chaꞌ ñi siꞌyana msuꞌhuan chaꞌ nduhue tiꞌ tiqueen xa nguaꞌan tñan ꞌin 
na, una xiꞌi tiꞌ nguluꞌun tiꞌ um siꞌya chaꞌ canꞌ. 9 Una cuaꞌ ñii mchca 
tsuꞌhue lca tiqueen, una siꞌi siꞌyana nguluꞌun tiꞌ um, cuiꞌ ca nu siꞌyana 
jui ñaꞌan xitsaꞌan um chaꞌ tiyaa ꞌin um. Chaꞌ xiꞌin canꞌ ya loꞌo na ꞌin um 
tloo Ndiose, loꞌ a sca tiꞌi mꞌni hua loꞌo um. 10 Chaꞌ xiꞌin nu ljyaan tsoꞌ ꞌin 
Ndiose cuꞌni na chaꞌ quia nan na ꞌin ñi, cuiꞌ ñi xitsaꞌan ñi chaꞌ tiyaa ꞌin 
na seꞌen nu tyiꞌo laa na, loꞌ a tsaa tiꞌi tiquee na siꞌya chaꞌ canꞌ, una chaꞌ 
xiꞌin nu ljyan loꞌo chendyu re ndyiꞌan loꞌo na ꞌin neꞌ loo chaꞌ ndyija. 11 Una 

cuaꞌ ñii siꞌyana nguia nan um ꞌin Ndiose siꞌya chaꞌ xiꞌin canꞌ, tsala ñaꞌan 
tsuꞌhue mꞌni na loꞌo um: Tsacua seꞌen ngulaa um ꞌin um, loꞌ cua coꞌ seꞌen 
msinꞌ tiꞌ um, loꞌ cua seꞌen ytsen um, lyee lca tiquee um loꞌon, loꞌ ngunan 
um ñaꞌan nu quinu tsuꞌhue chaꞌ canꞌ, a cunta mꞌni cuiyaꞌ um chaꞌ canꞌ loꞌo 
chaꞌ nu ñi. Nchgaa chaꞌ canꞌ nguloꞌo um ꞌin um siꞌyana a sca chaꞌ nducui 
nchaꞌan ꞌin um. 12  Siyaꞌ nguaꞌan tñan quityi canꞌ ꞌin um, una siꞌi siꞌya 
chaꞌ ꞌin nu mꞌni tiꞌi canꞌ uta nu ncua tiꞌi ꞌin canꞌ, cuiꞌ ca nu siꞌyana tloo 
Ndiose ca chcanꞌ loo tsala ñaꞌan ntsuꞌhui yuhue tiꞌ hua ꞌin um. 13  Siꞌya 
chaꞌ re tsatlyu jui chaꞌ tnu tiquee ꞌin na loꞌo um, una nde lyee lati tsuꞌhue 
ntsuꞌhui tiquee hua tsatlyu loꞌo yu Tito, siꞌya chaꞌ tnu tiquee nu mdaa um 
ꞌin yu. 14 Chaꞌ ta ntsuꞌhui xaa mdaan loo um loꞌo yu Tito, una a nguinun 
loꞌo chaꞌ jyiꞌo, siꞌyana tsañaꞌan nu nchcuiꞌ hua chaꞌ nu ñi loꞌo um nchgaa 
xaa, cuiꞌ cuañaꞌan mdoꞌo ñi chaꞌ nu ycuiꞌ hua loꞌo yu chaꞌ nu ꞌin um. 
15  Una lyee ꞌa lca tiquee yu xa ndiya yuꞌhui tiꞌ yu ꞌin um tsañaꞌan mꞌni um 
cunta chaꞌ nu ycuiꞌ yu, loꞌ ncuan xuꞌhue um ꞌin yu loꞌo suun ñaꞌan siꞌya 
ytsen nu ntsuꞌhui niꞌ cusya ꞌin um. 16  Tsuꞌhue ntsuꞌhui tiqueen, loꞌ ñi sca 
chaꞌ a nguiꞌni tucua tinꞌ loꞌo um.

Mda yaaꞌ taꞌa jun loꞌo lcuan

8  1 Loꞌ xca chaꞌ ꞌun jun taꞌa na, nchca tiꞌ hua siꞌyana ca cuiyaꞌ tiꞌ um 
tsala ñaꞌan tlyu chaꞌ tsuꞌhue ꞌin Ndiose nu ncua chcanꞌ loo seꞌen 

ndiyoꞌ tiꞌin jun taꞌa na, scasca quichen seꞌen lyiꞌya loo Macedonia. 2  Siyaꞌ 
tnu chaꞌ mdijin jun, loꞌ ndyijyin cuiyaꞌ tiꞌi ñaꞌan chendyu ꞌin jun, una 
ticuiꞌ cuañaꞌan lyee tsuꞌhue ntsuꞌhui tiquee jun, msuꞌhua jun juesa mda 
yaaꞌ jun loꞌo lcuan siꞌya chaꞌ tsuꞌhue nu mdoꞌo tiquee jun. 3  Nanꞌ ndaan 
suun siꞌyana mdaa jun lcuan canꞌ tsañaꞌan nu ncua ꞌin jun, una nducua 
lati mdaa jun loo nu tsuꞌhue ntsuꞌhui tiquee jun, 4 loꞌ nde mjñan jun chaꞌ 
tsuꞌhue ꞌin hua chaꞌ tca loꞌo jun ta yaaꞌ jun loꞌo lcuan canꞌ, siꞌya jun taꞌa 
na nu ꞌni chaꞌ ꞌin. 5 Siꞌi tsañaꞌan nu nguñan ti tiꞌ hua, cuiꞌ ca nu siꞌyana 
culo nducua la mdyaa jun cusya ꞌin jun ꞌin Ñi Xꞌnan na, xacanꞌ mda yaaꞌ 
jun ꞌin hua ñaꞌan nu Ndiose mꞌni caꞌan cusya ꞌin jun. 6  Siꞌya chaꞌ re mdaa 
hua chaꞌ tnu tiquee ꞌin yu Tito siꞌyana cuꞌni tyii yu tñan nu mdyisnan 
yu, loꞌ tsa quiñan xoꞌ yu lcuan nu taa um loꞌo chaꞌ tsuꞌhue nu tyiꞌo tiquee 
um. 7 Loꞌ siꞌyana a sca chaꞌ ndiya lyijyi ꞌin um loꞌo tsoꞌ ꞌin Ndiose, ñi loꞌo 
chaꞌ nu ndiya quiꞌan tiꞌ um, ta loꞌo chaꞌ nu nchcuiꞌ um uta chaꞌ tiyaa nu 
ntsuꞌhui ꞌin um, a cunta nsuꞌhua loo um scasca tñan nguiꞌni um, cuiꞌ 
cuañaꞌan lyee lca tiquee um loꞌo hua, canꞌ chaꞌ ngaꞌan chaꞌ suꞌhua um 
juesa loꞌo chaꞌ ꞌin lcuan re. 8  Siꞌi siꞌyana nchca tinꞌ xicuꞌnin ꞌin um, cuiꞌ ca 
nu taan chaꞌ tnu tiquee ꞌin um siꞌyana loꞌo um tyiꞌo chaꞌ tsuꞌhue tiquee 
um tsañaꞌan nguiꞌni xca tucui. 9 Siꞌyana cuaꞌ yuꞌhui lyoo um chaꞌ tsuꞌhue 
ꞌin Ñi Xꞌnan na Jesucristo, loꞌ siꞌya chaꞌ tsuꞌhue mdoꞌo tiquee ñi loꞌo um, 
mꞌni lyoꞌ ñi ꞌin ñi siyaꞌ lca ñi sca nu cuilyiyaꞌ, seꞌen nu ca cuilyiyaꞌ um 

loꞌo ñaꞌan nu mꞌni ñi. 10 Taan sca chaꞌ tiyaa ꞌin um nu cuꞌni tsuꞌhue loꞌo 
um, siꞌyana tiꞌ yjan mdijin mdoꞌo chaꞌ tsuꞌhue tiquee um loꞌ mdyisnan 
mxoꞌ um lcuan canꞌ, 11 canꞌ chaꞌ taa um juesa cuꞌni um chaꞌ canꞌ. Tsañaꞌan 
tsuꞌhue ntsuꞌhui tiquee um mducua suun um chaꞌ canꞌ, cuañaꞌan tsuꞌhue 
ntsuꞌhui tiquee um culo scua um ꞌin na cuaꞌ ñaꞌaan tca ꞌin um. 12  Siꞌyana 
chaꞌ ndyiꞌo tiquee na taa na sca lcuan, cuan xuꞌhue ñi ꞌin na cuaꞌ ñaꞌaan 
tca ꞌin na, loꞌ siꞌi loꞌo juesa. 13  A nchcuinꞌ chaꞌ re ta siꞌyana nde quinu na 
ꞌin xca tucui, loꞌ tsatoꞌo ꞌun tsa lyijyi na ꞌin um, 14 cuiꞌ ca nu siꞌyana scasca 
um ta yaaꞌ taꞌa um. Cuaꞌ ñii ndyijyi ñaꞌan ta yaaꞌ um ꞌin nu ꞌni chaꞌ ꞌin, 
cuiꞌ cuañaꞌan xa nu ꞌni chaꞌ ꞌin um tca ta yaaꞌ canꞌ ꞌin um, xacanꞌ chcua 
taꞌa chaꞌ ꞌin um scasca um, 15 siꞌyana ndeñaꞌan nchcuiꞌ quityi ꞌin Ndiose: 
—Yu nu quiꞌan na mxoꞌ, a nguinu na ꞌin yu, loꞌ yu nu chinꞌ na mxoꞌ, a 
ya lyijyi na ꞌin yu—. 16  Una cuaꞌ xuꞌhue ꞌin Ndiose siꞌyana tsañaꞌan lca 
tiqueen loꞌo um, ticuiꞌ cuañaꞌan lca tiquee yu Tito. 17 Chaꞌ ñi siꞌyana 
mꞌni cunta yu chaꞌ nu ycuiꞌ hua loꞌo yu, una loꞌo yu cuaꞌ ntsuꞌhui tiquee 
yu chaꞌ re, canꞌ chaꞌ msuꞌhua yu juesa mdiyaa yu seꞌen ndiꞌin um, 18  loꞌ 
nguaꞌan tñan hua ꞌin sca taꞌa nguiaa yu, sca yu nu tsuꞌhue nchcuiꞌ chaꞌ 
tsuꞌhue ꞌin Cristo, yu nu ndyuꞌhui cuiyaꞌ tiꞌ scasca laa ꞌin. 19 Siꞌi tsacanꞌ ti 
chaꞌ, cuiꞌ ca nu scasca laa ngulo ton ꞌin yu nu taꞌa tsa loꞌo hua lcuan nu 
cuaꞌ nguia nxoꞌ hua, ñaꞌan ca siꞌyana scuen cuaan la chaꞌ ꞌin Ñi Xꞌnan na, 
loꞌ ca chcanꞌ loo chaꞌ tsuꞌhue ndyiꞌo tiquee um. 20 A nchca tiꞌ hua caja nu 
suꞌhua quiꞌya ꞌin hua siꞌyana quiꞌan lcuan ntsuꞌhui hua cunta, 21 canꞌ chaꞌ 
—loꞌo chaꞌ tiyaa nan hua ñaꞌan nu cuꞌni hua chaꞌ re tloo Ñi Xꞌnan na loꞌo 
tloo nten chendyu—. 22  A cunta nguaꞌan tñan hua xca nu ca taꞌa tsaa jun 
canꞌ, sca yu taꞌa na nu cuaꞌ yuꞌhui lyoo tsuꞌhue hua ꞌin, sca yu ndon ꞌa tiꞌ 
loꞌo nchgaa loo chaꞌ, cuaꞌ ñii nde lyee lati mdoꞌo tiquee yu loꞌo chaꞌ re, 
siꞌyana jlyo tiꞌ yu ñi ndiꞌin chaꞌ ꞌin um. 23  Tsañaꞌan nguiaa chaꞌ ꞌin yu Tito, 
sca chaꞌ ti ꞌin hua loꞌo yu nguiꞌni hua tñan lja um, loꞌ jun taꞌa nguiaa yu, 
nguiaa jun loꞌo cunta ꞌin scasca laa, ñaꞌan ca siꞌyana scuen cuaan jun chaꞌ 
ꞌin Cristo. 24 Canꞌ chaꞌ tsuꞌhue ntsuꞌhui tiquee um cuꞌni cunta um ꞌin jun, 
loꞌ ca cuiyaꞌ tiꞌ nchgaa la ñaꞌan laa siꞌyana ntsuꞌhui chaꞌ tsuꞌhue ꞌin um 
scasca um, tsañaꞌan nu ndaa hua loo um.

9  1 Tsañaꞌan nu ntsuꞌhui chaꞌ taa na sca lcuan ꞌin jun taꞌa na, a ꞌni chaꞌ 
tiꞌ caꞌan tñan lan quityi ꞌin um siꞌya chaꞌ re, 2  siꞌyana cuaꞌ jlyo tinꞌ 

tsala ñaꞌan ndyiꞌo chaꞌ tsuꞌhue tiquee um, loꞌ tsuꞌhue ntsuꞌhui tiqueen 
ndaan suun chaꞌ re loꞌo jun taꞌa na ndiꞌin seꞌen lyiꞌya loo Macedonia, 
siꞌyana jun ndiꞌin seꞌen lca Acaya cuaꞌ mdiꞌin tyaa jun chaꞌ re tiꞌ yjan 
mdijin, loꞌ laꞌ nchgaa ti jun jui chaꞌ tnu tiquee ꞌin jun siꞌya chaꞌ nu mdiꞌin 
tyaa um. 3  Canꞌ chaꞌ msuꞌhuan ꞌin jun taꞌa na tsaa jun seꞌen ndiꞌin um, loꞌ 
siꞌi cua chaꞌ ti mdaan loo um loꞌo chaꞌ nu cuaꞌ mdiꞌin tyaa um, cuiꞌ ca nu 
siꞌyana cuaꞌ ndon tiyaa um loꞌo chaꞌ canꞌ, 4 ñaꞌan tuꞌ tsaa hua loꞌo tucua 
snan yu Macedonia seꞌen ndiꞌin um, loꞌ quija lyoo um a ndon tiyaa um, 

tsatoꞌo quinu hua loꞌo chaꞌ jyiꞌo tsañaꞌan nducua tloo hua ꞌin um, loo nu a 
chcuiꞌ hua siꞌyana ꞌun lyee la tyiꞌo chaꞌ jyiꞌo ꞌin um. 5 Canꞌ chaꞌ mxitucua 
loon ꞌin tucua snan jun taꞌa na nu tsaa seꞌen ndiꞌin um, siꞌyana suꞌhua ta 
um chaꞌ ꞌin lcuan canꞌ tsañaꞌan chaꞌ nu cuaꞌ mdiꞌin tyaa um, cuaꞌ lca na 
xa tsaꞌan seꞌen ndiꞌin um, tsañaꞌan chaꞌ nu mdoꞌo tiquee um loꞌ siꞌi loꞌo 
juesa mxicuꞌni hua ꞌin um. 6  Chcuinꞌ sca chaꞌ: Nu ntya chinꞌ ti na, ticuiꞌ 
cuañaꞌan chinꞌ ti na xoꞌ canꞌ, loꞌ nu ntya quiꞌan na, cuiꞌ cuañaꞌan quiꞌan 
na xoꞌ canꞌ. 7 Canꞌ chaꞌ cunda scaa na taa na sca lcuan cuaꞌ ñaꞌaan ndyiꞌo 
ti tiquee na, a ca tiꞌi ngaꞌan ꞌin na, loꞌ ñi siꞌi loꞌo juesa, siꞌyana —Ndiose 
ndyuꞌhui cuiyaꞌ tiꞌ ñi ꞌin nu ndaa sca lcuan tsuꞌhue ntsuꞌhui tiquee—. 
8  Tla chaꞌ ꞌin Ndiose nu cuꞌni ñi chaꞌ ca quiꞌan la chaꞌ tsuꞌhue ꞌin um, 
cuañaꞌan nchgaa xaa a sca na tsa lyijyi ꞌin um, cuiꞌ ca nu nde quinu na ꞌin 
um loꞌ tsa quiñan cuꞌni um nchgaa loo tñan tsuꞌhue. 9 Siꞌyana ndeñaꞌan 
nchcuiꞌ quityi ꞌin Ndiose: —Quiꞌan chaꞌ tsuꞌhue mdaa ñi ꞌin nu tiꞌi ñaꞌan 
chendyu ꞌin, loꞌ tsala xaa quinu scua chaꞌ tsuꞌhue canꞌ ꞌin ñi—. 10 Ñi nu 
ndaa nchgaa loo na nu ntya nten, loꞌ ndaa ñi jaslya nu nchcu neꞌ, taa la 
ñi na nu cunajoꞌo ꞌin um, cuꞌni ñi chaꞌ cuton nchgaa loo chaꞌ tsuꞌhue ꞌin 
um, loꞌ cuꞌni ñi chaꞌ siꞌyana nde lyee la ca chcanꞌ loo nchgaa loo chaꞌ 
tsuꞌhue nu nguiꞌni um, 11 ñaꞌan ca siꞌyana ca cuilyiyaꞌ um loꞌo nchgaa 
loo chaꞌ, cuañaꞌan nde lyee la tyiꞌo chaꞌ tsuꞌhue tiquee um loꞌo nchgaa 
tucui, loꞌ siꞌya chaꞌ canꞌ caja ñaꞌan tyaa hua xuꞌhue ꞌin Ndiose. 12  Siꞌyana 
tsañaꞌan nu nda yaaꞌ um ꞌin jun taꞌa na, siꞌi tsaloo ti siꞌyana ꞌni chaꞌ ꞌin 
jun, cuiꞌ ca nu siꞌyana nde lyee la tyaa jun xuꞌhue ꞌin Ndiose. 13  Siꞌya chaꞌ 
tsuꞌhue nu mꞌni um, caja nu cuꞌni tnu ꞌin Ndiose siꞌyana nducua um tñan 
tsañaꞌan nguiaa chaꞌ tsuꞌhue ꞌin Cristo nu ndiya quiꞌan tiꞌ um, siꞌyana 
quiꞌan chaꞌ tsuꞌhue mdoꞌo tiquee um loꞌo jun tsatlyu loꞌo nchgaa la tucui. 
14 A cunta xa nchcuiꞌ lyiꞌo jun ꞌin Ndiose siꞌya chaꞌ ꞌin um, lyee lca tiquee 
jun loꞌo um siꞌya chaꞌ tsuꞌhue nu tlyu mdaa Ndiose ꞌin um. 15 Cuaꞌ xuꞌhue 
ꞌin Ndiose siꞌya chaꞌ tsuꞌhue nu mdaa ñi ꞌin na, loꞌ ñi a jlyo tiꞌ na ñaꞌan tiꞌ 
chcuiꞌ na siꞌya chaꞌ re.

Loꞌo chaꞌ cuiyaꞌ ꞌin Ndiose nguiꞌni yu Pablo tñan

10  1 Loꞌ siꞌyana suun ñaꞌan nguiaa chaꞌ ꞌin Cristo, cuti chaꞌ ꞌin ñi, 
canꞌ chaꞌ nanꞌ yu Pablo jñan chaꞌ tsuꞌhue ꞌin um, siꞌyana a xtyi 

tinꞌ chcuinꞌ tla chaꞌ loꞌo um, una xa nu cuaꞌ nchcan tijyoꞌ tla chaꞌ chcuinꞌ, 
2  canꞌ chaꞌ jñan chaꞌ tsuꞌhue ꞌin um siꞌyana xa tsaꞌan seꞌen ndiꞌin um, a 
nchca tinꞌ chcuinꞌ tla chaꞌ loꞌo um, una ntsuꞌhui tiqueen chcuinꞌ tla chaꞌ 
loꞌo tsalca nu nchcuiꞌ siꞌyana ndaꞌan hua ñaꞌan nu nchca tiꞌ hua. 3  Siyaꞌ 
ndiꞌin hua loo chendyu re, una a tca xuun hua ñaꞌan nu nchca tiꞌ hua, 
4 siꞌyana na nu nchcua yaaꞌ hua, a ljyaan na loꞌo chaꞌ cuiyaꞌ ꞌin nten 
chendyu, cuiꞌ ca nu lca na sca chaꞌ cuiyaꞌ nu tlyu ꞌin Ndiose nu cujlyo ꞌin 
nchgaa chaꞌ nu tla chaꞌ ꞌin nu lca taꞌa cusuun hua. 5 A cunta cujlyo canꞌ 

ꞌin nchgaa loo chaꞌ tiyaa loꞌo chaꞌ siyeꞌ nu nchcui ndijin, nu a nchcua taꞌa 
loꞌo chaꞌ tiyaa ꞌin Ndiose, loꞌ xicuꞌni na nchgaa loo chaꞌ tiyaa siꞌyana ca 
jaꞌan na ꞌin Cristo, 6  cuaꞌ ndon tiyaa hua cuꞌni cuiyaꞌ hua ꞌin nchgaa nu 
a jaꞌan ꞌin ñi, cuiꞌ xa nu quiꞌya um chaꞌ tiyaa loꞌ tyisnan ca jaꞌan um ꞌin 
ñi. 7 ꞌUn lyee ꞌa nchcua quiloo um chaꞌ nu nducua loo ti. Chaꞌ ntsuꞌhui nu 
ndyiꞌya cunta siꞌyana cuaꞌ nguiaa tsoꞌ ꞌin Cristo, cuiꞌ cuañaꞌan cuꞌni canꞌ 
cunta siꞌyana loꞌo huareꞌ nguiaa hua tsoꞌ ꞌin Cristo tsañaꞌan nu lca canꞌ. 
8  Nducui tinꞌ chcuinꞌ tsañaꞌan chaꞌ cuiyaꞌ nu cuaꞌ jui ꞌin hua, siyaꞌ nducua 
la chaꞌ nchcuinꞌ, una a xijyiꞌo tinꞌ siꞌyana Ñi Xꞌnan na mdaa ñi chaꞌ cuiyaꞌ 
culo um loꞌo chaꞌ nu ndiya quiꞌan tiꞌ um loꞌ siꞌi nu nde cujlyo na ꞌin um, 
9 a nchca tinꞌ xicutsen ꞌin um loꞌo nchgaa quityi nu cuaꞌ nguaꞌan tñan 
canꞌ. 10 Chaꞌ ñi siꞌyana ndeñaꞌan ntsuꞌhui nu nchcuiꞌ chaꞌ ꞌñan: Tiꞌin ꞌa 
chaꞌ nchcuiꞌ yu loꞌ tla chaꞌ ndiꞌin tyaa yu loo quityi ꞌin yu, una xa ndiꞌin 
yu loꞌo na joꞌo ti ndiꞌin chaꞌ ꞌin yu, loꞌ xa nchcuiꞌ yu ñi a nsuꞌhua loo 
neꞌ ꞌin yu. 11 Nu nchcuiꞌ cuañaꞌan quiꞌya canꞌ chaꞌ tiyaa siꞌyana scañaꞌan 
ti nguiaa chaꞌ ꞌin hua, siyaꞌ nchca hua tijyoꞌ uta ndiꞌin hua loꞌo um. 
Tsañaꞌan chaꞌ nu nchcuiꞌ hua loo quityi canꞌ cuañaꞌan nguiaa chaꞌ ꞌin 
hua. 12  Siꞌyana a xtyi tiꞌ hua cuꞌni suꞌhua hua ꞌin hua, uta ca sca chaꞌ ti ꞌin 
hua loꞌo nchgaa nu ndaa loo ticuiiꞌ, nu ndiꞌin tyaa cuiyaꞌ ñaꞌan ntsuꞌhui 
chaꞌ cuꞌni scasca la taꞌa, loꞌ nguiꞌni suꞌhua ꞌin ticuiiꞌ, siꞌyana a ntsuꞌhui 
chaꞌ tiyaa ꞌin. 13  Una huareꞌ a ndaa hua loo hua ndyijyin cuiyaꞌ, cuiꞌ ca 
nu tsañaꞌan cuiyaꞌ nu cuaꞌ mdaa Ndiose ꞌin hua, seꞌen nu tca tiyaa hua 
la seꞌen ndiꞌin um. 14 Siꞌi na ndijin lyoo hua chaꞌ cuiyaꞌ nu ntsuꞌhui ꞌin 
hua loꞌo um, cuiꞌ ca nu culo nducua la hua mdiya loꞌo hua chaꞌ tsuꞌhue 
ꞌin Cristo seꞌen ndiꞌin um. 15 A xtyi tiꞌ hua cuꞌni siyeꞌ hua ndyijyin cuiyaꞌ 
loꞌo tñan nguiꞌni xca tucui, cuiꞌ ca nu nducua tloo hua, cuaꞌ ñaꞌaan nguia 
nguilo um loꞌo chaꞌ nu ndiya quiꞌan tiꞌ um, xeen la seꞌen cuꞌni hua tñan 
lja um, cuiꞌ tsañaꞌan cuiyaꞌ nu cuaꞌ mdaa ñi ꞌin hua, 16  ñaꞌan ca siꞌyana 
tsa ycuiꞌ hua chaꞌ tsuꞌhue ꞌin Cristo nde loo la seꞌen ndiꞌin um, loꞌ a sten 
yuꞌhui hua loo xñan xca tucui siꞌyana a nchca tiꞌ hua cuꞌni siyeꞌ hua loꞌo 
tñan nu cuaꞌ lca. 17 Una, —chaꞌ ndeꞌen tucui nchca tiꞌ um taa um loo, tyaa 
um loo ꞌin Ñi Xꞌnan na—, 18  siꞌyana a sca ntsuꞌhui lyoo nu nscuen cuaan 
ꞌin ticuiiꞌ, chaꞌ siꞌi Ndiose scuen cuaan ꞌin canꞌ.

11  1 Tsuꞌhue ca chaꞌ cua na taa loo um loꞌo tsa chinꞌ chaꞌ tinto 
nu chcuinꞌ loꞌo um, loꞌ cuꞌni um chaꞌ tsuꞌhue taa loo um ꞌñan. 

2  Siꞌyana tsañaꞌan nu lca tiqueen loꞌo um ljyaan na tsoꞌ ꞌin Ndiose, 
siꞌyana cuaꞌ mꞌnin cuiyanꞌ chaꞌ siꞌyana ca cuilyiꞌo um ꞌin Cristo, loꞌ scati 
ñi ntsuꞌhui chaꞌ chcuan ñi cunta ꞌin um tsañaꞌan nchca tiꞌ sca ngüiꞌ tsa 
suhue ti nu a sca chaꞌ nducui nchaꞌan ꞌin. 3  Una msuꞌhuan chaꞌ tiqueen 
loꞌo um chaꞌ caja nu cuñilyiꞌo ꞌin um tsañaꞌan nu nguñilyiꞌo laxaꞌan ꞌin 
Eva loꞌo chaꞌ mañan ꞌin, loꞌ tsatoꞌo chcua tijyoꞌ chaꞌ tiyaa ꞌin um loꞌ a 
tyiꞌo ñi chaꞌ ꞌin um tsañaꞌan nu cuaꞌ mdyisnan um loꞌo Cristo. 4 Ndaꞌan 

scasca nu nchcuiꞌ chaꞌ ꞌin Jesús, una siꞌi Jesús nu ndaꞌan ycuiꞌ hua chaꞌ 
ꞌin. Nchca tiꞌ canꞌ siꞌyana cuan xuꞌhue um xca espíritu nu siꞌi Espíritu 
nu cuaꞌ ntsuꞌhui niꞌ cusya ꞌin um, uta cuan xuꞌhue um xca loo chaꞌ nu 
a nchcua taꞌa loꞌo cha tsuꞌhue nu cuaꞌ ya quiꞌan tiꞌ um. Siyaꞌ cuañaꞌan 
una cuti nducuan xuꞌhue um ꞌin canꞌ, 5 ñi a ñan tinꞌ chaꞌ ta tlyu la tucui 
lca canꞌ que ꞌñan nanꞌ, cuiꞌ nu nxqueꞌ tiꞌ siꞌyana lca sca nu mdoꞌo hui 
ca ꞌin Ndiose. 6  Una siyaꞌ cuaꞌ ñaꞌan ti nchcuinꞌ, una siꞌi cuañaꞌan chaꞌ 
tiyaa ꞌñan, nchgaa xaa ndloꞌo xñan hua ꞌin hua loꞌo nchgaa loo chaꞌ. 7 ¿Ta 
quiꞌya mꞌnin siꞌyana mꞌni lyonꞌ ꞌñan, loꞌ xuꞌhue ti ycuinꞌ chaꞌ tsuꞌhue ꞌin 
Ndiose loꞌo um, siꞌyana scuen cuaan chaꞌ ꞌin um? 8  Cuiꞌ ca nu scasca laa 
mda yaaꞌ ꞌñan loꞌo tñi, seꞌen nu cuꞌnin cunta ꞌin um. 9 Xa mdiꞌin loꞌo um 
scasca chaꞌ mꞌnin ꞌñan, una ñi sca tucui loꞌ a msuꞌhuan chaꞌ nduhue tiꞌ 
tiquee loꞌo chaꞌ canꞌ, cuiꞌ ca nu jun nu mdoꞌo seꞌen lyiꞌya loo Macedonia 
mda yaaꞌ ꞌñan, siꞌyana ñi sca chaꞌ nduhue tiꞌ loꞌ a ncua tinꞌ taan ꞌin um, 
cuiꞌ cuañaꞌan cuaꞌ ñii. 10 Siꞌya chaꞌ nu ñi ꞌin Cristo nu ndon loꞌon, sca 
chcui seꞌen lyiꞌya loo Acaya, loꞌ a ndyijyi ñaꞌan nu a xcua cueen chaꞌ 
ꞌñan tsañaꞌan lca tiqueen loꞌo um. 11 ¿Ñi chaꞌ ta? ¿Ta na a lca tiqueen loꞌo 
um? Ndiose jlyo tiꞌ ñi tsañaꞌan lca cusya ꞌñan loꞌo um. 12  Una tsañaꞌan nu 
nguiꞌnin, tsa quiñan cuꞌnin chaꞌ canꞌ, siꞌyana a caja ñaꞌan chcuiꞌ scasca 
nu ndaꞌan loꞌo chaꞌ siyeꞌ, ta ljuin canꞌ siꞌyana suꞌhua ñaꞌan nguiaa chaꞌ 
ꞌin hua loꞌo. 13  Una lca canꞌ sca nu cuiñi, nchcuiꞌ siꞌyana Ndiose lca nu 
nguaꞌan tñan ꞌin loꞌ nguiꞌni tñan ꞌin ñi, a cunta nguiꞌni chaa ꞌin siꞌyana lca 
sca nu mdoꞌo hui ca ꞌin Cristo. 14 Siꞌi chaꞌ cuhue tiꞌ na lca chaꞌ re, siꞌyana 
ticuiiꞌ Laxaꞌan nguiꞌni chaa ꞌin siꞌyana lca sca angujle ꞌin Ndiose, 15 canꞌ 
chaꞌ a tsaa ñaꞌan ndiꞌin chaꞌ re, siꞌyana loꞌo nguso ꞌin canꞌ nguiꞌni chaa ꞌin 
ñaꞌan nchca tiꞌ sca nu ñi ndiꞌin chaꞌ ꞌin, una tiyaa xaa chcuan canꞌ cunta 
cuaꞌ ñaꞌaan tñan mꞌni.

Chaꞌ nu mdijin yu Pablo siꞌya chaꞌ ꞌin Ndiose
16  Xiyaꞌ chcuinꞌ loꞌo um: A quiñan tiꞌ um siꞌyana lcan sca yu tinto, una 

chaꞌ ñan tiꞌ um cuañaꞌan, cuan xuꞌhue um ꞌñan siyaꞌ lcan sca yu tinto, 
siꞌyana loꞌon nanꞌ nchca tinꞌ scuen cuaan chinꞌ ꞌñan. 17 Chaꞌ nu chcuinꞌ 
re, a chcuinꞌ ꞌin na loꞌo cunta ꞌin Ñi Xꞌnan na, cuiꞌ ca nu chcuinꞌ ꞌin na 
loꞌo chaꞌ tinto ꞌñan, siꞌyana nchca tinꞌ scuen cuaan ꞌñan. 18  Chaꞌ cuañaꞌan 
nscuen cuaan ñaꞌan tucui ti ꞌin, loꞌon nanꞌ tca cuꞌnin cuañaꞌan, 19 tsala 
ñaꞌan nda loo um ꞌin sca yu tinto, siyaꞌ lca um sca nu tiyaa la. 20 Nda loo 
um siyaꞌ caja nu xñi suꞌhua yaaꞌ ꞌin um, uta caja nu lyaa na nu ndiꞌin ꞌin 
um, uta cuiꞌ seꞌen nducua tloo neꞌ ꞌin um, loꞌ ta nguiꞌni siyeꞌ neꞌ tloo um, 
uta ycuanꞌ neꞌ tuꞌhua um. 21 Una sca chaꞌ jyiꞌo lca na ꞌñan siꞌyana joꞌo yaa 
chaꞌ ꞌin hua loꞌo um. Chaꞌ ntsuꞌhui nu xtyi tiꞌ scuen cuaan ꞌin ticuiiꞌ (loꞌ 
cuaꞌ ñii nchcuinꞌ loꞌo um siꞌya chaꞌ tinto ꞌñan), una loꞌon nanꞌ xtyi tinꞌ 
scuen cuaan ꞌñan. 22  Chaꞌ lca canꞌ neꞌ hebreo, loꞌon nanꞌ lcan neꞌ hebreo. 

Uta lca canꞌ neꞌ Israel, loꞌon nanꞌ lcan neꞌ Israel. Chaꞌ lca canꞌ ta nten 
ꞌin Abraham, ¿ta siꞌi ticuiꞌ ta nten canꞌ lcan nanꞌ? 23  Chaꞌ nguiꞌni canꞌ 
tñan ꞌin Cristo (loꞌ nchcuinꞌ loꞌo um tsañaꞌan nchcuiꞌ sca yu tinto), una 
tsoꞌ nu ꞌñan lyee la lcan nguso ꞌin Cristo, siꞌyana quiꞌan la tñan nu cuaꞌ 
mꞌnin, loꞌ quiꞌan la yaꞌ mjyiꞌin neꞌ ꞌñan, a cunta tyun la juesa msuꞌhua neꞌ 
ꞌñan naꞌan chcuan, cuiꞌ cuañaꞌan tyun yaꞌ ncua chaꞌ cajan. 24 Neꞌ judio 
mjyiꞌin neꞌ ꞌñan tsa cla tyi ntsuꞌhui caa yaꞌ, loꞌ caꞌyu juesa mjyiꞌin neꞌ 
ꞌñan tsa cuañaꞌan. 25 A cunta snan juesa jui nu mjyiꞌin ꞌñan loꞌo yca, loꞌ 
siyaꞌ mjyiꞌin neꞌ ꞌñan loꞌo quee, snan yaꞌ ngutyinꞌ yuꞌhui yca naꞌan seꞌen 
ntsuꞌhuin, loꞌ sca tsaan loꞌ sca tla mducuin loo tyiꞌa tujoꞌo. 26  Quiꞌan ꞌa 
yaꞌ yuꞌhui lyijyin tucueen, cuañaꞌan chen nchcui ꞌñan loꞌo chco tlyu, 
loꞌo yu cunan, loꞌo taꞌa quichen tyin, loꞌo neꞌ gentil, a cunta chen nchcui 
ꞌñan seꞌen mdaꞌan quichen tnu, seꞌen ngutyi, uta loo tyiꞌa tujoꞌo, chen 
nchcui ꞌñan loꞌo yu nu nchcuiꞌ siꞌyana lca taꞌa na. 27 Cuiꞌ cuañaꞌan lyee 
ꞌa cuaꞌ mꞌnin tñan, lyee ꞌa mtsa slan, mdijin yteꞌ tinꞌ loꞌ mdijin ytyi tinꞌ, 
tyun juesa a jui na nu cun, a cunta mdan loon loꞌo tlyaꞌ loꞌ a jui teꞌ conꞌ. 
28  A cunta xca chaꞌ nu tiꞌi ngaꞌan ꞌñan cunda scaa tsaan, loꞌ ntsuꞌhui chaꞌ 
nduhue tiꞌ tiqueen siꞌya chaꞌ ꞌin jun taꞌa na nu ndiyoꞌ tiꞌin sca chcui seꞌen. 
29 Chaꞌ ntsuꞌhui nu naꞌan tiꞌ, ¿ta siꞌi loꞌon nanꞌ ndii tinꞌ chaꞌ canꞌ? Chaꞌ 
ndeꞌen nu mxityu ꞌin xca tucui loo quiꞌya, ¿ta siꞌi loꞌon nanꞌ tiꞌi ntsuꞌhui 
tiqueen xacanꞌ? 30 Chaꞌ mdiyaa ñaꞌan cuꞌnin siyenꞌ, cuꞌnin siyenꞌ siꞌya chaꞌ 
naꞌan tiꞌ ꞌñan. 31 Ndiose, Sti Ñi Xꞌnan na Jesucristo, jlyo tiꞌ ñi siꞌyana siꞌi 
chaꞌ cuiñi nchcuinꞌ loꞌo um, ñi nu ngaꞌan chaꞌ cuꞌni tnu na ꞌin tsala xaa. 
32  Quichen Damasco, yu bsya ndiꞌin cunta ꞌin ree Aretas ngulo yu tñan 
siꞌyana chuꞌhui neꞌ cuan tunaꞌan tuꞌhua quichen siꞌyana xñi neꞌ ꞌñan, 
33  una jui nu mdyiꞌya ꞌñan nde chonꞌ loꞌo tuꞌhua quee canꞌ niꞌ sca xcuhui 
seꞌen nducua sca tunaꞌan lyoꞌ ti, loꞌ mdoꞌo laan tuyaaꞌ neꞌ canꞌ.

Tiꞌi nu ndon loꞌo yu Pablo loꞌo tsoꞌ ꞌin cunanꞌ yu

12  1 Chaꞌ ñi siꞌyana a ndyiꞌo tñan cuꞌnin siyenꞌ, una tsa quiñan 
chcuinꞌ loꞌo um chaꞌ nu naꞌan xñiin tsañaꞌan nu nguloꞌo Ñi Xꞌnan 

na ꞌñan. 2  Nanꞌ ndyuꞌhui lyoon ꞌin sca yu quiꞌyu nu cuaꞌ ya quiꞌan tiꞌ ꞌin 
Cristo, cuaꞌ nguiaa tilcua yjan xa jui nu ya loꞌo ꞌin yu seꞌen nu cuaꞌ nchca 
snan niꞌ cuaan, (una a jlyo tinꞌ chaꞌ ta ycuiꞌ ca yu yaa yu uta na cusya ti 
ꞌin yu, scati Ndiose jlyo tiꞌ ñi), 3  nanꞌ ndyuꞌhui lyoon ꞌin yu, (una a jlyo tinꞌ 
chaꞌ ta ycuiꞌ ca yu yaa yu uta na cusya ti ꞌin yu, scati Ndiose jlyo tiꞌ ñi), 
4 jui nu ya loꞌo ꞌin yu la niꞌ cuaan seꞌen lca paraíso, canꞌ ngune ꞌin yu ycuiꞌ 
sca nu ycuiꞌ chacuiꞌ chaꞌ nu a ndyijyi ñaꞌan chcuiꞌ na, loꞌ ñi a ntsuꞌhui chaꞌ 
cuiyaꞌ chcuiꞌ na chaꞌ canꞌ. 5 Xtyi tinꞌ scuen cuaan chaꞌ ꞌin yu, una cunta 
nu ꞌñan a xtyi tinꞌ scuen cuaan ꞌñan, cuiꞌ ca nu chcuinꞌ loꞌo um tsañaꞌan 
nu naꞌan tinꞌ. 6  Chaꞌ tyisnan scuen cuaan ꞌñan, a caja nu chcuiꞌ siꞌyana 
lcan sca nu tinto siꞌyana chcuinꞌ can chaꞌ nu ñi, una a nchca tinꞌ caja nu 

xqueꞌ tiꞌ siꞌyana cuaan la ndiꞌin chaꞌ ꞌñan loꞌo ñaꞌan nu nguiꞌnin, uta loꞌo 
ñaꞌan nu nchcuinꞌ. 7 Loꞌ siꞌyana a scuen cuaan ꞌñan ndyijyin cuiyaꞌ siꞌya 
chaꞌ tnu nu naꞌan xñiin canꞌ, Ndiose mdaa chaꞌ cuiyaꞌ tyiꞌo tucua sca tiꞌi 
ꞌñan loꞌo cunta ꞌin Laxaꞌan, siꞌyana a cuꞌnin siyenꞌ lyee la. 8  Siꞌya tiꞌi canꞌ 
snan juesa cuaꞌ mjñan ꞌin Ñi Xꞌnan na siꞌyana culo tsoꞌ ñi chaꞌ canꞌ. 9 Una 
ndeñaꞌan juin ñi ꞌñan: Quiꞌya tucui ti tsañaꞌan chaꞌ tsuꞌhue nu cuaꞌ mdaan 
ꞌin, siꞌyana xa naꞌan tiꞌ nde lyee la nchca chcanꞌ loo chaꞌ cuiyaꞌ ꞌñan. Canꞌ 
chaꞌ tsuꞌhue lati cuꞌnin siyenꞌ siꞌya chaꞌ nu naꞌan tinꞌ, ñaꞌan ca siꞌyana 
tyon loꞌon chaꞌ cuiyaꞌ ꞌin Cristo. 10 Siꞌya Cristo, canꞌ chaꞌ tsuꞌhue ntsuꞌhui 
tiqueen xa naꞌan tinꞌ, uta xa ndaja neꞌ ꞌñan, ta xa ndiya lyijyi na ꞌñan, 
uta nxitijin neꞌ ꞌñan nu tiꞌi, ta xa lyee ndijin scasca chaꞌ, siꞌyana xa naꞌan 
tinꞌ lyee la ndaa ñi juesa ꞌñan. 11 Nanꞌ lcan sca nu tinto tsañaꞌan nu mꞌnin 
siyenꞌ tloo um, tyicana ꞌun mxicuꞌni um ꞌñan loꞌo chaꞌ re. Loꞌ siyaꞌ a tucui 
lcan una ngaꞌan chaꞌ suꞌhua loo um ꞌñan, siꞌyana ñi sca chaꞌ loꞌ a nguinun 
caꞌan chonꞌ tsañaꞌan nguiaa chaꞌ ꞌin yu nu nxqueꞌ tiꞌ siꞌyana lca nu mdoꞌo 
hui ca ꞌin Ndiose. 12  Lja mdiꞌin hua loꞌo um mꞌni hua scasca chaꞌ nu tnu 
tsañaꞌan nꞌni sca nu cuaꞌ mdoꞌo hui ca ꞌin Ndiose, ncua chcanꞌ loo chaꞌ nu 
tnu loꞌo chaꞌ nu cuhue tiꞌ na, a cunta mda loo hua scasca nu tiꞌi. 13  Xacanꞌ 
jan ñi, ¿ta ñan tiꞌ um siꞌyana chinꞌ la chaꞌ ꞌin um que nchgaa la ñaꞌan ta 
jun taꞌa na, cuiꞌ siꞌyana a ncua tinꞌ suꞌhuan sca chaꞌ nduhue tiꞌ tiquee um 
loꞌo chaꞌ nu ꞌni ꞌñan? ¡Una cuꞌni um chaꞌ tlyu tiꞌ ꞌñan loꞌo chaꞌ canꞌ!

Xiyaꞌ tsaa yu Pablo quichen Corinto
14 Ñaꞌan jan ñi, nde nu cuaꞌ nchca snan yaꞌ tsaꞌan seꞌen ndiꞌin um, una 

a nchca tinꞌ chuꞌhui yuhue tiꞌ um ꞌñan, siꞌyana a nducua tloon na nu 
ndiꞌin ꞌin um, cuiꞌ ca nu siꞌya um canꞌ chaꞌ tsaꞌan, siꞌyana siꞌi nu suhue ti 
ntsuꞌhui yuhue tiꞌ ꞌin nten cula ꞌin, cuiꞌ ca nu nten cula ꞌin canꞌ ntsuꞌhui 
yuhue tiꞌ ꞌin. 15 Loꞌo nu chcui lca tiqueen culyijyin nchgaa na nu ndiꞌin 
ꞌñan, loꞌ siꞌi tsacanꞌ ti, cuiꞌ ca nu loꞌo cusya ꞌñan tyaan siꞌya um, loꞌ siyaꞌ 
lyee la lca tiqueen loꞌo um, una ꞌun joꞌo ꞌa nsuꞌhua loo um ꞌñan. 16  Una la 
ndiꞌin chaꞌ re siꞌyana ñi siyaꞌ loꞌ a msuꞌhuan chaꞌ nduhue tiꞌ tiquee um, 
una ntsuꞌhui nu nchcuiꞌ siꞌyana lcan sca nu tiyaa, loꞌ yatoꞌo nguñilyiꞌon 
ꞌin um. 17 ¿Ta xqueꞌ tiꞌ um siꞌyana sca mañan ti mꞌnin loꞌo um xa nguaꞌan 
tñan tucua snan yu nu yaa seꞌen ndiꞌin um? 18  Cuiꞌ ca nu mjñan chaꞌ 
tsuꞌhue ꞌin yu Tito siꞌyana tsaa yu loꞌo xca yu taꞌa na. ¿Ta msti tiꞌ yu 
Tito nguñilyiꞌo yu ꞌin um xacanꞌ? ¿Ta siꞌi sca chaꞌ ti ꞌin hua loꞌo yu, loꞌ 
scañaꞌan ti chaꞌ tiyaa ꞌin hua nguiꞌni hua tñan? 19 ¿Ta ñan tiꞌ um siꞌyana 
nchca tiꞌ hua suhui hua tloo hua loꞌo um? Cuiꞌ ca nu tloo Ndiose loꞌo 
Cristo nchcuiꞌ hua chaꞌ re, ꞌun jun taꞌa na nu ndyuꞌhui cuiyaꞌ tinꞌ ꞌin, 
ñaꞌan ca siꞌyana culo um loꞌo chaꞌ ꞌin Ndiose. 20 Loꞌ xa tyiꞌan seꞌen ndiꞌin 
um nsuꞌhuan chaꞌ tiqueen chaꞌ ta siꞌi ñaꞌan quija lyoon ꞌin um, uta siꞌi 
ñaꞌan quija lyoo um ꞌñan, ta ndiꞌin suun um, uta loꞌo chaꞌ jñan tiꞌ, chaꞌ 

nsinꞌ tiꞌ, nsuꞌhue tiꞌin taꞌa um, ndaja taꞌa um, nchcuiꞌ caꞌan taꞌa um, 
nguiꞌni siyeꞌ um, loꞌ cuaꞌ ñaꞌan ti ndiꞌin yꞌni um, 21 loꞌ tsatoꞌo quinun loꞌo 
chaꞌ jyiꞌo tloo Ndiose xa tyiꞌan seꞌen ndiꞌin um, nu hasta quiꞌya tuꞌhua 
tiqueen siꞌya chaꞌ ꞌin nchgaa nu tiꞌ nguiꞌni quiꞌya loꞌ a nchca xitsaꞌan chaꞌ 
tiyaa ngunanꞌ ꞌin, chaꞌ nu nguiten yuꞌhui loꞌo ñaꞌan tucui ti siꞌya chaꞌ 
nducunꞌ ndyiꞌo tiquee canꞌ.

13  1 Nde nu cuaꞌ ca snan yaꞌ tsaꞌan seꞌen ndiꞌin um. —Loꞌ tyiꞌo scua 
la nchgaa chaꞌ loꞌo tucua snan nu taa suun chaꞌ canꞌ—. 2  Cuaꞌ 

msuꞌhuan tiyaan ꞌin um tsatlyu loꞌo nu tiꞌ nguiꞌni quiꞌya canꞌ, loꞌ siyaꞌ 
tijyoꞌ nchcan, una xiyaꞌ chcuinꞌ loꞌo um loo quityi re, loꞌ a tsatoꞌo tla 
chaꞌ chcuinꞌ xa tsaꞌan seꞌen ndiꞌin um. 3  Tiꞌ nguiꞌni tucua tiꞌ um siꞌyana 
nchcuinꞌ loꞌo chaꞌ cuiyaꞌ ꞌin Cristo, una a naꞌan ndiꞌin chaꞌ ꞌin ñi lja um, 
cuiꞌ ca nu tla chaꞌ ꞌin ñi loꞌo um. 4 Siyaꞌ mꞌni naꞌan tiꞌ ñi xa ngujui ñi loo 
cusi, una loꞌo ñi siꞌya chaꞌ cuiyaꞌ ꞌin Ndiose. Cuiꞌ cuañaꞌan naꞌan ndiꞌin 
chaꞌ ꞌin hua, sca chaꞌ ti ꞌin hua loꞌo Cristo, una tyuꞌhui hua chendyu loꞌo 
ñi siꞌya chaꞌ cuiyaꞌ ꞌin Ndiose, loꞌ cuañaꞌan tca tucua tloo um ꞌin hua. 
5 Cuꞌni quii um cusya ꞌin um chaꞌ ta cuiꞌ ñaꞌan ndon um loꞌo chaꞌ nu ndiya 
quiꞌan tiꞌ um, loꞌ cuꞌni cuiyaꞌ um ꞌin um loꞌo chaꞌ canꞌ. ¿Ta a jlyo tiꞌ um 
siꞌyana Cristo ntsuꞌhui ñi niꞌ cusya ꞌin um, uta na a ñi ndiꞌin chaꞌ ꞌin um? 
6  Nducua tloon siꞌyana ca cuiyaꞌ tiꞌ um, ñi ndiꞌin chaꞌ ꞌin hua. 7 Njñan 
hua ꞌin Ndiose siꞌyana a cuꞌni um chaꞌ ngunanꞌ, una siꞌi siꞌyana nchca tiꞌ 
hua suhui hua tloo hua, cuiꞌ ca nu siꞌyana cuꞌni um tñan tsuꞌhue, siyaꞌ 
nchcuiꞌ neꞌ a ñi ndiꞌin chaꞌ ꞌin hua. 8  A tca ñaꞌan tiꞌi hua chaꞌ nu ñi, cuiꞌ 
ca nu nguiaa hua tsoꞌ chaꞌ nu ñi. 9 Canꞌ chaꞌ tsuꞌhue ntsuꞌhui tiquee hua 
siyaꞌ naꞌan ndiꞌin chaꞌ ꞌin hua, loꞌ ꞌun tla ndon um, siyaꞌ cuañaꞌan njñan 
hua ꞌin Ndiose siꞌyana ca chcui la chaꞌ ꞌin um. 10 Nde chaꞌ nu ndaꞌan tñan 
quityi re ꞌin um lja nu tiꞌ lyijyi tyiꞌan seꞌen ndiꞌin um, siꞌyana a nchca tinꞌ 
chcuinꞌ tla chaꞌ loꞌo um tsañaꞌan chaꞌ cuiyaꞌ nu cuaꞌ jui ꞌñan loꞌo cunta ꞌin 
Ñi Xꞌnan na, ñaꞌan ca siꞌyana culo um loꞌ siꞌi nu jlyo um siꞌya chaꞌ canꞌ.

Mslaꞌ taꞌa yu Pablo loꞌo jun Corinto
11 A cunta ꞌun jun taꞌa na, ca tsuꞌhue chuꞌhui tiquee um, loꞌ cuꞌni 

chuꞌhue um chaꞌ ꞌin um scasca um, tyaa um chaꞌ tnu tiquee ꞌin taꞌa um, 
ca sca chaꞌ ti ꞌin um, loꞌ cunan um ñaꞌan nu tyiꞌin tsuꞌhue um. Loꞌ Ndiose, 
ñi nu nꞌni chaꞌ nxitñanꞌ cusya ꞌin na, ñi nu nguiꞌni ꞌtnan ꞌin na, tyiꞌin ñi 
loꞌo um. 12  Nchgaa um chcuiꞌ chaꞌ taꞌa um la siiꞌ scaꞌ um loꞌo suun ñaꞌan. 
13  Nchgaa jun taꞌa na nu ndiꞌin nde re nchcuiꞌ chaꞌ jun ꞌin um. 14 Chaꞌ 
tsuꞌhue ꞌin Ñi Xꞌnan na Jesucristo, loꞌo chaꞌ tsuꞌhue ꞌin Ndiose, tsatlyu loꞌo 
Espíritu nu Luhui ꞌin ñi quinu loꞌo um. Amen. 

Yu Pablo nchcuiꞌ chaꞌ yu ꞌin jun nu ndiꞌin Galacia

1  1 Nanꞌ yu Pablo, siꞌya chaꞌ cuiyaꞌ ꞌin Jesucristo loꞌo Stina Ndiose, ñi 
nu mꞌni chaꞌ mdyiquiꞌo canꞌ, nguaꞌan tñan ñi ꞌñan tsa ycuinꞌ chaꞌ 

tsuꞌhue ꞌin ñi, loꞌ siꞌi siꞌyana jui nu ngulo ton ꞌñan uta siꞌya chaꞌ cuiyaꞌ ꞌin 
nten chendyu. 2  A cunta nchgaa la ñaꞌan taꞌa ndiꞌin hua re nguaꞌan tñan 
hua quityi re ꞌin um, cunda scaa seꞌen ndiyoꞌ tiꞌin jun taꞌa na seꞌen lyiꞌya 
loo Galacia. 3  Cuiꞌ Stina Ndiose loꞌo Ñi Xꞌnan na Jesucristo taa ñi chaꞌ 
tsuꞌhue nu chuꞌhui niꞌ cusya ꞌin um, loꞌ cuꞌni ñi chaꞌ tyiꞌin tsuꞌhue um, 
4 ñi nu mdyaa ꞌin siꞌya quiꞌya nducui na, siꞌyana culo laa ñi ꞌin na loo chaꞌ 
ngunanꞌ nu nchca loo chendyu re, tsañaꞌan nu lca tiquee Stina Ndiose loꞌo 
na, 5 cuiꞌ scati ñi ntsuꞌhui chaꞌ cuꞌni tnu na tsala xaa. Amen.

A ntsuꞌhui xca loo chaꞌ nu tca culo laa ꞌin na
6 Ndyijyin yaꞌ nduhue tinꞌ ñi chaꞌ ndla ꞌa mdoꞌo tsoꞌ um siiꞌ Ndiose, ñi nu 

msiꞌya ꞌin um siꞌya chaꞌ tsuꞌhue ꞌin Cristo, loꞌ nducui nchaꞌan um xca loo 
chaꞌ nu ñan tiꞌ um tca culo laa ꞌin um. 7 Siꞌi siꞌyana ntsuꞌhui xca loo chaꞌ, cuiꞌ 
ca nu siꞌyana jui xca tucui nu mꞌni tinto ꞌin um, nchca tiꞌ canꞌ xitsaꞌan ñaꞌan 
ntsuꞌhui chaꞌ tyiꞌo laa nten siꞌya Cristo. 8  A ꞌni chaꞌ siyaꞌ huareꞌ uta angujle 
ꞌin Ndiose, chaꞌ chcuiꞌ hua loꞌo um xca loo chaꞌ tsañaꞌan ntsuꞌhui chaꞌ tyiꞌo 
laa um, una chaꞌ a suꞌhua ñaꞌan nguiaa na loꞌo chaꞌ nu ycuiꞌ hua loꞌo um tiꞌ 
culoo, tsaloo na caan ti yuhueꞌ chonꞌ hua. 9 Cuiꞌ tsañaꞌan nu cuaꞌ ycuiꞌ hua 
loꞌo um tiꞌ culoo, nchcuinꞌ loꞌo um xiyaꞌ: Chaꞌ ntsuꞌhui xca tucui nu chcuiꞌ 
xca loo chaꞌ tsañaꞌan ntsuꞌhui chaꞌ tyiꞌo laa um, loꞌ chaꞌ a suꞌhua ñaꞌan 
nguiaa na loꞌo chaꞌ nu cuaꞌ ncuan xuꞌhue um, tsaloo na caan ti yuhueꞌ chonꞌ 
canꞌ. 10 ¿Ta ñan tiꞌ um siꞌyana nchca tinꞌ quinu tsuꞌhue tiquee nten loꞌon, uta 
siꞌyana quinu tsuꞌhue tiquee Ndiose loꞌon? ¿Ta xqueꞌ tiꞌ um siꞌyana ꞌin nten 
nducua quiloon? Chaꞌ cuañaꞌan lca cusya ꞌñan, a lcan nguso ꞌin Cristo.

Tñan ꞌin Ndiose nguiꞌni yu Pablo
11 Ca cuiyaꞌ tiꞌ um chaꞌ re, ꞌun jun taꞌa na, chaꞌ tsuꞌhue ꞌin Cristo nu 

ycuinꞌ loꞌo um, a ljyaan na loo chaꞌ tiyaa ꞌin nten chendyu, 12  siꞌyana 

a mꞌni chaꞌan chaꞌ re ta siꞌyana jui nu nguloꞌo ꞌñan, cuiꞌ ca nu ycuiꞌ ca 
Jesucristo nguloꞌo ñi ꞌñan. 13  Siꞌyana cuaꞌ jlyo tiꞌ um ñaꞌan nten lcan 
tiꞌ culoo xa ncua sca chaꞌ ti ꞌñan loꞌo chaꞌ nu nguiꞌni chaꞌan neꞌ judio, 
lyee mducui nchaꞌan ꞌin jun nu cuaꞌ ndiꞌin cunta ꞌin Ndiose, loꞌ ncua 
tinꞌ cujlyon ꞌin jun siyaꞌ ti. 14 Tsañaꞌan nguiaa chaꞌ ꞌin neꞌ judio, lyee lati 
msñi cunta ꞌñan loꞌo chaꞌ canꞌ que nchgaa la ñaꞌan yu taꞌa mꞌni chaꞌan, 
siꞌyana a ncua tinꞌ quinanꞌ ñi sca chaꞌ nu cuaꞌ ntsuꞌhui ꞌin nten cula ꞌñan. 
15 Una Ndiose tsuꞌhue ntsuꞌhui tiquee ñi ngulohui ñi ꞌñan xa nu tiꞌ lyijyi 
tiyaan chendyu, ngulo ton ñi ꞌñan siꞌya chaꞌ tsuꞌhue nu mdoꞌo tiquee ñi, 
16  loꞌ mꞌni ñi chaꞌ siꞌyana chuꞌhui lyoon ꞌin Sñeꞌ ñi, ñaꞌan ca siꞌyana tsa 
ycuinꞌ chaꞌ tsuꞌhue ꞌin ñi loꞌo neꞌ gentil. A mñichanꞌ ꞌin xca tucui ñaꞌan 
mdyisnan suun chaꞌ re, 17 ñi a yiꞌan quichen Jerusalén seꞌen ndiꞌin yu taꞌa 
mdaꞌan Jesús, yu nu culo nducua la ycuiꞌ chaꞌ tsuꞌhue ꞌin ñi que ꞌñan nanꞌ, 
cuiꞌ ca nu yiꞌan seꞌen lca Arabia, la chonꞌ ndeꞌen mxitucuin nde quichen 
Damasco. 18  Xa cuaꞌ mdijin snan yjan, xacanꞌ yiꞌan quichen Jerusalén 
siꞌyana chuꞌhui lyoon ꞌin yu Tyo, canꞌ nguinun loꞌo yu tsa ꞌtñu tsaan. 
19 Una a naꞌan nchgaa la ñaꞌan taꞌa mdaꞌan Jesús, cuiꞌ ca nu scati Jacobo 
taꞌa ngula Ñi Xꞌnan na. 20 Tsañaꞌan chaꞌ nu nguaꞌan re, a tca cuiñi lyiꞌon 
ꞌin um tloo Ndiose. 21 Chonꞌ ndeꞌen canꞌ yiꞌan seꞌen lyiꞌya loo Siria loꞌo 
Cilicia. 22  Ñi a nchca chuꞌhui lyoo jun ꞌñan xacanꞌ, jun nu cuaꞌ ntsuꞌhui 
chaꞌ ꞌin Cristo nu ndiyoꞌ tiꞌin scasca quichen seꞌen lyiꞌya loo Judea. 
23  Tsaloo ti nen chaꞌ nchcuiꞌ jun: Yu nu mducui nchaꞌan ꞌin na tiꞌ culoo, 
cuaꞌ ñii ndaꞌan ycuiꞌ yu chaꞌ tsuꞌhue ꞌin Cristo, yu nu ncua tiꞌ cuꞌni tyii 
chaꞌ re. 24 Loꞌ mꞌni tnu jun ꞌin Ndiose siꞌya chaꞌ nu yatoꞌo ꞌñan.

2  1 Xa cuaꞌ mdijin tilcua yjan xiyaꞌ yiꞌan quichen Jerusalén, loꞌ yiꞌan 
loꞌo yu Bernabé, a cunta loꞌo yu Tito. 2  Una yiꞌan siꞌya chaꞌ nu 

ngulyo scua la Ndiose loꞌon, loꞌ ycuinꞌ loꞌo tsalca jun nu ndon loo la sca 
seꞌen ycuiꞌ ti jun, mtsanꞌ ꞌin jun tsañaꞌan nchcuinꞌ loꞌo neꞌ gentil ñaꞌan 
ntsuꞌhui chaꞌ tyiꞌo laa na, siꞌyana a tsa quiñan ꞌan uta cua chaꞌ ti mꞌnin 
tñan ꞌin Ndiose. 3  A cunta yu Tito nu taꞌa ndaꞌan, siyaꞌ lca yu sca neꞌ 
griego, una a mxicuꞌni jun ꞌin yu siꞌyana ca circuncida ꞌin yu. 4  Yatoꞌo 
lja hua ntsuꞌhui cunan tucua snan jun nu ndaꞌan loꞌo chaꞌ cuiñi, siꞌyana 
xñi canꞌ cunta ñaꞌan ndiꞌin chaꞌ ꞌin hua tsañaꞌan mdoꞌo laa hua siꞌya 
Cristo Jesús, loꞌ ncua tiꞌ canꞌ xicuꞌni ꞌin hua siꞌyana tiꞌ tsa nchaꞌan hua 
chaꞌ nu cuaꞌ ntsuꞌhui ꞌin. 5  Una ñi tsa chinꞌ ti sꞌni loꞌ a mꞌni cunta hua ꞌin 
loꞌo chaꞌ nu ycuiꞌ, siꞌyana nducua tloo hua tsa nchaꞌan um chaꞌ nu ñi ꞌin 
Ndiose tsañaꞌan ntsuꞌhui chaꞌ tyiꞌo la na. 6  Una tsalca jun nu ndon loo 
lati canꞌ, (loꞌ ñi a ndyuhue tinꞌ chaꞌ ta ntsuꞌhui tñan lyiꞌya jun tiꞌ culoo, 
siꞌyana scañaꞌan ti nguiꞌni Ndiose ꞌtnan ꞌin nten chendyu), ñi sca chaꞌ 
nu cui ti loꞌ a nguloꞌo jun ꞌñan. 7 Cuiꞌ ca nu nguꞌya jun chaꞌ tiyaa siꞌyana 
Ndiose mxnu ñi cunta ꞌñan chcuinꞌ chaꞌ tsuꞌhue ꞌin Cristo loꞌo neꞌ gentil, 
tsañaꞌan nguinu cunta ꞌin yu Tyo chcuiꞌ yu loꞌo neꞌ judio. 8  (Siꞌyana 

Ndiose nu ngulo ton ꞌin yu Tyo chcuiꞌ yu chaꞌ tsuꞌhue ꞌin Cristo loꞌo neꞌ 
judio, ticuiꞌ ñi ngulo ton ñi ꞌñan chcuinꞌ loꞌo neꞌ gentil). 9 Xa ncua cuiyaꞌ 
tiꞌ jun siꞌyana Ndiose lca nu mdaa tñan re ꞌñan, yu Jacobo, yu Tyo loꞌo 
yu Xuhua, yu nu ndon loo la ꞌin jun, mdaa yu sca cuiyaꞌ ꞌin hua loꞌo 
Bernabé siꞌyana sca chaꞌ ti ꞌin hua cuꞌni hua tñan loꞌo yu, loꞌ huareꞌ tsa 
ycuiꞌ la hua chaꞌ tsuꞌhue ꞌin Cristo loꞌo neꞌ gentil loꞌ cuiꞌ yu chcuiꞌ yu loꞌo neꞌ 
judi.

10 Tsaloo ti chaꞌ nu mxnu yu cunta ꞌin hua siꞌyana quia yuꞌhui tiꞌ hua ꞌin 
nu tiꞌi ñaꞌan chendyu ꞌin, loꞌon cuaꞌ ntsuꞌhui chaꞌ canꞌ tiqueen, canꞌ chaꞌ 
msuꞌhuan juesa mꞌnin ꞌin na.

Yu Pablo ngusun loꞌo yu ꞌin yu Tyo
11 Una xa yaa yu Tyo quichen Antioquía, tloo ndon yu tla chaꞌ 

ycuinꞌ loꞌo yu siꞌyana siꞌi ñaꞌan nguiꞌni yu. 12  Siꞌyana xa nu tiꞌ lyijyi 
tiyaa tucua snan yu judio, cuiꞌ yu nu nguaꞌan tñan Jacobo, yu Tyo 
tsatlyu nchcu yu loꞌo neꞌ gentil, una xa mdiyaa yu judio canꞌ mxijyiꞌo 
tiꞌ yu loꞌ a ycu ꞌa yu loꞌo neꞌ gentil siꞌyana ntsen yu tloo neꞌ judio. 
13  Cuiꞌ cuañaꞌan loꞌo neꞌ judio nu ndiꞌin ca canꞌ, a ñi ndiꞌin chaꞌ ꞌin 
neꞌ, ncua sca chaꞌ ti ꞌin neꞌ loꞌo yu Tyo, loꞌ hasta loꞌo yu Bernabé jui 
nu nguñi lyiꞌo ꞌin loꞌo chaꞌ canꞌ. 14  Una xa naꞌan siꞌyana a nguiꞌni neꞌ 
tsañaꞌan nguiaa chaꞌ nu nguloꞌo Cristo, xacanꞌ ycuinꞌ loꞌo yu Tyo tloo 
ndiꞌin nchgaa jun canꞌ: Nuꞌhuin lca sca neꞌ judio, una cuaꞌ ñii nguiꞌni 
tsañaꞌan nꞌni neꞌ gentil, loꞌ siꞌi ñaꞌan nꞌni neꞌ judio. ¿Ñi chaꞌ nchca tiꞌ 
xicuꞌni ꞌin neꞌ gentil cuꞌni neꞌ tsañaꞌan nꞌni neꞌ judio? 15  Nareꞌ lca na 
neꞌ judio tiꞌ xa ngula na, loꞌ a lca na neꞌ gentil nu nguiꞌni quiꞌya, 16  jlyo 
tsuꞌhue tiꞌ na siꞌyana a ndyijyin ñaꞌan quinu luhui sca nten tloo Ndiose 
loo nu xuꞌhua seꞌen neꞌ chaꞌ ꞌin lee, cuiꞌ ca nu la tsa quiꞌan tiꞌ neꞌ ꞌin 
Jesucristo. Nareꞌ cuaꞌ ya quiꞌan tiꞌ na ꞌin Jesucristo seꞌen nu quinu 
luhui na siꞌya ñi, loꞌ siꞌi siꞌyana xuꞌhua seꞌen na chaꞌ ꞌin lee, siꞌyana —a 
tucui nu tca quinu luhui tloo Ndiose— loo nu xuꞌhua seꞌen chaꞌ ꞌin lee. 
17 Chaꞌ nducua tloo na siꞌyana quinu luhui na tloo Ndiose siꞌya Cristo, 
ñaꞌan loo chaꞌ loꞌo na lca na nten quiꞌya chendyu. ¿Loꞌ ta siꞌya Cristo 
lca na nten quiꞌya chendyu? Siꞌi na. 18  Chaꞌ nanꞌ xiyaꞌ chcui chaꞌan chaꞌ 
ꞌin lee, sca chaꞌ nu cuaꞌ mxnun caꞌan chonꞌ, nducuin quiꞌya xacanꞌ. 
19 Nanꞌ siꞌya chaꞌ ꞌin lee cuaꞌ ngujuin loꞌo cunta ꞌin na, ñaꞌan ca siꞌyana 
tuꞌhuin sca chendyu loꞌo tsoꞌ nu ꞌin Ndiose. 20  Nanꞌ tsatlyu loꞌo Cristo 
ngaꞌan loo cusi, loꞌ siꞌi ꞌa cunta ꞌñan nduꞌhuin chendyu, cuiꞌ ca nu loꞌo 
cunta ꞌin Cristo, loꞌ chendyu nu nduꞌhuin cuaꞌ ñii, nduꞌhuin ꞌin na 
siꞌyana ndiya quiꞌan tinꞌ ꞌin Sñeꞌ Ndiose, ñi nu mñaꞌan ꞌtnan tiꞌ ꞌñan loꞌ 
mdyaa ꞌin siꞌyan. 21 A nchca tinꞌ culon tsonꞌ chaꞌ tsuꞌhue ꞌin Ndiose, loꞌ 
chaꞌ cua na tyiꞌo laa na loo nu xuꞌhua seꞌen na chaꞌ ꞌin lee, cua chaꞌ ti 
ngujui Cristo xacanꞌ.

Loo nu tsa quiꞌan tiꞌ na cuan xuꞌhue na ꞌin Espíritu

3  1 ¡Ta chinꞌ ꞌa chaꞌ tiyaa ꞌin um, ꞌun neꞌ Galacia! ¿Ti nu mꞌni tinto 
ꞌin um siꞌyana a ca jaꞌan um chaꞌ nu ñi? Loꞌ na tloo um cuaꞌ jui nu 

ngulyo scua la chaꞌ ꞌin Jesucristo tsañaꞌan nu nguaꞌan ñi loo cusi. 2  Scati 
chaꞌ nchca tinꞌ cuñichanꞌ ꞌin um: ¿Ta ntsuꞌhui Espíritu niꞌ cusya ꞌin um 
loo nu mxuꞌhua seꞌen um chaꞌ ꞌin lee, uta siꞌyana ya quiꞌan tiꞌ um chaꞌ nu 
cuaꞌ ngune ꞌin um? 3  ¿Ta tiji ꞌa na um xacanꞌ? Loꞌo chaꞌ cuiyaꞌ ꞌin Espíritu 
mdyisnan um chaꞌ re, loꞌ cuaꞌ ñii nguiꞌni tyii um loꞌo chaꞌ tiyaa ꞌin nten 
chendyu. 4 ¿Ta cua chaꞌ ti mdijin um scasca loo chaꞌ nu yaan ꞌin um? ¿Ta 
xtyi tiꞌ xuꞌhue ti mdijin um chaꞌ canꞌ? 5 Ndiose, ñi nu ndaa Espíritu ꞌin um 
nꞌni ñi chaꞌ nu tnu loꞌo um, ¿ta nguiꞌni ñi chaꞌ canꞌ siꞌyana nxuꞌhua seꞌen 
um chaꞌ ꞌin lee, uta siꞌyana ya quiꞌan tiꞌ um chaꞌ nu cuaꞌ ngune ꞌin um?

Chaꞌ nu mdiꞌin tyaa Ndiose loꞌo Abraham
6  Cuiꞌ cuañaꞌan Abraham —nguinu luhui yu tloo Ndiose loo nu ya 

quiꞌan tiꞌ yu ꞌin ñi—. 7 Ca cuiyaꞌ tiꞌ um siꞌyana tsalca nu ndiya quiꞌan 
tiꞌ ꞌin Ndiose, canꞌ nu lca sñeꞌ Abraham. 8  Siꞌyana quityi ꞌin Ndiose cuaꞌ 
mxitucua loo na sca chaꞌ siꞌyana ntsuꞌhui chaꞌ xicuten ñi quiꞌya ꞌin neꞌ 
gentil loo nu tsa quiꞌan tiꞌ neꞌ ꞌin ñi, canꞌ chaꞌ tiꞌ culoo cuaꞌ ycuiꞌ ñi 
chaꞌ tsuꞌhue ꞌin ñi loꞌo Abraham, loꞌ juin ñi: —Cuiꞌ siꞌya nuꞌhuin, canꞌ 
chaꞌ nchgaa nten chendyu ntsuꞌhui xuꞌhue neꞌ—. 9 Canꞌ chaꞌ tsalca nu 
ndiya quiꞌan tiꞌ ꞌin Ndiose nguiꞌni caꞌan chaꞌ tsuꞌhue ꞌin canꞌ tsatlyu loꞌo 
Abraham, cuiꞌ yu nu ya quiꞌan tiꞌ ꞌin ñi. 10 Siꞌyana nchgaa nu nducua tloo 
tyiꞌo laa loo nu xuꞌhua seꞌen chaꞌ ꞌin lee, nde nsoꞌ tucua canꞌ quiꞌya chonꞌ, 
siꞌyana nchcuiꞌ quityi ꞌin Ndiose: —Nducua yuhueꞌ chonꞌ nchgaa nu a 
nxuꞌhua seꞌen cunda scaa chaꞌ nu nguinu scua loo lee ꞌin Ndiose—. 11 Canꞌ 
chaꞌ ñi sca tucui a tca quinu luhui tloo Ndiose loo nu xuꞌhua seꞌen chaꞌ ꞌin 
lee, la ndiꞌin chaꞌ re siꞌyana: —Nu quinu luhui tloo Ndiose, caja chendyu 
ꞌin loo nu tsa quiꞌan tiꞌ ꞌin ñi—. 12  Una tsoꞌ chaꞌ nu ꞌin lee, siꞌi siꞌyana caja 
nu tsa quiꞌan tiꞌ ꞌin Ndiose canꞌ chaꞌ tyiꞌo laa, cuiꞌ ca nu nchcuiꞌ na: —Nu 
xuꞌhua seꞌen chaꞌ nu nchcuiꞌ lee, canꞌ nu tyuꞌhui chendyu—. 13  Cristo cuaꞌ 
msuꞌhua lyiyaꞌ ñi nchgaa quiꞌya ꞌin na loꞌ msiꞌyu coꞌ ñi yuhueꞌ nducua 
chonꞌ na loo nu a mxuꞌhua seꞌen na chaꞌ ꞌin lee, loꞌ ticuiiꞌ chonꞌ ñi yaa 
yuhueꞌ canꞌ, (siꞌyana nchcuiꞌ quityi ꞌin Ndiose: —Yuhueꞌ nducua chonꞌ 
nchgaa nu nchcanꞌ tucui siiꞌ yca—.) 14 Siꞌya Cristo Jesús, canꞌ chaꞌ quiꞌni 
caꞌan ꞌin neꞌ gentil chaꞌ tsuꞌhue nu mdaa Ndiose ꞌin Abraham, siꞌyana 
loo nu tsa quiꞌan tiꞌ na ꞌin ñi, cuan xuꞌhue na ꞌin Espíritu nu cuaꞌ mdiꞌin 
tyaa ñi chaꞌ loꞌo na. 15 ꞌUn jun taꞌa na, chcuinꞌ sca chaꞌ loꞌo um tsañaꞌan 
nguiaa chaꞌ ꞌin sca nten nu cuaꞌ mꞌni cuiyaꞌ sca chaꞌ. Siyaꞌ lca na chaꞌ nu 
mdiꞌin tyaa nten chendyu, a tucui ꞌa nu tca cucha tiꞌin ꞌin na, uta caja nu 
tucua la chaꞌ canꞌ. 16  Una cuaꞌ ñii loꞌo tsoꞌ ꞌin Ndiose, mdiꞌin tyaa ñi sca 

  GÁLATAS 3

El Nuevo Testamento en Chatino de Nopala de Mexico; versión para la web, © 2014, David Neil Nellis



336

chaꞌ loꞌo Abraham, a cunta quiꞌni caꞌan chaꞌ re ꞌin sñeꞌ ta nten ꞌin yu. Una 
a nchcuiꞌ quityi canꞌ ta siꞌya chaꞌ ꞌin nchgaa sñeꞌ ta nten ꞌin yu, cuiꞌ ca 
nu nchcuiꞌ na chaꞌ ꞌin scati sñeꞌ ta nten ꞌin yu, canꞌ nu lca Cristo. 17 Nde 
chaꞌ nchcuinꞌ loꞌo um: Culo nducua la mdiꞌin tya tla Ndiose sca chaꞌ loꞌo 
Abraham, cuiꞌ chaꞌ ꞌin Cristo, xa cuaꞌ mdijin jacua ciento ntsuꞌhui cla tyi 
yjan, xacanꞌ mducua suun chaꞌ ꞌin lee, una siꞌi canꞌ chaꞌ yatii chaꞌ nu cuaꞌ 
mdiꞌin tyaa ñi tiꞌ culoo, uta msiꞌyu coꞌ chaꞌ ꞌin na. 18  Chaꞌ cua na ljyaan 
chaꞌ tsuꞌhue canꞌ loꞌo tsoꞌ chaꞌ ꞌin lee, a sca cunta ntsuꞌhui chaꞌ nu cuaꞌ 
mdiꞌin tya Ndiose xacanꞌ, una mdaa ñi chaꞌ tsuꞌhue canꞌ ꞌin Abraham 
siꞌya chaꞌ nu cuaꞌ mdiꞌin tyaa ñi loꞌo yu. Ñi chaꞌ nguinu scua chaꞌ ꞌin lee 
19 Xacanꞌ jan ñi, ¿Ñi chaꞌ nguinu scua chaꞌ ꞌin lee? Na mdya cula loꞌo na 
siꞌya quiꞌya nguiꞌni nten, tsayaꞌ mdiyaa tsaan nu yaan sñeꞌ nu ꞌin chaꞌ 
tsuꞌhue canꞌ. Angujle ꞌin Ndiose ycuiꞌ chaꞌ ꞌin lee loꞌo Moisé, loꞌ cuiꞌ yu 
mdijin yu suun canꞌ loꞌo nten. 20 Una yu nu ndijin suun loꞌo nten, cuiꞌ 
siꞌyana nchcuiꞌ yu chaꞌ nu ycuiꞌ xca tucui, una Ndiose scati ñi ndiꞌin tya 
ñi sca chaꞌ. 21 ¿Ta xqueꞌ tiꞌ na siꞌyana lee canꞌ a nchcua taꞌa na loꞌo chaꞌ nu 
cuaꞌ mdiꞌin tya Ndiose? Siꞌi na. Siꞌyana chaꞌ cua na tca tyiꞌo laa na siꞌya 
chaꞌ ꞌin lee, a sꞌni quinu luhui na tloo Ndiose xacanꞌ. 22  Quityi ꞌin Ndiose 
nchcuiꞌ la na siꞌyana nchgaa nten nducua yuhueꞌ chonꞌ neꞌ siꞌya quiꞌya 
ꞌin neꞌ, una cuaꞌ mdiꞌin tyaa ñi chaꞌ siꞌyana taa ñi chaꞌ tsuꞌhue nu quiꞌni 
caꞌan ꞌin tsalca nu tsa quiꞌan tiꞌ ꞌin Jesucristo. 23  Xa nu tiꞌ lyijyi caan chaꞌ 
tsuꞌhue nu ntsuꞌhui chaꞌ tsa quiꞌan tiꞌ na, ntsuꞌhui nchcun na siꞌya chaꞌ ꞌin 
lee, canꞌ nu msñi suꞌhua yaaꞌ ꞌin na chcui lja nu tiꞌ lyijyi ca chcanꞌ loo chaꞌ 
nu ntsuꞌhui chaꞌ tsa quiꞌan tiꞌ na. 24 Nde chaꞌ tsuꞌhue nu mꞌni lee siꞌyana 
ya loꞌo na ꞌin na siiꞌ Cristo, ñaꞌan ca siꞌyana quinu luhui na tloo Ndiose 
loo nu tsa quiꞌan tiꞌ na ꞌin ñi. 25 Loꞌ xa cuaꞌ mdiyaan chaꞌ nu ntsuꞌhui 
chaꞌ tsa quiꞌan tiꞌ na, a ꞌni ꞌa chaꞌ tiꞌ tsa loꞌo lee canꞌ ꞌin na. 26  Nchgaa um 
cuaꞌ lca um sñeꞌ Ndiose loo nu ya quiꞌan tiꞌ um ꞌin Cristo Jesús, 27 siꞌyana 
nchgaa ꞌun nu cuaꞌ mducua tya loꞌo chaꞌ cuiyaꞌ ꞌin Cristo, sca chaꞌ tiꞌ ꞌin 
um loꞌo ñi. 28  Scañaꞌan ti neꞌ judio loꞌo neꞌ gentil, scañaꞌan ti nu lca nguso 
nu msiꞌi neꞌ ꞌin loꞌo nu nguiꞌni tñan chaꞌ ꞌin ti, cuiꞌ cuañaꞌan yu quiꞌyu loꞌo 
neꞌ cunaꞌan, sca chaꞌ ti ꞌin um nchgaa um loꞌo Cristo Jesús. 29 Chaꞌ ndiꞌin 
um cunta ꞌin Cristo, cuaꞌ lca um ta nten ꞌin Abraham, loꞌ nchgaa chaꞌ 
tsuꞌhue nu cuaꞌ mdiꞌin tyaa Ndiose loꞌo yu cuaꞌ mꞌni caꞌan ꞌin um.

4  1 Chaꞌ nu nchcuinꞌ loꞌo um, sca yu lyoꞌ ti nu tiꞌ lyijyi chcuan cunta 
chaꞌ tsuꞌhue ꞌin sti, suꞌhua ñaꞌan ndiꞌin chaꞌ ꞌin yu loꞌo sca nguso, 

siyaꞌ lca yu xꞌnan nchgaa loo na. 2  Una ntsuꞌhui nu nsñi cunta ꞌin yu 
tsatlyu loꞌo tñan canꞌ, tsayaꞌ tsa tucua tsaan xnu sti yu cunta tñan canꞌ 
ꞌin yu. 3  Cuiꞌ cuañaꞌan mdiꞌin chaꞌ ꞌin nareꞌ xa ncua suhue na, jui nu 
msñi suꞌhua yaaꞌ ꞌin na loꞌ mducui nchaꞌan na scasca chaꞌ nu nchca loo 
chendyu re. 4 Una ya tucua tsaan, Ndiose nguaꞌan tñan ñi ꞌin Sñeꞌ ñi nu 
ngula ꞌin sca neꞌ cunaꞌan lja nu ndiꞌin chaꞌ ꞌin lee, 5 siꞌyana culo laa ñi ꞌin 

nchgaa nu nsñi suꞌhua yaaꞌ lee canꞌ ꞌin, a cunta siꞌyana xisñeꞌ ñi ꞌin na. 
6  Loꞌ siꞌyana cuaꞌ lca um sñeꞌ Ndiose, nguaꞌan tñan ñi Espíritu ꞌin Sñeꞌ ñi 
nu chuꞌhui niꞌ cusya ꞌin um, loꞌ nchcuiꞌ: ¡Abba, ꞌun lca um Sti hua! 7 Canꞌ 
chaꞌ a lca ꞌa um sca nguso ti, cuiꞌ ca nu lca um sñeꞌ ñi, loꞌ chaꞌ lca um sñeꞌ 
Ndiose, cuiꞌ chaꞌ tsuꞌhue ꞌin ñi quiꞌni caꞌan ꞌin um siꞌya Cristo.

A xitucui ꞌa na xiyaꞌ loo chaꞌ ꞌin lee
8  Nu chaꞌ ñi siꞌyana nu ncua tiꞌ culoo a yuꞌhui lyoo um ꞌin Ndiose, ncua 

jaꞌan um ꞌin scasca joꞌo nu a lca Ndiose. 9 Una cuaꞌ ñii ndyuꞌhui lyoo um 
ꞌin Ndiose, uta tsuꞌhue la cunen loꞌo um siꞌyana Ndiose cuaꞌ ndyuꞌhui 
lyoo ñi ꞌin um, ¿ñaꞌan ta nchca tiꞌ um xitucui um xiyaꞌ chcui nchaꞌan um 
scasca chaꞌ nu a tca ta yaaꞌ ꞌin um, ñi a tca cuꞌni chaꞌan canꞌ cusya ꞌin um, 
loꞌ nde taa um yaꞌ culo canꞌ tñan ꞌin um xiyaꞌ? 10 ꞌUn tiꞌ nxuꞌhua seꞌen um 
tsaan nu nꞌni tnu neꞌ judio, loꞌo cooꞌ loꞌo yjan, loꞌ cuaꞌ lca ti xaa nu nꞌni 
ti um ꞌin um. 11 Nsuꞌhuan chaꞌ tiqueen loꞌo um, ¿ta cua chaꞌ ti mꞌnin tñan 
siꞌya um? 12  ꞌUn jun taꞌa na, jñan chaꞌ tsuꞌhue ꞌin um, tyaa um yaꞌ cuꞌni 
chaꞌan um ꞌñan siꞌyana loꞌon nanꞌ sca chaꞌ ti ꞌñan loꞌo um, loꞌ ñi a sca tiꞌi 
ta cuaꞌ mꞌni um loꞌon. 13  Cuaꞌ jlyo tiꞌ um siꞌya quicha nu ncua tiꞌin, yatoꞌo 
ycuinꞌ chaꞌ tsuꞌhue ꞌin Cristo loꞌo um tiꞌ culoo. 14 Ñi a mnaꞌan tiꞌi um loꞌ 
ñi a mscuan tloo um ꞌñan siꞌya quicha nu ntsuꞌhui ꞌñan, cuiꞌ ca nu ncuan 
xuꞌhue um ꞌñan tsañaꞌan nchca tiꞌ sca angujle ꞌin Ndiose, uta tsañaꞌan 
Cristo Jesús. 15 Cuaꞌ ñii, ¿la ncua chaꞌ tsuꞌhue ntsuꞌhui tiquee canꞌ ꞌin um? 
Nanꞌ ndiya yuꞌhui tinꞌ siꞌyana hasta quiloo um ncua tiꞌ um culo um loꞌ 
taa um ꞌñan. 16  ¿Ta nde mchca taꞌa cusuun na siꞌyana ycuinꞌ loꞌo um chaꞌ 
nu ñi? 17 Nten cua, lyee ntsuꞌhui yuhue tiꞌ neꞌ ꞌin um, una siꞌi siꞌyana ca 
nu tsuꞌhue ꞌin um, cuiꞌ ca nu nchca tiꞌ neꞌ culo tsoꞌ neꞌ ꞌin um siiꞌ hua loꞌ 
tsatoꞌo chuꞌhui yuhue tiꞌ um ꞌin neꞌ. 18  Tsuꞌhue chaꞌ cua na nchgaa xaa 
suꞌhua yuhue tiꞌ um ꞌin nchgaa tucui, una loꞌo sca chaꞌ tiyaa nu luhui, 
loꞌ siꞌi tsalja ndiꞌin tin loꞌo um. 19 Sñenꞌ, cuaꞌ xiyaꞌ ndijin nu tiꞌi siꞌya um 
tsañaꞌan nu tiꞌi ndyijyin sca neꞌ cunaꞌan nu ndiyaan sñeꞌ chendyu, loꞌ tijin 
chaꞌ re tsayaꞌ nu quinu scua tla chaꞌ ꞌin Cristo niꞌ cusya ꞌin um. 20 Lyee ꞌa 
lca tiqueen ñaꞌan taꞌa na loꞌo um, loꞌ quia nan ñaꞌan nu chcuinꞌ loꞌo um, 
siꞌyana tsañaꞌan nu nguiꞌni um a jlyo ꞌa tinꞌ ñaꞌan tiꞌ quiñan tinꞌ.

Chaꞌ ꞌin Sara loꞌo Agar
21 Quitsaꞌ um ꞌñan, ꞌun nu tiꞌ nchca tiꞌ xuꞌhua seꞌen chaꞌ ꞌin lee, ¿Ta na 

a nchca ca cuiyaꞌ tiꞌ um ñaꞌan nchcuiꞌ na? 22  Nchcuiꞌ na siꞌyana Abraham 
mdiꞌin tucua sñeꞌ, sca canꞌ sñeꞌ yu loꞌo neꞌ cunaꞌan nguso ꞌin yu, loꞌ xca 
canꞌ lca sñeꞌ yu loꞌo cuilyiꞌo yu. 23  Sñeꞌ yu loꞌo neꞌ cunaꞌan nguso canꞌ 
mdiꞌin loꞌo cunta ꞌin ti yu, una xca canꞌ mdiꞌin loꞌo chaꞌ cuiyaꞌ ꞌin Ndiose, 
cuiꞌ tsañaꞌan chaꞌ nu cuaꞌ mdiꞌin tyaa ñi loꞌo yu. 24 Quiꞌan ꞌa chaꞌ tca 
quiꞌya na cunta loꞌo chaꞌ re. Chcuaa neꞌ cunaꞌan canꞌ lca na tucua chaꞌ nu 

mdiꞌin tyaa Ndiose. Sca chaꞌ canꞌ mdiꞌin tyaa ñi lca quiꞌya Sinai, loꞌ nu 
chcui nchaꞌan chaꞌ canꞌ xñi suꞌhua yaaꞌ na ꞌin, canꞌ nu lca Agar. 25 Siꞌyana 
Agar canꞌ lca na quiꞌya Sinai nu nducua seꞌen lca Arabia, sca chaꞌ ti ꞌin 
canꞌ loꞌo chaꞌ nu tiꞌ ntsuꞌhui ꞌin neꞌ Jerusalén, loꞌ tsatlyu nxñi suꞌhua yaaꞌ 
chaꞌ canꞌ ꞌin loꞌo sñeꞌ. 26  Una ycuiꞌ ca Jerusalén nu ndiꞌin la niꞌ cuaan, 
a loꞌo canꞌ caja nu xñi suꞌhua yaaꞌ ꞌin, canꞌ nu lca jyiꞌan nchgaa nareꞌ. 
27 Siꞌyana nchcuiꞌ quityi ꞌin Ndiose: ¡—Ca tsuꞌhue chuꞌhui tiquee nuꞌhuin 
neꞌ cunaꞌan nu a nchca siyaꞌ tyiꞌin sñeꞌ! ¡Cueen xiꞌya styi nuꞌhuin nu a 
jlyo tiꞌ ñaꞌan nu tiꞌi ndiyaan sñeꞌ neꞌ chendyu! Siꞌyana quiꞌan la sñeꞌ neꞌ 
cunaꞌan nu jui nu mscuan tloo ꞌin, que ꞌin nu yten yuꞌhui ti loꞌo cuilyiꞌo 
canꞌ—. 28  Canꞌ chaꞌ ꞌun jun taꞌa na, nareꞌ lca na tsañaꞌan nchca tiꞌ Isaac, 
sñeꞌ nu cuaꞌ mꞌni caꞌan chaꞌ tsuꞌhue canꞌ ꞌin. 29 Una yatoꞌo sñeꞌ nu mdiꞌin 
loꞌo juesa ꞌin nten chendyu mnaꞌan tiꞌi ꞌin sñeꞌ nu mdiꞌin loꞌo chaꞌ cuiyaꞌ 
ꞌin Espíritu, cuiꞌ cuañaꞌan cuaꞌ ñii. 30 ¿Una ñaꞌan ta nchcuiꞌ quityi ꞌin 
Ndiose? —Culo tsoꞌ ꞌin neꞌ cunaꞌan nguso canꞌ loꞌo sñeꞌ neꞌ, siꞌyana a 
ntsuꞌhui chaꞌ quiꞌni caꞌan ꞌin canꞌ loꞌo chaꞌ tsuꞌhue nu cuaꞌ mꞌni caꞌan ꞌin 
sñenꞌ nanꞌ—. 31 Canꞌ chaꞌ ꞌun jun taꞌa na, quiꞌya na cunta siꞌyana a lca na 
sñeꞌ neꞌ cunaꞌan nguso canꞌ, cuiꞌ ca nu lca na sñeꞌ neꞌ cunaꞌan nu ndiꞌin ca 
cuilyiꞌo.

A tyiꞌo tsoꞌ na siiꞌ Cristo

5  1 Canꞌ chaꞌ tla tyun um loo chaꞌ tsuꞌhue nu cuaꞌ jui ꞌin na siꞌya Cristo 
tsañaꞌan ndlo laa ñi ꞌin na, a taa um yaꞌ tiꞌ caja nu soꞌ tucua yuꞌhua 

chonꞌ um, loꞌ tsatoꞌo xiyaꞌ xñi suꞌhua yaaꞌ lee canꞌ ꞌin um. 2  Ñaꞌan jan ñi, 
nanꞌ yu Pablo chcuinꞌ sca chaꞌ loꞌo um: Chaꞌ na tiꞌ ca circuncida ꞌin um, a 
nducua tloo um ꞌin Cristo xacanꞌ. 3  Xiyaꞌ xitucuin chcuinꞌ loꞌo um chaꞌ re: 
Nchgaa yu quiꞌyu nu tiꞌ nchca tiꞌ ca circuncida ꞌin, ꞌni chaꞌ xuꞌhua seꞌen 
nchgaa la ñaꞌan chaꞌ nu nchcuiꞌ lee. 4 Nchgaa nu nchca tiꞌ quinu luhui 
tloo Ndiose loo nu xuꞌhua seꞌen chaꞌ ꞌin lee, cuaꞌ msiꞌyu coꞌ canꞌ chaꞌ ꞌin 
loꞌo Cristo, loꞌ mducua tijyoꞌ siiꞌ chaꞌ tsuꞌhue ꞌin ñi. 5 Una cunta ꞌin nareꞌ 
nducua tloo na quinu luhui na tloo Ndiose siꞌya Espíritu ꞌin ñi loo nu 
ndiya quiꞌan tiꞌ na. 6  Siꞌyana tsañaꞌan nguiaa chaꞌ ꞌin na loꞌo Cristo Jesús, 
scañaꞌan ti nu cuaꞌ ncua circuncida ꞌin loꞌo nu a nchca ca na ꞌin, una nde 
chaꞌ nu ntsuꞌhui lyoo tloo Ndiose, cuiꞌ chaꞌ tsuꞌhue nu ndyiꞌo tiquee na loo 
nu ndiya quiꞌan tiꞌ na ꞌin ñi. 7 Tsuꞌhue ꞌa tsañaꞌan nu ljyaan um, ¿una ti nu 
mducui ndijin siꞌyana a xuꞌhua seꞌen ꞌa um chaꞌ nu ñi? 8  Chaꞌ nu mducui 
ndijin canꞌ a ljyaan na tsoꞌ ꞌin Ndiose, ñi nu msiꞌya ꞌin um. 9 Siꞌyana loꞌo 
tsa chinꞌ suun jaslya tca xitiyaaꞌ na ñaꞌaan scuan jaslya canꞌ. 10 Nanꞌ 
nducua tloon siꞌyana sca loo ti chaꞌ chuꞌhui tiquee na siꞌya Ñi Xꞌnan na, 
una nu nguiꞌni tinto ꞌin um, a ꞌni chaꞌ siyaꞌ ñi tuꞌ tucui, tsaloo na caan 
ti yuhueꞌ chonꞌ. 11 ꞌUn jun taꞌa na, chaꞌ nanꞌ tiꞌ chcuinꞌ siꞌyana ꞌni chaꞌ ca 
circuncida ꞌin nten, ¿Ñi chaꞌ tiꞌ ndijin nu tiꞌi siꞌya neꞌ judio chaꞌ na canꞌ? 

GÁLATAS 4 ,  5  

Chaꞌ cua na tiꞌ nchcuinꞌ chaꞌ re a ca tiꞌi tiꞌ neꞌ xa nu quine ꞌin neꞌ chaꞌ ꞌin 
Cristo ñaꞌan ngujui ñi loo cusi. 12  Una yu nu ndaꞌan yꞌni tinto ꞌin um loꞌo 
chaꞌ canꞌ, ¡tsuꞌhue lati chaꞌ cua na xiꞌyu na ꞌin yu siyaꞌ ti! 13  Siꞌyana ꞌun 
jun taꞌa na, Ndiose msiꞌya ñi ꞌin um siꞌyana tyiꞌo laa um, una siꞌi canꞌ chaꞌ 
tiꞌ tsa quiñan um cuꞌni um chaꞌ ngunanꞌ, cuiꞌ ca nu scasca um ta yaaꞌ taꞌa 
um loꞌo nu chcui lca tiquee um. 14 Loꞌo scati chaꞌ re quiꞌya na chaꞌ tiyaa 
ñaꞌan ntsuꞌhui chaꞌ xuꞌhua seꞌen na ñaꞌaan chaꞌ ꞌin lee: —Ñaꞌan ꞌtnan tiꞌ 
um ꞌin taꞌa nten um tsañaꞌan nꞌni um loꞌo um ticuiiꞌ um—. 15 Una chaꞌ 
ndiꞌin suun um loꞌ ndiꞌin ycu taꞌa um scasca um, chen nchcui jlyo um 
nchgaa um.

Chaꞌ ngunanꞌ nchcui ndijin loo Espíritu
16  Canꞌ chaꞌ chcuinꞌ loꞌo um: Tyuꞌhui um sca chendyu tsañaꞌan nu 

ndlo Espíritu tñan, loꞌ a tsatoꞌo cuꞌni um chaꞌ ngunanꞌ nu ndyiꞌo tiquee 
um. 17 Siꞌyana chaꞌ nu ndyiꞌo tiquee na nchcui ndijin na loo chaꞌ nu ꞌin 
Espíritu, cuiꞌ cuañaꞌan Espíritu nchcui ndijin canꞌ loo chaꞌ nu ndyiꞌo 
tiquee na, loꞌ chcuaa canꞌ a nchcua taꞌa chaꞌ ꞌin, canꞌ chaꞌ a ndyijyi 
ñaꞌan cuꞌni um chaꞌ tsuꞌhue nu nchca tiꞌ um. 18  Una chaꞌ taa um yaꞌ culo 
Espíritu tñan ꞌin um, a ntsuꞌhui ꞌa um tuyaaꞌ lee xacanꞌ. 19 Siꞌyana nchca 
chcanꞌ loo chaꞌ ngunanꞌ nu ndyiꞌo tiquee neꞌ: Chaꞌ nu nguiten yuꞌhui neꞌ 
loꞌo cuilyiꞌo nten uta loꞌo neꞌ ycuiꞌ ti, chaꞌ tiyaa ngunanꞌ, chaꞌ nu a ndii 
tiꞌ neꞌ chaꞌ jyiꞌo, 20 chaꞌ nu nꞌni tnu neꞌ joꞌo, chaꞌ nu nꞌni btaꞌa neꞌ, chaꞌ 
nu nsuꞌhua neꞌ chaꞌ nsinꞌ tiꞌ tiquee neꞌ, chaꞌ cusuun, chaꞌ xlya, chaꞌ nu 
nchcuen tiqueꞌ neꞌ, chaꞌ nu nxisuun taꞌa neꞌ, chaꞌ nu nsuꞌhue taꞌa neꞌ, chaꞌ 
nu nducuan qui taꞌa neꞌ, 21 chaꞌ njñan tiꞌ, chaꞌ ndujui taꞌa neꞌ, chaꞌ nchca 
cuꞌhui neꞌ, chaꞌ nducunꞌ nu nꞌni neꞌ xa nꞌni neꞌ taꞌa, a cunta loꞌo scasca la 
chaꞌ ngunanꞌ nu ndyiꞌo tiquee neꞌ. Cuiꞌ chaꞌ re lca nu nsuꞌhuan tiyaan ꞌin 
um, tsañaꞌan nu cuaꞌ nen loꞌo um tiꞌ culoo, nu nguiꞌni chaꞌ re a ntsuꞌhui 
chaꞌ sten canꞌ seꞌen ndlo Ndiose tñan. 22  Una ndeñaꞌan nchca chcanꞌ loo 
tñan nu nguiꞌni Espíritu: Chaꞌ tsuꞌhue nu ndyiꞌo tiquee na, chaꞌ tsuꞌhue 
ntsuꞌhui tiquee na, chaꞌ tsuꞌhue ndiꞌin na, chaꞌ ntsuꞌhui chaꞌ tlyu tiꞌ ꞌin na, 
chaꞌ tsuꞌhue nguiaa chaꞌ ꞌin na, chaꞌ nꞌni na tñan tsuꞌhue, chaꞌ ñi ndiꞌin 
chaꞌ ꞌin na, 23  chaꞌ suun ñaꞌan nguiaa chaꞌ ꞌin na, a cunta chaꞌ nxñi na 
cunta ꞌin na. Nchgaa chaꞌ re a la ndlo quiꞌya lee ꞌin nu nguiꞌni cuañaꞌan. 
24 Una nchgaa nu cuaꞌ ndiꞌin cunta ꞌin Cristo cuaꞌ mjyiꞌin caꞌan canꞌ ꞌin 
loo cusi loꞌo nchgaa chaꞌ ngunanꞌ nu ndyiꞌo tiquee loꞌo chaꞌ nu nchcui tiꞌ. 
25 Chaꞌ nduꞌhui na chendyu loꞌo chaꞌ cuiyaꞌ ꞌin Espíritu, cuiꞌ cuañaꞌan taa 
na yaꞌ culo ñi tñan ꞌin na. 26  A nchca chaꞌ cuꞌni siyeꞌ na, ta taa na chaꞌ 
nsinꞌ tiꞌ ꞌin taꞌa na, loꞌ ñi a cuꞌni jñan tiꞌ na scasca na.

6  1 ꞌUn jun taꞌa na, chaꞌ ndeꞌen nu mdyu loo quiꞌya, loꞌ tsalca ꞌun nu 
tla ndon siꞌya Espíritu ꞌin Ndiose, loꞌo suun ñaꞌan chcuiꞌ um loꞌo canꞌ 

siꞌyana xiton xiyaꞌ, una xñi um cunta ꞌin um ñaꞌan tuꞌ loꞌo um tyu um loo 

quiꞌya. 2  Ta yaaꞌ taꞌa um loꞌo chaꞌ nu ndijin um, loꞌ cuañaꞌan tucua um 
tñan chaꞌ nu ndlo Cristo tñan. 3  Siꞌyana chaꞌ ntsuꞌhui nu xqueꞌ tiꞌ cuaan la 
ndiꞌin chaꞌ ꞌin, loꞌ a sca tucui lca, canꞌ nu ñilyiꞌo ꞌin ticuiiꞌ. 4 Cunda scaa 
na ca cuiyaꞌ tiꞌ na chaꞌ cuiꞌ ñaꞌan nguiꞌni na, la xacanꞌ ca tsuꞌhue chuꞌhui 
tiquee na siꞌya tñan tsuꞌhue nu nguiꞌni na, loꞌ siꞌi siꞌya tñan ꞌin xca tucui, 
5 siꞌyana cunda scaa na ntsuꞌhui chaꞌ tyiꞌo loꞌo na chaꞌ nu nguiꞌni na. 
6  A cunta nu nguiꞌni chaꞌan chaꞌ ꞌin Ndiose, ngaꞌan chaꞌ ta yaaꞌ canꞌ ꞌin 
nu ndloꞌo ꞌin loꞌo na nu cunajoꞌo ꞌin. 7 A cuñilyiꞌo um ꞌin um ticuiiꞌ um, 
siꞌyana Ndiose a caja nu cuiñi lyiꞌo ꞌin ñi: Nchgaa na nu ntya na, ticuiꞌ 
chaꞌ canꞌ xoꞌ na. 8  Siꞌyana nu ntsuꞌhui yuhue tiꞌ ꞌin loꞌo tsoꞌ chaꞌ ꞌin cunanꞌ, 
tsatoꞌo chcuan canꞌ chaꞌ ndyija, una nu ntsuꞌhui yuhue tiꞌ ꞌin loꞌo tsoꞌ chaꞌ 
ꞌin Espíritu, cuiꞌ siꞌya Espíritu chcuan canꞌ chendyu nu a tsatii ꞌa. 9 Canꞌ 
chaꞌ a ca ndaja tiꞌ na cuꞌni na tsuꞌhue, siꞌyana tiyaa xaa quiꞌni caꞌan chaꞌ 
tsuꞌhue canꞌ ꞌin na, chaꞌ a cuꞌni naꞌan tiꞌ na loꞌo chaꞌ re. 10 Canꞌ chaꞌ lja nu 
tiꞌ ndyijyi xaa, cuꞌni na tsuꞌhue loꞌo nchgaa tucui, una nde lyee lati loꞌo 
taꞌa ndiya quiꞌan tiꞌ na.

Msuꞌhua loo yu Pablo chaꞌ nu ngujui Cristo loo cusi
11 Ñaꞌan um jan ñi, tsala ñaꞌan tnu letra ndaꞌan cuaꞌ ñii. 12  Nchgaa 

nu xicuꞌni ꞌin um siꞌyana ca circuncida ꞌin um, canꞌ nu nchca tiꞌ quinu 
tsuꞌhue loꞌo taꞌa nten, tsaloo siꞌyana a nchca tiꞌ canꞌ tyijyin nu tiꞌi siꞌya 
chaꞌ ꞌin Cristo, ñi nu ngujui loo cusi. 13  Siꞌyana ñi yu nu ncua circuncida 
ꞌin a nxuꞌhua seꞌen yu chaꞌ ꞌin lee, una nchca tiꞌ yu siꞌyana ca circuncida 
ꞌin um, seꞌen nu cuꞌni siyeꞌ yu siꞌya chaꞌ ꞌin um. 14 Una chaꞌ nu ꞌñan tijyoꞌ 
nchca chaꞌ siyeꞌ canꞌ, tsaloo ti nducua quiloon siꞌyana ngujui Ñi Xꞌnan na 
Jesucristo loo cusi, canꞌ chaꞌ nꞌnin cunta siꞌyana cuaꞌ ngujuin loꞌo tsoꞌ chaꞌ 
nu nchca loo chendyu, loꞌ ñi a ndlo ꞌa na tñan ꞌñan. 15 Siꞌyana tsoꞌ chaꞌ ꞌin 
Cristo Jesús, a sca ntsuꞌhui lyoo chaꞌ nu nchca circuncida ꞌin nten uta chaꞌ 
a ncua na, cuiꞌ ca nu siꞌyana ca na sca nten nu cui ti ꞌin ñi. 16  Nchgaa nu 
nguia nchaꞌan chaꞌ re, tsuꞌhue ti tyiꞌin canꞌ, loꞌ Ndiose ñaꞌan ꞌtnan tiꞌ ñi ꞌin 
tsatlyu loꞌo neꞌ Israel nu cuaꞌ ndiꞌin cunta ꞌin ñi. 17 Canꞌ chaꞌ cuaꞌ ñii chcui 
nu nguiaa nde loo re, a nchca tinꞌ caja nu chcuiꞌ tyijyin loꞌon siꞌya chaꞌ re, 
siꞌyana cuaꞌ lyiꞌyan scasca cuiyaꞌ siꞌya chaꞌ ꞌin Ñi Xꞌnan na Jesús.

Yu Pablo mslaꞌ taꞌa yu loꞌo jun taꞌa na
18  ꞌUn jun taꞌa na, cuiꞌ chaꞌ tsuꞌhue ꞌin Ñi Xꞌnan na Jesucristo quinu 

yuꞌhui niꞌ cusya ꞌin um. Amen. 

Yu Pablo nchcuiꞌ chaꞌ yu ꞌin jun Efeso

1  1 Nanꞌ yu Pablo, siꞌya chaꞌ cuiyaꞌ ꞌin Ndiose nguaꞌan tñan Jesucristo 
ꞌñan tsa ycuinꞌ chaꞌ tsuꞌhue ꞌin ñi, loꞌ caꞌan tñan sca quityi re ꞌin um, 

ꞌun nu ndiꞌin quichen Efeso, nchgaa nu cuaꞌ mdoꞌo hui ꞌin Cristo Jesús 
nu ndiya quiꞌan tiꞌ ꞌin ñi. 2  Stina Ndiose loꞌo Ñi Xꞌnan na Jesucristo taa 
ñi chaꞌ tsuꞌhue nu chuꞌhui niꞌ cusya ꞌin um, loꞌ cuꞌni ñi chaꞌ tyiꞌin tsuꞌhue 
um.

Tlyu chaꞌ tsuꞌhue jui ꞌin na siꞌya Cristo
3  Tlyu ca xuꞌhue ntsuꞌhui ꞌin Ndiose, Sti Ñi Xꞌnan na Jesucristo, siꞌyana 

mdaa ñi nchgaa loo chaꞌ tsuꞌhue ꞌin na nu mdoꞌo la niꞌ cuaan siꞌya Cristo. 
4 Cuiꞌ siꞌya ñi ngulohui Ndiose ꞌin na xa nu tiꞌ lyijyi tñan ñi chendyu, 
siꞌyana ca na nten nu luhui ꞌin ñi nu a nducui ꞌa quiꞌya. 5 Siꞌya chaꞌ 
tsuꞌhue nu mdoꞌo tiquee ñi, mjyiꞌin caꞌan ñi xuꞌhue na siꞌyana xisñeꞌ ñi 
ꞌin na siꞌya Jesucristo tsañaꞌan nu ncua tiꞌ ñi, 6  ñaꞌan ca siꞌyana cuꞌni tnu 
na ꞌin ñi siꞌya chaꞌ tsuꞌhue nu tlyu mdoꞌo tiquee ñi, nu jui ꞌin na xuꞌhue ti 
siꞌya Sñeꞌ ñi nu taꞌa lati ꞌin ñi. 7 Siꞌya Sñeꞌ ñi mdoꞌo laa na loꞌo tne ñi, loꞌ 
nguten quiꞌya ꞌin na siꞌya chaꞌ tsuꞌhue nu tlyu mdoꞌo tiquee ñi, 8  mꞌni ñi 
chaꞌ mtsaꞌan yuꞌhui chaꞌ tsuꞌhue canꞌ ꞌin na, tsañaꞌan nu ndyiꞌya ñi cunta 
loꞌo nchgaa loo chaꞌ tiyaa, 9 ngulyo scua la ñi chaꞌ nu ntsuꞌhui tiquee ñi, 
chaꞌ nu yuꞌhui cutsiꞌ ꞌin ñi, tsañaꞌan chaꞌ nu cuaꞌ mdiꞌin tyaa ñi tiꞌ culoo, 
siꞌya chaꞌ tsuꞌhue nu mdoꞌo tiquee ñi, 10 loꞌ cuꞌni ñi chaꞌ ca scati chaꞌ ꞌin 
nchgaa loo na siꞌya Cristo, na nu ndiꞌin loo chendyu re loꞌo na nu ndiꞌin 
la niꞌ cuaan, tsaan nu tsa tucua chaꞌ nu cuaꞌ mdiꞌin tyaa ñi. 11 Cuiꞌ siꞌya 
Cristo jui chaꞌ tsuꞌhue ꞌin na, xuꞌhue nu cuaꞌ mꞌni caꞌan ꞌin na cuaꞌ ñaꞌaan 
chaꞌ nu mdiꞌin tyaa ñi, ñi nu nꞌni nchgaa loo chaꞌ tsañaꞌan nu nchca 
tiꞌ ñi, 12  ñaꞌan ca siꞌyana cuꞌni tnu na ꞌin ñi siꞌya chaꞌ cuiyaꞌ nu tlyu ꞌin 
ñi, nchgaa naa neꞌ nu culo nducua lati nducua quiloo ꞌin Cristo. 13  Cuiꞌ 
cuañaꞌan ꞌun, sca chaꞌ ti ꞌin um loꞌo ñi tiꞌ xa ngune ꞌin um chaꞌ nu ñi canꞌ, 
cuiꞌ chaꞌ tsuꞌhue ꞌin Cristo nu ndlo laa ꞌin um, loꞌ siꞌya chaꞌ nu ya quiꞌan 
tiꞌ um ꞌin ñi, mjyiꞌin caꞌan ñi sca cuiyaꞌ ꞌin um loꞌo Espíritu nu Luhui ꞌin 

Efesios
 

El Nuevo Testamento en Chatino de Nopala de Mexico; versión para la web, © 2014, David Neil Nellis



342

Ndiose tsañaꞌan nu cuaꞌ mdiꞌin tyaa ñi chaꞌ, 14 siꞌyana tca chcuan na cunta 
chaꞌ tsuꞌhue nu cuaꞌ mxnu Ndiose ꞌin na, loꞌ nta na tsaan nu chcuan ca 
na cunta chaꞌ canꞌ, ñaꞌan ca siꞌyana cuꞌni tnu na ꞌin ñi siꞌya chaꞌ cuiyaꞌ nu 
tlyu ꞌin ñi.

Mjñan yu Pablo chaꞌ tiyaa ꞌin Ndiose
15 Canꞌ chaꞌ loꞌon nanꞌ, tiꞌ xa ynan chaꞌ ñaꞌan nu ndiya quiꞌan tiꞌ um 

ꞌin Ñi Xꞌnan na Jesús, a cunta siꞌyana ntsuꞌhui chaꞌ tsuꞌhue ꞌin um loꞌo 
nchgaa jun nu cuaꞌ mdoꞌo hui ꞌin ñi, 16  a ndlaꞌ tinꞌ ndyaan xuꞌhue ꞌin 
Ndiose siꞌya um, loꞌ ndiya yuꞌhui tinꞌ ꞌin um nchgaa yaꞌ nchcuinꞌ lyiꞌon ꞌin 
ñi, 17 siꞌyana Ndiose ꞌin Ñi Xꞌnan na Jesucristo, cuiꞌ Stina ñi nu tlyu lati, 
taa ñi chaꞌ tiyaa ꞌin um loꞌ culyo scua la ñi chaꞌ ꞌin ñi loꞌo um tsañaꞌan 
nu lca ñi ycuiꞌ ñi. 18  A cunta sla la ñi chaꞌ tiyaa ꞌin um, ca jlyo tiꞌ um ñi 
chaꞌ msiꞌya ñi ꞌin um, ca cuiyaꞌ tiꞌ um tsala ñaꞌan tlyu chaꞌ tsuꞌhue nu 
cuaꞌ jui ꞌin nchgaa nu cuaꞌ mdoꞌo hui ꞌin ñi, 19 tsala ñaꞌan tlyu chaꞌ cuiyaꞌ 
ꞌin ñi nu nda yaaꞌ ꞌin na, naa neꞌ nu ndiya quiꞌan tiꞌ ꞌin ñi, loꞌ ndyiꞌan 
loꞌo na chaꞌ cuiyaꞌ ꞌin ñi, 20 cuiꞌ chaꞌ cuiyaꞌ nu ncua chcanꞌ xa mꞌni ñi 
chaꞌ mdyiquiꞌo Cristo, loꞌ mdaa ñi seꞌen chcua canꞌ tsoꞌ cueen ꞌin ñi la 
niꞌ cuaan, 21 mchcuan canꞌ chaꞌ cuiyaꞌ nu cuaan lati ꞌin nchgaa bsya, loꞌo 
nu cuaan la tñan lyiꞌya, loꞌo nu ntsuꞌhui chaꞌ cuiyaꞌ yaaꞌ, loꞌo nchgaa nu 
lyee la ndlo tñan, loꞌ cuaan la chaꞌ cuiyaꞌ ꞌin ñi que nchgaa chaꞌ nu ndloꞌo 
naan neꞌ ꞌin loo chendyu re loꞌo la niꞌ cuaan, loꞌ ndlo ñi tñan cuaꞌ ñii, cuiꞌ 
cuañaꞌan tsala xaa. 22  —Ndiose mxnu ñi nchgaa loo chaꞌ nde tuquiyaꞌ Sñeꞌ 
ñi—, cuiꞌ cuañaꞌan ngulo ton ñi ꞌin canꞌ siꞌyana ca ñi que loꞌ culo ñi tñan 
ꞌin nchgaa laa, 23  loꞌ laa canꞌ lca na cunanꞌ Cristo nu mtsaꞌan yuꞌhui loꞌo 
Ñi, ñi nu nꞌni chaꞌ chaꞌan yuꞌhui nchgaa loo na sca chcui seꞌen.

Tyiꞌo laa na siꞌya chaꞌ tsuꞌhue ꞌin Ndiose

2  1 Ndiose lca nu mdaa chendyu ꞌin um lja mdaꞌan yꞌni um cuati loo 
chaꞌ ngunanꞌ, loꞌ siꞌya quiꞌya canꞌ a yuꞌhui chendyu ꞌin um tloo ñi. 

2  Chacuiꞌ chaꞌ ngunanꞌ mdaꞌan yꞌni um xacanꞌ, mducui nchaꞌan um chaꞌ 
nu nchca loo chendyu, ncua jaꞌan um ꞌin laxaꞌan nu nducui loo cuiꞌin 
seꞌen ndlo tñan, loꞌ nchgaa nu lyeꞌ tiꞌ nchca jaꞌan ꞌin canꞌ, 3  cuiꞌ lja canꞌ 
yuꞌhui na tiꞌ culoo, mducui nchaꞌan na chaꞌ nu mdoꞌo tiquee na, mꞌni 
na ñaꞌan nu ncua tiꞌ na siꞌya chaꞌ tiyaa ngunanꞌ ꞌin na, loꞌ suꞌhua ñaꞌan 
mdiꞌin chaꞌ ꞌin na loꞌo nchgaa nten nu ntsuꞌhui chaꞌ tyijyin nu tiꞌi tiyaa 
xaa. 4 Una Ndiose, ñi nu mtsaꞌan yuꞌhui chaꞌ tsuꞌhue ꞌin, lyee mñaꞌan ꞌtnan 
tiꞌ ñi ꞌin na, 5 loꞌ siyaꞌ ngujui na tloo ñi siꞌya quiꞌya nducui na, una mdaa 
ñi chendyu ꞌin na tsatlyu loꞌo Cristo, (loꞌ siꞌya chaꞌ tsuꞌhue ꞌin ñi mdoꞌo 
laa um), 6  cuiꞌ cuañaꞌan tsatlyu mꞌni ñi chaꞌ mdyiquiꞌo na loꞌo Cristo, loꞌ 
mdaa ñi seꞌen chcua na sca seꞌen ti loꞌo Cristo Jesús la niꞌ cuaan, 7 seꞌen 
nu culyo scua la ñi chaꞌ tsuꞌhue ꞌin ñi tsala xaa, loꞌ ca chcanꞌ loo tsala 

ñaꞌan tlyu chaꞌ tsuꞌhue mdoꞌo tiquee ñi loꞌo na siꞌya Cristo Jesús. 8  Siꞌya 
chaꞌ tsuꞌhue ꞌin Ndiose mdoꞌo laa um loo nu ya quiꞌan tiꞌ um ꞌin ñi, loꞌ 
siꞌi cunta ꞌin um lca chaꞌ canꞌ, cuiꞌ ca nu siꞌya chaꞌ tsuꞌhue ꞌin Ndiose ti, 
9 loꞌ siꞌi siꞌya tñan tsuꞌhue nu cuaꞌ mꞌni um, siꞌyana a tucui nu cuꞌni siyeꞌ. 
10 Siꞌyana Ndiose lca nu mtñan ꞌin na, mꞌni sca ñi chaꞌ ꞌin na loꞌo Cristo 
Jesús siꞌyana cuꞌni na nchgaa loo tñan tsuꞌhue, cuiꞌ chaꞌ nu mdiꞌin tyaa 
Ndiose tiꞌ culoo siꞌyana tucua na tñan ꞌin na.

Ndiose mꞌni chuꞌhue ñi chaꞌ ꞌin na xa ngujui Cristo
11 Canꞌ chaꞌ a jlya tiꞌ um chaꞌ re, ꞌun nu lca ycuiꞌ ca neꞌ gentil, siꞌyana 

nu ncua tiꞌ culoo neꞌ judio nu nchca circuncida ꞌin nguloꞌo naan neꞌ ꞌin 
um nten nu a nchca circuncida ꞌin, 12  cuiꞌ siꞌyana a nchca chuꞌhui lyoo 
um ꞌin Cristo, a cunta tijyoꞌ mchca um siiꞌ neꞌ Israel, ñi a yuꞌhui xuꞌhue 
um loꞌo chaꞌ tsuꞌhue nu mdiꞌin tyaa Ndiose loꞌo neꞌ, ñi a sca chaꞌ mducua 
tloo um lja mdaꞌan um loo chendyu re, loꞌ ñi a yuꞌhui lyoo um ꞌin Ndiose. 
13  Una cuaꞌ ñii sca chaꞌ ti ꞌin um loꞌo Cristo Jesús, ꞌun nu mducua tijyoꞌ 
siiꞌ ñi tiꞌ culoo, loꞌ cuaꞌ ñii cuiiꞌ nchca um siiꞌ ñi siꞌya tne Cristo. 14 Siꞌyana 
cuiꞌ ñi mꞌni ñi chaꞌ tyiꞌin tsuꞌhue na tsatlyu, mꞌni sca ñi ꞌin na loꞌo chcuaa 
ta nten canꞌ, ngujlyo ñi na nu nguiꞌni tucui tluꞌhue la seꞌen ndiꞌin na, 15 loꞌ 
mꞌni ñi chaꞌ yatii chaꞌ cusuun canꞌ xa ngujui ñi, msiꞌyu coꞌ ñi chaꞌ ꞌin lee 
loꞌo scasca chaꞌ nu ndlo canꞌ tñan, ñaꞌan ca siꞌyana tyiꞌin tyaa ñi sca ta 
nten nu cui ti, chcuaa ta nten canꞌ chca tsatlyu neꞌ loꞌo ñi, loꞌ cuañaꞌan 
mꞌni ñi chaꞌ tyiꞌin tsuꞌhue na. 16  Siꞌya chaꞌ nu ngujui ñi loo cusi, jui ñaꞌan 
nguinu tsuꞌhue chaꞌ ꞌin chcuaa ta nten canꞌ loꞌo Ndiose, mꞌni sca ñi ꞌin neꞌ 
xa mꞌni tyii ñi chaꞌ cusuun canꞌ. 17 Yaan ñi loꞌ ycuiꞌ ñi chaꞌ tsuꞌhue ꞌin ñi 
tsañaꞌan nu ntsuꞌhui chaꞌ tyiꞌin tsuꞌhue um tloo Ndiose, —ꞌun nu mducua 
tijyoꞌ siiꞌ ñi, cuiꞌ cuañaꞌan ycuiꞌ ñi loꞌo nchgaa nu ndiꞌin cuiꞌ seꞌen ti—, 
18  loꞌ siꞌya Cristo ndyijyi ñaꞌan sten na tloo Stina Ndiose cunda scaa ta na, 
siꞌyana scañaꞌan ti Espíritu ntsuꞌhui niꞌ cusya ꞌin na. 19 Canꞌ chaꞌ a lca ꞌa 
um nten nu mdoꞌo xca quichen uta nten ndaꞌan ti, cuiꞌ ca nu sca quichen 
tyi ti um loꞌo jun nu ndiya quiꞌan tiꞌ ꞌin Cristo, loꞌ lca um ta nten nu cuaꞌ 
ndiꞌin tsoꞌ ꞌin Ndiose. 20 Cuaꞌ ndon um loo chaꞌ nu cuaꞌ mdiꞌin tyaa yu nu 
mxiycuiꞌ Ndiose ꞌin cuaꞌ sꞌni, loꞌo chaꞌ nu ycuiꞌ yu taꞌa mdaꞌan Jesús, loꞌ 
quee nu ndon loo lati nu nsñi ton ꞌin naꞌan lca ycuiꞌ ca Jesucristo. 21 Siꞌya 
ñi nguia nchca tlyu naꞌan canꞌ, sca chaꞌ ti ꞌin na loꞌo ñi, loꞌ cuañaꞌan ca na 
sca laa nu luhui ꞌin Ñi Xꞌnan na. 22  Siꞌya ñi tsatlyu nguia nguilo na, ñaꞌan 
ca siꞌyana ca na sca laa seꞌen tyiꞌin Ndiose siꞌya Espíritu ꞌin ñi.

Tñan ꞌin Ndiose mꞌni yu Pablo lja neꞌ gentil

3  1 Cuiꞌ siꞌya chaꞌ re, nanꞌ yu Pablo ntsuꞌhuin naꞌan chcuan siꞌya Cristo, 
ñaꞌan ca siꞌyana ca nu tsuꞌhue ꞌin um, ꞌun neꞌ gentil. 2  A sꞌni cuaꞌ 

ynan um chaꞌ siꞌyana Ndiose lca nu mdaa tñan re ꞌñan, loꞌ siꞌya chaꞌ 

tsuꞌhue ꞌin ñi ca nu tsuꞌhue ꞌin um. 3  Ngulyo scua la ñi chaꞌ nu yuꞌhui 
cutsiꞌ ꞌin ñi, tsañaꞌan tsa chinꞌ chaꞌ nu cuaꞌ nguaꞌan ꞌin um, 4 tca chcuiꞌ 
um ꞌin na loꞌ ca cuiyaꞌ tiꞌ um tsala ñaꞌan chaꞌ tiyaa mdaa ñi ꞌñan, cuiꞌ 
chaꞌ nu yuꞌhui cutsiꞌ ꞌin ñi, chaꞌ ꞌin Cristo, 5 chaꞌ nu msuꞌhua cutsiꞌ ñi ꞌin 
nten nu mdiꞌin cuaꞌ sꞌni, una cuaꞌ ñii siꞌya Espíritu ꞌin ñi ngulyo scua la 
ñi chaꞌ re loꞌo yu nu ngulo ton ñi tsa ycuiꞌ chaꞌ tsuꞌhue ꞌin ñi, a cunta 
loꞌo nu nxiycuiꞌ ñi ꞌin. 6  Nde chaꞌ nu yuꞌhui cutsiꞌ canꞌ: Neꞌ gentil tsatlyu 
quiꞌni caꞌan chaꞌ tsuꞌhue ꞌin neꞌ loꞌo neꞌ judio, chca sca chaꞌ ti ꞌin neꞌ, loꞌ 
scañaꞌan ti tucua tloo neꞌ chaꞌ tsuꞌhue nu taa Cristo Jesús, cuiꞌ siꞌyana 
jui nu ycuiꞌ chaꞌ tsuꞌhue ꞌin ñi loꞌo um. 7 Siꞌya chaꞌ tsuꞌhue ꞌin Ndiose nu 
mdaa ñi ꞌñan canꞌ chaꞌ ndaꞌan ycuinꞌ chaꞌ tsuꞌhue ꞌin ñi, tsañaꞌan tlyu chaꞌ 
cuiyaꞌ nu ntsuꞌhui ꞌin ñi. 8  Siyaꞌ lcan sca nu chinꞌ la chaꞌ ꞌin que nchgaa 
la ñaꞌan nu ndiya quiꞌan tiꞌ ꞌin ñi, una mꞌni ñi chaꞌ tsuꞌhue loꞌon mdaa ñi 
chaꞌ cuiyaꞌ tsa ycuinꞌ loꞌo neꞌ gentil, tsala ñaꞌan tlyu chaꞌ tsuꞌhue ntsuꞌhui 
ꞌin Cristo loꞌo neꞌ, 9 a cunta culyo scua lan chaꞌ loꞌo nchgaa tucui tsañaꞌan 
chaꞌ nu cuaꞌ mdiꞌin tyaa Ndiose cuaꞌ sꞌni, chaꞌ nu yuꞌhui cutsiꞌ ꞌin ñi, ñi nu 
mtñan nchgaa loo na, 10 ñaꞌan ca siꞌyana loꞌo cunta ꞌin jun nu lca laa ꞌin 
ñi, tca culyo scua la jun nchgaa loo chaꞌ tiyaa ꞌin Ndiose, loꞌo yu nu nchca 
bsya loꞌo nu ntsuꞌhui chaꞌ cuiyaꞌ yaaꞌ tloo ñi la niꞌ cuaan, 11 tsañaꞌan chaꞌ 
nu mdiꞌin tyaa ñi tiꞌ culoo, loꞌ ya tucua chaꞌ re siꞌya Cristo Jesús, ñi nu 
lca Xꞌnan na. 12  Cuiꞌ siꞌya ñi, canꞌ chaꞌ tnu tiquee na loꞌ a nguiꞌni tucua tiꞌ 
na sten na tloo Ndiose siꞌyana ndiya quiꞌan tiꞌ na ꞌin Cristo. 13  Canꞌ chaꞌ 
chcuinꞌ loꞌo um siꞌyana a cuꞌni naꞌan tiꞌ um siꞌya scasca nu tiꞌi ndijin siꞌya 
um, siꞌyana chaꞌ tsuꞌhue ꞌin um lca na.

Tsala ñaꞌan tlyu chaꞌ tsuꞌhue ꞌin Cristo
14 Canꞌ chaꞌ ndyiꞌya xtyinꞌ tloo Ndiose, Sti Ñi Xꞌnan na Jesucristo, 15 ñi 

nu nguia loꞌo cunta nii nchgaa ta nten, tsañaꞌan la niꞌ cuaan loꞌo loo 
chendyu re. 16  Njñan ꞌin ñi siꞌyana caja la juesa ꞌin um loꞌo tsoꞌ ꞌin Ndiose 
siꞌya Espíritu ꞌin ñi, cuiꞌ tsañaꞌan tlyu chaꞌ tsuꞌhue nu ntsuꞌhui ꞌin ñi, 
17 ñaꞌan ca siꞌyana chuꞌhui Cristo niꞌ cusya ꞌin um loo nu tsa quiꞌan tiꞌ um 
ꞌin ñi, a cunta siꞌyana tla tyon um loo chaꞌ tsuꞌhue ꞌin ñi, 18  siꞌyana tca 
quiꞌya um cunta loꞌo nchgaa nu ndiya quiꞌan tiꞌ ꞌin ñi, tsala ñaꞌan xeen 
chaꞌ tsuꞌhue ꞌin Cristo, tsala ñaꞌan tucuin, tsala ñaꞌan quiꞌñi, loꞌ tsala 
ñaꞌan cuaan na, 19 a cunta ca cuiyaꞌ tiꞌ um tsala ñaꞌan tlyu chaꞌ tsuꞌhue 
ndyiꞌo tiquee Cristo loꞌo na, ñi a ndlya chaꞌ tiyaa ꞌin na quiꞌya na cunta 
chaꞌ re, ñaꞌan ca siꞌyana chaꞌan yuꞌhui Ndiose ꞌin um tsañaꞌan nu lca ñi 
ycuiꞌ ca ñi. 20 Scati Ndiose, ñi nu nchca nꞌni nchgaa loo chaꞌ, loꞌ hasta 
nducua la nꞌni ñi chaꞌ nu njñan na, nu ñi a ndyiꞌya na chaꞌ tiyaa, cuiꞌ siꞌya 
chaꞌ cuiyaꞌ ꞌin ñi nu cuaꞌ mdaa ñi ꞌin na, 21 ꞌin ñi cuꞌni tnu na tsala xaa 
siꞌya Cristo Jesús, nchgaa nu lca laa ꞌin ñi, loꞌ cuañaꞌan tsa quiñan canꞌ 
cuꞌni tsala xaa. Amen.

Sca chaꞌ ti ꞌin jun siꞌya Espíritu

4  1 Canꞌ chaꞌ nanꞌ, nu ntsuꞌhui preso siꞌya chaꞌ ꞌin Ñi Xꞌnan na, jñan chaꞌ 
tsuꞌhue ꞌin um siꞌyana tyiꞌan loꞌo um sca chendyu nu luhui tsañaꞌan 

nchca tiꞌ ñi nu msiꞌya ꞌin um. 2  Loꞌo suun ñaꞌan cuꞌni um, ndyiꞌya ti tsaa 
chaꞌ ꞌin um, ta loo um scasca um, chuꞌhui chaꞌ tlyu tiꞌ ꞌin um loꞌo nu chcui 
tiquee um, 3 loꞌ cunan um ñaꞌan nu tyiꞌin tsuꞌhue um, sca chaꞌ ti ꞌin um loꞌo 
Espíritu ꞌin Ndiose. 4 Siꞌyana scati tucui lca na, scati Espíritu ntsuꞌhui ꞌin 
na, a cunta scañaꞌan ti nducua tloo na tsañaꞌan msiꞌya Ndiose ꞌin na, 5 scati 
Ñi Xꞌnan na, sca loo ti chaꞌ ndiya quiꞌan tiꞌ na, cuiꞌ cuañaꞌan loꞌo chaꞌ nu 
nchcua tya na, 6 scati Ndiose lca Stina, ñi nu cuaan la chaꞌ cuiyaꞌ ntsuꞌhui 
ꞌin que nchgaa tucui, ñi nu nda yaaꞌ ꞌin na nchgaa na, ñi nu ntsuꞌhui niꞌ 
cusya ꞌin na nchgaa na. 7 Una cunda scaa na cuaꞌ mdaa Ndiose chaꞌ tsuꞌhue 
nu chuꞌhui niꞌ cusya ꞌin na tsañaꞌan chaꞌ cuiyaꞌ nu ntsuꞌhui ꞌin Cristo. 8  Canꞌ 
chaꞌ nchcuiꞌ quityi ꞌin Ndiose: —Xa ycuen Cristo nde niꞌ cuaan, nguia 
loꞌo ñi nchgaa nu cuaꞌ ntsuꞌhui tuyaaꞌ ñi, loꞌ mdaa ñi scasca chaꞌ tsuꞌhue 
ꞌin nten chendyu—. 9 ¿Ñaꞌan ta ndyiꞌo chaꞌ re ñaꞌan nu ycuen ñi nde niꞌ 
cuaan? ¿Ta siꞌi culo nducua la nguꞌya ñi seꞌen nu ꞌya lati ꞌin chendyu re? 
10 Ñi nu nguꞌya canꞌ lca ticuiꞌ ñi nu ycuen seꞌen nu cuaan lati nde niꞌ cuaan, 
siꞌyana cuꞌni chaꞌan ñi sca chcui seꞌen canꞌ. 11 Cuiꞌ ñi mdaa ñi chaꞌ cuiyaꞌ ꞌin 
cunda scaa nu ntsuꞌhui chaꞌ cuꞌni tñan ꞌin ñi: Cuaꞌ lca nu ngulo ton ñi ꞌin 
nu tucua suun tñan ꞌin ñi, a cunta loꞌo nu xiycuiꞌ ñi ꞌin, loꞌo nu tyiꞌan ycuiꞌ 
chaꞌ tsuꞌhue ꞌin ñi, cuiꞌ cuañaꞌan loꞌo nu chuꞌhui cunta ꞌin jun loꞌ culoꞌo 
ꞌin jun, 12  ñaꞌan ca siꞌyana tca cuꞌni chaꞌan jun ñaꞌan ntsuꞌhui chaꞌ cuꞌni 
jun tñan ꞌin Ndiose, culo jun tsatlyu sca chaꞌ ti ꞌin jun loꞌo Cristo, 13 tsayaꞌ 
tiyaa na cuiyaꞌ nu ca sca chaꞌ ti ꞌin na nchgaa na, tsañaꞌan nu ntsuꞌhui chaꞌ 
tsa quiꞌan tiꞌ na ꞌin ñi loꞌ chuꞌhui lyoo tsuꞌhue na ꞌin Sñeꞌ Ndiose, tiyaa na 
sca cuiyaꞌ tsañaꞌan ndiꞌin chaꞌ ꞌin sca nten nu cuaꞌ cula, tsañaꞌan cuiyaꞌ 
nu lca ycuiꞌ ca Cristo, 14 a ca ꞌa na ñaꞌan nchca tiꞌ sca nu suhue ti nu joꞌo ti 
ndon, nu nducuan qui suhueꞌ cuiꞌin ꞌin la ñaꞌan ti, ta siꞌya scasca chaꞌ nu 
ndloꞌo nten, siꞌyana loꞌo chaꞌ mañan ꞌin neꞌ nsuꞌhua neꞌ chaꞌ cuiñi seꞌen 
nu cuñilyiꞌo neꞌ ꞌin canꞌ. 15 Cuiꞌ ca nu chcui nchaꞌan na chaꞌ nu ñi, loꞌ tyiꞌo 
chaꞌ tsuꞌhue tiquee na scasca na, cuañaꞌan tsa culo na loꞌo nchgaa loo chaꞌ, 
ca sca chaꞌ ti ꞌin na loꞌo Cristo, ñi nu lca que ꞌin na. 16 Cuiꞌ ñi nguiꞌni ñi 
chaꞌ siꞌyana tsatlyu nguia nguilo na, loꞌ tsañaꞌan ndiꞌin chaꞌ ꞌin cunanꞌ na, 
tsuꞌhue ndiya tucua tijyan na loꞌo chcuin na, ticuiiꞌ na nda yaaꞌ taꞌa na, 
cuañaꞌan loꞌo tñan nguiꞌni na cunda scaa na, nguia nguilo na tsatlyu loꞌ 
nde nchca quiꞌan la chaꞌ tsuꞌhue nu ndyiꞌo tiquee na.

Chendyu nu cui ti siꞌya Cristo
17 Nchcuinꞌ loꞌo chaꞌ cuiyaꞌ ꞌin Ñi Xꞌnan na, nchca tinꞌ siꞌyana a cuꞌni 

ꞌa um tsañaꞌan nꞌni nchgaa la ñaꞌan neꞌ gentil, ndaꞌan loꞌo neꞌ chaꞌ tiyaa 

ngunanꞌ nu a sca cunta ntsuꞌhui, 18  siꞌyana chaꞌ tiyaa ꞌin neꞌ tla yta na, 
tijyoꞌ nchca neꞌ siiꞌ Ndiose, ñi nu ndaa chendyu ꞌin neꞌ, nchcun chaꞌ tiyaa 
ꞌin neꞌ siꞌyana ncua tla cusya ꞌin neꞌ, 19 ñi a ngüi ꞌa tiꞌ neꞌ chaꞌ jyiꞌo, mdyaa 
neꞌ ꞌin neꞌ siyaꞌ ti loo chaꞌ nducunꞌ seꞌen nu cuꞌni neꞌ ñaꞌan nu nchca tiꞌ 
neꞌ. 20 Una ꞌun siꞌi cuañaꞌan mꞌni chaꞌan um ꞌin Cristo, 21 chaꞌ ꞌun cuaꞌ 
ngune ꞌin um, loꞌ jui nu nguloꞌo ꞌin um tsañaꞌan nguiaa chaꞌ nu ñi ꞌin 
Jesús. 22  Tsañaꞌan chendyu mduꞌhui um tiꞌ culoo, xcuan tloo um nchgaa 
chaꞌ cula canꞌ, cuiꞌ chaꞌ ngunanꞌ loꞌo chaꞌ xqueꞌ nu nꞌni lyiꞌun ꞌin nten, 
23  cuiꞌ ca nu chca cui chaꞌ tiyaa ꞌin um loꞌo cusya ꞌin um, 24 chcuan um 
sca chendyu nu cui ti tsañaꞌan nguiaa chaꞌ ꞌin Ndiose, ñi nu nguiꞌni tñan 
tsuꞌhue, luhui chaꞌ tiyaa ꞌin ñi, tsañaꞌan ñi ndiꞌin chaꞌ ꞌin ñi. 25 Canꞌ chaꞌ 
xcuan tloo um chaꞌ cuiñi, —loꞌ chcuiꞌ um chaꞌ nu ñi scasca um—, siꞌyana 
scati tucui lca na nchgaa na. 26  —Chaꞌ scuen tiqueꞌ um una a cuꞌni um 
quiꞌya—, a taa um yaꞌ chuꞌhui chaꞌ canꞌ tiquee um tsayaꞌ xiin tsaan, 27 ñi 
a taa um yaꞌ ꞌin laxaꞌan. 28  Nu mꞌni cunan, a tsa quiñan ꞌa canꞌ tiꞌ cuꞌni 
cunan, cuiꞌ ca nu cuꞌni canꞌ tñan nu luhui, cuañaꞌan tca ta yaaꞌ canꞌ ꞌin nu 
ꞌni chaꞌ ꞌin. 29 A chcuiꞌ um ñi sca chaꞌ nu a tsuꞌhue, cuiꞌ ca nu quia nan um 
ñaꞌan chcuiꞌ um loꞌo taꞌa um chaꞌ nu cuꞌni tsuꞌhue loꞌo, ñaꞌan ca siꞌyana 
tca ta yaaꞌ na ꞌin nu quine ꞌin. 30 A cuꞌni lyiꞌun um ꞌin Espíritu nu Luhui 
ꞌin Ndiose nu cuaꞌ mdaa ñi ꞌin um, lca canꞌ sca cuiyaꞌ nu cuaꞌ nguaꞌan ꞌin 
um siꞌyana tca sten um la niꞌ cuaan xa nu tsa tucua xaa. 31 Xcuan tloo 
um chendyu tlyaꞌ nu nduꞌhui um, chaꞌ nsinꞌ tiꞌ, chaꞌ nu nchcuen tiqueꞌ 
um, chaꞌ nu nxiꞌya loꞌo taꞌa um, chaꞌ ndaja taꞌa um, loꞌo nchgaa loo chaꞌ 
ngunanꞌ. 32  Cuiꞌ ca nu cuꞌni um tsuꞌhue scasca um, ñaꞌan ꞌtnan tiꞌ taꞌa um, 
cuꞌni um chaꞌ tlyu tiꞌ ꞌin taꞌa um tsañaꞌan mꞌni Ndiose chaꞌ tlyu tiꞌ ꞌin um 
siꞌya Cristo.

Chendyu nu ndyuꞌhui sñeꞌ Ndiose

5  1 Canꞌ chaꞌ taa um yaꞌ chcui nchaꞌan um ꞌin Ndiose siꞌyana lca um 
sca sñeꞌ ñi nu taꞌa ꞌin ñi. 2  Chuꞌhui chaꞌ tsuꞌhue ꞌin um scasca um 

tsañaꞌan mñaꞌan ꞌtnan tiꞌ Cristo ꞌin na, mdyaa ñi ꞌin ñi tsañaꞌan nchca tiꞌ 
sca lcuan nu xityiꞌi nu ndiquin tucua tloo Ndiose. 3  Una tsañaꞌan nguiaa 
chaꞌ ꞌin nu nguiten yuꞌhui loꞌo xca neꞌ cunaꞌan, loꞌo scasca chaꞌ ngunanꞌ, 
uta chaꞌ nu nchcui tiꞌ neꞌ, ñi sca chaꞌ re loꞌ a ntsuꞌhui chaꞌ chuꞌhui lja um, 
siꞌyana siꞌi cuañaꞌan ntsuꞌhui chaꞌ tyuꞌhui sca sñeꞌ Ndiose. 4 Ñi sca chaꞌ 
ngunanꞌ loꞌ a tyiꞌo tuꞌhua um, uta scasca chaꞌ tinto, uta loꞌo chaꞌ nducunꞌ 
nu nxistyi taꞌa neꞌ, chaꞌ nu a sca cunta ntsuꞌhui, cuiꞌ ca nu loꞌo tuꞌhua um 
tyaa um xuꞌhue ꞌin Ndiose. 5 Cuaꞌ jlyo tiꞌ um chaꞌ re, siꞌyana ñi sca nu 
nguiten yuꞌhui loꞌo xca neꞌ cunaꞌan, uta nguiꞌni scasca chaꞌ ngunanꞌ, uta 
lyee lca tiquee neꞌ loꞌo chaꞌ cuilyiyaꞌ, a quiꞌni caꞌan chaꞌ tsuꞌhue ꞌin canꞌ 
seꞌen ndlo Ndiose tñan loꞌo Cristo, siꞌyana nu nchcui tiꞌ chaꞌ canꞌ suꞌhua 
ñaꞌan nguiaa chaꞌ ꞌin loꞌo nu nꞌni tnu lcuin joꞌo. 6  A taa um yaꞌ caja nu 

cuñilyiꞌo ꞌin um loꞌo chaꞌ nu a jlyo ñaꞌan, siꞌya chaꞌ re caꞌan tñan Ndiose 
nu tiꞌi ꞌin nchgaa nu lyeꞌ tiꞌ. 7 Canꞌ chaꞌ a nchca chaꞌ ca sca chaꞌ ti ꞌin um 
loꞌo nu nguiꞌni cuañaꞌan. 8  Siꞌyana nu ncua tiꞌ culoo mdon um loo chaꞌ 
tla yta, una cuaꞌ ñii lca um sca xaa siꞌya Ñi Xꞌnan na, canꞌ chaꞌ tyiꞌan 
um tsañaꞌan ndyiꞌan sca nu cuaꞌ ndaꞌan loo xaa ꞌin ñi, 9 (siꞌyana tñan nu 
nguiꞌni Espíritu ꞌin Ndiose nchca chcanꞌ loo nchgaa loo chaꞌ tsuꞌhue nu 
nguiꞌni na, chaꞌ nu luhui loꞌo chaꞌ nu ñi), 10 canꞌ chaꞌ cunan um ñaꞌan 
nu cuꞌni um tsañaꞌan nu nchca tiꞌ Ñi Xꞌnan na. 11 A sten yuꞌhui um loo 
chaꞌ ngunanꞌ nu nguiꞌni nten nu ndaꞌan loꞌo chaꞌ tla yta ꞌin, chaꞌ nu a sca 
cunta ntsuꞌhui, cuiꞌ ca nu nde xcuan tloo um chaꞌ canꞌ, 12  siꞌyana hasta 
jyiꞌo tiꞌ na chcuiꞌ na nchgaa chaꞌ nu nguiꞌni neꞌ seꞌen cutsiꞌ ti. 13  Siꞌyana 
nchgaa chaꞌ re xa nguiꞌni xaa ꞌin na, ndyiꞌo scua la na, siꞌyana xaa canꞌ 
nꞌni chaꞌ nchca chcanꞌ loo nchgaa loo chaꞌ. 14 Canꞌ chaꞌ nguinu scua sca 
chaꞌ: Jyin xaa tiꞌ ꞌun neꞌ nu ljaꞌ, loꞌ tyiquiꞌo um lja neꞌ ngujui, loꞌ Cristo 
tuꞌhui ñi xaa ꞌin um. 15 Xñi tsuꞌhue um cunta ñaꞌan tyuꞌhui um chendyu, 
siꞌi tsañaꞌan ndaꞌan sca nu tinto, cuiꞌ ca nu tyiꞌan um loꞌo chaꞌ tiyaa, 
16  suꞌhua loo um chaꞌ re lja nu tiꞌ ndyijyi xaa, siꞌyana chacuiꞌ chaꞌ ngunanꞌ 
nchca loo chendyu re. 17 Canꞌ chaꞌ a taa um yaꞌ ca tinto um, cuiꞌ ca nu 
quiꞌya um cunta tsañaꞌan nu nchca tiꞌ Ñi Xꞌnan na. 18  A nchca chaꞌ ca 
cuꞌhui um, siꞌyana canꞌ chaꞌ nu ndlo ngunanꞌ ꞌin nten, cuiꞌ ca nu taa um 
yaꞌ chaꞌan yuꞌhui Espíritu ꞌin Ndiose ꞌin um, 19 xacanꞌ scasca um chcua taa 
um chaꞌ ꞌin Ndiose cula um salmo, loꞌo himno, loꞌo scasca jyiin nu ndyiꞌo 
niꞌ cusya ꞌin um, loꞌo nu chcui lca tiquee um cula loꞌo um ꞌin Ñi Xꞌnan na, 
20 nchgaa xaa tyaa um xuꞌhue ꞌin Stina Ndiose siꞌya nchgaa loo chaꞌ, loꞌo 
chaꞌ cuiyaꞌ ꞌin Ñi Xꞌnan na Jesucristo.

Scasca na suꞌhua loo na ꞌin taꞌa na
21 Scasca um suꞌhua loo um ꞌin taꞌa um siꞌyana jlyo tiꞌ um ti ca lca 

Ndiose. 22  ꞌUn jun cunaꞌan ca jaꞌan um ꞌin cuilyiꞌo um tsañaꞌan ntsuꞌhui 
chaꞌ ca jaꞌan um ꞌin Ñi Xꞌnan na. 23  Siꞌyana yu quiꞌyu lca yu que ꞌin nten 
ꞌin yu, cuiꞌ tsañaꞌan Cristo lca ñi que ꞌin laa ꞌin ñi, loꞌ cuiꞌ ñi lca ñi nu 
Ndlo Laa ꞌin na. 24 Canꞌ chaꞌ tsañaꞌan ndiꞌin chaꞌ ꞌin laa, nchca jaꞌan canꞌ 
ꞌin Cristo, cuiꞌ cuañaꞌan jun cunaꞌan ntsuꞌhui chaꞌ ca jaꞌan jun ꞌin cuilyiꞌo 
jun loꞌo nchgaa loo chaꞌ. 25 A cunta ꞌun yu quiꞌyu, chuꞌhui chaꞌ tsuꞌhue 
ꞌin um loꞌo nten ꞌin um, cuiꞌ tsañaꞌan yuꞌhui chaꞌ tsuꞌhue ꞌin Cristo loꞌo 
laa ꞌin ñi, mdyaa ñi ꞌin ñi siꞌya canꞌ, 26  siꞌyana xnu luhui ñi ꞌin canꞌ xa 
mjyiꞌan ñi ꞌin loꞌo tyiꞌa siꞌya chaꞌ nu nchcuiꞌ ñi, 27 cuaꞌ lca ncua tsuꞌhue 
canꞌ tsaan nu tiyaa tloo ñi, nu ñi sca cooꞌ loꞌ a ndon ꞌin, ñi a la cuunꞌ ꞌin, 
ñi sca chaꞌ ngunanꞌ loꞌ a nguija lyoo ꞌin, cuiꞌ ca nu lca canꞌ sca nu cuaꞌ 
mdoꞌo hui ꞌin ñi nu a sca quiꞌya nducui nchaꞌan ꞌin. 28  Cuiꞌ cuañaꞌan ꞌun 
yu quiꞌyu, chuꞌhui yuhue tiꞌ um ꞌin nten ꞌin um tsañaꞌan ntsuꞌhui yuhue 
tiꞌ um ꞌin um. Yu nu nꞌni ꞌtnan ꞌin nten ꞌin, cuiꞌ cuañaꞌan nꞌni ꞌtnan ꞌin 

ticuiiꞌ. 29 Siꞌyana a tucui nu nxcuan tloo ꞌin ticuiiꞌ, cuiꞌ ca nu tsuꞌhue ñaꞌan 
seen canꞌ ꞌin, ntsuꞌhui cunta ꞌin nchgaa xaa, cuiꞌ cuañaꞌan nguiꞌni Cristo 
loꞌo laa ꞌin ñi, 30 siꞌyana nchgaa na scati tucui lca na loꞌo ñi, sca cunanꞌ 
ti na loꞌ sca tijyan ti na loꞌo ñi. 31 —Canꞌ chaꞌ yu quiꞌyu ntsuꞌhui chaꞌ 
tyiꞌo tsoꞌ yu siiꞌ sti yu loꞌo jyiꞌan yu, loꞌ tyiꞌin yu loꞌo cuilyiꞌo yu, chcuaa 
canꞌ sca tucui ti ca xacanꞌ—. 32  Chaꞌ tlyu ca lca chaꞌ re nu msuꞌhua cutsiꞌ 
Ndiose, una nchcuinꞌ chaꞌ re loꞌo um loꞌo tsoꞌ ꞌin Cristo siꞌya chaꞌ ꞌin laa. 
33  Canꞌ chaꞌ cunda scaa ꞌun yu quiꞌyu, chuꞌhui yuhue tiꞌ um ꞌin nten ꞌin 
um tsañaꞌan ntsuꞌhui yuhue tiꞌ um ꞌin um, cuiꞌ cuañaꞌan ꞌun jun cunaꞌan 
ntsuꞌhui chaꞌ cuꞌni suun um ꞌin um tloo nten ꞌin um.

6  1 Sñenꞌ, ca jaꞌan um ꞌin nten cula ꞌin um siꞌyana cuañaꞌan ntsuꞌhui 
chaꞌ cuꞌni um siꞌya Ñi Xꞌnan na. 2  —Cuꞌni suun um ꞌin um tloo sti 

um loꞌo jyiꞌan um—, nde chaꞌ nu culoo mdiꞌin tyaa Ndiose nu ljyan loꞌo 
chaꞌ tsuꞌhue ꞌin na, 3  —siꞌyana ca tsuꞌhue chuꞌhui tiquee um, loꞌ caja sca 
chendyu nu tucuin ꞌin um—. 4 ꞌUn nu lca nten cula, a xiscuen tiqueꞌ um 
ꞌin sñeꞌ um loꞌo chaꞌ nu chcuiꞌ um, cuiꞌ ca nu cuꞌni coꞌo um ꞌin canꞌ loꞌo 
chaꞌ tiyaa ꞌin Ñi Xꞌnan na, loꞌ jyiꞌin um ꞌin xa siꞌi ñaꞌan cuꞌni. 5 A cunta ꞌun 
nu lca nguso, tucua um tñan chaꞌ nu chcuiꞌ xꞌnan um, cuꞌni suun um ꞌin 
um tloo canꞌ loꞌ suꞌhua yuhue tiꞌ um tñan nguiꞌni um loꞌo sca cusya nu ñi, 
siꞌyana cunta ꞌin Cristo nguiꞌni um tñan canꞌ, 6  una siꞌi tsalja ndon ti xꞌnan 
um caꞌan tiꞌ um cuꞌni um tñan, ta siꞌyana quinu um tsuꞌhue loꞌo canꞌ, 
cuiꞌ ca nu loꞌo nu chcui lca tiquee um cuꞌni um chaꞌ nu nchca tiꞌ Ndiose 
tsañaꞌan nꞌni sca nguso ꞌin Cristo. 7 Tsuꞌhue ntsuꞌhui tiquee um cuꞌni um 
tñan, cuꞌni um cunta siꞌyana tñan ꞌin Ñi Xꞌnan na nguiꞌni um loꞌ siꞌi tñan 
ꞌin nten chendyu. 8  Siꞌyana cuaꞌ jlyo tiꞌ um cuaꞌ ñaꞌaan tñan tsuꞌhue nu 
nguiꞌni na, Ñi Xꞌnan na nxitucui ñi chaꞌ tsuꞌhue canꞌ, suꞌhua ñaꞌan ndiꞌin 
chaꞌ ꞌin nu lca nguso nu cuaꞌ msiꞌi neꞌ ꞌin, loꞌo nu nguiꞌni tñan chaꞌ ꞌin ti. 
9 A cunta ꞌun nu lca xꞌnan nguso, tsuꞌhue ti cuꞌni um loꞌo canꞌ, a nchca 
chaꞌ chcuiꞌ tla um, siꞌyana cuaꞌ jlyo tiꞌ um sca Xꞌnan ti um loꞌo canꞌ, ñi 
nu ndiꞌin la niꞌ cuaan, loꞌ cunta nu ꞌin ñi scañaꞌan ti nꞌni ñi ꞌtnan ꞌin nten 
chendyu.

Chaꞌ cuiyaꞌ ꞌin Ndiose nu culaa ꞌin na
10 Xca chaꞌ ꞌun jun taꞌa na, tla tyon um loꞌo Ñi Xꞌnan na, loꞌ tyiꞌan loꞌo 

um chaꞌ cuiyaꞌ nu tlyu ꞌin ñi. 11 Coꞌ um ñaꞌaan chaꞌ cuiyaꞌ ꞌin Ndiose, 
siꞌyana tca tyon tiyaa um xa nu nchca tiꞌ laxaꞌan cuñilyiꞌo ꞌin um. 
12  Siꞌyana a nsuun na loꞌo taꞌa nten na, cuiꞌ ca nu loꞌo scasca cuiꞌin nu ndlo 
tñan, loꞌo nu cuaan la chaꞌ cuiyaꞌ ntsuꞌhui yaaꞌ, loꞌo nchgaa cuiꞌin nu ndlo 
tñan seꞌen nchca chaꞌ ngunanꞌ loo chendyu re, uta nu nguilyu niꞌ cuaan. 
13  Canꞌ chaꞌ chcuan um nchgaa chaꞌ cuiyaꞌ ꞌin Ndiose, siꞌyana tca ta loo 
um xa ljyaan chaꞌ ngunanꞌ, loꞌ tla ndon um xa cuaꞌ mdijin um nchgaa loo 
chaꞌ. 14 Ndeñaꞌan ntsuꞌhui chaꞌ xñi ton tla um ꞌin um, —scanꞌ siiꞌ um loꞌo 

chaꞌ nu ñi, tucun um jyan tiquee um loꞌo nchgaa chaꞌ tsuꞌhue, 15 chuꞌhui 
quinan quiyaꞌ um, loꞌ tyon tiyaa um tsa ycuiꞌ um chaꞌ tsuꞌhue ꞌin Cristo 
tsañaꞌan ntsuꞌhui chaꞌ cuꞌni chuꞌhue neꞌ cunta ꞌin neꞌ loꞌo Ndiose—. 16  Chaꞌ 
nu ndon loo lati, xñi tsuꞌhue um chcuan nu nducua yaaꞌ um, cuiꞌ chaꞌ nu 
ndiya quiꞌan tiꞌ um, loꞌ tca suhuiꞌ um nchgaa quiiꞌ nu nduguun laxaꞌan. 
17 —Suꞌhua um na que um, cuiꞌ chaꞌ nu ndlo laa ꞌin um—, loꞌ chcua spada 
ꞌin Espíritu yaaꞌ um nu lca ychaꞌ Ndiose, 18  nchgaa xaa chcuiꞌ lyiꞌo um ꞌin 
Ndiose siꞌya nchgaa loo chaꞌ, a culaꞌ tiꞌ um jñan um ꞌin ñi loꞌo chaꞌ cuiyaꞌ 
ꞌin Espíritu, cuañaꞌan tsa quiñan um ndii tiꞌ um, a ca ndaja tiꞌ um jñan 
um ꞌin ñi siꞌya chaꞌ ꞌin nchgaa jun taꞌa na. 19 A cunta jñan um ꞌin Ndiose 
siꞌya chaꞌ ꞌñan, ñaꞌan ca siꞌyana taa la ñi chaꞌ nu chcuinꞌ loꞌo nu chcui lca 
tiqueen, culyo scua lan chaꞌ tsuꞌhue ꞌin Cristo nu yuꞌhui cutsiꞌ ꞌin Ndiose, 
20 cuiꞌ chaꞌ nu ndaꞌan ycuinꞌ loꞌo cunta ꞌin ñi, loꞌ siꞌya chaꞌ re nchcanꞌ loꞌo 
carena, una jñan um ꞌin Ndiose siꞌyana tca chcuinꞌ chaꞌ ꞌin ñi loꞌo chaꞌ tnu 
tiqueen tsañaꞌan nu ntsuꞌhui chaꞌ chcuinꞌ.

Yu Pablo mslaꞌ taꞌa yu loꞌo jun Efeso
21 Siꞌyana ca cuiyaꞌ tiꞌ um ñaꞌan ndiꞌin chaꞌ ꞌñan, canꞌ chaꞌ yu Tíquico 

tsaa yu seꞌen ndiꞌin um loꞌ taa yu suun nchgaa chaꞌ re, cuiꞌ sca yu taꞌa na 
nu ndyuꞌhui cuiyaꞌ tinꞌ ꞌin, loꞌ ñi ndiꞌin chaꞌ ꞌin yu loꞌo tñan ꞌin Ñi Xꞌnan 
na. 22  Nde chaꞌ msuꞌhuan ꞌin yu tsaa yu seꞌen ndiꞌin um, siꞌyana ca cuiyaꞌ 
tiꞌ um ñaꞌan ndiꞌin chaꞌ ꞌin hua, loꞌ cuañaꞌan taa la yu chaꞌ tnu tiquee 
ꞌin um. 23  Stina Ndiose loꞌo Ñi Xꞌnan na Jesucristo cuꞌni ñi chaꞌ tyiꞌin 
tsuꞌhue nchgaa jun taꞌa na, a cunta cuꞌni ñi chaꞌ chuꞌhui chaꞌ tsuꞌhue 
ꞌin jun scasca jun siꞌya chaꞌ nu ndiya quiꞌan tiꞌ jun. 24 Cuiꞌ Ndiose taa ñi 
chaꞌ tsuꞌhue nu chuꞌhui niꞌ cusya ꞌin tsalca nu chaꞌ ñi ca tsuꞌhue ntsuꞌhui 
tiquee loꞌo Ñi Xꞌnan na Jesucristo. Amen. 

Yu Pablo nchcuiꞌ chaꞌ yu ꞌin jun Filipos

1  1 Nanꞌ yu Pablo loꞌo Timoteo nu lca nguso ꞌin Jesucristo, nguaꞌan 
tñan hua sca quityi ꞌin um, nchgaa ꞌun nu cuaꞌ ya quiꞌan tiꞌ ꞌin Cristo 

Jesús nu ndiꞌin quichen Filipos tsatlyu loꞌo yu nu ntsuꞌhui cunta ꞌin um, a 
cunta loꞌo yu nu nda yaaꞌ ꞌin um loꞌo tñan ꞌin Ndiose. 2  Stina Ndiose loꞌo 
Ñi Xꞌnan na Jesucristo taa ñi chaꞌ tsuꞌhue nu chuꞌhui niꞌ cusya ꞌin um, loꞌ 
cuꞌni ñi chaꞌ tyiꞌin tsuꞌhue um.

Mjñan yu Pablo ꞌin Ndiose siꞌya chaꞌ ꞌin jun
3 Ndyaan xuꞌhue ꞌin Ndiose ꞌñan xa ndiya yuꞌhui tinꞌ ꞌin um, 4 loꞌ nchgaa 

xaa tsuꞌhue ntsuꞌhui tiqueen njñan ꞌin ñi siꞌya chaꞌ ꞌin um xa nchcuinꞌ 
lyiꞌon ꞌin ñi, 5 siꞌyana sca chaꞌ ti ꞌin na loꞌo chaꞌ tsuꞌhue ꞌin Cristo, tiꞌ xa 
ncuan xuꞌhue um ꞌin na, cuiꞌ cuañaꞌan hasta cuaꞌ ñii. 6 Jlyo tinꞌ siꞌyana 
Ndiose, ñi nu mdyisnan mducua suun chaꞌ tsuꞌhue niꞌ cusya ꞌin um, cuꞌni 
ñi chaꞌ culyo scua la ñi chaꞌ re loꞌo um tsayaꞌ nu quiaan Jesucristo xiyaꞌ. 
7 Ntsuꞌhui suun ꞌñan tsañaꞌan nu lca cusya ꞌñan loꞌo nchgaa um, siꞌyana sca 
chaꞌ ti ꞌin um loꞌon seꞌen ntsuꞌhuin naꞌan chcuan, uta nchcuinꞌ tloo bsya 
tsañaꞌan nu nguiaa chaꞌ tsuꞌhue ꞌin Cristo seꞌen nu quinu scua tla chaꞌ re, 
loꞌ cuañaꞌan sca chaꞌ ti ꞌin na loꞌo um siꞌya chaꞌ tsuꞌhue ꞌin Ndiose. 8  Jlyo 
tsuꞌhue tiꞌ ñi tsala ñaꞌan lca tiqueen loꞌo um siꞌya chaꞌ tsuꞌhue nu tlyu mdaa 
Jesucristo ꞌin na. 9 Nde chaꞌ nu njñan ꞌin Ndiose xa nchcuinꞌ lyiꞌon ꞌin ñi, 
siꞌyana chaꞌan yuꞌhui la chaꞌ tsuꞌhue ꞌin ñi niꞌ cusya ꞌin um, cuañaꞌan sla la 
ñi chaꞌ tiyaa ꞌin um loꞌ quiꞌya um cunta nchgaa chaꞌ, 10 ñaꞌan ca siꞌyana ca 
cuiyaꞌ tiꞌ um loꞌ culohui um chaꞌ nu tsuꞌhue lati, loꞌ ñi ndiꞌin chaꞌ ꞌin um, 
luhui tloo um tsaan nu ntsuꞌhui chaꞌ quiaan Cristo xiyaꞌ, 11 loꞌ ca chcanꞌ loo 
tsala ñaꞌan tñan tsuꞌhue nu nguiꞌni um siꞌya chaꞌ tsuꞌhue ꞌin Jesucristo, cuiꞌ 
siꞌyana ca chcanꞌ loo chaꞌ cuiyaꞌ ꞌin Ndiose loꞌ caja nu cuꞌni tnu ꞌin ñi.

Cristo lca ñi chendyu ꞌin na
12 ꞌUn jun taꞌa na, nchca tinꞌ quitsanꞌ ꞌin um loꞌ ca jlyo tiꞌ um siꞌyana nde 

lyee la nguia nguine yuꞌhui chaꞌ tsuꞌhue ꞌin Cristo siꞌya chaꞌ nu yatoꞌo ꞌñan. 

Filipenses

13 hasta loꞌo nchgaa nu ndiꞌin naꞌan tñan loꞌo nchgaa la tucui cuaꞌ jlyo tiꞌ siꞌyana 
ntsuꞌhuin naꞌan chcuan siꞌya chaꞌ ꞌin Cristo. 14 Laꞌ nchgaa ti jun taꞌa na cuaꞌ jui la 
chaꞌ tnu tiquee ꞌin jun siꞌya Ñi Xꞌnan na, a cunta siꞌyana ntsuꞌhuin naꞌan chcuan, 
nde lyee la nguiꞌni tnu tiquee jun loꞌ a ntsen jun nchcuiꞌ jun chaꞌ ꞌin Ndiose. 
15 Chaꞌ ñi siꞌyana ntsuꞌhui nu ndaꞌan ycuiꞌ chaꞌ tsuꞌhue ꞌin Cristo loꞌo chaꞌ njñan 
tiꞌ loꞌ nan canꞌ chaꞌ cusuun, a cunta ntsuꞌhui nu ndaꞌan ycuiꞌ chaꞌ canꞌ loꞌo chaꞌ 
tsuꞌhue nu ndyiꞌo tiquee. 16 Sca ta canꞌ ndaꞌan ycuiꞌ chaꞌ tsuꞌhue ꞌin Cristo siꞌyana 
nducua tloo tyon loo la chaꞌ nu ꞌin, loꞌ a ñi ndiꞌin chaꞌ ꞌin, nchca tiꞌ canꞌ taa la 
nu tiꞌi ꞌñan seꞌen ntsuꞌhuin naꞌan chcuan re. 17 Una xca ta canꞌ ndaꞌan ycuiꞌ siꞌya 
chaꞌ tsuꞌhue nu ndyiꞌo tiquee, jlyo tiꞌ canꞌ siꞌyana Ndiose lca nu ngulohui ꞌñan 
nu chcuinꞌ tloo bsya tsañaꞌan nguiaa chaꞌ tsuꞌhue ꞌin Cristo. 18 Una a nguiꞌan 
cunta chaꞌ ta ñi ndiꞌin chaꞌ ꞌin nu ndaꞌan ycuiꞌ chaꞌ canꞌ uta a ñi chaꞌ ꞌin, cuiꞌ ca 
nu ñaꞌan yatoꞌo ti, ca ti caja nu chcuiꞌ chaꞌ tsuꞌhue ꞌin Cristo, canꞌ chaꞌ tsuꞌhue 
ntsuꞌhui tiqueen, loꞌ tsa quiñan lan loꞌo chaꞌ tsuꞌhue ntsuꞌhui tiquee ꞌñan. 19 Jlyo 
tinꞌ siꞌya chaꞌ nu njñan um ꞌin Ndiose, loꞌ siꞌya Espíritu ꞌin Jesucristo nu nda yaaꞌ 
ꞌñan, canꞌ chaꞌ tyiꞌon seꞌen ntsuꞌhuin re, 20 tsañaꞌan nu nducua tloon a tyiꞌo chaꞌ 
jyiꞌo ꞌñan loꞌo chaꞌ re, cuiꞌ ca nu lyee lati tyiꞌo tiqueen tsañaꞌan nu cuaꞌ ljyan 
quiñan, ñaꞌan ca siꞌyana scuen cuaan la chaꞌ ꞌin Cristo loꞌo chendyu ꞌñan, lja nu 
loꞌon uta chaꞌ cuaꞌ ngujuin, 21 siꞌyana cunta chaꞌ nu ꞌñan Cristo lca ñi chendyu 
ꞌñan, loꞌ chaꞌ cajan cuaꞌ mꞌnin canan. 22 Una chaꞌ tiꞌ ndon loo chendyu re cuꞌnin 
tñan ꞌin Ndiose, tiꞌ tyiꞌo la cunta ꞌñan, canꞌ chaꞌ a jlyo tinꞌ ti ñaꞌan chaꞌ re tyon 
loo na, 23 siꞌyana scañaꞌan ti lca tiqueen loꞌo chcuaa loo chaꞌ re, lca tiqueen chaꞌ 
tyiꞌo tijin loo chendyu re loꞌ quilan tloo Cristo, nde chaꞌ nu tsuꞌhue lati xqueꞌ 
tinꞌ, 24 una cunta chaꞌ nu ꞌin um, nde tsuꞌhue lati chaꞌ tiꞌ tyuꞌhuin lan chendyu. 
25 Siꞌyana cuaꞌ yten chaꞌ re niꞌ cusya ꞌñan, canꞌ chaꞌ jlyo tinꞌ siꞌyana tiꞌ tyuꞌhuin 
lan chendyu, xacanꞌ caja ñaꞌan ta yaanꞌ la ꞌin um, ca tsuꞌhue la chuꞌhui tiquee 
um loꞌ tsa quiñan la um loꞌo chaꞌ nu ndiya quiꞌan tiꞌ um, 26 xacanꞌ lyee la ca 
tsuꞌhue chuꞌhui tiquee um loꞌo tsoꞌ nu ꞌin Cristo Jesús, loo nu ñaꞌan taꞌa na loꞌo 
um xiyaꞌ xa nu tsaꞌan seꞌen ndiꞌin um. 27 Tsaloo ti chaꞌ nu nchca tinꞌ siꞌyana 
tyuꞌhui um chendyu tsañaꞌan nguiaa chaꞌ tsuꞌhue ꞌin Cristo, loꞌ chaꞌ tca tsaꞌan 
seꞌen ndiꞌin um uta chaꞌ a tca, una nchca tinꞌ ca jlyo tinꞌ ñaꞌan ndiꞌin um, chaꞌ tla 
ndon um, chaꞌ sca chaꞌ ti ꞌin um nsuꞌhua loo um chaꞌ tsuꞌhue ꞌin Cristo nu ndiya 
quiꞌan tiꞌ um, 28 loꞌ ñi a ntsen um ꞌin nu tiꞌi tiꞌ ꞌin um. Chaꞌ ñi siꞌyana loꞌo chaꞌ re 
nchca chcanꞌ ñaꞌan ti ñaꞌan nu ntsuꞌhui chaꞌ quinanꞌ tiyaa xaa, una ꞌun ntsuꞌhui 
chaꞌ tyiꞌo laa um siꞌyana Ndiose lca nu mdiꞌin tyaa chaꞌ re. 29 Siꞌyana siꞌi tsaloo 
ti mdaa ñi chaꞌ cuiyaꞌ tsa quiꞌan tiꞌ um ꞌin Cristo, cuiꞌ ca nu ntsuꞌhui chaꞌ tyijyin 
um nu tiꞌi siꞌya ñi, 30 cuiꞌ tiꞌi nu naꞌan um mdijin tiꞌ culoo, loꞌ tiꞌ ndijin la ꞌin na 
tsañaꞌan nu cuaꞌ ynan um chaꞌ.

Cristo mchcuan ñi chaꞌ cuiyaꞌ nu tlyu

2  1 Canꞌ chaꞌ cuaꞌ ñii, chaꞌ ntsuꞌhui chaꞌ tnu tiquee ꞌin um siꞌya Cristo, 
uta chaꞌ ndyiꞌo chaꞌ tsuꞌhue tiquee um, chaꞌ na sca chaꞌ tiꞌ ꞌin um loꞌo 

Espíritu ꞌin Ndiose, uta chaꞌ cuti cusya ꞌin um, loꞌ chaꞌ scasca um ñaꞌan 
ꞌtnan tiꞌ taꞌa um, 2  ndyijyin yaꞌ tsuꞌhue ntsuꞌhui tiqueen chaꞌ ndeñaꞌan 
cuꞌni um: Tyiꞌin um suꞌhua ñaꞌan ca lca tiquee um, chuꞌhui chaꞌ tsuꞌhue 
ꞌin um, ca sca chaꞌ ti ꞌin um, loꞌ scañaꞌan ti ca chaꞌ tiyaa ꞌin um nchgaa 
um. 3  Ñi sca chaꞌ loꞌ a cuꞌni um seꞌen nu tyon loo chaꞌ ꞌin um ta loꞌo chaꞌ 
siyeꞌ, cuiꞌ ca nu loꞌo suun ñaꞌan cuꞌni um, cunda scaa um cuꞌni um cunta 
siꞌyana nchgaa tucui lca sca nu ndon loo la que ꞌin um, 4 siꞌi tsa ꞌin ti um 
chuꞌhui yuhue tiꞌ um, cuiꞌ ca nu cunda scaa um chuꞌhui yuhue tiꞌ um ꞌin 
nchgaa la tucui. 5 Ca lca tiquee um tsañaꞌan ncua lca tiquee Cristo Jesús, 
6  ñi nu sca chaꞌ ti ꞌin loꞌo Ndiose, una a mdon loo chaꞌ ꞌin ñi siyaꞌ suꞌhua 
ñaꞌan ndiꞌin chaꞌ ꞌin ñi loꞌo Ndiose, 7 cuiꞌ ca nu mxnu ñi chaꞌ cuiyaꞌ canꞌ, 
mꞌni ñi ꞌin ñi tsañaꞌan nchca tiꞌ sca nguso, loꞌ ngula ñi tsañaꞌan ngula 
sca nten. 8  Xa cuaꞌ ndyon ñi tsañaꞌan nchca tiꞌ sca yu quiꞌyu, mꞌni lyoꞌ ñi 
ꞌin ñi, ncua jaꞌan ñi nchgaa chaꞌ, a mdon queꞌ ñi xa yjui neꞌ ꞌin ñi, hasta 
mjyiꞌin caꞌan neꞌ ꞌin ñi la loo cusi. 9 Canꞌ chaꞌ Ndiose mdiꞌin tyaa ꞌin Jesús 
sca seꞌen nu ndon loo la ti, loꞌ mdaa ñi sca chaꞌ cuiyaꞌ nu tlyu lati ꞌin 
ñi, 10 loꞌ siꞌya nii Jesús —nchgaa tucui tyiꞌya xtyinꞌ tloo ñi—, nu ndiꞌin 
nde niꞌ cuaan loꞌo nu ndiꞌin loo chendyu re, a cunta loꞌo nu cuaꞌ ngujui, 
11 nchgaa tucui chcuiꞌ siꞌyana Jesucristo lca ñi Xꞌnan, loꞌ taa canꞌ loo Stina 
Ndiose.

Lca na xaa nu nduꞌhui loo chendyu re
12  Canꞌ chaꞌ ꞌun, jun nu ndyuꞌhui cuiyaꞌ tinꞌ ꞌin, cuiꞌ tsañaꞌan nu jaꞌan 

um xa ndiꞌin can loꞌo um, cuañaꞌan nde lyee la suꞌhua loo um chaꞌ nu 
ndiya quiꞌan tiꞌ um siyaꞌ tijyoꞌ nchcan, loꞌ chuꞌhui sca ytsen niꞌ cusya ꞌin 
um. 13  Siꞌyana Ndiose lca nu nduꞌhui tiquee um ca jaꞌan um nchgaa chaꞌ, 
cuiꞌ cuañaꞌan nda yaaꞌ ñi ꞌin um tucua um tñan ꞌin na, siꞌyana cuañaꞌan 
ndyiꞌo chaꞌ tsuꞌhue tiquee ñi loꞌo um. 14 Cuꞌni um nchgaa loo tñan, a 
nchca chaꞌ taa um quiꞌya uta ndiꞌin suun um scasca um, 15 xacanꞌ a caja 
nu chcuiꞌ cuaꞌ ñaꞌan ti chaꞌ ꞌin um, cuiꞌ ca nu tyuꞌhui um sca chendyu 
nu luhui, cuañaꞌan ca um sñeꞌ Ndiose, luhui chaꞌ tiyaa ꞌin um lja nten 
ngunanꞌ nu nducunꞌ, loꞌ lca um sca xaa nu nduꞌhui loo chendyu re, 16  nu 
tla nsñi ton ꞌin loꞌo chaꞌ nu ndaa chendyu, siꞌyana xa nu quiaan Cristo 
loꞌon nanꞌ tsuꞌhue chuꞌhui tiqueen siꞌyana siꞌi cua chaꞌ ti mꞌnin tñan lja 
um. 17 Siyaꞌ caja nu slo tnen, una lca na tsañaꞌan nchca tiꞌ sca lcuan nu 
mdiꞌin tyaa um tloo Ndiose loo nu ndiya quiꞌan tiꞌ um ꞌin ñi, canꞌ chaꞌ 
tsuꞌhue ꞌa ntsuꞌhui tiqueen loꞌo um. 18  Cuiꞌ cuañaꞌan ꞌun ca tsuꞌhue chuꞌhui 
tiquee um tsatlyu loꞌon nanꞌ.

Chaꞌ ꞌin Timoteo loꞌo yu Epafrodito
19 Nducua tloon ꞌin Ñi Xꞌnan na Jesús siꞌyana taa ñi chaꞌ cuiyaꞌ caꞌan 

tñan ꞌin yu Timoteo tsaa yu seꞌen ndiꞌin um nu ndla la, siꞌyana loꞌon 

nanꞌ ca tsuꞌhue la chuꞌhui tiqueen xa nu ca jlyo tinꞌ ñaꞌan ndiꞌin um, 
20 siꞌyana scati yu canꞌ suꞌhua ñaꞌan lca tiqueen loꞌo yu, a cunta ntsuꞌhui 
yuhue tiꞌ yu ꞌin um nu chaꞌ ñi ca. 21 Siꞌyana nchgaa la tucui culo nducua 
la ꞌin ntsuꞌhui yuhue tiꞌ, loꞌ a nꞌni cunta canꞌ chaꞌ ꞌin Cristo Jesús. 22  Una 
cuaꞌ ndyuꞌhui lyoo um ꞌin yu Timoteo ñaꞌan ndiꞌin chaꞌ ꞌin yu, jaꞌan yu 
tsañaꞌan nchca tiꞌ sca nu suhue ti loꞌo sti, loꞌ tsa tlyu nguiꞌni hua tñan 
ꞌin Cristo loꞌo yu. 23  Canꞌ chaꞌ ntsuꞌhui tiqueen caꞌan tñan ꞌin yu, xa cuaꞌ 
ngujlyo tinꞌ ñaꞌan ca cuiyaꞌ chaꞌ ꞌñan. 24 Nducua tloon ꞌin Ñi Xꞌnan na chaꞌ 
taa ñi chaꞌ cuiyaꞌ tsaꞌan seꞌen ndiꞌin um nu ndla lati. 25 A cunta cuaꞌ yten 
tiqueen siꞌyana xitucui yu Epafrodito seꞌen ndiꞌin um, yu taꞌa na nu taꞌa 
nguiꞌni hua tñan loꞌ nsuꞌhua hua juesa loꞌo tñan ꞌin Ndiose, yu nu nguaꞌan 
tñan um ta yaaꞌ ꞌñan loꞌo chaꞌ nu ꞌni ꞌñan. 26  Una loꞌo yu lyee lca tiquee 
yu ñaꞌan taꞌa um loꞌo yu, siꞌyana ynan um chaꞌ ncua tiꞌi yu, canꞌ chaꞌ nde 
lyee la msuꞌhua yu chaꞌ nduhue tiꞌ tiquee yu loꞌo um. 27 Chaꞌ ñi siꞌyana 
ncua tiꞌi yu lyee yaꞌ, nu tichinꞌ na a ngujui yu, una Ndiose mñaꞌan ꞌtnan 
tiꞌ ñi ꞌin yu, loꞌ siꞌi tsa ꞌin ti yu, cuiꞌ ca nu loꞌon nanꞌ, siꞌyana a ncua tiꞌ ñi 
xnu ñi ꞌñan siyaꞌ ti loꞌo chaꞌ xiꞌin. 28  Canꞌ chaꞌ loꞌo nu chcui lca tiqueen 
nguaꞌan tñan ꞌin yu nu ndla la ti, xa quila yu seꞌen ndiꞌin um chca tsuꞌhue 
lca tiquee um, ñi nanꞌ loꞌ a chuꞌhui ꞌa chaꞌ nduhue tiꞌ tiqueen. 29 Cuan 
xuꞌhue um ꞌin yu loꞌo nu chcui lca tiquee um siꞌyana lca yu taꞌa ndiya 
quiꞌan tiꞌ na ꞌin Ñi Xꞌnan na, cuañaꞌan chuꞌhui yuhue tiꞌ um ꞌin nchgaa la 
tucui nu lca tsañaꞌan nu lca yu ycuiꞌ yu, 30 siꞌyana tichinꞌ ti na a ngujui yu 
siꞌya tñan ꞌin Cristo, mꞌni tnu tiquee yu mdyaa yu ꞌin yu siyaꞌ ti, loo nu ta 
yaaꞌ yu ꞌñan tñan loo um.

Cristo lca ñi cuiyaꞌ seꞌen tiyaa yu Pablo

3  1 Canꞌ chaꞌ ꞌun jun taꞌa na ca tsuꞌhue chuꞌhui tiquee um siꞌya Ñi 
Xꞌnan na, a ndaja tinꞌ caꞌan ticuiꞌ ti loo chaꞌ re siꞌyana jlyo tinꞌ cuꞌni 

na tsuꞌhue ꞌin um. 2  Xñi um cunta ꞌin um loꞌo nten nu ndaꞌan tsañaꞌan 
nchca tiꞌ sca xniꞌ, nchgaa nu ndaꞌan loꞌo chaꞌ cuiñi, loꞌ nchcuiꞌ siꞌyana 
ꞌni chaꞌ ca circuncida ꞌin um. 3  Nareꞌ lca na ta nten nu chaꞌ ñi ca ncua 
circuncida ꞌin, siꞌyana loꞌo nu chcui lca tiquee na nꞌni tnu na ꞌin Ndiose, 
tsuꞌhue ntsuꞌhui tiquee na siꞌya Cristo Jesús, loꞌ a nchcua quiloo na ꞌin 
nten chendyu. 4 Siꞌyana loꞌon nanꞌ ntsuꞌhui suun ꞌñan chcua quiloon ñaꞌan 
chaꞌ nu ljyan loꞌo nten. Chaꞌ ntsuꞌhui xca tucui nu nchca tiꞌ tsa nchaꞌan 
chaꞌ re, una nanꞌ lyee lati ntsuꞌhui suun ꞌñan, 5 siꞌyana ncua circuncida 
ꞌñan xa ntsuꞌhuin snuꞌ ti tsaan, lcan neꞌ Israel ta nten ꞌin Benjamin, lcan 
neꞌ hebreo ycuiꞌ ca sñeꞌ neꞌ hebreo, a cunta lcan neꞌ fariseo tsoꞌ chaꞌ ꞌin 
lee, 6  mducui nchaꞌan ꞌin nu ya quiꞌan tiꞌ ꞌin Cristo, luhui tloon loꞌo cunta 
chaꞌ ꞌin lee. 7 Nchgaa chaꞌ canꞌ msqueꞌ tinꞌ siꞌyana ndon loo na ꞌñan, 
una mscuan tloon ꞌin na siꞌya chaꞌ ꞌin Cristo. 8  Chaꞌ ñi siꞌyana nscuan 
tloon nchgaa loo chaꞌ, siꞌyana lyee la ndon loo chaꞌ nu chuꞌhui lyoon ꞌin 

Cristo Jesús, ñi nu lca Xꞌnan, loꞌ siꞌya ñi mxnun nchgaa chaꞌ canꞌ loo mti, 
ñaꞌan ca siꞌyana cuan xuꞌhuen ꞌin Cristo, 9 loꞌ ca sca chaꞌ ti ꞌñan loꞌo ñi, 
siꞌi siꞌyana tsuꞌhue mxuꞌhuan seꞌen chaꞌ ꞌin lee, ta canꞌ chaꞌ luhui tloon, 
cuiꞌ ca nu nguinun luhuin siꞌyana ya quiꞌan tinꞌ ꞌin Cristo, sca chaꞌ nu 
mdiꞌin tyaa Ndiose siꞌyana quinu luhui na loo nu tsa quiꞌan tiꞌ na ꞌin ñi, 
10 ñaꞌan ca siꞌyana chuꞌhui lyoon ꞌin Cristo, loꞌ quii tinꞌ tsala ñaꞌan tlyu 
chaꞌ cuiyaꞌ ꞌin ñi xa mdyiquiꞌo ñi, a cunta quii tinꞌ tsala nu tiꞌi mdijin ñi 
xa ngujui ñi, loꞌ cuañaꞌan ca sca chaꞌ ti ꞌñan loꞌo ñi, 11 ñaꞌan ca siꞌyana 
loꞌon quiꞌni caꞌan ꞌñan tyiquiꞌon lja neꞌ ngujui. 12  Siꞌi siꞌyana cuaꞌ mchcuan 
cunta nchgaa chaꞌ re uta siꞌyana ndyijyin yaꞌ tsuꞌhue nten lcan, cuiꞌ ca 
nu nsuꞌhuan juesa loꞌo chaꞌ re, chaꞌ tca chcuan chaꞌ tsuꞌhue canꞌ, cuiꞌ 
chaꞌ tsuꞌhue nu ntsuꞌhui ꞌin Cristo Jesús xa mchcua ñi ꞌñan. 13  ꞌUn jun 
taꞌa na, a cunen loꞌo um ta siꞌyana cuaꞌ mchcuan chaꞌ re, tsaloo ti chaꞌ 
nu nguiꞌnin siꞌyana jlya tinꞌ nchgaa chaꞌ nu cuaꞌ mdijin, loꞌ suꞌhuan juesa 
tsaꞌan nde loo, 14 cuañaꞌan tsa quiñan tsayaꞌ tyiꞌan seꞌen ntsuꞌhui chaꞌ 
tyiꞌan, loꞌ chcuan cunta chaꞌ tsuꞌhue nu taa Ndiose ꞌñan tiꞌ xa nu msiꞌya 
ñi ꞌñan siꞌya Cristo Jesús. 15 Canꞌ chaꞌ nchgaa naa nu tla ndon loꞌo tsoꞌ ꞌin 
Ndiose, cuiꞌ chaꞌ tiyaa re tyon loꞌo na, loꞌ chaꞌ ndeꞌen um ñan tiꞌ um xca 
ñaꞌan, Ndiose culyo scua la ñi chaꞌ canꞌ loꞌo um. 16  Una loꞌo chaꞌ nu cuaꞌ 
mꞌni chaꞌan na, tsa quiñan la na chcui nchaꞌan na ꞌin na, loꞌ scañaꞌan ti 
ca lca tiquee na. 17 ꞌUn jun taꞌa na, chcui nchaꞌan um ꞌñan tsañaꞌan nu 
nguiꞌnin, a cunta cuꞌni chaꞌan um ꞌin jun nu nduꞌhui chendyu tsañaꞌan 
nu cuaꞌ nguloꞌo hua ꞌin um. 18  Siꞌyana tyun nu cuaꞌ ndaꞌan tsañaꞌan nu 
cuaꞌ mtsanꞌ ꞌin um, ticuiꞌ chaꞌ ꞌin canꞌ nchcuinꞌ loꞌo um cuaꞌ ñii nu hasta 
nguilo tyiꞌa quiloon, siꞌyana lca canꞌ taꞌa cusuun Cristo, ñi a ndyiꞌya canꞌ 
cunta ñi chaꞌ ngujui ñi loo cusi. 19 Una tiyaa xaa tsatoꞌo quinanꞌ canꞌ 
siꞌyana chaꞌ xqueꞌ ꞌin neꞌ lca ndiose ꞌin neꞌ, loo nu ngaꞌan chaꞌ quii tiꞌ 
neꞌ chaꞌ jyiꞌo nde nguiꞌni siyeꞌ neꞌ, chacuiꞌ chaꞌ nu nchca loo chendyu re 
ntsuꞌhui tiquee neꞌ. 20 Una nareꞌ niꞌ cuaan lca quichen tyi na, canꞌ nducua 
tloo na tyiꞌo Ñi Xꞌnan na Jesucristo, Ñi nu ndlo laa ꞌin na, 21 xitsaꞌan ñi 
cunanꞌ na loꞌo sca cunanꞌ nu ndon loo lati tsañaꞌan nu lca ñi ycuiꞌ ñi, 
siꞌyana tlyu chaꞌ cuiyaꞌ ꞌin ñi loꞌ tca culo ñi tñan nchgaa loo chaꞌ.

Ca tsuꞌhue lca tiquee na siꞌya Ñi Xꞌnan na

4  1 ꞌUn jun taꞌa na nu ndyuꞌhui cuiyaꞌ tinꞌ ꞌin, ꞌun nu lyee ntsuꞌhui 
tiqueen ꞌin, ꞌun nu nguiꞌni chaꞌ siꞌyana tsuꞌhue lca tiqueen, lca um 

tsañaꞌan nchca tiꞌ sca na nu taꞌa la tiꞌ ꞌñan, canꞌ chaꞌ chcuinꞌ loꞌo um 
siꞌyana tla tyon um loꞌo chaꞌ ꞌin Ñi Xꞌnan na, ꞌun nu ndyuꞌhui cuiyaꞌ tinꞌ 
ꞌin. 2  Jñan chaꞌ tsuꞌhue ꞌin Evodia loꞌo Síntique siꞌyana ca sca chaꞌ ti ꞌin 
jun tsatlyu loꞌo Ñi Xꞌnan na. 3  A cunta jñan chaꞌ tsuꞌhue ꞌin um, ꞌun nu 
taꞌa nguiꞌnin can tñan, siꞌyana ta yaaꞌ um ꞌin chcuaa jun cunaꞌan re, jun 
nu lyee msuꞌhua juesa loꞌ mda yaaꞌ ꞌñan loꞌo tñan ꞌin Ndiose, a cunta loꞌo 

yu Clemente mda yaaꞌ yu tsatlyu loꞌo nchgaa la ñaꞌan yu taꞌa nguiꞌnin 
tñan, cunda scaa canꞌ cuaꞌ nguaꞌan scua nii loo quityi ꞌin Ndiose, cuiꞌ 
quityi seꞌen nducua nii nchgaa nu cuaꞌ jui chendyu ꞌin. 4 Nchca tinꞌ 
siꞌyana nchgaa xaa ca tsuꞌhue chuꞌhui tiquee um, sca chaꞌ ti ꞌin um loꞌo 
Ñi Xꞌnan na. Xiyaꞌ chcuinꞌ loꞌo um: ¡Ca tsuꞌhue chuꞌhui tiquee um! 5 a 
cunta nchgaa tucui chuꞌhui lyoo ꞌin um lca um nten tsuꞌhue, loꞌ a jlya tiꞌ 
um siꞌyana cuaꞌ nchcui cuiiꞌ chaꞌ quiaan Ñi Xꞌnan na. 6  A suꞌhua um chaꞌ 
nduhue tiꞌ tiquee um siꞌya scasca chaꞌ, cuiꞌ ca nu tyiꞌin tyaa um chaꞌ canꞌ 
yaaꞌ Ndiose, chcuiꞌ lyiꞌo um ꞌin ñi, tyaa um xuꞌhue ꞌin ñi, loꞌ jñan um ꞌin 
ñi siꞌya nchgaa loo chaꞌ. 7 Ndiose, ñi nu nꞌni chaꞌ nguisa cusya ꞌin na, ñi a 
nchca quiꞌya na cunta ñaꞌan nguiaa chaꞌ re, cuiꞌ ñi chuꞌhui ñi cunta cusya 
ꞌin um loꞌo chaꞌ tiyaa ꞌin um siꞌya Cristo Jesús.

Chuꞌhui yuhue tiꞌ na chaꞌ nu tsuꞌhue
8  Canꞌ chaꞌ ꞌun jun taꞌa na, tsalca chaꞌ nu ñi, chaꞌ nu ndon loo, chaꞌ nu 

tsuꞌhue, chaꞌ nu luhui, chaꞌ nu ndyiꞌya la, chaꞌ nu ntsuꞌhui lyoo, loꞌ chaꞌ 
lca na chaꞌ nu tsuꞌhue nu ndon loo lati, nde chaꞌ nu chuꞌhui tiquee um. 
9 Nchgaa chaꞌ nu cuaꞌ mꞌni chaꞌan um ꞌñan, cuiꞌ chaꞌ nu cuaꞌ ncuan xuꞌhue 
um loꞌ ngune ꞌin um tsañaꞌan nu cuaꞌ naꞌan um mꞌnin, canꞌ nu ngaꞌan chaꞌ 
cuꞌni um, loꞌ Ndiose, ñi nu nꞌni chaꞌ nxitñanꞌ cusya ꞌin na, tyiꞌin ñi loꞌo 
um.

Mdyaa yu Pablo xuꞌhue ꞌin jun siꞌya lcuan
10 Ndyijyin yaꞌ tsuꞌhue ntsuꞌhui tiqueen loꞌo Ñi Xꞌnan na siꞌyana ya 

tucua xaa nguia yuꞌhui tiꞌ um ꞌñan loꞌo na nu cunajoꞌo ꞌñan, siyaꞌ lyee lca 
tiquee um ta yaaꞌ um ꞌñan, una a jui ñaꞌan ꞌin um. 11 A nchcuinꞌ loꞌo um 
ta siꞌyana ꞌni chaꞌ ꞌñan, nanꞌ tsuꞌhue ntsuꞌhui tiqueen siyaꞌ ñi tuꞌ ñaꞌan 
ndijin, 12  cuaꞌ yuꞌhui lyoon chaꞌ tiꞌi chendyu, cuañaꞌan loꞌo chaꞌ cuilyiyaꞌ, 
cuaꞌ nguñi tinꞌ siyaꞌ ñi tuꞌ ñaꞌan ndijin, jlyo tinꞌ ñi lca nguiteꞌ tiꞌ na loꞌ 
jlyo tinꞌ ñi lca nguilaꞌ tiꞌ na, ñi lca xa nu nde nguinu na ꞌin na, ticuiꞌ 
cuañaꞌan xa nde ndiya lyijyi na. 13  Nchgaa chaꞌ tca ꞌñan siꞌyana Cristo 
nda yaaꞌ ꞌñan. 14 Una tsuꞌhue ñaꞌan nu mꞌni um siꞌyana mda yaaꞌ um ꞌñan 
loꞌo nu tiꞌi ndijin. 15 Tsañaꞌan nu cuaꞌ jlyo tiꞌ um, ꞌun jun taꞌa na Filipos, 
xa mdaꞌan ycuinꞌ chaꞌ tsuꞌhue ꞌin Cristo seꞌen lca Macedonia, cuiꞌ xa nu 
mdoꞌon canꞌ, loꞌ a tucui la jun taꞌa na nu mda yaaꞌ ꞌñan, cuiꞌ ca nu tsalca 
ti um mda yaaꞌ um ꞌñan loꞌo na nu najoꞌo ꞌñan, loꞌ cuañaꞌan mxitucui um 
chaꞌ tsuꞌhue ꞌin um loꞌon. 16  Xa mdiꞌin quichen Tesalónica, tucua snan 
juesa nguaꞌan tñan um na nu ngunajoꞌo ꞌñan. 17 Una siꞌi siꞌyana nducua 
tloon na nu ndiꞌin ꞌin um, cuiꞌ ca nu nducua tloon siꞌyana ca quiꞌan la 
chaꞌ tsuꞌhue ꞌin um tloo Ndiose. 18  A sca na ndiya lyijyi ꞌñan, cuiꞌ ca nu 
nde cuaꞌ nguinu na ꞌñan, a xca ꞌa chaꞌ tiꞌ nguiꞌni ꞌñan loꞌo lcuan nu cuaꞌ 
nguaꞌan tñan um loꞌo yu Epafrodito, lca na sca lcuan nu xityiꞌi nu cuaꞌ 

nducua tloo Ndiose, cuiꞌ sca chaꞌ nu ndiyaa tiꞌ ñi. 19 Canꞌ chaꞌ Ndiose ꞌñan 
taa la ñi nchgaa na nu ꞌni chaꞌ ꞌin um loꞌo, tsañaꞌan ndiꞌin chaꞌ cuilyiyaꞌ 
ꞌin ñi la niꞌ cuaan siꞌya Cristo Jesús. 20 Scati ꞌin Stina Ndiose cuꞌni tnu na 
tsala xaa. Amen.

Yu Pablo mslaꞌ taꞌa yu loꞌo jun Filipos
21 Chcuiꞌ chaꞌ um ꞌin nchgaa jun nu cuaꞌ ya quiꞌan tiꞌ ꞌin Cristo Jesús, 

cuiꞌ cuañaꞌan jun taꞌa na nu ndiꞌin nde re nchcuiꞌ chaꞌ ꞌin um, 22  a cunta 
nchgaa la ñaꞌan jun taꞌa na nchcuiꞌ chaꞌ jun ꞌin um, una lyee lati jun nu 
ndiꞌin naꞌan ꞌin César. 23  Cuiꞌ chaꞌ tsuꞌhue ꞌin Ñi Xꞌnan na Jesucristo tyiꞌin 
loꞌo um nchgaa um. Amen. 

Yu Pablo nchcuiꞌ chaꞌ yu ꞌin jun Colosas

1  1 Nanꞌ yu Pablo, siꞌya chaꞌ cuiyaꞌ ꞌin Ndiose nguaꞌan tñan Jesucristo 
ꞌñan tsa ycuinꞌ chaꞌ tsuꞌhue ꞌin ñi, loꞌ tsatlyu loꞌo yu taꞌa na Timoteo 

caꞌan tñan hua sca quityi re ꞌin um, 2  ꞌun jun taꞌa na nu ndiꞌin quichen 
Colosas, nchgaa nu cuaꞌ mdoꞌo hui ꞌin Cristo nu ndiya quiꞌan tiꞌ ꞌin ñi. 
Stina Ndiose loꞌo Ñi Xꞌnan na Jesucristo taa ñi chaꞌ tsuꞌhue nu chuꞌhui niꞌ 
cusya ꞌin um, loꞌ cuꞌni ñi chaꞌ tyiꞌin tsuꞌhue um.

Mjñan yu Pablo ꞌin Ndiose siꞌya chaꞌ ꞌin jun
3  Xa nchcuiꞌ lyiꞌo hua ꞌin Ndiose, Sti Ñi Xꞌnan na Jesucristo, a sꞌni ndyaa 

hua xuꞌhue ꞌin ñi siꞌya um, 4 siꞌyana cuaꞌ ynan hua chaꞌ tsala ñaꞌan ndiya 
quiꞌan tiꞌ um ꞌin Cristo Jesús, a cunta ntsuꞌhui chaꞌ tsuꞌhue ꞌin um loꞌo 
nchgaa jun taꞌa na, 5 siꞌyana nducua tloo um chaꞌ nu cuaꞌ mdiꞌin tyaa 
Ndiose nu ntsuꞌhui chaꞌ quiꞌni caꞌan ꞌin um la niꞌ cuaan, tsañaꞌan chaꞌ 
nu cuaꞌ ngune ꞌin um, chaꞌ nu ñi nu lca chaꞌ tsuꞌhue ꞌin Jesucristo, 6  loꞌ 
mdiyaan na seꞌen ndiꞌin um tsañaꞌan cuaꞌ nguine yuꞌhui na sca chcui 
chendyu, nguia nguiton na, loꞌ nguilo na tsañaꞌan ndiꞌin chaꞌ ꞌin um tiꞌ 
tsaan nu ngune ꞌin um, loꞌ ncua cuiyaꞌ tiꞌ um tsala ñaꞌan tlyu chaꞌ tsuꞌhue 
ꞌin Ndiose, 7 cuiꞌ chaꞌ nu nguloꞌo yu Epafras ꞌin um, yu nu taꞌa nguiꞌni hua 
tñan ꞌin Ndiose nu ndyuꞌhui cuiyaꞌ tiꞌ hua ꞌin, yu nu tsuꞌhue nguiꞌni tñan 
ꞌin Cristo lja um, 8  ndaa yu suun loꞌo hua tsala ñaꞌan tlyu chaꞌ tsuꞌhue 
ntsuꞌhui ꞌin um siꞌya Espíritu ꞌin Ndiose. 9 Canꞌ chaꞌ tiꞌ xa ynan hua chaꞌ 
ñaꞌan ndiꞌin um, a ndlaꞌ tiꞌ hua chcuiꞌ lyiꞌo hua ꞌin Ndiose loꞌ njñan hua 
siꞌyana nde lyee la quiꞌya um cunta tsañaꞌan nu ndyiꞌo tiquee ñi, cuañaꞌan 
ca cuiyaꞌ tiꞌ um loꞌ ca chcui la chaꞌ tiyaa ꞌin um loꞌo tsoꞌ nu ꞌin ñi, 10 ñaꞌan 
ca siꞌyana tyiꞌan loꞌo um sca chendyu nu luhui tsañaꞌan nchca tiꞌ Ñi Xꞌnan 
na, cunan um ñaꞌan nu quinu tsuꞌhue tiquee ñi loꞌo um siꞌya nchgaa loo 
chaꞌ, cuañaꞌan ca chcanꞌ loo chendyu ꞌin um siꞌya tñan tsuꞌhue nu nguiꞌni 
um, loꞌ quiꞌya la um cunta tsañaꞌan nguiaa chaꞌ ꞌin Ndiose, 11 cuañaꞌan 
caja la juesa ꞌin um loꞌo chaꞌ cuiyaꞌ ꞌin ñi, tsañaꞌan juesa nu ndyiꞌo la niꞌ 
cuaan, siꞌyana chuꞌhui chaꞌ tlyu tiꞌ ꞌin um loꞌ ta loo um loꞌo chaꞌ nu ndijin 

um, 12  tsuꞌhue ntsuꞌhui tiquee um tyaa um xuꞌhue ꞌin Stina Ndiose, ñi nu 
mdaa chaꞌ cuiyaꞌ quiꞌni caꞌan chaꞌ tsuꞌhue ꞌin na, cuiꞌ chaꞌ nu taa ñi ꞌin 
nchgaa nu cuaꞌ mdoꞌo hui ꞌin ñi, nu ndaꞌan loo xaa ꞌin ñi. 13  Ngulo laa ñi 
ꞌin na seꞌen msñi suꞌhua yaaꞌ chaꞌ tla yta ꞌin na, loꞌ cuaꞌ mdiꞌin tyaa ñi ꞌin 
na tsoꞌ seꞌen ndlo Sñeꞌ ñi tñan, cuiꞌ nu taꞌa lati ꞌin ñi, 14 cuiꞌ nu msuꞌhua 
lyiyaꞌ quiꞌya ꞌin na loꞌo tne, loꞌ mdoꞌo laa na.

Siꞌya Cristo mꞌni chuꞌhue ñi chaꞌ ꞌin na loꞌo Ndiose
15 Cuiꞌ ñi lca ñi lcuin ca Ndiose, cuiꞌ Ndiose nu a nchca tucui ñaꞌan 

tloo, loꞌ scati canꞌ lca nu ndon loo lati nu ndlo tñan ꞌin nchgaa loo chaꞌ. 
16  Siꞌyana loꞌo cunta ꞌin ñi nguiaꞌ nchgaa loo na nu ndiꞌin niꞌ cuaan 
loꞌo loo chendyu re, na nu chcanꞌ loꞌo na nu a chcanꞌ, nchgaa tucui nu 
nchcua seꞌen ndlo tñan, nu ntsuꞌhui chaꞌ cuiyaꞌ yaaꞌ, cuiꞌ nu cuaan la 
tñan lyiꞌya, loꞌo yu nchca bsya, nchgaa chaꞌ re mducua suun na siꞌya ñi, 
a cunta siꞌyana quinu tsuꞌhue tiquee ñi. 17 Cuaꞌ ndiꞌin ñi xa nu tiꞌ lyijyi 
tsaaꞌ nchgaa loo na, loꞌ siꞌya chaꞌ cuiyaꞌ ꞌin ñi tiꞌ nguia quiñan nchgaa loo 
chaꞌ. 18  Cuiꞌ ñi lca ñi que ꞌin jun taꞌa na nu lca laa ꞌin ñi, cuaꞌ lca ndiꞌin 
ñi tiꞌ culoo, ñi nu ndon loo lati nu mdyiquiꞌo lja neꞌ ngujui, seꞌen nu ca 
chcanꞌ loo siꞌyana scati ñi lca ñi nu ndon loo lati, 19 canꞌ chaꞌ mdoꞌo tiquee 
Stina Ndiose siꞌyana ca Sñeꞌ ñi tsañaꞌan lca ñi ycuiꞌ ca ñi, 20 loꞌ siꞌya ñi 
caja ñaꞌan quinu tsuꞌhue nchgaa loo chaꞌ tloo ñi xiyaꞌ, chaꞌ nu nchca loo 
chendyu re loꞌo la niꞌ cuaan, cuaꞌ mꞌni chuꞌhue ñi chaꞌ canꞌ siꞌya tne Sñeꞌ 
ñi nu nguilo la loo cusi. 21 Cuiꞌ cuañaꞌan ꞌun, tiꞌ culoo tijyoꞌ nchca um 
siiꞌ Ndiose, mnaꞌan tiꞌi um ꞌin ñi, mꞌni um tñan ngunanꞌ, una cuaꞌ ñii jui 
ñaꞌan mꞌni chuꞌhue um chaꞌ ꞌin um loꞌo ñi, 22  cuiꞌ siꞌya chaꞌ nu ngujui 
Sñeꞌ ñi, ñaꞌan ca siꞌyana tiya loꞌo ñi ꞌin um tloo Ndiose luhui tloo um, a 
sca chaꞌ nducui nchaꞌan ꞌin um, ñi a nducui ꞌa um quiꞌya, 23  una chaꞌ tsa 
quiñan um loꞌo chaꞌ nu ndiya quiꞌan tiꞌ um, tla ndon um loꞌ a tyiꞌo tsoꞌ 
um loo chaꞌ tsuꞌhue ꞌin Cristo, chaꞌ nu nducua tloo um tiꞌ xa ngune ꞌin 
um, cuiꞌ chaꞌ nu ndaꞌan ycuiꞌ neꞌ sca chcui chendyu, loꞌon nanꞌ yu Pablo 
ndaꞌan ycuinꞌ chaꞌ re.

Tñan ꞌin Ndiose nguiꞌni yu Pablo lja neꞌ gentil
24 Tsuꞌhue ntsuꞌhui tiqueen ndijin nu tiꞌi siꞌya um, cuañaꞌan taꞌa nu 

tiꞌi nu ntsuꞌhui chaꞌ tijin tsañaꞌan mdijin Cristo, siꞌya chaꞌ ꞌin nchgaa nu 
ndiya quiꞌan tiꞌ ꞌin ñi nu lca laa ꞌin ñi, 25 cuiꞌ tñan canꞌ nguiꞌnin cuaꞌ ñii, 
tsañaꞌan tñan nu mdaa Ndiose ꞌñan nu cuꞌni tsuꞌhue loꞌo um, siꞌyana 
culyo scua lan chaꞌ ꞌin ñi, 26  chaꞌ nu ntsuꞌhui cutsiꞌ ꞌin Ndiose tiꞌ cuaꞌ sꞌni 
la, a tucui nu ncua jlyo tiꞌ chaꞌ re, una cuaꞌ ñii ncua chcanꞌ loo na loꞌo 
nchgaa nu cuaꞌ mdoꞌo hui ꞌin ñi, 27 mdoꞌo tiquee Ndiose culyo scua la ñi 
chaꞌ re loꞌo jun, loꞌ ca cuiyaꞌ tiꞌ jun tsala ñaꞌan tsuꞌhue loꞌ tlyu xaa nu 
cuaꞌ jui ꞌin neꞌ gentil, chaꞌ nu yuꞌhui cutsiꞌ canꞌ, cuiꞌ Cristo nu ntsuꞌhui 

niꞌ cusya ꞌin um, loꞌ siꞌya ñi nducua tloo um quiꞌni caꞌan ꞌin um loo xaa 
ꞌin ñi. 28  Cuiꞌ chaꞌ ꞌin ñi lca nu ndaꞌan ycuiꞌ hua loꞌ nsuꞌhua tiyaa hua ꞌin 
nchgaa tucui, ndloꞌo hua ꞌin neꞌ tsañaꞌan chaꞌ tiyaa ꞌin Ndiose, ñaꞌan ca 
siꞌyana tsa loꞌo hua ꞌin nchgaa tucui tloo Ndiose loꞌo sca chaꞌ tiyaa nu 
chcui siꞌya Cristo Jesús. 29 Canꞌ chaꞌ nsuꞌhua loon tñan re tsañaꞌan chaꞌ 
cuiyaꞌ nu ndaa ñi ꞌñan, loꞌ lyee nxicuꞌni chaꞌ re niꞌ cusya ꞌñan.

2  1 Nchca tinꞌ siꞌyana ca jlyo tiꞌ um tsala ñaꞌan chaꞌ nu ndijin siꞌya um, 
a cunta siꞌya jun nu ndiꞌin quichen Laodicea, tsatlyu loꞌo nchgaa 

nu a nchca ñaꞌan tloo ꞌñan, 2  siꞌyana caja la chaꞌ tnu tiquee ꞌin jun, ca 
sca chaꞌ ti ꞌin jun siꞌya chaꞌ tsuꞌhue ndyiꞌo tiquee jun, cuañaꞌan ca chcui 
la chaꞌ tiyaa ꞌin jun, loꞌ quiꞌya jun cunta tsala ñaꞌan tlyu chaꞌ nu yuꞌhui 
cutsiꞌ ꞌin Stina Ndiose loꞌo Cristo, 3  loꞌ siꞌya Cristo quija lyoo nchgaa loo 
chaꞌ tiyaa seꞌen nu quiꞌya na cunta nchgaa chaꞌ. 4 Nde chaꞌ nchcuinꞌ loꞌo 
um siꞌyana a caja nu cuñilyiꞌo ꞌin um loꞌo xca loo chaꞌ, uta siꞌyana cuti 
nchcuiꞌ neꞌ loꞌo um. 5 Siyaꞌ a ndiꞌin loꞌo um, una cusya ꞌñan nchca na 
loꞌo um, tsuꞌhue ntsuꞌhui tiqueen siꞌyana jlyo tinꞌ tsuꞌhue ndiꞌin um, tla 
ndon um loꞌo chaꞌ ꞌin Cristo nu ndiya quiꞌan tiꞌ um. 6  Canꞌ chaꞌ tsañaꞌan 
nu ncuan xuꞌhue um ꞌin Ñi Xꞌnan na Jesucristo, cuiꞌ cuañaꞌan tyuꞌhui um 
chendyu sca chaꞌ ti ꞌin um loꞌo ñi, 7 tla tyon um loꞌ tsa quiñan la um culo 
um siꞌya ñi, a cunta loꞌo chaꞌ nu ndiya quiꞌan tiꞌ um, tyiꞌin tya tla um ꞌin 
um loꞌo chaꞌ canꞌ tsañaꞌan nu cuaꞌ mꞌni chaꞌan um, loꞌ tyaa um xuꞌhue ꞌin 
Ndiose nchgaa xaa.

Chendyu nu cui ti siꞌya Cristo
8  Xñi um cunta siꞌyana a caja nu cuñilyiꞌo ꞌin um loꞌo scasca chaꞌ tiyaa 

ꞌin nten chendyu, chaꞌ nu a sca cunta ntsuꞌhui, tsañaꞌan nguiaa chaꞌ 
nu cuaꞌ ntsuꞌhui ꞌin neꞌ, chaꞌ nu nchca loo chendyu re, loꞌ siꞌi tsañaꞌan 
nguiaa chaꞌ ꞌin Cristo. 9 Siꞌyana Cristo chcui ñaꞌan nguiaa chaꞌ ꞌin Ndiose 
nguiaa chaꞌ ꞌin ñi, 10 canꞌ chaꞌ a sca chaꞌ ndiya lyijyi ꞌin um siꞌya Cristo, 
ñi nu lca que ꞌin nchgaa nu ntsuꞌhui chaꞌ cuiyaꞌ yaaꞌ loꞌo nchgaa nu nchca 
bsya. 11 A cunta siꞌya ñi ncua circuncida ꞌin um, una siꞌi loꞌo juesa ꞌin 
nten chendyu, cuiꞌ ca nu loꞌo chaꞌ cuiyaꞌ ꞌin ñi mscuan tloo um nchgaa 
chaꞌ ngunanꞌ nu ntsuꞌhui niꞌ cusya ꞌin um, cuañaꞌan ncua circuncida ꞌin 
um siꞌya Cristo. 12  Xa mducua tya um ñaꞌan loo chaꞌ ngujui um tsatlyu 
loꞌo ñi, cuiꞌ cuañaꞌan xa mdyiquiꞌo ñi, loꞌo um mdyiquiꞌo um, loo nu ya 
quiꞌan tiꞌ um siꞌyana mdyiquiꞌo ñi loꞌo chaꞌ cuiyaꞌ ꞌin Ndiose. 13  Nu ncua 
tiꞌ culoo a ntsuꞌhui chendyu ꞌin um siꞌya quiꞌya nducui um, a nchca xcuan 
tloo um nchgaa chaꞌ ngunanꞌ nu ntsuꞌhui niꞌ cusya ꞌin um, una mdaa ñi 
sca chendyu ꞌin um loꞌo Cristo xa mꞌni ñi chaꞌ tlyu tiꞌ ꞌin um siꞌya nchgaa 
quiꞌya ꞌin um, 14 cuañaꞌan msiꞌyu coꞌ ñi nchgaa chaꞌ nu nguinu scua, cuiꞌ 
nu ndlo quiꞌya ꞌin na, scasca chaꞌ nu nducui nchaꞌan ꞌin na, una mxca ñi 
chaꞌ canꞌ xa mjyiꞌin caꞌan ñi ꞌin na loo cusi, 15 ngulyaa ñi chaꞌ cuiyaꞌ ꞌin 

nchgaa nu ndlo tñan loꞌo nu nchca bsya, mdaa ñi chaꞌ jyiꞌo ꞌin canꞌ tloo 
nchgaa tucui, loꞌ mꞌni ñi canan ꞌin la loo cusi. 16  Canꞌ chaꞌ a cuꞌni cunta 
ꞌa um chaꞌ caja nu chcuiꞌ tyijyin siꞌya na nu nchcu um, uta loꞌo na nu 
ndyiꞌyo um, ta siꞌya scasca taꞌa nu nꞌni neꞌ, xa nchcui cooꞌ, uta tsaan nu 
nxitñanꞌ neꞌ, 17 nchgaa chaꞌ re ncua na sca xñii chaꞌ nu ntsuꞌhui chaꞌ caan, 
una cuiꞌ chaꞌ ꞌin Cristo nchcuiꞌ na. 18  A taa um yaꞌ caja nu chcui ndijin, 
ta chcuiꞌ siꞌyana a chcuan um cunta chaꞌ tsuꞌhue nu quiꞌni caꞌan ꞌin um, 
cuiꞌ nu nducui tiꞌ nꞌni suun ꞌin tloo naꞌan nten loꞌ nꞌni tnu ꞌin angujle, 
nguiten yuꞌhui neꞌ loꞌo chaꞌ nu a nchca ñaꞌan neꞌ, cua chaꞌ ti nguiꞌni siyeꞌ 
neꞌ siꞌyana cooꞌ chaꞌ tiyaa ꞌin neꞌ. 19 A nꞌni cunta neꞌ ꞌin Cristo nu lca Que 
ꞌin na, ñi nu nꞌni chaꞌ ndlyo na tsañaꞌan nu nchca tiꞌ Ndiose, naꞌan seen ñi 
ꞌin na, nguiꞌni sca ñi ꞌin na tsañaꞌan nguiaa chaꞌ ꞌin na loꞌo seꞌen ntsuꞌhui 
cula na loꞌo chcuin na. 20 ꞌUn cuaꞌ ngujui um tsatlyu loꞌo Cristo, cuaꞌ 
ngujui um loꞌo chaꞌ nu nchca loo chendyu re. ¿Ñi chaꞌ ta tiꞌ nxuꞌhua seꞌen 
um scasca la chaꞌ nu ntsuꞌhui ꞌin nten chendyu? 21 Nchcuiꞌ neꞌ: A culaꞌ na 
re, a cu ꞌin na, ñi a ntsuꞌhui chaꞌ quiꞌni caꞌan ꞌin na, 22  (lca na chaꞌ tiyaa 
ꞌin nten chendyu tsañaꞌan nu ndloꞌo neꞌ loꞌ ndlo neꞌ tñan), chacuiꞌ chaꞌ nu 
ntsuꞌhui chaꞌ tsatii cuaꞌ ñaꞌaan ndlyaꞌ na ꞌin na. 23  Tsuꞌhue ꞌa chaꞌ tiyaa 
lca na xqueꞌ tiꞌ na tsañaꞌan nu nchcuiꞌ neꞌ loꞌo ñaꞌan nu nꞌni suun neꞌ, 
ticuiiꞌ neꞌ nxitijin neꞌ ꞌin neꞌ nu tiꞌi, una siꞌi canꞌ chaꞌ ndiyatii chaꞌ ngunanꞌ 
ndyiꞌo tiquee neꞌ.

3  1 Siꞌyana cuaꞌ mdyiquiꞌo um tsatlyu loꞌo Cristo, quia nan um chaꞌ 
nu nchca la niꞌ cuaan seꞌen nducua Cristo tsoꞌ cueen ꞌin Ndiose. 

2  Chcua quiloo um chaꞌ nu nchca la niꞌ cuaan, loꞌ siꞌi chaꞌ nu nchca loo 
chendyu re. 3  Cuꞌni um cunta siꞌyana cuaꞌ ngujui um, chendyu ꞌin um cuaꞌ 
ntsuꞌhui na tuyaaꞌ Cristo tsatlyu loꞌo Ndiose. 4 Xa nu caan Cristo, ñi nu lca 
chendyu ꞌin um, tsatlyu ca chcanꞌ loo um loꞌo ñi loo xaa ꞌin ñi.

Chaꞌ ꞌin chendyu nu cui ti loꞌo chendyu cula
5 Canꞌ chaꞌ cuꞌni tyii um nchgaa chaꞌ ngunanꞌ nu ntsuꞌhui niꞌ cusya ꞌin 

um: Chaꞌ nu nguiten yuꞌhui neꞌ loꞌo cuilyiꞌo nten uta loꞌo ñaꞌan tucui ti, 
nchgaa loo chaꞌ cooꞌ, chaꞌ nu nchcui tiꞌ neꞌ, chaꞌ nu a seꞌen ñaꞌan, chaꞌ 
ngunanꞌ nu ndyiꞌo tiquee neꞌ, a cunta loꞌo chaꞌ nu nchcui tiꞌ neꞌ chaꞌ 
cuilyiyaꞌ, loꞌ suꞌhua ñaꞌan ndiꞌin chaꞌ re xa nꞌni tnu neꞌ joꞌo. 6  Siꞌya chaꞌ 
re Ndiose xitijin ñi ꞌin neꞌ nu tiꞌi, nchgaa nu lyeꞌ tiꞌ, 7 loꞌ nde chendyu 
nu mduꞌhui um tiꞌ culoo xa mdaꞌan yꞌni um chaꞌ canꞌ. 8  Una loꞌo chaꞌ re 
culaꞌ tiꞌ um: Chaꞌ nsinꞌ tiꞌ, chaꞌ nu nchcuen tiqueꞌ um, chaꞌ ngunanꞌ, chaꞌ 
nu ndaja taꞌa um, chaꞌ nu a seꞌen ñaꞌan nchcua tuꞌhua um. 9 A chcuiꞌ ꞌa 
um chaꞌ cuiñi loꞌo taꞌa um, siꞌyana cuaꞌ mscuan tloo um chendyu cula 
nu mduꞌhui um tiꞌ culoo, 10 loꞌ cuaꞌ mchcuan um sca chendyu nu cui 
ti, cunda sca tsaan nguia nchca cui la chaꞌ tiyaa ꞌin um, cuañaꞌan tca 
chuꞌhui lyoo la um ñaꞌan chaꞌ ꞌin Ndiose, ñi nu ndaa chendyu ꞌin na. 

11 Loo chaꞌ re scañaꞌan ti ntsuꞌhui lyoo nchgaa tucui: Neꞌ Israel, neꞌ quita, 
nu ncua circuncida ꞌin loꞌo nu a ncua na ꞌin, nu mꞌni chaꞌan loꞌo nu a mꞌni 
chaꞌan, nu lca nguso nu cuaꞌ msiꞌi neꞌ ꞌin loꞌo nu nguiꞌni tñan chaꞌ ꞌin ti, 
siꞌyana Cristo scati ñi lca ñi nu ndon loo, loꞌ ndiꞌin ñi loꞌo nchgaa tucui. 
12  Tyuꞌhui um chendyu tsañaꞌan nꞌni sca nu cuaꞌ mdoꞌo hui ꞌin Ndiose, 
cuaꞌ msuhui ñi ꞌin um loꞌ ndyuꞌhui cuiyaꞌ tiꞌ ñi ꞌin um, canꞌ chaꞌ ñaꞌan 
ꞌtnan tiꞌ taꞌa um loꞌo nu chcui lca tiquee um, cuꞌni um tsuꞌhue loꞌo taꞌa 
um, loꞌo suun ñaꞌan cuꞌni um, ndyiꞌya ti tsaa chaꞌ ꞌin um, a cunta chuꞌhui 
chaꞌ tlyu tiꞌ ꞌin um. 13  Chaꞌ ntsuꞌhui nu nsuꞌhua quiꞌya taꞌa, ta loo um ꞌin 
canꞌ, loꞌ cuꞌni um chaꞌ tlyu tiꞌ ꞌin. Tsañaꞌan mꞌni Cristo chaꞌ tlyu tiꞌ ꞌin 
um, cuañaꞌan cuꞌni um chaꞌ tlyu tiꞌ ꞌin taꞌa um. 14 Chaꞌ nu lyee lati ndon 
loo chuꞌhui chaꞌ tsuꞌhue ꞌin um scasca um, siꞌyana canꞌ chaꞌ nu nda yaaꞌ 
nchca sca chaꞌ ti ꞌin um. 15 Ndiose cuꞌni ñi chaꞌ tyiꞌin tsuꞌhue um loꞌ taa 
um yaꞌ culo ñi tñan ꞌin um, canꞌ chaꞌ msiꞌya ñi ꞌin um siꞌyana tsatlyu 
ca sca chaꞌ tiꞌ ꞌin um loꞌ quinu tsuꞌhue tiquee um loꞌo ñi. 16  Tyaa um yaꞌ 
chaꞌan yuꞌhui ychaꞌ Cristo niꞌ cusya ꞌin um, culoꞌo um ꞌin taꞌa um loꞌo 
nchgaa loo chaꞌ tiyaa, loꞌ taa um chaꞌ tnu tiquee ꞌin, cula loꞌo um ꞌin Ñi 
Xꞌnan na loꞌo nu chcui lca tiquee um, cuañaꞌan tyaa um xuꞌhue ꞌin ñi loꞌo 
scasca jyiin, loꞌo salmo, himno, loꞌo coro. 17 Nchgaa tñan nu cuꞌni um uta 
chaꞌ nu chcuiꞌ um, cuꞌni um ꞌin na loꞌo chaꞌ cuiyaꞌ ꞌin Ñi Xꞌnan na Jesús, 
cuañaꞌan ntsuꞌhui chaꞌ tyaa um xuꞌhue ꞌin Stina Ndiose siꞌya ñi.

Tyiꞌin tsuꞌhue na loꞌo nchgaa tucui
18  ꞌUn jun cunaꞌan, ca jaꞌan um ꞌin cuilyiꞌo um siꞌyana cuañaꞌan nchca 

tiꞌ Ñi Xꞌnan na. 19 Cuiꞌ cuañaꞌan ꞌun yu quiꞌyu, chuꞌhui chaꞌ tsuꞌhue ꞌin um 
loꞌo nten ꞌin um, loꞌ siꞌi la xnan cuꞌni um loꞌo canꞌ. 20 A cunta ꞌun nu tsa 
suhue ti, nchgaa chaꞌ ca jaꞌan um ꞌin nten cula ꞌin um, siꞌyana cuañaꞌan 
nchca tiꞌ Ñi Xꞌnan na. 21 ꞌUn nu lca nten cula, a suꞌhua um chaꞌ nsinꞌ tiꞌ 
tiquee sñeꞌ um siꞌyana a lyiꞌun tiꞌ canꞌ. 22  Cuiꞌ cuañaꞌan ꞌun nu lca nguso, 
tucua um tñan nchgaa chaꞌ nu chcuiꞌ xꞌnan um, siꞌi tsalja ndon ti canꞌ 
caꞌan tiꞌ um cuꞌni um tñan seꞌen nu quinu um tsuꞌhue loꞌo canꞌ, cuiꞌ ca nu 
loꞌo nu chcui lca tiquee um cuꞌni um tñan siꞌyana ntsuꞌhui sca ytsen ꞌin 
um tloo Ndiose. 23  Nchgaa tñan nu cuꞌni um, cuꞌni um ꞌin na loꞌo nu chcui 
lca tiquee um, siꞌyana loꞌo cunta ꞌin Ñi Xꞌnan na nguiꞌni um ꞌin na, loꞌ siꞌi 
cunta ꞌin nten chendyu. 24 Siꞌyana cuaꞌ jlyo tiꞌ um Ñi Xꞌnan na ntsuꞌhui 
chaꞌ taa ñi chaꞌ tsuꞌhue nu quiꞌni caꞌan ꞌin um, siꞌyana loꞌo cunta ꞌin Cristo 
ñi nu lca Xꞌnan um nguiꞌni um tñan canꞌ. 25 Una nu cuꞌni chaꞌ ngunanꞌ 
ticuiꞌ chaꞌ ngunanꞌ ca siyaꞌ canꞌ, siꞌyana scañaꞌan ti ntsuꞌhui chaꞌ ca cuiyaꞌ 
chaꞌ ꞌin nchgaa nten.

4  1 Cuiꞌ cuañaꞌan ꞌun nu lca xꞌnan nguso, cuꞌni um tsuꞌhue loꞌo nguso 
ꞌin um tsañaꞌan nu ngaꞌan chaꞌ, siꞌyana cuaꞌ jlyo tiꞌ um loꞌo um 

ntsuꞌhui sca Xꞌnan um la niꞌ cuaan. 2  Tsa quiñan um chcuiꞌ lyiꞌo um ꞌin 

Ndiose, tyon tiyaa um loꞌo chaꞌ canꞌ loꞌ tyaa um xuꞌhue ꞌin ñi. 3  A cunta 
jñan um ꞌin ñi siꞌya chaꞌ ꞌin hua, siꞌyana taa Ñi Xꞌnan na chaꞌ cuiyaꞌ chcuiꞌ 
hua ychaꞌ ñi, ñaꞌan ca siꞌyana chuꞌhui lyoo neꞌ chaꞌ nu ntsuꞌhui nchcun, 
cuiꞌ chaꞌ ꞌin Cristo, nu siꞌya ntsuꞌhuin naꞌan chcuan, 4 siꞌyana tca culyo 
scua lan chaꞌ re tsañaꞌan nu ngaꞌan chaꞌ chcuinꞌ. 5 A cunta loꞌo chaꞌ tiyaa 
tyuꞌhui um chendyu tloo nten nu a ndiya quiꞌan tiꞌ, cunan um ñaꞌan nu 
chcuiꞌ um loꞌo neꞌ lja nu tiꞌ ndyijyi xaa. 6  Loꞌo chaꞌ tiyaa ñaꞌan chcuiꞌ um, 
tsañaꞌan nguiaa chaꞌ ꞌin sca na nu yuꞌhui tejeꞌ ꞌin, loꞌ cuañaꞌan cunan um 
ñaꞌan xcuen um ꞌin cunda scaa neꞌ.

Mslaꞌ taꞌa yu Pablo loꞌo jun
7 Yu taꞌa na Tíquico, yu nu ndyuꞌhui cuiyaꞌ tiꞌ na ꞌin, quitsaꞌ yu ꞌin 

um tsañaꞌan ndiꞌin chaꞌ ꞌñan, lca yu sca taꞌa nguiꞌni na tñan loꞌ tsuꞌhue 
nguiꞌni yu tñan ꞌin Ñi Xꞌnan na. 8  Canꞌ chaꞌ msuꞌhuan ꞌin yu tsaa yu 
seꞌen ndiꞌin um siꞌyana ca cuiyaꞌ tiꞌ um ñaꞌan ndiꞌin chaꞌ ꞌin hua, loꞌ taa 
la yu chaꞌ tnu tiquee ꞌin um, 9 a cunta loꞌo yu Onésimo nguaꞌan tñan ꞌin, 
ticuiꞌ yu taꞌa quichen tyi um, yu nu ndyuꞌhui cuiyaꞌ tinꞌ ꞌin, lca yu sca 
yu taꞌa na nu ñi ndiꞌin chaꞌ ꞌin, cuiꞌ yu quitsaꞌ yu ꞌin um nchgaa chaꞌ nu 
nchca nde re. 10 Yu Aristarco nu taꞌa ntsuꞌhuin naꞌan chcuan, nchcuiꞌ 
chaꞌ yu ꞌin um. Loꞌo yu Marco sñeꞌ taꞌa ngula Bernabé nchcuiꞌ chaꞌ yu ꞌin 
um, cuaꞌ ycuinꞌ loꞌo um chaꞌ ꞌin yu Marco, chaꞌ tsaa yu seꞌen ndiꞌin um 
cuan xuꞌhue um ꞌin yu, 11 a cunta Jesús, yu nu nchcuiꞌ neꞌ loꞌo lca Justo, 
nchcuiꞌ chaꞌ ꞌin um, loꞌ tsalca nu nda yaaꞌ ꞌñan loꞌo tñan ꞌin Ndiose snan 
neꞌ Israel ca lca yu nu ndaꞌan ycuiꞌ tsañaꞌan ntsuꞌhui chaꞌ culo ñi tñan ꞌin 
nten, cuiꞌ siꞌya yu ndyija la chaꞌ tnu tiquee ꞌñan. 12  Loꞌo yu Epafras nu lca 
nguso ꞌin Cristo nchcuiꞌ chaꞌ yu ꞌin um, ticuiꞌ yu taꞌa quichen tyi um. Loꞌo 
nu chcui lca tiquee yu njñan yu ꞌin Ndiose nchgaa xaa siꞌya um, siꞌyana 
tla tyon um loꞌ ca chcui la chaꞌ tiyaa ꞌin um, tucua um tñan nchgaa chaꞌ 
nu nchca tiꞌ Ndiose. 13  Ndaan suun chaꞌ ꞌin yu tsala ñaꞌan lyee ntsuꞌhui 
yuhue tiꞌ yu ꞌin um, tsatlyu loꞌo jun nu ndiꞌin quichen Laodicea loꞌo 
quichen Hierápolis. 14 A cunta loꞌo yu Luca, yu nu nꞌni rmiyu, nchcuiꞌ 
chaꞌ yu ꞌin um, yu nu ndyuꞌhui cuiyaꞌ tiꞌ na ꞌin. Loꞌo yu Demas nchcuiꞌ 
chaꞌ yu ꞌin um. 15 Cuiꞌ cuañaꞌan chcuiꞌ chaꞌ um ꞌin jun nu ndiꞌin quichen 
Laodicea tñan loo hua, chcuiꞌ chaꞌ um ꞌin yu Ninfas loꞌo jun nu ndiyoꞌ 
tiꞌin naꞌan ꞌin yu. 16  Xa tyi ycuiꞌ um quityi re seꞌen ndiyoꞌ tiꞌin um, caꞌan 
tñan um ꞌin na quichen Laodicea siꞌyana chcuiꞌ jun ꞌin na. Cuiꞌ cuañaꞌan 
quityi nu mchcuan jun cunta la quichen Laodicea, loꞌo um ntsuꞌhui chaꞌ 
chcuiꞌ um ꞌin na. 17 Chcuiꞌ um loꞌo yu Arquipo siꞌyana suꞌhua loo yu tñan 
ꞌin Ñi Xꞌnan na nu cuaꞌ mdaa ñi ꞌin yu. 18  Nanꞌ yu Pablo, nde nchcuiꞌ 
chanꞌ ꞌin um loꞌo chaꞌ nu nguaꞌan loꞌo yaanꞌ. Quia yuꞌhui tiꞌ um ꞌñan seꞌen 
ntsuꞌhuin naꞌan chcuan. Chaꞌ tsuꞌhue ꞌin Ndiose quinu loꞌo um. Amen. 

Yu Pablo nchcuiꞌ chaꞌ yu ꞌin jun Tesalónica

1  1 Nanꞌ yu Pablo, yu Silvano loꞌo Timoteo, nguaꞌan tñan hua quityi 
re ꞌin um, ꞌun jun taꞌa na nu ndiꞌin quichen Tesalónica, ꞌun nu cuaꞌ 

ndiꞌin cunta ꞌin Stina Ndiose loꞌo Ñi Xꞌnan na Jesucristo. Cuiꞌ Stina Ndiose 
loꞌo Ñi Xꞌnan na Jesucristo taa ñi chaꞌ tsuꞌhue nu chuꞌhui niꞌ cusya ꞌin um, 
loꞌ cuꞌni ñi chaꞌ tyiꞌin tsuꞌhue um.

Yu Pablo mdaa yu loo jun Tesalónica
2  Nchgaa xaa ndyaa hua xuꞌhue ꞌin Ndiose, njñan hua ꞌin ñi siꞌya chaꞌ 

ꞌin um, 3  loꞌ ndiya yuꞌhui tiꞌ hua ꞌin um nchgaa xaa tloo Stina Ndiose loꞌo 
ñaꞌan nu ndiya quiꞌan tiꞌ um ꞌin ñi, siꞌyana nsuꞌhua um juesa loꞌo tñan ꞌin 
Ndiose siꞌya chaꞌ tsuꞌhue ndyiꞌo tiquee um, lja nu nducua quiloo um ꞌin 
Ñi Xꞌnan na Jesucristo. 4 ꞌUn jun taꞌa na nu ndyuꞌhui cuiyaꞌ tiꞌ Ndiose ꞌin, 
cuaꞌ jlyo tiꞌ hua siꞌyana cuiꞌ ñi ngulohui ñi ꞌin um, 5 siꞌyana xa ycuiꞌ hua 
chaꞌ tsuꞌhue ꞌin Ndiose loꞌo um, a lca na chacuiꞌ chaꞌ ti, cuiꞌ ca nu loꞌo 
chaꞌ cuiyaꞌ ꞌin Espíritu nu Luhui ꞌin Ndiose mdiyaa na niꞌ cusya ꞌin um, 
tsañaꞌan nu cuaꞌ jlyo tiꞌ um ñaꞌan ncua lca tiquee hua loꞌo um siꞌyana ca 
nu tsuꞌhue ꞌin um. 6  Tsatlyu mꞌni chaꞌan um ꞌin hua chcui ñaꞌan nguiaa 
chaꞌ ꞌin Ñi Xꞌnan na, loꞌ siyaꞌ ndijin um scasca nu tiꞌi, una tsuꞌhue ntsuꞌhui 
tiquee um ncuan xuꞌhue um chaꞌ tsuꞌhue ꞌin ñi siꞌya Espíritu nu Luhui ꞌin 
ñi, 7 canꞌ chaꞌ nducua quiloo jun ꞌin um, nchgaa nu cuaꞌ ya quiꞌan tiꞌ nu 
ndiꞌin seꞌen lyiꞌya loo Macedonia loꞌo Acaya. 8  Siꞌyana tiꞌ la seꞌen ndiꞌin 
um mdyisnan mscua cueen chaꞌ ꞌin Ñi Xꞌnan na, siꞌi tsa seꞌen lyiꞌya loo 
ti Macedonia loꞌo Acaya, cuiꞌ ca nu nchgaa seꞌen cuaꞌ ngune chaꞌ ꞌin um 
ñaꞌan ndiya quiꞌan tiꞌ um ꞌin Ndiose, loꞌ ñi a ꞌni ꞌa chaꞌ tiꞌ taa hua suun 
chaꞌ re loꞌo jun, 9 siꞌyana ticuiiꞌ jun nchcuiꞌ jun ñaꞌan ncuan xuꞌhue um 
ꞌin hua, ñaꞌan mscuan tloo um lcuin joꞌo xa ya quiꞌan tiꞌ um, ñaꞌan ca 
siꞌyana ca jaꞌan um ꞌin scati Ndiose nu loꞌo ca, ñi nu chaꞌ ñi ca lca Ndiose, 
10 cuañaꞌan nta um ꞌin Sñeꞌ ñi nu ntsuꞌhui chaꞌ tyiꞌo la niꞌ cuaan, ñi nu 
mꞌni Ndiose chaꞌ mdyiquiꞌo, cuiꞌ Jesús, ñi nu ndlo laa ꞌin na seꞌen nu a 
quiꞌni caꞌan ꞌin na tiꞌi nu ntsuꞌhui chaꞌ caan tiyaa xaa.

Tñan ꞌin Ndiose mꞌni yu Pablo quichen Tesalónica

2  1 ꞌUn jun taꞌa na, cuaꞌ jlyo tiꞌ um siꞌyana siꞌi cua chaꞌ ti yaa hua seꞌen 
ndiꞌin um, 2  siyaꞌ mdijin hua nu tiꞌi quichen Filipos xa mꞌni lyiꞌo 

ꞌtnan neꞌ ꞌin hua, ñaꞌan nu cuaꞌ jlyo tiꞌ um, una Ndiose mdaa ñi chaꞌ tnu 
tiquee ꞌin hua ya ycuiꞌ hua chaꞌ tsuꞌhue ꞌin ñi loꞌo um lja yaan scasca nu 
tiꞌi ꞌin hua. 3  Loꞌ ñaꞌan chaꞌ nu cuaꞌ ycuiꞌ hua loꞌo um, a ljyaan na chonꞌ 
chaꞌ cuiñi uta loꞌo sca chaꞌ mañan, ñi a mdaꞌan ñilyiꞌo hua ꞌin um, 4 cuiꞌ 
ca nu nchcuiꞌ hua tsañaꞌan nchcuiꞌ sca yu nu cuaꞌ ngulohui Ndiose ꞌin nu 
mchcuan cunta siꞌyana chcuiꞌ chaꞌ tsuꞌhue ꞌin ñi, una siꞌi siꞌyana quinu 
tsuꞌhue tiquee neꞌ loꞌo hua, cuiꞌ ca nu siꞌyana quinu tsuꞌhue tiquee Ndiose, 
ñi nu jlyo tiꞌ ñaꞌan lca cusya ꞌin hua. 5 Ñi siyaꞌ loꞌ a ngunan hua ñaꞌan 
xisqueꞌ hua ꞌin um, ñaꞌan nu cuaꞌ jlyo tiꞌ um, ñi a mducua tloo hua na nu 
ndiꞌin ꞌin um, cuiꞌ Ndiose jlyo tiꞌ ñi nchgaa chaꞌ re. 6  Ñi a mducua tloo 
hua caja nu taa loo hua, ta cuꞌni tnu um ꞌin hua, siyaꞌ ntsuꞌhui suun ꞌin 
hua tucua tloo hua na nu ndiꞌin ꞌin um, siꞌyana lca hua nu cuaꞌ mdoꞌo hui 
ca ꞌin Cristo nu chcuiꞌ chaꞌ tsuꞌhue ꞌin ñi. 7 Cuiꞌ ca nu lyee mꞌni hua ꞌtnan 
ꞌin um, tsañaꞌan nꞌni jun cunaꞌan ꞌtnan ꞌin sñeꞌ jun. 8  Cuañaꞌan lyee ꞌa 
ncua lca tiquee hua loꞌo um, a nguinu tsuꞌhue tiquee hua tsaloo ti chaꞌ ꞌin 
Ndiose chcuiꞌ hua loꞌo um, cuiꞌ ca nu loꞌo cusya ꞌin hua ncua tiꞌ hua tyaa 
hua loo nu lyee mꞌni taꞌa hua ꞌin um. 9 Quia yuꞌhui tiꞌ um, ꞌun jun taꞌa 
na, tsala ñaꞌan mdijin hua, tla loꞌ cucha mꞌni hua tñan siꞌyana a ncua tiꞌ 
hua suꞌhua hua chaꞌ nduhue tiꞌ tiquee um lja nu ycuiꞌ hua chaꞌ tsuꞌhue ꞌin 
Ndiose loꞌo um. 10 Cuiꞌ um jlyo tiꞌ um ñaꞌan nten lca hua, a cunta jlyo tiꞌ 
Ndiose siꞌyana mduꞌhui hua sca chendyu nu luhui, a cunta ñi ndiꞌin chaꞌ 
ꞌin hua, loꞌ ñi a tucui nu ycuiꞌ cuaꞌ ñaꞌan ti chaꞌ ꞌin hua chcui lja nu mdiꞌin 
hua loꞌo um, ꞌun jun taꞌa na, 11 cuiꞌ um jlyo tiꞌ um ñaꞌan ycuiꞌ hua loꞌo um, 
tsañaꞌan nꞌni sti nu suhue ti loꞌo sñeꞌ, mda cueen hua ꞌin um loꞌ mdaa hua 
chaꞌ tnu tiquee ꞌin cunda scaa um, 12  loꞌ mxnu hua cunta ꞌin um siꞌyana 
tyiꞌan loꞌo um sca chendyu nu luhui tsañaꞌan nu nchca tiꞌ Ndiose, ñi nu 
msiꞌya ꞌin um sten um loo xaa ꞌin ñi seꞌen ndlo ñi tñan. 13  Canꞌ chaꞌ loꞌo 
huareꞌ a ndlaꞌ tiꞌ hua ndyaa hua xuꞌhue ꞌin Ndiose, siꞌyana tiꞌ xa nu ycuiꞌ 
hua chaꞌ ꞌin Ndiose loꞌo um ncuan xuꞌhue um ꞌin na, una siꞌi ñaꞌan nchca 
tiꞌ ychaꞌ nten chendyu, cuiꞌ ca nu tsañaꞌan nu lca na ychaꞌ Ndiose, loꞌ nda 
yaaꞌ na ꞌin um, ꞌun nu ndiya quiꞌan tiꞌ ꞌin ñi. 14 ꞌUn jun taꞌa na, scañaꞌan ti 
yatoꞌo ꞌin um loꞌo jun nu ya quiꞌan tiꞌ ꞌin Cristo Jesús, jun nu ndiyoꞌ tiꞌin 
scasca seꞌen lyiꞌya loo Judea nu cuaꞌ ntsuꞌhui Ndiose cunta ꞌin. Tsañaꞌan 
mdijin um nu tiꞌi siꞌya taꞌa quichen tyi um, cuiꞌ cuañaꞌan mdijin jun nu tiꞌi 
siꞌya neꞌ judio, 15 cuiꞌ nu yjui ꞌin Ñi Xꞌnan na Jesús, tsañaꞌan mꞌni neꞌ loꞌo 
taꞌa quichen tyi neꞌ nu mxiycuiꞌ Ndiose ꞌin cuaꞌ sꞌni, loꞌ cuaꞌ ñii mducui 
lyiꞌo neꞌ ꞌin hua. Nten canꞌ a jaꞌan neꞌ ꞌin Ndiose, nxcuan tloo neꞌ ꞌin 
nchgaa tucui, 16  nchcui ndijin neꞌ siꞌyana a chcuiꞌ hua loꞌo neꞌ gentil seꞌen 

nu tyiꞌo laa canꞌ, cuañaꞌan nguia nsoꞌ tucua neꞌ quiꞌya chonꞌ neꞌ, una siꞌya 
chaꞌ canꞌ lyee la xitijin Ndiose ꞌin neꞌ nu tiꞌi.

Mdoꞌo tiquee yu Pablo ñaꞌan tloo yu ꞌin jun
17 ꞌUn jun taꞌa na, cuaꞌ sꞌni a nchca ñaꞌan taꞌa na loꞌo um, una ntsuꞌhui 

tiꞌ hua ꞌin um nchgaa xaa, loꞌ lyee lca tiquee hua ñaꞌan tloo hua ꞌin um, 
18  canꞌ chaꞌ ngunan hua ñaꞌan nu tsaa hua seꞌen ndiꞌin um, loꞌ nanꞌ yu 
Pablo, tucua snan yaꞌ ncua tinꞌ tsaꞌan, una mducui ndijin Laxaꞌan. 19 ¿Ti 
ñaꞌan ta chaꞌ nu nducua tloo hua, nu ca tsuꞌhue ntsuꞌhui tiquee hua, 
nu chcuan hua cunta? ¿Ta siꞌi ꞌun lca um chaꞌ canꞌ tloo Ñi Xꞌnan na 
Jesucristo xa nu quiaan ñi xiyaꞌ? 20 Cuiꞌ um lca um chaꞌ nducuiꞌ tiꞌ ꞌin 
hua, loꞌ siꞌya um tsuꞌhue ntsuꞌhui tiquee hua.

3  1 Loꞌ siꞌyana a ncua quita hua lyee la, mꞌni cuiyaꞌ hua chaꞌ quinu 
hua tsa ycuiꞌ ti hua quichen Atenas, 2  loꞌ caꞌan tñan hua ꞌin yu taꞌa 

na Timoteo tsaa yu seꞌen ndiꞌin um, yu nu lca nguso ꞌin Ndiose, nu taꞌa 
nguiꞌni hua tñan ndaꞌan ycuiꞌ hua chaꞌ tsuꞌhue ꞌin Cristo, siꞌyana tyiꞌin 
tya tla yu ꞌin um loꞌo chaꞌ nu ndiya quiꞌan tiꞌ um, a cunta taa yu chaꞌ tnu 
tiquee ꞌin um, 3  ñaꞌan ca siꞌyana ñi sca um a cuꞌni naꞌan tiꞌ um loꞌo chaꞌ nu 
ndijin um. Cuaꞌ jlyo tiꞌ um la ñaꞌan ntsuꞌhui chaꞌ tyijyin na nu tiꞌi, 4 siꞌyana 
tiꞌ xa nu mdiꞌin hua loꞌo um msuꞌhua tiya hua ꞌin um siꞌyana ntsuꞌhui chaꞌ 
tyijyin na nu tiꞌi, loꞌ cuiꞌ cuañaꞌan yatoꞌo ñaꞌan nu cuaꞌ jlyo tiꞌ um. 5 Loꞌ 
siꞌyana lyee msuꞌhuan chaꞌ nduhue tiꞌ tiqueen, canꞌ chaꞌ msuꞌhuan ꞌin nu 
tsa ynan suun chaꞌ ñaꞌan ndiꞌin um loꞌo chaꞌ nu ndiya quiꞌan tiꞌ um, ñaꞌan 
tuꞌ tsatoꞌo xityu Laxaꞌan ꞌin um loo quiꞌya, loꞌ cua chaꞌ ti mꞌni hua tñan lja 
um. 6  Una xa mxitucui Timoteo, tsuꞌhue ꞌa suun mdaa yu loꞌo hua tsañaꞌan 
nu ndiya quiꞌan tiꞌ um ꞌin Ndiose, ñaꞌan ntsuꞌhui chaꞌ tsuꞌhue ꞌin um loꞌo 
taꞌa um, a cunta nchgaa yaꞌ ndiya yuꞌhui tiꞌ um ꞌin hua tsuꞌhue ntsuꞌhui 
tiquee um, lyee lca tiquee um ñaꞌan taꞌa na loꞌo um, tsañaꞌan nu lca 
tiquee hua ñaꞌan hua ꞌin um. 7 Canꞌ chaꞌ, ꞌun jun taꞌa na, siyaꞌ lyee ndijin 
hua scasca nu tiꞌi, una jui chaꞌ tnu tiquee ꞌin hua xa ynan hua chaꞌ ñaꞌan 
ndiya quiꞌan tiꞌ um ꞌin Ndiose, 8  una cuaꞌ ñii mchca tsuꞌhue lca tiquee 
hua, siꞌyana nsuꞌhua loo um chaꞌ ꞌin Ñi Xꞌnan na. 9 Tsañaꞌan nu tsuꞌhue 
ntsuꞌhui tiquee hua tloo Ndiose siꞌya um, ñi a jlyo ꞌa tiꞌ hua ñaꞌan tiꞌ tyaa 
hua xuꞌhue ꞌin ñi siꞌya chaꞌ re. 10 Tla loꞌ cucha nchcuiꞌ lyiꞌo hua ꞌin Ndiose 
siꞌyana tca ñaꞌan taꞌa na loꞌo um xiyaꞌ, loꞌ ca chcui la chaꞌ ꞌin um loꞌo chaꞌ 
nu ndiya quiꞌan tiꞌ um. 11 Stina Ndiose loꞌo Ñi Xꞌnan na Jesucristo sla ñi 
sca tucueen siꞌyana tca tiyaa hua seꞌen ndiꞌin um. 12  Ñi Xꞌnan na cuꞌni ñi 
chaꞌ siꞌyana lyee la culo um loꞌ chuꞌhui chaꞌ tsuꞌhue ꞌin um loꞌo taꞌa um, a 
cunta loꞌo nchgaa la tucui, tsañaꞌan nu lca tiquee hua loꞌo um, 13  ñaꞌan ca 
siꞌyana tyiꞌin tya tla la ñi ꞌin um, loꞌ cuꞌni ñi chaꞌ ca luhui tloo um tiyaa 
um seꞌen nducua Stina Ndiose xa nu ntsuꞌhui chaꞌ quiaan Ñi Xꞌnan na 
Jesucristo tsatlyu loꞌo nchgaa nu cuaꞌ mdoꞌo hui ꞌin ñi.

Chendyu nu ndyuꞌhui cuiyaꞌ tiꞌ Ndiose

4  1 A cunta xca chaꞌ, ꞌun jun taꞌa na, jñan hua chaꞌ tsuꞌhue ꞌin um siꞌya 
chaꞌ ꞌin Ñi Xꞌnan na Jesús, loꞌ ta cueen hua ꞌin um siꞌyana tsañaꞌan 

nu cuaꞌ mꞌni chaꞌan um ꞌin hua, cuañaꞌan suꞌhua loo um loꞌ tyuꞌhui um 
sca chendyu nu luhui, cunan um ñaꞌan nu quinu tsuꞌhue tiquee Ndiose 
loꞌo um. 2  Cuaꞌ jlyo tiꞌ um chaꞌ nu cuaꞌ nguloꞌo hua ꞌin um loꞌo chaꞌ cuiyaꞌ 
ꞌin Ñi Xꞌnan na Jesús, 3  siꞌyana Ndiose nchca tiꞌ ñi cuꞌni coꞌo um ꞌin um 
luhui, loꞌ tyiꞌo tsoꞌ um siiꞌ chaꞌ nu nguiten yuꞌhui neꞌ loꞌo cuilyiꞌo nten. 
4 Canꞌ chaꞌ cunda scaa um cunan um ñaꞌan nu tyiꞌin um loꞌo cuilyiꞌo um 
loꞌo suun ñaꞌan, loꞌo sca chaꞌ tiyaa nu luhui, 5 siꞌi ñaꞌan nꞌni neꞌ gentil nu 
a ndyuꞌhui lyoo ꞌin Ndiose, nu cuaꞌ ñaꞌan ti nꞌni neꞌ siꞌya chaꞌ ngunanꞌ 
ntsuꞌhui tiquee neꞌ. 6  Xñi um cunta siꞌyana ñi sca um a cuꞌni um tiꞌi loꞌo 
taꞌa ndiya quiꞌan tiꞌ um, uta ndeꞌen la mañan cuꞌni um, siꞌyana Ñi Xꞌnan 
na cuꞌni ñi xñan bsya ꞌin nu nguiꞌni cuañaꞌan, cuiꞌ chaꞌ re cuaꞌ msuꞌhua 
tiya hua ꞌin um tiꞌ culoo. 7 Siꞌi canꞌ chaꞌ msiꞌya Ndiose ꞌin na siꞌyana tiꞌ 
tyiꞌan na loꞌo scasca chaꞌ ngunanꞌ, cuiꞌ ca nu nchca tiꞌ ñi siꞌyana tyuꞌhui 
na sca chendyu nu luhui tloo ñi. 8  Canꞌ chaꞌ nu nxcuan tloo chaꞌ re, a 
nxcuan tloo ꞌin nten chendyu, cuiꞌ ca nu ꞌin Ndiose nxcuan tloo canꞌ, ñi 
nu cuaꞌ mdaa Espíritu nu Luhui chuꞌhui niꞌ cusya ꞌin na. 9 Una tsañaꞌan 
nu ntsuꞌhui chaꞌ tsuꞌhue ꞌin na loꞌo taꞌa na, a ꞌni ꞌa chaꞌ tiꞌ chcuiꞌ hua loꞌo 
um loo quityi re, siꞌyana ycuiꞌ ca um mꞌni chaꞌan um ꞌin Ndiose ñaꞌan 
ntsuꞌhui chaꞌ tyiꞌo chaꞌ tsuꞌhue tiquee um loꞌo taꞌa um, 10 tsañaꞌan nguiꞌni 
um loꞌo nchgaa la ñaꞌan jun taꞌa na nu ndiꞌin seꞌen lyiꞌya loo Macedonia, 
loꞌ jñan hua chaꞌ tsuꞌhue ꞌin um, ꞌun jun taꞌa na, siꞌyana nde lyee la suꞌhua 
loo um chaꞌ re. 11 Cunan um ñaꞌan tyiꞌin um loꞌo suun ñaꞌan, ndon tiꞌ um 
culohui um chaꞌ nu ꞌni ꞌin um, loꞌ cuꞌni um tñan tsañaꞌan nu cuaꞌ ycuiꞌ 
hua loꞌo um, 12  ñaꞌan ca siꞌyana a caja nu chcuiꞌ cuaꞌ ñaꞌan ti chaꞌ ꞌin um, 
neꞌ nu a ndiya quiꞌan tiꞌ ꞌin Ndiose, ñi a tsa lyijyi na nu cunajoꞌo ꞌin um.

Xa quiaan Ñi Xꞌnan na xiyaꞌ
13  A cunta, ꞌun jun taꞌa na, nchca tiꞌ hua siꞌyana ca cuiyaꞌ tiꞌ um ñaꞌan 

ndiꞌin chaꞌ ꞌin neꞌ nu cuaꞌ ngujui, loꞌ a ca xiꞌin tiꞌ um tsañaꞌan nguiaa chaꞌ 
ꞌin nchgaa la ñaꞌan nten nu a nducua tloo ꞌin ñi. 14 Siꞌyana chaꞌ naa ndiya 
quiꞌan tiꞌ na ngujui Jesús loꞌ mdyiquiꞌo ñi, cuiꞌ cuañaꞌan Ndiose loꞌo Jesús 
ntsuꞌhui chaꞌ quian loꞌo ñi ꞌin nchgaa nu cuaꞌ ngujui, nu cuaꞌ ya quiꞌan tiꞌ 
ꞌin ñi. 15 Canꞌ chaꞌ chcuiꞌ hua loꞌo um tsañaꞌan juin Ñi Xꞌnan na: Tsalca 
naa neꞌ nu loꞌo xa quiaan Ñi Xꞌnan na xiyaꞌ, a ntsuꞌhui chaꞌ chcua loo na 
ꞌin nu cuaꞌ ngujui, 16  siꞌyana ycuiꞌ ca Ñi Xꞌnan na tyiꞌo ñi la niꞌ cuaan, cuiꞌ 
xa nchcuiꞌ cueen ñi loꞌo chaꞌ cuiyaꞌ nu tlyu ꞌin ñi tsatlyu loꞌo angujle nu 
ndon loo lati, cuiꞌ ñaꞌan lcaa tyiꞌo ne cuhuii ꞌin Ndiose, loꞌ nu ngujui nu 
ya quiꞌan tiꞌ ꞌin Cristo, canꞌ nu tyiquiꞌo culo nducua la, 17 xacanꞌ naa neꞌ 

nu loꞌo nu tiꞌ ndiꞌin loo chendyu re, cuꞌni Ndiose chaꞌ chcuen na, tsatlyu 
tsa ycua na ꞌin Ñi Xꞌnan na la niꞌ ndlaa, cuañaꞌan ntsuꞌhui chaꞌ tyiꞌin na 
loꞌo Ñi Xꞌnan na tsala xaa. 18  Canꞌ chaꞌ scasca um taa um chaꞌ tnu tiquee 
ꞌin taꞌa um loꞌo chaꞌ re.

5  1 Una tsañaꞌan nu ntsuꞌhui chaꞌ tsatoꞌo chaꞌ re, ñi tsaan loꞌ ñi braa, 
a ꞌni ꞌa chaꞌ tiꞌ chcuiꞌ hua loꞌo um loo quityi re, ꞌun jun taꞌa na, 

2  siꞌyana jlyo tsuꞌhue tiꞌ um chaꞌ re. Tsaan nu ntsuꞌhui chaꞌ quiaan Ñi 
Xꞌnan na tsatoꞌo na tsati ntyin tsañaꞌan nguiaa chaꞌ ꞌin sca yu cunan nu 
ndyiꞌan tla, 3  cuiꞌ xa nu ljuin nten: Tsuꞌhue ꞌa ndiꞌin na, loꞌ a sca la chaꞌ, 
xacanꞌ tsati ntyin caan sca nu tiꞌi nu cujlyo ꞌin neꞌ tsañaꞌan nchca tiꞌ tiꞌi 
nu ndyiꞌan ꞌin neꞌ cunaꞌan nu ntsuꞌhui chaꞌ ca cuneꞌ sñeꞌ, loꞌ a caja ñaꞌan 
tyiꞌo laa neꞌ. 4 Una ꞌun jun taꞌa na, a ndaꞌan ꞌa um seꞌen tla yta, ta xicutsen 
tiꞌ um xa nu tsati ntyin tiyaa tsaan canꞌ tsañaꞌan nguiaa chaꞌ ꞌin sca yu 
cunan. 5 Siꞌyana nchgaa um lca um sñeꞌ Ndiose nu cuaꞌ ndaꞌan loo xaa ꞌin 
ñi, loꞌ a ndaꞌan ꞌa na seꞌen tla. 6  Canꞌ chaꞌ a taa na yaꞌ quiꞌya sla na ñaꞌan 
nguiaa chaꞌ ꞌin nchgaa la ñaꞌan nten, cuiꞌ ca nu tyiꞌin tiyaa na loꞌ tyiꞌin na 
ndii tiꞌ na. 7 Siꞌyana tsalca nu a ndiꞌin ndii tiꞌ ndijyaꞌ xa tla, loꞌ nu ndyiꞌyo 
tla nchca cuꞌhui canꞌ. 8  Una nareꞌ nu cuaꞌ ndaꞌan loo xaa, tyiꞌin na chcui 
chaꞌ tiyaa ꞌin na, —tsañaꞌan nguiaa chaꞌ ꞌin sca nten nu cuaꞌ lcoꞌ chaꞌ nu 
ndiya quiꞌan tiꞌ nu culaa ꞌin, nu cuaꞌ ntsuꞌhui chaꞌ tsuꞌhue ꞌin, nu ntsuꞌhui 
na que loꞌ nducua tloo tyiꞌo laa—. 9 Siꞌi canꞌ chaꞌ msiꞌya Ndiose ꞌin na 
siꞌyana tyijyin na nu tiꞌi tiyaa xaa, cuiꞌ ca nu siꞌyana tyiꞌo laa na siꞌya Ñi 
Xꞌnan na Jesucristo, 10 ñi nu ngujui tñan loo na, cuañaꞌan tsatlyu tyiꞌin na 
loꞌo ñi, siyaꞌ cuaꞌ ngujui na uta tiꞌ loꞌo na. 11 Canꞌ chaꞌ scasca um taa um 
chaꞌ tnu tiquee loꞌ ta yaaꞌ taꞌa um loꞌo chaꞌ re, tsañaꞌan nu cuaꞌ nguiꞌni 
um.

Mdaa yu Pablo chaꞌ tnu tiquee ꞌin jun
12  Cuaꞌ ñii jñan hua chaꞌ tsuꞌhue ꞌin um, ꞌun jun taꞌa na, siꞌyana chuꞌhui 

yuhue tiꞌ um ꞌin jun nu nguiꞌni tñan lja um, jun nu ntsuꞌhui cunta ꞌin 
um siꞌya chaꞌ ꞌin Ñi Xꞌnan na, cuiꞌ jun nu ndloꞌo ꞌin um. 13  Siꞌya tñan nu 
nguiꞌni jun, suꞌhua loo um ꞌin jun loo nchgaa lca tiquee um, loꞌ ndyiꞌya ti 
tyiꞌin um scasca um. 14 Cuiꞌ cuañaꞌan xnu hua cunta ꞌin um, ꞌun jun taꞌa 
na, siꞌyana ta cueen um ꞌin jun nu ndaꞌan loꞌo chaꞌ ndaja, loꞌ taa um chaꞌ 
tnu tiquee ꞌin nu luꞌun tiꞌ, a cunta ta yaaꞌ um ꞌin nu naꞌan tiꞌ, chuꞌhui chaꞌ 
tlyu tiꞌ ꞌin um loꞌo nchgaa tucui. 15 Xñi um cunta siꞌyana ñi sca um a cuꞌni 
suꞌhua um ꞌin um loꞌo nu nguiꞌni tiꞌi loꞌo um, cuiꞌ ca nu nchgaa xaa cuꞌni 
um tsuꞌhue loꞌo taꞌa um, cuiꞌ cuañaꞌan loꞌo nchgaa la tucui. 16  Ca tsuꞌhue 
chuꞌhui tiquee um nchgaa xaa. 17 A culaꞌ tiꞌ um chcui lyiꞌo um ꞌin Ndiose. 
18  A cunta tyaa um xuꞌhue ꞌin Ndiose siꞌya nchgaa loo chaꞌ, siꞌyana 
cuañaꞌan nchca tiꞌ Ndiose cuꞌni um siꞌya Cristo Jesús. 19 A cujui xuꞌhua 
um tñan nu nguiꞌni Espíritu ꞌin Ndiose. 20 Ñi a xcuan tloo um scasca chaꞌ 

nu nxiycuiꞌ Ndiose ꞌin jun. 21 Lyohui um cunda scaa loo chaꞌ, loꞌ xuꞌhua 
seꞌen um chaꞌ nu tsuꞌhue. 22  Tyiꞌo tsoꞌ um siiꞌ nchgaa loo chaꞌ ngunanꞌ. 
23  Loꞌ Ndiose, ñi nu nꞌni chaꞌ tyiꞌin tsuꞌhue na, cuꞌni ñi chaꞌ quinu luhui 
um sca chcui um: Espíritu ꞌin um, cusya ꞌin um, loꞌo cunanꞌ um. Cuiꞌ 
ñi xñi ñi cunta ꞌin um siꞌyana luhui tloo um xa nu quiaan Ñi Xꞌnan na 
Jesucristo, 24 siꞌyana ñi ndiꞌin chaꞌ ꞌin ñi nu nsiꞌya ꞌin um, loꞌ cuꞌni ñi chaꞌ 
nu cuaꞌ mdiꞌin tyaa ñi.

Mslaꞌ taꞌa yu Pablo loꞌo jun
25 ꞌUn jun taꞌa na, chcuiꞌ lyiꞌo um ꞌin Ndiose siꞌya chaꞌ ꞌin hua. 26  Chcuiꞌ 

chaꞌ um ꞌin nchgaa jun taꞌa na tñan loo hua la siiꞌ scaꞌ jun loꞌo sca chaꞌ 
tiyaa nu luhui. 27 Culon tñan ꞌin um loꞌo chaꞌ cuiyaꞌ ꞌin Ñi Xꞌnan na, 
siꞌyana chcuiꞌ um quityi re tloo nchgaa jun taꞌa na. 28  Chaꞌ tsuꞌhue ꞌin Ñi 
Xꞌnan na Jesucristo quinu loꞌo um. Amen.

Yu Pablo nchcuiꞌ chaꞌ yu ꞌin jun Tesalónica

1  1 Nanꞌ yu Pablo, yu Silvano loꞌo Timoteo, nguaꞌan tñan hua sca 
quityi ꞌin um, ꞌun jun taꞌa na nu ndiꞌin quichen Tesalónica, ꞌun nu 

cuaꞌ ndiꞌin cunta ꞌin Stina Ndiose loꞌo Ñi Xꞌnan na Jesucristo. 2  Cuiꞌ Stina 
Ndiose loꞌo Ñi Xꞌnan na Jesucristo taa ñi chaꞌ tsuꞌhue nu chuꞌhui niꞌ cusya 
ꞌin um, loꞌ cuꞌni ñi chaꞌ tyiꞌin tsuꞌhue um.

Ndiose cuꞌni ñi xñan bsya ꞌin nten xa quiaan Cristo
3  Ngaꞌan chaꞌ tyaa hua xuꞌhue ꞌin Ndiose nchgaa xaa siꞌya chaꞌ ꞌin um, 

ꞌun jun taꞌa na, siꞌyana cuañaꞌan ntsuꞌhui chaꞌ cuꞌni hua, una lyee la 
siꞌyana nguia nguilo um loꞌo chaꞌ nu ndiya quiꞌan tiꞌ um, a cunta siꞌyana 
lyee la ndoꞌo chaꞌ tsuꞌhue tiquee um cunda scaa um loꞌo taꞌa um. 4 Canꞌ 
chaꞌ nducui tiꞌ hua ndaa hua suun ñaꞌan ndiꞌin chaꞌ ꞌin um scasca seꞌen 
ndiyoꞌ tiꞌin sñeꞌ Ndiose, siꞌyana lyee ndiya quiꞌan tiꞌ um loꞌ ndaa loo um 
scasca nu tiꞌi ndijin um, loꞌ a nguiꞌni naꞌan tiꞌ um loꞌo chaꞌ canꞌ. 5 Loꞌo 
chaꞌ re ca cuiyaꞌ tiꞌ na tsala ñaꞌan tsuꞌhue nꞌni Ndiose xñan bsya, ñaꞌan 
ca siꞌyana taa ñi chaꞌ cuiyaꞌ sten um seꞌen ndlo ñi tñan, loꞌ siꞌya chaꞌ 
re ndijin um nu tiꞌi cuaꞌ ñii, 6  una ntsuꞌhui suun ꞌin Ndiose xitijin ñi nu 
tiꞌi ꞌin nchgaa nu nguiꞌni chaꞌ ndijin um nu tiꞌi. 7 Ticuiꞌ cuañaꞌan cuꞌni 
ñi chaꞌ xitñanꞌ na loꞌo um, ꞌun nu ndijin nu tiꞌi cuaꞌ ñii, xa nu tyiꞌo Ñi 
Xꞌnan na Jesús la niꞌ cuaan tsatlyu loꞌo angujle nu tla chaꞌ ꞌin, 8  loꞌ ljyaan 
ñi —ñaꞌan nchca tiꞌ sca quiiꞌ ndiquin, xitijin ñi nu tiꞌi ꞌin nu a yuꞌhui 
lyoo ꞌin Ndiose—, nu a mducua tñan tsañaꞌan nguiaa chaꞌ tsuꞌhue ꞌin 
Ñi Xꞌnan na Jesucristo, 9 canꞌ nu tyijyin nu tiꞌi tsala xaa, —a ntsuꞌhui ꞌa 
xuꞌhue canꞌ tloo Ñi Xꞌnan na uta sten canꞌ loo xaa nu tlyu ꞌin ñi—, 10 xa 
nu quiaan ñi xiyaꞌ, nchgaa nu cuaꞌ mdoꞌo hui ꞌin ñi cuꞌni tnu ꞌin ñi, loꞌ 
cuhue tiꞌ na ꞌin ñi, naa nu cuaꞌ ya quiꞌan tiꞌ ꞌin ñi, (loꞌ lja canꞌ ntsuꞌhui 
um siꞌyana ya quiꞌan tiꞌ um chaꞌ nu ycuiꞌ hua). 11 Canꞌ chaꞌ nchgaa xaa 
njñan hua ꞌin Stina Ndiose siꞌya chaꞌ ꞌin um, siꞌyana cuꞌni ñi chaꞌ tsa yla 
ton um tsañaꞌan nu msiꞌya ñi ꞌin um, loꞌ cuꞌni ñi chaꞌ suꞌhua ta um nchgaa 
loo tñan tsuꞌhue nu ndyiꞌo tiquee um loꞌo chaꞌ cuiyaꞌ ꞌin ñi, siꞌya chaꞌ 

nu ndiya quiꞌan tiꞌ um, 12  ñaꞌan ca siꞌyana cuꞌni tnu um ꞌin Ñi Xꞌnan na 
Jesucristo, loꞌ cuañaꞌan ca tsuꞌhue chuꞌhui tiquee ñi loꞌo um, siꞌya chaꞌ 
tsuꞌhue ꞌin Stina Ndiose loꞌo Ñi Xꞌnan na Jesucristo.

Chaꞌ ꞌin yu quiꞌyu nu lyee la cuꞌni quiꞌya

2  1 Una tsañaꞌan ntsuꞌhui chaꞌ quiaan Ñi Xꞌnan na Jesucristo, xa nu 
tsatlyu quioꞌ tiꞌin na loꞌo ñi, jñan hua chaꞌ tsuꞌhue ꞌin um, ꞌun jun 

taꞌa na, 2  siꞌyana a taa um yaꞌ ca tinto um, ta caja nu suꞌhua tiquee um, 
uta chcuiꞌ siꞌyana Ndiose mxiycuiꞌ ꞌin, ta jui nu mtsaꞌ ꞌin, uta chcuiꞌ 
siꞌyana cuaꞌ nguaꞌan tñan hua sca quityi ꞌin um, siꞌyana cuaꞌ ya tucua 
tsaan quiaan Ñi Xꞌnan na. 3  Ñi scañaꞌan loꞌ a taa um yaꞌ caja nu cuñilyiꞌo 
ꞌin um, siꞌyana a tsatoꞌo chaꞌ re chaꞌ siꞌi culo nducua la tyiꞌo tsoꞌ neꞌ 
siiꞌ Ndiose, xa ca chcanꞌ loo yu quiꞌyu nu lyee la nguiꞌni quiꞌya, yu nu 
ntsuꞌhui chaꞌ quinanꞌ cusya ꞌin. 4 Loꞌ xiton yu ñaꞌan tiꞌi yu ꞌin nchgaa 
loo na nu ndloꞌo naan neꞌ lca Ndiose, uta scasca na nu nguiꞌni tnu neꞌ, 
tsayaꞌ tiyaa yu cuiyaꞌ sten tucua yu niꞌ lyaa ꞌin Ndiose tsañaꞌan nchca tiꞌ 
Ndiose, loꞌ cuꞌni yu ꞌin yu siꞌyana lca yu Ndiose. 5 ¿Ta na a ndiya yuꞌhui 
tiꞌ um siꞌyana cuaꞌ ycuinꞌ chaꞌ re xa mdiꞌin loꞌo um? 6  Cuaꞌ jlyo tiꞌ um ñi 
na nxicanꞌ ton ꞌin yu, ñaꞌan ca siꞌyana tyiꞌo scua la chaꞌ ꞌin yu xa nu tsa 
tucua tsaan canꞌ. 7 Siꞌyana chaꞌ ngunanꞌ canꞌ cuaꞌ mdyisnan nchca cunan 
na, una ntsuꞌhui sca nu nxicanꞌ ton chaꞌ canꞌ, cuañaꞌan tsa quiñan na 
tsayaꞌ nu a la ꞌa quine cueen nu nxicanꞌ ton ꞌin na. 8  La xacanꞌ tyiꞌo scua 
la chaꞌ ꞌin yu lyeꞌ tiꞌ canꞌ, —una Ñi Xꞌnan na cujui ñi ꞌin loꞌo chaꞌ nu tyiꞌo 
tuꞌhua ñi—, loꞌ cujlyo ñi ꞌin xa quiaan ñi loo xaa ꞌin ñi. 9 Yu lyeꞌ tiꞌ canꞌ 
caan yu siꞌya chaꞌ cuiyaꞌ ꞌin laxaꞌan, cuꞌni yu scasca chaꞌ nu tnu seꞌen 
nu cuhue tiꞌ nten ꞌin yu loꞌo chaꞌ mañan ꞌin, 10 cuꞌni yu nchgaa loo chaꞌ 
ngunanꞌ seꞌen nu cuñilyiꞌo yu ꞌin tsalca nu ntsuꞌhui chaꞌ quinanꞌ, siꞌyana 
a ncuan xuꞌhue neꞌ chaꞌ nu ñi ꞌin Ndiose nu tca culo laa ꞌin neꞌ. 11 Canꞌ 
chaꞌ Ndiose taa ñi chaꞌ cuiyaꞌ caja nu cuñilyiꞌo ꞌin neꞌ, seꞌen nu tsa quiꞌan 
tiꞌ neꞌ chaꞌ cuiñi, 12  cuañaꞌan tsatoꞌo quinanꞌ nchgaa neꞌ nu a ya quiꞌan tiꞌ 
chaꞌ nu ñi ꞌin Ndiose, siꞌyana lyee la ncua lca tiquee neꞌ loꞌo chaꞌ ngunanꞌ.

Ngulohui Ndiose ꞌin jun siꞌyana tyiꞌo laa jun
13  Una huareꞌ nchgaa xaa ntsuꞌhui chaꞌ tyaa hua xuꞌhue ꞌin Ndiose siꞌya 

um, ꞌun jun taꞌa na nu ndyuꞌhui cuiyaꞌ tiꞌ Ñi Xꞌnan na ꞌin, siꞌyana tiꞌ lyijyi 
tñan Ndiose chendyu xa cuaꞌ ngulohui ñi ꞌin um nu tyiꞌo laa um, siꞌya 
Espíritu nu nguia nsuhui ꞌin um, loꞌ siꞌya chaꞌ nu ñi ndiya quiꞌan tiꞌ um. 
14 Cuiꞌ siꞌya chaꞌ re msiꞌya ñi ꞌin um loo nu ngune ꞌin um chaꞌ tsuꞌhue nu 
ycuiꞌ hua, siꞌyana quiꞌni caꞌan ꞌin um sten um loo xaa ꞌin Ñi Xꞌnan na 
Jesucristo. 15 Canꞌ chaꞌ ꞌun jun taꞌa na, xñi ton um ꞌin um loꞌ xuꞌhua seꞌen 
um chaꞌ ꞌin Ndiose nu cuaꞌ mꞌni chaꞌan um, nchgaa chaꞌ nu cuaꞌ ycuiꞌ hua, 
uta loꞌo chaꞌ nu nguaꞌan hua loo quityi. 16  Cuiꞌ Ñi Xꞌnan na Jesucristo loꞌo 

Stina Ndiose, ñi nu mꞌni ꞌtnan ꞌin na, mdaa ñi chaꞌ tnu tiquee ꞌin na tsala 
xaa, loꞌ siꞌya chaꞌ tsuꞌhue canꞌ ꞌin ñi nducua tloo na chaꞌ nu cuaꞌ mdiꞌin 
tyaa ñi, 17 loꞌ taa la ñi chaꞌ tnu tiquee ꞌin um nu cuꞌni um scasca tñan 
tsuꞌhue, cuiꞌ cuañaꞌan loꞌo chaꞌ nu chcuiꞌ um.

Suꞌhua loo na ychaꞌ Ndiose

3  1 Xca ti chaꞌ, ꞌun jun taꞌa na, chcuiꞌ lyiꞌo um ꞌin Ndiose siꞌya chaꞌ ꞌin 
hua siꞌyana ndla la quine yuꞌhui chaꞌ ꞌin Ñi Xꞌnan na nchgaa seꞌen, 

loꞌ caja nu cuan xuꞌhue ꞌin na tsañaꞌan nu yatoꞌo ꞌin um, 2  a cunta jñan um 
ꞌin ñi siꞌyana tyiꞌo laa hua tuyaaꞌ neꞌ nducunꞌ, siꞌyana siꞌi nchgaa neꞌ ndiya 
quiꞌan tiꞌ neꞌ. 3  Una ñi ndiꞌin chaꞌ ꞌin Ñi Xꞌnan na, cuiꞌ ñi xñi ton ñi ꞌin um 
siꞌyana a tyu um loo chaꞌ ngunanꞌ. 4 Siꞌya chaꞌ ꞌin Ñi Xꞌnan na a nguiꞌni 
tucua tiꞌ hua loꞌo um, jlyo tiꞌ hua siꞌyana nguiꞌni um ñaꞌan chaꞌ nu cuaꞌ 
ycuiꞌ hua loꞌo um, loꞌ tiꞌ tsa quiñan la um cuꞌni um ꞌin na. 5 Ñi Xꞌnan na 
cuꞌni ñi chaꞌ chuꞌhui chaꞌ tsuꞌhue niꞌ cusya ꞌin um tsañaꞌan ntsuꞌhui chaꞌ 
tsuꞌhue ꞌin Ndiose, loꞌ ta loo um tsañaꞌan mdijin Cristo.

Quiꞌni caꞌan ꞌin na cuꞌni na tñan
6 Culo hua tñan ꞌin um, ꞌun jun taꞌa na, loꞌo chaꞌ cuiyaꞌ ꞌin Ñi Xꞌnan na 

Jesucristo, siꞌyana tyiꞌo tsoꞌ um siiꞌ nchgaa jun nu a seꞌen ñaꞌan chaꞌ ꞌin, nu 
a xuꞌhua seꞌen ñaꞌan chaꞌ nu cuaꞌ nguloꞌo hua. 7 Cuiꞌ um jlyo tiꞌ um ñaꞌan 
ntsuꞌhui chaꞌ cuꞌni chaꞌan um ꞌin hua, siꞌyana a mdaꞌan hua loꞌo chaꞌ a seꞌen 
ñaꞌan lja um, 8 a tucui nu ycu xuꞌhue hua na ꞌin, cuiꞌ ca nu msuꞌhua hua juesa 
mꞌni hua tñan tla loꞌ cucha, siꞌyana a ncua tiꞌ hua taa hua tñan ꞌin um lyee la, 
9 siꞌi siꞌyana a ntsuꞌhui suun ꞌin hua jñan hua na nu cunajoꞌo ꞌin hua, cuiꞌ ca 
nu mꞌni hua tñan seꞌen nu cuꞌni chaꞌan um ꞌin hua. 10 Nde chaꞌ mxnu hua xa 
mdiꞌin na loꞌo um: Chaꞌ ntsuꞌhui nu a cuꞌni tñan, a najoꞌo cu canꞌ. 11 Siꞌyana 
ynan hua chaꞌ ntsuꞌhui nu a seꞌen ñaꞌan chaꞌ ꞌin ndiꞌin lja um, a nꞌni tñan, cuiꞌ 
ca nu ndaꞌan ndijin tsaan ꞌin loꞌo na nu ꞌin xca tucui. 12  Culo hua tñan loꞌ jñan 
hua chaꞌ tsuꞌhue ꞌin canꞌ loꞌo chaꞌ cuiyaꞌ ꞌin Ñi Xꞌnan na Jesucristo, siꞌyana 
cuꞌni tñan ndon tiꞌ, loꞌ cuañaꞌan tyijyin yuꞌhui ꞌin. 13 Canꞌ chaꞌ ꞌun jun taꞌa na, 
a ca ndaja tiꞌ um cuꞌni um tñan tsuꞌhue. 14 Chaꞌ ntsuꞌhui nu a ca jaꞌan loꞌo chaꞌ 
nu nchcuiꞌ hua loo quityi re, xñi um cunta ꞌin um loꞌo canꞌ, loꞌ ñi a cuꞌni ꞌa um 
cunta ꞌin, loꞌ cuañaꞌan xijyiꞌo tiꞌ. 15 Una siꞌi canꞌ chaꞌ ñaꞌan tiꞌi um ꞌin, cuiꞌ ca 
nu suꞌhua tiya um ꞌin canꞌ tsañaꞌan nchca tiꞌ sca taꞌa na.

Yu Pablo mslaꞌ taꞌa yu loꞌo jun
16  Cuiꞌ Ñi Xꞌnan na nu nꞌni chaꞌ ndiꞌin tsuꞌhue na, taa la ñi chaꞌ cuiyaꞌ 

tyiꞌin tsuꞌhue um nchgaa xaa loꞌo nchgaa loo chaꞌ, loꞌ Ñi Xꞌnan na chuꞌhui 
ñi cunta ꞌin um nchgaa um. 17 Nanꞌ yu Pablo, nde chaꞌ nu nguaꞌan loꞌo 
yaanꞌ can, ndeñaꞌan nsuꞌhuan niin nchgaa quityi nu ndaꞌan. 18  Chaꞌ 
tsuꞌhue ꞌin Ñi Xꞌnan na Jesucristo quinu loꞌo um nchgaa um. Amen. 

Yu Pablo nchcuiꞌ chaꞌ yu ꞌin Timoteo

1  1 Nanꞌ yu Pablo, nu nguaꞌan tñan Jesucristo ꞌin loꞌo chaꞌ cuiyaꞌ ꞌin 
Ndiose, Ñi nu Ndlo laa ꞌin na, tsatlyu loꞌo chaꞌ cuiyaꞌ ꞌin Ñi Xꞌnan 

na Jesucristo, ñi nu nducua tloo na ꞌin. 2  Nde nguaꞌan tñan sca quityi ꞌin, 
Timoteo, nu chaꞌ ñi ca lca ñaꞌan nchca tiꞌ sca sñenꞌ nu ndiya quiꞌan tiꞌ ꞌin 
Ndiose. Nchca tinꞌ siꞌyana Stina Ndiose loꞌo Ñi Xꞌnan na Cristo Jesús taa 
ñi chaꞌ tsuꞌhue nu chuꞌhui niꞌ cusya ꞌin, ñaꞌan ꞌtnan tiꞌ ñi ꞌin, loꞌ cuꞌni ñi 
chaꞌ tyiꞌin tsuꞌhue.

Msuꞌhua tiyaa yu Pablo siꞌya chaꞌ ꞌin yu cuiñi
3  Cuiꞌ tsañaꞌan nu cuaꞌ ycuinꞌ loꞌo xa nu mdoꞌon nguiꞌan seꞌen lyiꞌya loo 

Macedonia, siꞌyana quinu quichen Efeso, loꞌ chcuiꞌ loꞌo cunda scaa yu 
canꞌ siꞌyana a culoꞌo ꞌa yu chaꞌ nu a nchcua taꞌa loꞌo ñaꞌan chaꞌ nu ndloꞌo 
na. 4 Ñi a ton nscan ꞌa yu scasca chaꞌ nu ndlo que nten, cuiꞌ cuañaꞌan loꞌo 
ñaꞌan nu naan nten cula ꞌin na, siꞌyana lca na chaꞌ nu a chcanꞌ la ndiyatii, 
tsaloo nchcuiꞌ tyijyin ti neꞌ siꞌya chaꞌ canꞌ, ñi a nda yaaꞌ na culo loꞌo chaꞌ 
ꞌin Ndiose ñaꞌan nu ntsuꞌhui chaꞌ tsa quiꞌan tiꞌ na ꞌin ñi, canꞌ chaꞌ xnu 
cunta chaꞌ re ꞌin. 5 Nde chaꞌ nchcuinꞌ loꞌo siꞌyana chuꞌhui chaꞌ tsuꞌhue ꞌin 
na loꞌo taꞌa na loꞌo sca cusya nu luhui, loꞌo chaꞌ tiyaa nu ñi, siꞌyana chaꞌ 
ñi ca ndiya quiꞌan tiꞌ na ꞌin Ndiose. 6  Siꞌyana ntsuꞌhui nu cuaꞌ mdoꞌo tsoꞌ 
siiꞌ chaꞌ re, loꞌ nguia nchaꞌan scasca chaꞌ nu a ntsuꞌhui lyoo, 7 nchca tiꞌ yu 
ca yu sca nu ndloꞌo chaꞌ ꞌin lee, una a ndyiꞌya yu chaꞌ tiyaa ñaꞌan chaꞌ 
nu ndiꞌin tyaa yu loꞌ ñi chaꞌ nu nchcuiꞌ yu. 8  Nchgaa na cuaꞌ jlyo tiꞌ na 
siꞌyana lee nu mxnu scua Ndiose tsuꞌhue ꞌa na, chaꞌ cua na tsa nchaꞌan na 
ꞌin na ñaꞌan nu ntsuꞌhui chaꞌ. 9 Quiꞌya na cunta siꞌyana lee canꞌ a nguinu 
scua na siꞌya nten nu tsuꞌhue, cuiꞌ ca nu siꞌya nten nu lyeꞌ tiꞌ nu nducunꞌ, 
nten quiꞌya chendyu nu a ndiya quiꞌan tiꞌ ꞌin Ndiose, nu nxcuan tloo ꞌin 
ñi nchcuiꞌ caꞌan ꞌin ñi, nu ndujui nten, loꞌo nu ndujui ꞌin sti loꞌo jyiꞌan, 10 a 
cunta siꞌya chaꞌ ꞌin nu nguiten yuꞌhui loꞌo neꞌ cunaꞌan, uta loꞌo taꞌa quiꞌyu, 
siꞌya nu ndyiꞌya cunan ꞌin taꞌa nten, siꞌya nten cuiñi, loꞌo nu nꞌni tyiꞌya ꞌin 
Ndiose xa nchcuiꞌ chaꞌ cuiñi, loꞌo siꞌya scasca la ñaꞌan chaꞌ nu a nchcua 

taꞌa loꞌo chaꞌ nu ñi nu ndloꞌo na, 11 tsañaꞌan nguiaa chaꞌ tsuꞌhue ꞌin Cristo, 
cuiꞌ chaꞌ nu tsuꞌhue lati ꞌin Ndiose, ñi nu tlyu lati, loꞌ mxnu ñi cunta ꞌñan 
siꞌyana chcuinꞌ chaꞌ re.

Tñan ꞌin Ndiose nguiꞌni yu Pablo
12  Ndyaan xuꞌhue ꞌin Ñi Xꞌnan na Cristo Jesús, ñi nu ndaa juesa ꞌñan, 

siꞌyana msuꞌhua loo ñi ꞌñan cuꞌni tñan re ꞌin ñi, 13  siyaꞌ mdajan ꞌin ñi tiꞌ 
culoo, mducui nchaꞌan ꞌin ñi, cuaꞌ ñaꞌan ti ycuinꞌ loꞌo ñi. Una Ndiose 
mñaꞌan ꞌtnan tiꞌ ñi ꞌñan siꞌyana a nguꞌyan chaꞌ tiyaa ñaꞌan nu mꞌnin xa 
tiꞌ lyijyi tsa quiꞌan tinꞌ ꞌin ñi. 14 Una mtsaꞌan yuꞌhui cusya ꞌñan loꞌo chaꞌ 
tsuꞌhue ꞌin Ñi Xꞌnan na, loꞌ siꞌya Cristo Jesús jui ñaꞌan ya quiꞌan tinꞌ ꞌin 
ñi, mꞌni ñi chaꞌ siꞌyana chuꞌhui chaꞌ tsuꞌhue ꞌñan loꞌo nten. 15 Nde sca chaꞌ 
nu ñi loꞌ a ntsuꞌhui chaꞌ cuꞌni tucua tiꞌ na loꞌo na: Cristo Jesús yaan ñi loo 
chendyu re siꞌyana culo laa ñi ꞌin nten quiꞌya chendyu, loꞌ nanꞌ lcan nu 
lyee lati nducui quiꞌya. 16  Canꞌ chaꞌ lyee la mñaꞌan ꞌtnan tiꞌ Ndiose ꞌñan, 
siꞌyana ca chcanꞌ loo tsala ñaꞌan tlyu chaꞌ tsuꞌhue ntsuꞌhui ꞌin Jesucristo 
loꞌon, canꞌ chcua quiloo nchgaa nten nu ntsuꞌhui chaꞌ tsa quiꞌan tiꞌ ꞌin 
ñi seꞌen nu caja chendyu nu a tsatii ꞌa ꞌin neꞌ. 17 Canꞌ chaꞌ ñi nu lca Ree 
tsala xaa, ñi nu a ntsuꞌhui ꞌa chaꞌ caja, ñi a tca ñaꞌan tloo na, cuiꞌ Ndiose 
ñi nu ndon loo lati loꞌ tiyaa la ñi, scati ñi ntsuꞌhui chaꞌ cuꞌni tnu na tsala 
xaa. Amen. 18  Timoteo sñenꞌ, cuiꞌ chaꞌ re xnun cunta ꞌin, suꞌhua juesa 
cuꞌni tñan ꞌin Ndiose tsañaꞌan chaꞌ nu mxiycuiꞌ ñi ꞌin nu mjñan chaꞌ ꞌin 
tiꞌ culoo, 19 suꞌhua loo chaꞌ nu ndiya quiꞌan tiꞌ, xñi cunta ꞌin loꞌo sca chaꞌ 
tiyaa nu luhui, siꞌyana ntsuꞌhui nu cuaꞌ mscuan tloo chaꞌ nu ya quiꞌan tiꞌ, 
loꞌ nde ngunanꞌ yuꞌhui canꞌ, 20 cuiꞌ chaꞌ re yatoꞌo ꞌin yu Himeneo loꞌo yu 
Jantro, una cuaꞌ mdyaan ꞌin yu yaaꞌ Laxaꞌan, siꞌyana quiꞌya yu cunta a 
chcuiꞌ caꞌan ꞌa yu ꞌin Ndiose. Ñaꞌan chcuiꞌ lyiꞌo na ꞌin Ndiose.

2  1 Cuaꞌ ñii chcuinꞌ loꞌo sca chaꞌ nu ndon loo lati, siꞌyana a jlya tiꞌ jun 
jñan jun ꞌin Ndiose, tyaa jun xuꞌhue ꞌin ñi, loꞌ chcuiꞌ lyiꞌo jun ꞌin ñi 

siꞌya chaꞌ ꞌin nchgaa tucui, 2  loꞌo chaꞌ ꞌin ree, loꞌo nchgaa la ñaꞌan bsya nu 
ndlo tñan ꞌin na, siꞌyana tca tyiꞌin tsuꞌhue na, a sca la chaꞌ caan ꞌin na, 
loꞌ tyuꞌhui na sca chendyu nu luhui ñaꞌan nu nchca tiꞌ Ndiose. 3  Siꞌyana 
nde chaꞌ nu tsuꞌhue loꞌ ndyuꞌhui cuiyaꞌ tiꞌ Ndiose, ñi nu Ndlo laa ꞌin na: 
4 Nchca tiꞌ ñi siꞌyana nchgaa nten tyiꞌo laa neꞌ, loꞌ quiꞌya neꞌ cunta ñaꞌan 
chaꞌ nu ñi ꞌin ñi. 5 Siꞌyana scati Ndiose ntsuꞌhui, loꞌ scati nu tca tyiꞌo chaꞌ 
ꞌin nten tloo Ndiose, canꞌ nu lca Jesucristo. 6  Mdyaa ñi ꞌin ñi loꞌ cuañaꞌan 
msuꞌhua lyiyaꞌ ñi quiꞌya ꞌin nchgaa nten, cuiꞌ chaꞌ nu mdyiꞌo scua la xa nu 
ya tucua tsaan canꞌ. 7 Cuiꞌ siꞌya chaꞌ re ngulo ton Ndiose ꞌñan, siꞌyana tsa 
ycuinꞌ chaꞌ tsuꞌhue ꞌin ñi, loꞌ can sca nu mdoꞌo hui ca ꞌin ñi, (Cristo jlyo 
tiꞌ ñi siꞌyana nchcuinꞌ chaꞌ nu ñi), a cunta can sca nu culoꞌo ꞌin neꞌ gentil 
ñaꞌan nu ntsuꞌhui chaꞌ tsa quiꞌan tiꞌ neꞌ chaꞌ nu ñi. 8  Nchca tinꞌ siꞌyana 
nchgaa yu quiꞌyu chcuiꞌ lyiꞌo yu ꞌin Ndiose nchgaa seꞌen, scuen yu yaaꞌ 

yu loꞌo sca cusya nu ñi, loꞌ siꞌi na nchcuen tiqueꞌ yu uta nsuun yu. 9 Cuiꞌ 
cuañaꞌan jun cunaꞌan xñi jun cunta ñaꞌan teꞌ ntsuꞌhui chaꞌ coꞌ jun, siꞌi na 
cuꞌni chuꞌhue jun que jun ndyijyin cuiyaꞌ, uta loꞌo chacuiꞌ oro, uta loꞌo na 
nu nduhui, ta coꞌ jun chacuiꞌ teꞌ nu ntsuꞌhui lyoo. 10 Cuiꞌ ca nu culoꞌo xñan 
jun ꞌin jun loꞌo scasca loo tñan tsuꞌhue, siꞌyana cuañaꞌan ngaꞌan chaꞌ cuꞌni 
jun cunaꞌan nu ndiya quiꞌan tiꞌ ꞌin Ndiose. 11 Loꞌo suun ñaꞌan ton nscan 
jun seꞌen ndiyoꞌ tiꞌin jun loꞌ chcua seen jun. 12  Siꞌyana a taan chaꞌ cuiyaꞌ 
culoꞌo jun uta culo jun tñan ꞌin yu quiꞌyu, cuiꞌ ca nu chcua seen jun. 
13  Siꞌyana culo nducua mtñan Ndiose ꞌin Adán, chonꞌ ndeꞌen canꞌ mtñan 
ñi ꞌin Eva. 14 Siꞌi ꞌin Adán jui nu nguñilyiꞌo, cuiꞌ ca nu ꞌin nu cunaꞌan canꞌ, 
loꞌ yatoꞌo mꞌni neꞌ quiꞌya. 15 Una tyiꞌo laa jun cunaꞌan xa nu tiyaan sñeꞌ 
jun chendyu, chaꞌ na nsuꞌhua loo jun chaꞌ nu ndiya quiꞌan tiꞌ jun, chaꞌ 
ntsuꞌhui chaꞌ tsuꞌhue ꞌin jun loꞌ nduꞌhui jun sca chendyu nu luhui loꞌo 
suun ñaꞌan.

Chaꞌ ꞌin yu nu ntsuꞌhui cunta ꞌin jun

3  1 Nde sca chaꞌ nu ñi, chaꞌ ndeꞌen nu nchca tiꞌ chuꞌhui cunta ꞌin jun 
taꞌa na, sca tñan tsuꞌhue ꞌa ndyiꞌo tiquee canꞌ cuꞌni. 2  Una yu nu 

chuꞌhui cunta ꞌin jun nchca tiꞌ sca yu nu nduꞌhui sca chendyu nu luhui, a 
cunta scati cuilyiꞌo yu, nxñi yu cunta ꞌin yu, loꞌo chaꞌ tiyaa nꞌni yu scaa 
chaꞌ, suun ñaꞌan ndiꞌin chaꞌ ꞌin yu, nducuan xuꞌhue yu ꞌin nten nu ndiyaa 
seꞌen ndiꞌin yu, loꞌ ndloꞌo yu chaꞌ ꞌin Ndiose, 3  siꞌi sca yu cuꞌhui, uta ndiꞌin 
suun yu, ta nꞌni yu mañan loꞌo tñi, cuiꞌ ca nu tsuꞌhue nten lca yu, nan 
yu ñaꞌan nu tyiꞌin tsuꞌhue yu loꞌo nten, loꞌ a nchcua quiloo yu ꞌin chaꞌ 
cuilyiyaꞌ. 4 A cunta tsuꞌhue nꞌni cunta yu seꞌen ndiꞌin yu, nchca jaꞌan sñeꞌ 
yu ꞌin yu loꞌo nchgaa chaꞌ, 5 (siꞌyana chaꞌ sca yu nu a nchca ꞌin cuꞌni cunta 
seꞌen ndiꞌin, ¿ñaꞌan ta tca chuꞌhui yu cunta ꞌin jun nu cuaꞌ ya quiꞌan tiꞌ ꞌin 
Ndiose?). 6  Siꞌi sca yu nu cuneꞌ tucueen ꞌin Ndiose, ñaꞌan tuꞌ tsatoꞌo cuꞌni 
siyeꞌ yu loꞌ tyu yu loo quiꞌya tsañaꞌan mdyu laxaꞌan. 7 A cunta loꞌo nten nu 
a ndiya quiꞌan tiꞌ ndyuꞌhui cuiyaꞌ tiꞌ ꞌin yu, a ndyijyi ñaꞌan chcuiꞌ neꞌ cuaꞌ 
ñaꞌan ti chaꞌ ꞌin yu, ta tyu yu loo canꞌ ꞌin laxaꞌan.

Chaꞌ ꞌin jun un nda yaaꞌ niꞌ lyaa
8  Ticuiꞌ cuañaꞌan yu nu ta yaaꞌ niꞌ lyaa nchca tiꞌ sca yu nu nxñi cunta 

ꞌin, ñi ndiꞌin chaꞌ ꞌin yu, siꞌi sca yu cuꞌhui, ñi a nꞌni yu mañan loꞌo tñi, 
9 chaꞌ nxuꞌhua seꞌen yu chaꞌ nu ndiya quiꞌan tiꞌ yu, luhui chaꞌ tiyaa ꞌin yu. 
10 Una culo nducua la xñi jun cunta ꞌin yu chaꞌ a sca chaꞌ nducui nchaꞌan 
ꞌin yu, la xacanꞌ tca quinu yu ta yaaꞌ yu ꞌin jun. 11 Ticuiꞌ cuañaꞌan loꞌo jun 
cunaꞌan nu ta yaaꞌ niꞌ lyaa nchca tiꞌ sca jun nu ñi ndiꞌin chaꞌ ꞌin, siꞌi nu 
ndaꞌan loꞌo chaꞌ nchca nchcuiꞌ, nxñi jun cunta ꞌin jun, loꞌ nducua jun tñan 
nchgaa loo chaꞌ tsuꞌhue. 12  A cunta yu nu nda yaaꞌ niꞌ lyaa scati cuilyiꞌo 
yu, tsuꞌhue nꞌni cunta yu seꞌen ndiꞌin yu loꞌo sñeꞌ yu tsatlyu loꞌo nchgaa 

nu ndiꞌin naꞌan ꞌin yu. 13  Chaꞌ tsuꞌhue nsuꞌhua loo yu tñan niꞌ lyaa, nde 
lyee la chuꞌhui cuiyaꞌ tiꞌ jun ꞌin yu, caja la chaꞌ tnu tiquee ꞌin yu loꞌo chaꞌ 
nu ndiya quiꞌan tiꞌ yu siꞌya Cristo Jesús.

Nde chaꞌ tnu un ndiya quiꞌan tiꞌ na
14 Nde nguaꞌan tñan sca quityi ꞌin, siyaꞌ ndyiꞌo tiqueen tsaꞌan seꞌen 

ndiꞌin nu ndla la, 15 una chaꞌ ndeꞌen la ñaꞌan tiyanꞌ, nuꞌhuin cuaꞌ jlyo tiꞌ 
ñaꞌan ntsuꞌhui chaꞌ tsa loꞌo cunta chaꞌ re loꞌo nchgaa jun taꞌa na, siꞌyana 
tsatlyu lca na laa ꞌin Ndiose, ñi nu loꞌo ca, ndaꞌan loꞌo na chaꞌ nu ñi ꞌin ñi, 
loꞌ a caja nu culo ntan ꞌin na. 16  Nu chaꞌ ñi sꞌni nde chaꞌ nu tlyu lati, nu 
nduhue tiꞌ na, loꞌ ndiya quiꞌan tiꞌ na: Ndiose yaan ñi tsañaꞌan nchca tiꞌ sca 
nten, siꞌya chaꞌ cuiyaꞌ ꞌin Espíritu mꞌni ñi canan nchgaa loo chaꞌ, naꞌan 
tloo angujle ꞌin ñi, jui nu mdaꞌan ycuiꞌ chaꞌ tsuꞌhue ꞌin ñi loꞌo neꞌ gentil, 
loꞌ jui nu ya quiꞌan tiꞌ ꞌin ñi loo chendyu re, ycuen ñi nde niꞌ cuaan loꞌo 
sca chaꞌ cuiyaꞌ nu tlyu ꞌin ñi.

Chaꞌ ꞌin nten nu ndyiꞌo tsoꞌ siiꞌ Ndiose

4  1 Una Espíritu ntsaꞌ la siꞌyana tiyaa xaa ntsuꞌhui nu tyiꞌo tsoꞌ siiꞌ chaꞌ 
tsuꞌhue ꞌin Ndiose, tsatoꞌo ton nscan canꞌ ꞌin cuiꞌin nu cuiñi, a cunta 

loꞌo scasca chaꞌ nu ndloꞌo cuiꞌin xaꞌan, 2  cuiꞌ siꞌya chaꞌ cuiñi nu ndaꞌan 
ycuiꞌ scasca yu nu a ñi ndiꞌin chaꞌ ꞌin, siꞌyana cuaꞌ mchcun chaꞌ tiyaa ꞌin 
yu. 3  Nchcui ndijin yu seꞌen caja cuilyiꞌo nten, nchcuiꞌ yu siꞌyana cuaꞌ 
lca ti na tca cu na, cuiꞌ na nu mdaa Ndiose cuan xuꞌhue nchgaa nu ndiya 
quiꞌan tiꞌ ꞌin ñi, nu cuaꞌ nguꞌya cunta ñaꞌan nguiaa chaꞌ nu ñi. 4 Siꞌyana 
nchgaa na nu msuꞌhua Ndiose, tsuꞌhue na, a ngaꞌan chaꞌ xcuan tloo na ꞌin 
na, cuiꞌ ca nu cuan xuꞌhue na ꞌin na loꞌo nu chcui lca tiquee na, 5 loꞌ siꞌya 
chaꞌ ꞌin Ndiose xa nchcuiꞌ lyiꞌo na ꞌin ñi, nxnu luhui ñi chaꞌ nchcu canꞌ.

Chaꞌ ꞌin jun nu tsuꞌhue nꞌni tñan ꞌin Cristo
6  Chaꞌ culoꞌo chaꞌ re ꞌin jun taꞌa na, tsuꞌhue ꞌa nducua tñan ñaꞌan chaꞌ 

ꞌin Jesucristo, lca sca nu mtsaꞌan yuꞌhui loꞌo chaꞌ nu luhui ꞌin Ndiose, 
cuiꞌ chaꞌ nu ndloꞌo na nu cuaꞌ nducui nchaꞌan. 7 A nchca chaꞌ cuꞌni cunta 
scasca chaꞌ nu ngulo que nten cula, chaꞌ nu a ntsuꞌhui lyoo, cuiꞌ ca nu 
suꞌhua juesa tyuꞌhui sca chendyu nu luhui tloo Ndiose. 8  Siꞌyana nu ndlo 
sa ꞌin loꞌo scasca chaꞌ cuijya, joꞌo ꞌa ñaꞌan nda yaaꞌ chaꞌ canꞌ, una chaꞌ 
suꞌhua na juesa tyuꞌhui na sca chendyu nu luhui, siꞌi tsaloo chendyu ti 
re ta yaaꞌ na, cuiꞌ ca nu cuꞌni na tsuꞌhue loꞌo na tsala xaa. 9 Nde sca chaꞌ 
nu ñi, loꞌ ñi sca tucui a ntsuꞌhui chaꞌ cuꞌni tucua tiꞌ loꞌo na. 10 Siꞌya chaꞌ 
re canꞌ chaꞌ nsuꞌhua na juesa, ndijin na nu tiꞌi, siꞌyana nducua quiloo 
na ꞌin scati Ndiose nu loꞌo ca, Ñi nu Ndlo laa ꞌin nchgaa nten, tsalca nu 
ndiya quiꞌan tiꞌ ꞌin ñi. 11 Nchgaa chaꞌ re ntsuꞌhui chaꞌ chcuiꞌ loꞌ culoꞌo ꞌin 
nten. 12  A taa yaꞌ caja nu xcuan tloo ꞌin siyaꞌ lca yu tsa suhue ti, cuiꞌ ca 

nu culoꞌo xñan ꞌin tloo jun taꞌa na loꞌo ñaꞌan nu nchcuiꞌ, loꞌo ñaꞌan nu 
nꞌni, ñaꞌan nu ntsuꞌhui chaꞌ tsuꞌhue ꞌin, a cunta loꞌo sca cusya nu ñi, loꞌo 
ñaꞌan nu ndiya quiꞌan tiꞌ ꞌin Ndiose, loꞌo sca chaꞌ tiyaa nu luhui. 13  Lja nu 
tiꞌ lyijyi tyiꞌan seꞌen ndiꞌin, chuꞌhui yuhue tiꞌ chcuiꞌ quityi ꞌin Ndiose tloo 
jun taꞌa na, ta cueen ꞌin jun loꞌ culoꞌo ꞌin jun. 14 Suꞌhua loo chaꞌ tsuꞌhue 
nu cuaꞌ jui ꞌin xa nu mxiycuiꞌ Espíritu ꞌin yu nu ntsuꞌhui cunta ꞌin jun xa 
mdiꞌin tyaa yu yaaꞌ yu ꞌin. 15 Chuꞌhui yuhue tiꞌ chaꞌ re, tsa quiñan cuꞌni 
ꞌin na, ñaꞌan ca siꞌyana nchgaa tucui ca cuiyaꞌ tiꞌ ñaꞌan nguia nguilo loꞌo 
chaꞌ ꞌin Ndiose. 16  Xñi cunta ꞌin, a cunta loꞌo chaꞌ nu ndloꞌo. Xñi ton ꞌin 
loꞌo chaꞌ re, chaꞌ cuañaꞌan cuꞌni, caja ñaꞌan tyiꞌo laa tsatlyu loꞌo nchgaa 
nu quine ꞌin chaꞌ nu nchcuiꞌ. Ñaꞌan ntsuꞌhui chaꞌ tyiꞌin na.

5  1 A xun loꞌo ꞌin jun nu lca nten cula, cuiꞌ ca nu chcuiꞌ loꞌo canꞌ ñaꞌan 
nchca tiꞌ sca sti, loꞌ yu nu suhue la, cuꞌni ꞌin yu ñaꞌan nchca tiꞌ sca 

taꞌa ngula, 2  jun cunaꞌan nu lca nten cula, cuꞌni ꞌin jun ñaꞌan nchca tiꞌ 
jyiꞌan, loꞌ ngüiꞌ cunaꞌan tsa suhue ti, cuꞌni ꞌin canꞌ tsañaꞌan nchca tiꞌ taꞌa 
ngula, loꞌo sca chaꞌ tiyaa nu luhui. 3  Cuꞌni cunta ꞌin jun cunaꞌan nu chaꞌ 
ñi ca nguinu loꞌo chaꞌ ycuiꞌ ti. 4 Una nu tiꞌ ndiꞌin sñeꞌ uta sñeꞌ steꞌ, canꞌ nu 
ngaꞌan chaꞌ cuꞌni cunta ꞌin jun culo nducua la, cuañaꞌan tca xitucui canꞌ 
chaꞌ tsuꞌhue loꞌo nten cula ꞌin, siꞌyana nde chaꞌ tsuꞌhue nu ndyuꞌhui cuiyaꞌ 
tiꞌ Ndiose. 5 Jun nu chaꞌ ñi ca nguinu loꞌo chaꞌ ycuiꞌ ti nu ndiꞌin scati, canꞌ 
nu nducua tloo ꞌin Ndiose, a ndlaꞌ tiꞌ jun njñan jun loꞌ nchcuiꞌ lyiꞌo jun 
ꞌin ñi tla loꞌ cucha. 6  Una chaꞌ ndaꞌan jun ñaꞌan nu nchca tiꞌ jun, ñaꞌan loo 
chaꞌ na cuaꞌ ngujui jun. 7 Nchgaa chaꞌ re culoꞌo ꞌin jun, siꞌyana a caja nu 
chcuiꞌ cuañaꞌan ti chaꞌ ꞌin jun. 8  Siꞌyana nu a ntsuꞌhui cunta ꞌin ta nten 
ꞌin, ñi a nꞌni cunta ꞌin nu ndiꞌin naꞌan ꞌin, ñaꞌan loo chaꞌ na cuaꞌ mscuan 
tloo canꞌ chaꞌ ꞌin Ndiose, nducua la nꞌni canꞌ que ñaꞌan nchca tiꞌ sca nten 
nu a ndiya quiꞌan tiꞌ. 9 Una tsalca jun nu cuaꞌ ntsuꞌhui snan yla yjan nu 
nguiaa nde loo, canꞌ nu ngaꞌan chaꞌ chcua nii loo quityi loꞌ ta yaaꞌ jun ꞌin, 
chaꞌ na scati yu quiꞌyu taꞌa mdiꞌin, 10 chaꞌ ndloꞌo xñan canꞌ ꞌin loꞌo tñan 
nu nguiꞌni, chaꞌ mꞌni coꞌo canꞌ sñeꞌ, uta mꞌni cunta canꞌ ꞌin nu mdiyaa 
seꞌen ndiꞌin, ta mjyiꞌan canꞌ quiyaꞌ jun taꞌa na, ta mda yaaꞌ ꞌin nu ndijin 
scasca nu tiꞌi, chaꞌ mꞌni canꞌ nchgaa loo tñan tsuꞌhue. 11 Una tsalca jun nu 
tsa suhue la, nu nguinu loꞌo chaꞌ ycuiꞌ ti, a loꞌo canꞌ chcua nii loo quityi, 
siꞌyana tsati ntyin ca tiꞌ caja nten ꞌin xiyaꞌ, loꞌ tsatoꞌo tyiꞌo tsoꞌ canꞌ siiꞌ 
Cristo, 12  cuañaꞌan soꞌ tucua canꞌ quiꞌya chonꞌ, siꞌyana a mdoꞌo ñi chaꞌ ꞌin 
loꞌo chaꞌ nu cuaꞌ mdiꞌin tyaa. 13  A cunta tyisnan tyiꞌan jun loꞌo chaꞌ ndaja 
scasca naꞌan, loꞌ siꞌi tsacanꞌ ti, cuiꞌ ca nu loꞌo chaꞌ nchca nchcuiꞌ, sten 
yuꞌhui jun loꞌo scasca loo chaꞌ, loꞌ chcuiꞌ jun chaꞌ nu a ngaꞌan chaꞌ chcuiꞌ 
jun. 14 Canꞌ chaꞌ nchca tinꞌ siꞌyana tsalca jun nu tsa suhue ti, nu nguinu 
loꞌo chaꞌ ycuiꞌ ti, tsuꞌhue la chaꞌ caja cuilyiꞌo canꞌ, tsuꞌhue ti cuꞌni coꞌo jun 
sñeꞌ jun, cuꞌni jun cunta seꞌen ndiꞌin jun, xacanꞌ a caja ñaꞌan chcuiꞌ taꞌa 
cusuun na cuaꞌ ñaꞌan ti chaꞌ ꞌin jun. 15 Siꞌyana ntsuꞌhui jun nu cuaꞌ mdoꞌo 

tsoꞌ loꞌ nducui chaꞌan canꞌ ꞌin laxaꞌan. 16  Jun cunaꞌan nu nguinu loꞌo chaꞌ 
ycuiꞌ ti canꞌ, chaꞌ ndiꞌin taꞌa jun nu cuaꞌ ya quiꞌan tiꞌ ꞌin Ndiose, canꞌ nu 
ngaꞌan chaꞌ chuꞌhui cunta ꞌin jun, loꞌ siꞌi cunta ꞌin jun taꞌa na tyiꞌin canꞌ, 
xacanꞌ caja ñaꞌan ta yaaꞌ jun ꞌin jun cunaꞌan nu chaꞌ ñi ca nguinu loꞌo chaꞌ 
ycuiꞌ ti. 17 Loꞌ tsalca yu nu ntsuꞌhui cunta ꞌin jun taꞌa na, chaꞌ na tsuꞌhue 
nsuꞌhua loo yu tñan ntsuꞌhui yaaꞌ yu, canꞌ nu ngaꞌan chaꞌ tucua ta xñi 
canꞌ siyaꞌ, una lyee la nguiꞌni caꞌan chaꞌ re ꞌin yu nu ndloꞌo loꞌ nchcuiꞌ 
chaꞌ ꞌin Ndiose. 18  Siꞌyana quityi ꞌin Ndiose nchcuiꞌ na: —A suꞌhua um 
quiso tuꞌhua bta xa nguiꞌni ꞌin tñan—. A cunta nchcuiꞌ na: Sca yu nguso 
ntsuꞌhui suun ꞌin yu xñi yu siyaꞌ yu. 19 Chaꞌ caja nu suꞌhua quiꞌya ꞌin yu 
nu ntsuꞌhui cunta ꞌin jun taꞌa na, a cuꞌni cunta chaꞌ canꞌ, chaꞌ na a loꞌo —
tucua snan nu taa suun chaꞌ canꞌ—. 20 Una tsalca nu tiꞌ nguiꞌni quiꞌya, tla 
chaꞌ chcuiꞌ loꞌo canꞌ tloo jun taꞌa na, cuañaꞌan chuꞌhui sca ytsen ꞌin jun 
scasca jun. 21 Tloo Ndiose loꞌo Ñi Xꞌnan na Jesucristo, loꞌo tloo angujle nu 
mdoꞌo hui ꞌin ñi, jñan chaꞌ tsuꞌhue ꞌin siꞌyana xuꞌhua seꞌen nchgaa chaꞌ 
re ñaꞌan nu ntsuꞌhui chaꞌ, loꞌ nchca tiꞌ siꞌyana scañaꞌan ti ca lca tiquee 
loꞌo nchgaa tucui. 22  A nchca chaꞌ ndla ndsa tyiꞌin tyaa yaaꞌ ꞌin sca tucui, 
xñi cunta siꞌyana a tyiꞌo loꞌo quiꞌya ꞌin xca tucui. Tyuꞌhui sca chendyu nu 
luhui ti. 23  A coꞌo ꞌa chacuiꞌ tyiꞌa ti, cuiꞌ ca nu coꞌo tsa chinꞌ vino siꞌya chaꞌ 
nu nchgaa xaa nchca tiꞌi tiquee. 24 Ntsuꞌhui quiꞌya cuiꞌ xaa nchca chcanꞌ 
loo na siyaꞌ tiꞌ lyijyi ca cuiyaꞌ chaꞌ ꞌin na. Una ntsuꞌhui quiꞌya nde loo 
la ndyiꞌo scua la na. 25 Ticuiꞌ cuañaꞌan loꞌo chaꞌ tsuꞌhue, cuiꞌ xaa nchca 
chcanꞌ loo na, loꞌ chaꞌ a tyiꞌo scua la na cuiꞌ xaa, una tiyaa xaa ca chcanꞌ 
loo na siꞌyana a tca chuꞌhui cutsiꞌ na.

6  1 Cuiꞌ cuañaꞌan nchgaa nguso nu cuaꞌ ntsuꞌhui xꞌnan, ntsuꞌhui chaꞌ ca 
jaꞌan canꞌ ꞌin xꞌnan loꞌo nchgaa loo chaꞌ, xacanꞌ a caja ñaꞌan chcuiꞌ 

caꞌan neꞌ ꞌin Ndiose uta loꞌo chaꞌ nu ndloꞌo na. 2  Chaꞌ xꞌnan canꞌ lca jun 
nu ndiya quiꞌan tiꞌ, siꞌi siꞌyana lca canꞌ sca taꞌa na, ta canꞌ chaꞌ a caja nu 
ca jaꞌan ꞌin, cuiꞌ ca nu nde lyee la chuꞌhui yuhue tiꞌ canꞌ cuꞌni tñan ꞌin 
xꞌnan. Siꞌyana nu nchcuan cunta tñan canꞌ lca sca nu ndiya quiꞌan tiꞌ loꞌ 
ndyuꞌhui cuiyaꞌ tiꞌ Ndiose ꞌin. Nde chaꞌ nu culoꞌo loꞌ ta cueen ꞌin jun.

Quinu tsuꞌhue tiquee na loꞌo na nu ndiꞌin ꞌin na
3  Chaꞌ ntsuꞌhui nu ndloꞌo xca loo chaꞌ nu a nchcua taꞌa loꞌo ñaꞌan chaꞌ 

tsuꞌhue ꞌin Ñi Xꞌnan na Jesucristo, uta loꞌo ñaꞌan chaꞌ nu luhui nu ndloꞌo 
na, 4 canꞌ nu mtsaꞌan yuꞌhui loꞌo chaꞌ siyeꞌ, loꞌ a sca chaꞌ jlyo tiꞌ, cuaꞌ jui 
mañan nchcuiꞌ tyijyin siꞌya scasca loo chaꞌ nu a ntsuꞌhui cunta, canꞌ 
nchcua suun nchgaa loo chaꞌ ngunanꞌ: Chaꞌ njñan tiꞌ, chaꞌ cusuun, chaꞌ 
nu ndaja taꞌa neꞌ, a cunta chaꞌ nu nꞌni tucua tiꞌ taꞌa neꞌ, 5 nchcuiꞌ tyijyin 
neꞌ scasca neꞌ siꞌyana a luhui chaꞌ tiyaa ꞌin neꞌ, ñi a ndyuꞌhui lyoo neꞌ chaꞌ 
nu ñi, nchca tiꞌ neꞌ ca cuilyiyaꞌ neꞌ siꞌya chaꞌ ꞌin Ndiose, canꞌ chaꞌ tyiꞌo 
tsoꞌ siiꞌ nten nu lca cuañaꞌan. 6  Chaꞌ ñi siꞌyana chaꞌ nu luhui ꞌin Ndiose 

lca na chaꞌ cuilyiyaꞌ ꞌin na, chaꞌ na tsuꞌhue ntsuꞌhui tiquee na loꞌo na nu 
cuaꞌ ndiꞌin ꞌin na, 7 siꞌyana a sca na mdiyan loꞌo na loo chendyu re, ticuiꞌ 
cuañaꞌan xa caja na, a sca na tca cuiꞌya na. 8  Chaꞌ ndiꞌin na nu najoꞌo ꞌin 
na, chaꞌ ntsuꞌhui steꞌ na, quinu tsuꞌhue tiquee na loꞌo tsacanꞌ ti. 9 Una nten 
nu nchcua quiloo ꞌin chaꞌ cuilyiyaꞌ, tsatoꞌo tyu neꞌ loo quiꞌya uta loo canꞌ, 
mtsaꞌan yuꞌhui cusya ꞌin neꞌ loꞌo chaꞌ njñan tiꞌ nu nꞌni tiꞌi loꞌo neꞌ ticuiiꞌ 
neꞌ, loꞌ cuañaꞌan tsatoꞌo quinanꞌ neꞌ siyaꞌ ti. 10 Siꞌyana xcuaꞌ nchgaa loo 
chaꞌ ngunanꞌ lca chaꞌ nu nchcui tiꞌ neꞌ tñi, siꞌya chaꞌ canꞌ ntsuꞌhui nu cuaꞌ 
mdoꞌo tsoꞌ siiꞌ chaꞌ tsuꞌhue ꞌin Ndiose, loꞌ lyee ꞌa quiꞌan nu tiꞌi mdijin neꞌ.

Suꞌhua loo na chaꞌ nu ndiya quiꞌan tiꞌ na
11 Una nuꞌhuin, yu nu nguiꞌni tñan ꞌin Ndiose, tyiꞌo tsoꞌ siiꞌ nchgaa 

loo chaꞌ ngunanꞌ re, loꞌ taa juesa chcui nchaꞌan chaꞌ nu tsuꞌhue, chaꞌ nu 
luhui, loꞌo ñaꞌan chaꞌ nu ndiya quiꞌan tiꞌ na, chuꞌhui chaꞌ tsuꞌhue ꞌin loꞌo 
nten, chuꞌhui chaꞌ tlyu tiꞌ ꞌin, a cunta loꞌo suun ñaꞌan cuꞌni. 12  Taa juesa 
cuꞌni canan loꞌo chaꞌ nu ndiya quiꞌan tiꞌ, suꞌhua loo chendyu nu a tsatii 
ꞌa, nu cuaꞌ jui ꞌin tiꞌ xa msiꞌya Ndiose ꞌin, cuiꞌ xa nu mdaa suun ñaꞌan ya 
quiꞌan tiꞌ ꞌin ñi tloo ndiꞌin quiꞌan jun taꞌa na. 13  Tloo Ndiose, ñi nu ndaa 
chendyu ꞌin nchgaa loo na, loꞌo tloo Ñi Xꞌnan na Jesucristo, ñi nu tsuꞌhue 
ycuiꞌ loꞌ mdaa ñi suun tloo yu Poncio Pilato, canꞌ chaꞌ jñan chaꞌ tsuꞌhue 
ꞌin: 14 Tsuꞌhue ti xuꞌhua seꞌen chaꞌ re, xñi cunta siꞌyana a tnanꞌ chaꞌ ꞌin 
loꞌo na tsayaꞌ nu quiaan ñi Xꞌnan na Jesucristo xiyaꞌ. 15 Ndiose cuꞌni ñi 
chaꞌ tsatoꞌo chaꞌ re sca tsaan nu cuaꞌ mdiꞌin tyaa ñi, cuiꞌ ñi nu tlyu lati 
chaꞌ cuiyaꞌ ntsuꞌhui ꞌin, siꞌyana scati ñi lca ñi Ree nu tlyu lati, loꞌ lca ñi 
Xꞌnan nchgaa tucui, 16  scati ñi lca ñi tsala xaa, ndiꞌin ñi sca loo xaa seꞌen 
nu a tca sten ñaꞌan tucui ti, ñi sca nten a nchca ñaꞌan ꞌin ñi, ñi a ntsuꞌhui 
chaꞌ ñaꞌan neꞌ ꞌin ñi, scati ñi cuꞌni tnu na ꞌin ñi loꞌ culo ñi tñan tsala xaa. 
Amen. 17 Chcuiꞌ loꞌo nten nu cuilyiyaꞌ siꞌyana a cuꞌni siyeꞌ neꞌ, a chcua 
quiloo canꞌ chaꞌ cuilyiyaꞌ ꞌin neꞌ, siꞌyana lca na chaꞌ cuiñi ti, cuiꞌ ca nu 
chcua quiloo canꞌ ꞌin Ndiose, ñi nu loꞌo ca, ñi nu ndaa nchgaa loo na nu 
najoꞌo ꞌin na tsayaꞌ nu quinu tsuꞌhue tiquee na. 18  Chcuiꞌ loꞌo neꞌ siꞌyana ca 
cuilyiyaꞌ neꞌ, una loꞌo nchgaa loo tñan tsuꞌhue nu cuꞌni neꞌ, a cunta tyiꞌo 
chaꞌ tsuꞌhue tiquee neꞌ ta yaaꞌ neꞌ ꞌin nu ꞌni chaꞌ ꞌin, loꞌ a cuꞌni tiji neꞌ ꞌin 
neꞌ, 19 cuañaꞌan xuꞌhua seꞌen neꞌ chaꞌ cuilyiyaꞌ nu ta yaaꞌ ꞌin neꞌ tsala xaa, 
loꞌ suꞌhua loo neꞌ chendyu nu a tsatii ꞌa ꞌin neꞌ.

Mslaꞌ taꞌa yu Pablo loꞌo Timoteo
20 Nuꞌhuin Timoteo, xñi cunta tñan nu cuaꞌ ntsuꞌhui yaaꞌ, a cuꞌni cunta 

scasca chaꞌ nu ndlo que neꞌ, chaꞌ nu a sca cunta ntsuꞌhui, cuiꞌ cuañaꞌan 
loꞌo chaꞌ nu ndloꞌo neꞌ nu ljyaan loo chaꞌ cuiñi, 21 ntsuꞌhui nu nguia 
nchaꞌan chaꞌ canꞌ, loꞌ cuaꞌ mdoꞌo tsoꞌ siiꞌ chaꞌ nu ndiya quiꞌan tiꞌ na. Chaꞌ 
tsuꞌhue ꞌin Ndiose quinu loꞌo. Amen. 

Yu Pablo nchcuiꞌ chaꞌ yu ꞌin Timoteo

1  1 Nanꞌ yu Pablo, siꞌya chaꞌ cuiyaꞌ ꞌin Ndiose nguaꞌan tñan Jesucristo 
ꞌñan tsa ycuinꞌ chaꞌ tsuꞌhue ꞌin ñi, ñaꞌan ntsuꞌhui chaꞌ caja sca 

chendyu ꞌin na siꞌya Cristo Jesús. 2  Nde nguaꞌan tñan sca quityi ꞌin, 
Timoteo, nuꞌhuin lca ñaꞌan nchca tiꞌ sca sñenꞌ nu taꞌa lati ꞌñan, nchca tinꞌ 
siꞌyana Stina Ndiose loꞌo Ñi Xꞌnan na Jesucristo taa ñi chaꞌ tsuꞌhue nu 
chuꞌhui niꞌ cusya ꞌin, ñaꞌan ꞌtnan tiꞌ ñi ꞌin, loꞌ cuꞌni ñi chaꞌ tyiꞌin tsuꞌhue.

Ntsuꞌhui chaꞌ chcuiꞌ na chaꞌ ꞌin Cristo
3 Nchgaa yaꞌ nchcuinꞌ lyiꞌon ꞌin Ndiose tla loꞌ cucha, ndiya yuꞌhui tinꞌ ꞌin, 

loꞌ ndyaan xuꞌhue ꞌin ñi, cuiꞌ ñi nu ꞌin tñan nguiꞌnin loꞌo sca chaꞌ tiyaa nu 
luhui, tsañaꞌan nu mꞌni nten cula ꞌñan. 4 Xa ndiya yuꞌhui tinꞌ ñaꞌan nguilo 
tyiꞌa quiloo, lca tiqueen siꞌyana cuaꞌ cunaꞌan ꞌin loꞌ quinu tsuꞌhue lca tiqueen. 
5 Ndiya yuꞌhui tinꞌ tsala ñaꞌan ndiya quiꞌan tiꞌ ꞌin Ndiose, una culo nducua 
lati ya quiꞌan tiꞌ Loida nu lca jyiꞌan cula, cuiꞌ cuañaꞌan loꞌo Eunice nu lca 
jyiꞌan, loꞌ jlyo tsuꞌhue tinꞌ siꞌyana loꞌo nuꞌhuin nguia nchaꞌan chaꞌ re. 6 Canꞌ 
chaꞌ cuaꞌ ñii nxuꞌhuan tiꞌ siꞌyana suꞌhua loo chaꞌ tsuꞌhue ꞌin Ndiose nu cuaꞌ 
jui ꞌin xa mdiꞌin tyaan yaanꞌ ꞌin. 7 Siꞌyana Ndiose a mdaa ñi chaꞌ tsuꞌhue canꞌ 
ꞌin na, ta siꞌyana xicutsen tiꞌ na, cuiꞌ ca nu siꞌyana ca tnu tiquee na, chuꞌhui 
chaꞌ tsuꞌhue ꞌin na loꞌo nten, loꞌ xñi na cunta ꞌin na. 8 Canꞌ chaꞌ a xijyiꞌo tiꞌ 
chcuiꞌ chaꞌ tsuꞌhue ꞌin Ñi Xꞌnan na, ñi a xijyiꞌo tiꞌ loꞌon ñaꞌan nu ntsuꞌhuin 
naꞌan chcuan siꞌya chaꞌ ꞌin Ndiose, cuiꞌ ca nu ca sca chaꞌ ti ꞌin na tyijyin na 
nu tiꞌi siꞌya chaꞌ tsuꞌhue ꞌin Cristo nu nchcuiꞌ na, loꞌ Ndiose ta yaaꞌ ñi ꞌin na 
loꞌo chaꞌ re, 9 ñi nu ngulo laa ꞌin na, msiꞌya ñi ꞌin na siꞌyana tyuꞌhui na sca 
chendyu nu luhui, una siꞌi siꞌyana ndeꞌen la tñan tsuꞌhue cuaꞌ mꞌni na, cuiꞌ ca 
nu siꞌya chaꞌ tsuꞌhue nu cuaꞌ jui ꞌin na siꞌya Cristo Jesús, cuiꞌ chaꞌ re mdiꞌin 
tyaa Ndiose xa nu tiꞌ lyijyi tñan ñi chendyu. 10 Una cuaꞌ mdyiꞌo scua la chaꞌ 
re xa nu yaan Jesucristo, Ñi nu Ndlo laa ꞌin na, loꞌ msiꞌyu coꞌ ñi nu tiꞌi nu 
ljyan loꞌo chaꞌ ndyija, ngulyo scua la ñi sca chendyu nu a ntsuꞌhui ꞌa chaꞌ 
tiꞌ jlyo, siꞌya chaꞌ tsuꞌhue ꞌin Ndiose nu ndiya quiꞌan tiꞌ na. 11 Ngulo ton ñi 
ꞌñan siꞌyana chcuinꞌ chaꞌ tsuꞌhue ꞌin ñi loꞌo neꞌ gentil, nguaꞌan tñan ñi ꞌñan 

lja neꞌ siꞌyana culoꞌon ꞌin neꞌ. 12  Siꞌya chaꞌ re ndijin nu tiꞌi, una a nxijyiꞌo tinꞌ 
siꞌyana jlyo tinꞌ tucui ca ꞌin ya quiꞌan tinꞌ. Jlyo tsuꞌhue tinꞌ siꞌyana tca ꞌin ñi 
chuꞌhui ñi cunta tñan nu mdaa ñi ꞌñan tsayaꞌ tiyaa tsaan nu cuaꞌ mdiꞌin tyaa 
ñi. 13 Chcui nchaꞌan chaꞌ nu ñi chcui ñaꞌan nu cuaꞌ ycuinꞌ loꞌo, chaꞌ nu ndiya 
quiꞌan tiꞌ na, a cunta chuꞌhui chaꞌ tsuꞌhue ꞌin loꞌo taꞌa na siꞌya Cristo Jesús. 
14 Siꞌya chaꞌ cuiyaꞌ ꞌin Espíritu nu Luhui ꞌin Ndiose nu ntsuꞌhui niꞌ cusya ꞌin 
na, xñi cunta ꞌin loꞌo tñan nu cuaꞌ mdaa ñi cuꞌni. 15 Cuaꞌ jlyo tiꞌ siꞌyana yu 
mdoꞌo seꞌen lca Asia ngula yaaꞌ yu ꞌñan, cuiꞌ yu Figelo loꞌo yu Hermógenes. 
16 Una suꞌhua yaaꞌ Ñi Xꞌnan na ꞌin yu Onesíforo loꞌo nchgaa nu ndiꞌin naꞌan 
ꞌin yu, siꞌyana tyun ꞌa yaꞌ mdyaa yu chaꞌ tnu tiquee ꞌñan, a mxijyiꞌo tiꞌ yu 
loꞌon siyaꞌ nchcanꞌ loꞌo carena, 17 cuiꞌ ca nu xa mdiyaa yu quichen Roma 
mdaꞌan nan yu ꞌñan sca loo tñan tsayaꞌ nguija lyoon ꞌin yu. 18 Canꞌ chaꞌ Ñi 
Xꞌnan na cuꞌni ñi chaꞌ quiꞌni caꞌan chaꞌ tsuꞌhue ꞌin yu tsaan nu quiaan ñi 
xiyaꞌ. Tsala ñaꞌan mda yaaꞌ yu ꞌin na xa mdiꞌin na quichen Efeso.

Chaꞌ ꞌin nu ndon tsuꞌhue cuꞌni tñan ꞌin Cristo

2  1 Canꞌ chaꞌ nuꞌhuin sñenꞌ, suꞌhua juesa loꞌo chaꞌ tsuꞌhue nu cuaꞌ mdaa 
Cristo Jesús ꞌin. 2  Nchgaa chaꞌ nu cuaꞌ ngune ꞌin ycuinꞌ tloo nten quiꞌan 

canꞌ, cuiꞌ cuañaꞌan xnu cunta ꞌin na ꞌin yu nu ñi ndiꞌin chaꞌ ꞌin, siꞌyana loꞌo 
canꞌ tca culoꞌo ꞌin xca tucui. 3 Canꞌ chaꞌ ta loo tyijyin nu tiꞌi tsañaꞌan nchca 
tiꞌ sca sindatu nu tsuꞌhue ca ꞌin Jesucristo. 4 Ñi sca yu nguiꞌni tñan sindatu, 
a nguiten yuꞌhui yu loꞌo scasca loo tñan, cuiꞌ ca nu nan yu ñaꞌan nu quinu 
tsuꞌhue tiquee xꞌnan yu loꞌo yu. 5 Ticuiꞌ cuañaꞌan loꞌo sca yu ndijya, a tca 
cuꞌni yu canan chaꞌ a quijya yu ñaꞌan nu ntsuꞌhui chaꞌ. 6 Cuiꞌ cuañaꞌan 
nguiaa chaꞌ ꞌin sca yu nꞌni tñan niꞌ quixinꞌ, culo nducua la cuꞌni yu tñan, la 
xacanꞌ xoꞌ yu na nu yta yu. 7 Quiñan tiꞌ chaꞌ nu nchcuinꞌ loꞌo, loꞌ Ñi Xꞌnan 
na sla la ñi chaꞌ tiyaa ꞌin loꞌo nchgaa chaꞌ re. 8 Quia yuꞌhui tiꞌ ꞌin Jesucristo, 
ta nten ꞌin Davi, ñi nu mdyiquiꞌo canꞌ, cuiꞌ chaꞌ tsuꞌhue re nchcuinꞌ cuaꞌ ñii, 
9 loꞌ siꞌya chaꞌ re ndijin nu tiꞌi, ntsuꞌhuin naꞌan chcuan tsañaꞌan nchca tiꞌ sca 
yu nducunꞌ, una chaꞌ ꞌin Ndiose a loꞌo na ntsuꞌhui nchcun na. 10 Canꞌ chaꞌ 
nda loon loꞌo nchgaa nu tiꞌi re, siꞌya chaꞌ ꞌin nchgaa nu cuaꞌ ngulohui Ndiose, 
ñaꞌan ca siꞌyana loꞌo canꞌ tyiꞌo laa siꞌya Cristo Jesús, loꞌ tyiꞌin canꞌ loo xaa 
ꞌin ñi tsala xaa. 11 Nde sca chaꞌ nu ñi: Chaꞌ naa cuaꞌ ngujui na loꞌo ñi, ticuiꞌ 
cuañaꞌan ntsuꞌhui chaꞌ tyiꞌin na loꞌo ñi. 12  Chaꞌ tyijyin na nu tiꞌi siꞌya ñi, ticuiꞌ 
cuañaꞌan ntsuꞌhui chaꞌ culo na tñan loꞌo ñi. Chaꞌ xcuan tloo na ꞌin ñi, ticuiꞌ 
cuañaꞌan xcuan tloo ñi ꞌin na. 13 Chaꞌ naa a nducua na tñan chaꞌ nu nchcuiꞌ 
na, una nducua ñi tñan chaꞌ nu nchcuiꞌ ñi, siꞌyana a ntsuꞌhui chaꞌ xitsaꞌan ñi 
sca chaꞌ nu cuaꞌ mdiꞌin tyaa ñi.

Chaꞌ ꞌin jun nu tsuꞌhue nꞌni tñan ꞌin Ndiose
14 Canꞌ chaꞌ xuꞌhua tiꞌ jun loꞌo chaꞌ re, loꞌ ta cueen ꞌin jun loꞌo chaꞌ 

cuiyaꞌ ꞌin Ñi Xꞌnan na siꞌyana a chcuiꞌ tyijyin jun siꞌya scasca chaꞌ nu ndlo 

que jun, siꞌyana a la cuꞌni na tsuꞌhue, cuiꞌ ca nu nde cuꞌni na tiꞌi loꞌo nu 
quine ꞌin chaꞌ canꞌ. 15 Suꞌhua juesa nu quinu tsuꞌhue tiquee Ndiose loꞌo, 
tsañaꞌan nchca tiꞌ sca nguso nu tsuꞌhue nꞌni tñan, nu a sca chaꞌ xijyiꞌo tiꞌ, 
siꞌyana nxñi tsuꞌhue cunta ñaꞌan nguiaa chaꞌ nu ñi ꞌin Ndiose. 16  A cuꞌni 
cunta scasca chaꞌ nu ndlo que neꞌ, chaꞌ nu a sca cunta ntsuꞌhui, siꞌyana 
nu nchcuiꞌ chaꞌ canꞌ nde lyee la nguia nguiten yuꞌhui loo chaꞌ ngunanꞌ, 
17 cuañaꞌan nguia nchcu loo na tsañaꞌan nchca tiꞌ sca quicha, cuiꞌ chaꞌ 
re yatoꞌo ꞌin yu Himeneo loꞌo yu Fileto, 18  mdoꞌo tsoꞌ yu siiꞌ chaꞌ nu ñi 
ꞌin Ndiose, ndaꞌan ycuiꞌ yu siꞌyana cuaꞌ mdijin chaꞌ nu tyiquiꞌo nten, loꞌ 
nguiꞌni tinto yu ꞌin tucua snan jun nu cuaꞌ ya quiꞌan tiꞌ ꞌin ñi. 19 Una suun 
nu mdiꞌin tyaa Ndiose tla ndiꞌin na, loꞌ ndeñaꞌan nguinu scua chaꞌ nu 
nchcuiꞌ na: —Ñi Xꞌnan na ndyuꞌhui lyoo ñi tsalca nu nguiaa tsoꞌ ꞌin ñi—, 
loꞌ nde xca chaꞌ nchcuiꞌ na: —Nchgaa nu ndiya quiꞌan tiꞌ ꞌin Cristo tyiꞌo 
tsoꞌ siiꞌ chaꞌ ngunanꞌ—. 20 Ñaꞌan nchca tiꞌ sca naꞌan tlyu, siꞌi nchgaa loo 
na ndiꞌin canꞌ nguiaꞌ loꞌo oro uta loꞌo plata, cuiꞌ ca nu ntsuꞌhui nu nguiaꞌ 
loꞌo yca uta loꞌo yuu, loꞌ lja canꞌ ntsuꞌhui nu taꞌa lati ꞌin neꞌ, loꞌ ntsuꞌhui 
nu a cunta tiꞌ neꞌ loꞌo. 21 Canꞌ chaꞌ, chaꞌ ntsuꞌhui nu tyiꞌo tsoꞌ siiꞌ nchgaa 
loo chaꞌ ngunanꞌ, ca canꞌ ñaꞌan nchca tiꞌ sca nu taꞌa lati ꞌin Ñi Xꞌnan na, 
nu cuiꞌ tñan cuꞌni ca, loꞌ ndon tiyaa canꞌ cuꞌni nchgaa loo tñan tsuꞌhue. 
22  Cuiꞌ cuañaꞌan ntsuꞌhui chaꞌ chcua tijyoꞌ siiꞌ scasca chaꞌ tiyaa ngunanꞌ 
nu ndaꞌan loꞌo yu tsa suhue ti, chcui nchaꞌan chaꞌ tiyaa nu tsuꞌhue, chaꞌ 
nu ndiya quiꞌan tiꞌ, chuꞌhui chaꞌ tsuꞌhue ꞌin loꞌo nchgaa tucui, loꞌ tyiꞌin 
tsuꞌhue loꞌo neꞌ tsatlyu loꞌo nchgaa jun nu ndiya quiꞌan tiꞌ ꞌin Ñi Xꞌnan 
na loꞌo sca cusya nu luhui. 23  A cuꞌni cunta scasca loo chaꞌ nu ndlo que 
nten, chaꞌ nu a sca cunta ntsuꞌhui, siꞌyana cuaꞌ jlyo tiꞌ chacuiꞌ chaꞌ cusuun 
nꞌni cuton na. 24 Siꞌyana sca nguso ꞌin Ñi Xꞌnan na, a ntsuꞌhui chaꞌ tyiꞌin 
yu loꞌo chaꞌ cusuun, cuiꞌ ca nu nde cuꞌni yu tsuꞌhue loꞌo nchgaa tucui, 
a cunta tsuꞌhue ti culoꞌo yu ꞌin nten, loꞌ chuꞌhui chaꞌ tlyu tiꞌ ꞌin yu, 
25 cuañaꞌan loꞌo suun ñaꞌan chcuiꞌ yu loꞌo nu tiꞌi tiꞌ ꞌin yu, tinaꞌan taa 
Ndiose chaꞌ cuiyaꞌ chaꞌan chaꞌ tiyaa ꞌin canꞌ, loꞌ chuꞌhui lyoo chaꞌ nu ñi, 
26  loꞌ tyiꞌo loo canꞌ seꞌen mxñi suꞌhua yaaꞌ laxaꞌan ꞌin. Ñaꞌan ntsuꞌhui chaꞌ 
cuꞌni nten tiyaa xaa.

3  1 A cunta ca jlyo tiꞌ siꞌyana tiyaa xaa ntsuꞌhui chaꞌ caan tsaan nu 
chen nchcui. 2  Nten canꞌ tsa ꞌin ti neꞌ chcua quiloo neꞌ, chcui tiꞌ neꞌ 

tñi, tnu ꞌa cuꞌni neꞌ ꞌin neꞌ, cuꞌni siyeꞌ neꞌ, taja taꞌa neꞌ, a ca jaꞌan ꞌa neꞌ 
ꞌin nten cula ꞌin neꞌ, a xca ꞌa chaꞌ tiꞌ tsuꞌhue ꞌin neꞌ, loꞌ ñi a tsa quiꞌan ꞌa 
tiꞌ neꞌ ꞌin Ndiose, 3  ñi a chuꞌhui chaꞌ tsuꞌhue ꞌin neꞌ loꞌo taꞌa neꞌ, a cuꞌni 
neꞌ chaꞌ tlyu tiꞌ siꞌya chaꞌ nu tla cusya ꞌin neꞌ, suꞌhua neꞌ quiꞌya ꞌin taꞌa 
neꞌ loꞌo chaꞌ cuiñi, cuꞌni neꞌ ñaꞌan nu nchca tiꞌ neꞌ, chcua la neꞌ, loꞌ xcuan 
tloo neꞌ nchgaa chaꞌ tsuꞌhue, 4 tnanꞌ neꞌ ticuiiꞌ taꞌa tsuꞌhue neꞌ, a cutsen 
neꞌ cuꞌni neꞌ cuaꞌ ñaꞌan ti, chaꞌan yuꞌhui chaꞌ siyeꞌ ꞌin neꞌ, lyee la suꞌhua 
loo neꞌ chaꞌ nu nducui tiꞌ neꞌ que chaꞌ ꞌin Ndiose, 5 cuꞌni neꞌ ꞌin neꞌ siꞌyana 

lyee ndiya quiꞌan tiꞌ neꞌ ꞌin Ndiose, una loꞌo ñaꞌan nu nꞌni neꞌ nxcuan tloo 
neꞌ chaꞌ cuiyaꞌ ꞌin ñi. Canꞌ chaꞌ nuꞌhuin ntsuꞌhui chaꞌ tyiꞌo tsoꞌ siiꞌ neꞌ nu 
lca cuañaꞌan. 6  Siꞌyana neꞌ re nan neꞌ ñaꞌan sten yuꞌhui neꞌ scasca naꞌan, 
loꞌ cuñilyiꞌo neꞌ ꞌin jun cunaꞌan nu chinꞌ la chaꞌ ꞌin, nu lyee ꞌa cuaꞌ mꞌni 
quiꞌya siꞌya chaꞌ ngunanꞌ ndyiꞌo tiquee. 7 Siyaꞌ nchgaa xaa nguiꞌni chaꞌan 
jun, una a ndyiꞌya jun cunta ñaꞌan chaꞌ nu ñi ꞌin Ndiose. 8  Tsañaꞌan nu 
mꞌni Janes loꞌo Jambres mscuan tloo yu ꞌin Moisé, cuiꞌ cuañaꞌan nguiꞌni 
neꞌ re nxcuan tloo neꞌ chaꞌ nu ñi ꞌin Ndiose, siꞌyana cooꞌ chaꞌ tiyaa ꞌin 
neꞌ, a cunta mtnanꞌ neꞌ chaꞌ ꞌin neꞌ loꞌo tsoꞌ ꞌin Ndiose. 9 Una a tsa quiñan 
neꞌ lyee la, siꞌyana chaꞌ tinto canꞌ ꞌin neꞌ tyiꞌo scua la na tsañaꞌan yatoꞌo 
ꞌin chcuaa yu canꞌ. 10 Una nuꞌhuin cuaꞌ nguia nchaꞌan chaꞌ ꞌin Ndiose nu 
ndloꞌon, chendyu nu nduꞌhuin, loꞌo chaꞌ nu nducua quiloon, ñaꞌan nu 
ndiya quiꞌan tinꞌ, ñaꞌan nu ntsuꞌhui chaꞌ tlyu tiꞌ ꞌñan, ñaꞌan nu ntsuꞌhui 
chaꞌ tsuꞌhue ꞌñan, tsañaꞌan nda loon nchgaa loo chaꞌ, 11 loꞌ jlyo tiꞌ tsala 
nu tiꞌi mdijin nchgaa seꞌen mdaꞌan, jui nu mducui nchaꞌan ꞌñan quichen 
Antioquía, Iconio loꞌo Listra, scasca nu tiꞌi mdijin, una Ñi Xꞌnan na, a 
siyaꞌ ngula yaaꞌ ñi ꞌñan. 12  Cuiꞌ cuañaꞌan nchgaa nu nchca tiꞌ tyuꞌhui 
sca chendyu nu luhui siꞌya Cristo Jesús, a sꞌni tyijyin canꞌ scasca nu 
tiꞌi. 13  Una tsalca nu nducunꞌ loꞌo nu ndaꞌan ñilyiꞌo ꞌin nten, nde lyee la 
nguia nguinanꞌ yuꞌhui canꞌ, siꞌyana tsañaꞌan nu ñilyiꞌo canꞌ ꞌin nten, cuiꞌ 
cuañaꞌan ndyijyi nu cuñilyiꞌo ꞌin. 14 Una nuꞌhuin tsa quiñan loꞌo chaꞌ nu 
cuaꞌ mꞌni chaꞌan loꞌ ya quiꞌan tiꞌ, a cuꞌni tucua tiꞌ siꞌyana cuaꞌ jlyo tiꞌ tucui 
ca nguloꞌo ꞌin. 15 Siꞌyana tiꞌ lyoꞌ nuꞌhuin yuꞌhui lyoo quityi ꞌin Ndiose, loꞌ 
ndaa na chaꞌ tiyaa ñaꞌan nu ntsuꞌhui chaꞌ tyiꞌo laa loo nu tsa quiꞌan tiꞌ ꞌin 
Cristo Jesús. 16  Nchgaa chaꞌ nu nguinu scua loo quityi ꞌin Ndiose, chaꞌ 
tiyaa ꞌin ñi ca lca na loꞌ najoꞌo na ꞌin na, ndloꞌo na ꞌin na, nꞌni chuꞌhue na 
chaꞌ tiyaa ꞌin na, nda yaaꞌ na ꞌin na ñaꞌan ntsuꞌhui chaꞌ tyon ñi na, a cunta 
ndloꞌo na ꞌin na ñaꞌan ntsuꞌhui chaꞌ tyuꞌhui na sca chendyu nu luhui, 
17 ñaꞌan ca siꞌyana ca chcui chaꞌ tiyaa ꞌin nchgaa sñeꞌ Ndiose, loꞌ a sca chaꞌ 
tsa lyijyi ꞌin canꞌ nu cuꞌni nchgaa loo tñan tsuꞌhue.

Tsa quiñan chcuiꞌ na chaꞌ tsuꞌhue ꞌin Ndiose

4  1 Jñan chaꞌ tsuꞌhue ꞌin tloo Ndiose loꞌo Ñi Xꞌnan na Jesucristo, ñi nu 
ntsuꞌhui chaꞌ cuꞌni xñan bsya ꞌin nchgaa nten tsatlyu loꞌo neꞌ cuaꞌ 

ngujui, xa nu quiaan ñi xiyaꞌ loꞌ culo ñi tñan ꞌin na. 2  Canꞌ chaꞌ tyon tiyaa 
loꞌ chcuiꞌ chaꞌ tsuꞌhue ꞌin Ndiose nchgaa xaa, cunan ñaꞌan nu quiꞌya neꞌ 
cunta loꞌo chaꞌ re, tla chaꞌ chcuiꞌ loꞌo neꞌ, a cunta taa chaꞌ tnu tiquee ꞌin 
neꞌ, cuiꞌ cuañaꞌan chuꞌhui chaꞌ tlyu tiꞌ ꞌin xa nu culoꞌo ꞌin neꞌ. 3  Siꞌyana 
tiyaa xaa a cuꞌni cunta ꞌa neꞌ chaꞌ nu ñi ꞌin Ndiose, cuiꞌ ca nu nde cunan 
neꞌ scasca nu culoꞌo ꞌin neꞌ, seꞌen nu quine ꞌin neꞌ chaꞌ nu nduꞌhui cuiyaꞌ 
tiꞌ neꞌ, 4 tyiꞌo tsoꞌ neꞌ siiꞌ chaꞌ nu ñi ꞌin Ndiose, loꞌ chcui nchaꞌan neꞌ scasca 
chaꞌ nu ndlo que nten. 5 Una nuꞌhuin xñi cunta ꞌin loꞌo nchgaa loo chaꞌ, 

2 TIMOTEO 3 ,  4  

El Nuevo Testamento en Chatino de Nopala de Mexico; versión para la web, © 2014, David Neil Nellis



383

ta loo tyijyin scasca nu tiꞌi, chcuiꞌ chaꞌ tsuꞌhue ꞌin Ndiose, loꞌ tucua tñan 
ñaꞌan chaꞌ nu cuaꞌ mdaa ñi ꞌin. 6  Siꞌyana nanꞌ cuaꞌ mdyaan ꞌñan, ntan 
ñi xaa cujui neꞌ ꞌñan, cuaꞌ nchcui cuiiꞌ tsaan nu ntsuꞌhui chaꞌ tyiꞌon loo 
chendyu re. 7 Nanꞌ cuaꞌ mꞌnin canan loꞌo tñan re, cuaꞌ mꞌni tyin tñan nu 
ntsuꞌhui chaꞌ cuꞌnin, loꞌ mxuꞌhua seꞌen chaꞌ nu ya quiꞌan tinꞌ. 8  Cuaꞌ ñii 
ntan chaꞌ tsuꞌhue nu taa Ñi Xꞌnan na ꞌñan tsaan nu cuaꞌ mdiꞌin tyaa ñi, ñi 
nu lca bse nu ñi ndiꞌin chaꞌ ꞌin, una siꞌi ꞌñan nanꞌ ti, cuiꞌ ca nu loꞌo nchgaa 
nu tsuꞌhue ntsuꞌhui tiquee nta tsaan nu quiaan ñi xiyaꞌ.

Ycuiꞌ yu Pablo loꞌo Timoteo sca cunta
9 Chaꞌ tca caan seꞌen ndiꞌin nu ndla la, 10 siꞌyana yu Demas ngula yaaꞌ 

yu ꞌñan loꞌ mxitucui yu nde quichen Tesalónica, siꞌyana lyee la lca tiquee 
yu loꞌo chaꞌ nu nchca loo chendyu re. Yu Crescente nguiaa yu seꞌen 
lca Galacia, loꞌ yu Tito nguiaa yu seꞌen lca Dalmacia, 11 xca ti yu Luca 
nguinu yu loꞌon. Can loꞌo ꞌin yu Marco siꞌyana tsuꞌhue nda yaaꞌ yu ꞌñan 
loꞌo tñan ꞌin Ndiose. 12  Yu Tíquico cuaꞌ nguaꞌan tñan ꞌin yu nguiaa yu 
quichen Efeso. 13  Xa caan, quian ꞌya teꞌ nchcunꞌ xaa tlyaꞌ, cuiꞌ nu mxnun 
quichen Troas ñaꞌan ꞌin yu Carpo, cuiꞌya nchgaa quityi canꞌ loꞌo nu ndon 
loo la canꞌ. 14 Yu Jantro cuityi chcuan canꞌ, lyee ꞌa mdaa yu chaꞌ nsinꞌ tiꞌ 
ꞌñan, una Ñi Xꞌnan na —suꞌhua lyiyaꞌ ꞌin yu cuaꞌ ñaꞌaan tñan mꞌni yu—. 
15 Cuañaꞌan nuꞌhuin xñi cunta ꞌin loꞌo yu, siꞌyana lyee ꞌa mnaꞌan tiꞌi yu 
ꞌin na loꞌo chaꞌ nu ndloꞌo na. 16  Xa culoo ncua cuiyaꞌ chaꞌ ꞌñan tloo bsya, 
a tucui nu mda yaaꞌ ꞌñan, nchgaa tucui ngula yaaꞌ ꞌñan, una jñan ꞌin 
Ndiose siꞌyana a cuꞌni cunta ñi chaꞌ canꞌ. 17 Una a ngula yaaꞌ Ñi Xꞌnan na 
ꞌñan, cuiꞌ ca nu mdaa ñi juesa ycuinꞌ ñaꞌan nguiaa chaꞌ tsuꞌhue ꞌin Ndiose, 
cuañaꞌan yatoꞌo ngune ꞌin nchgaa neꞌ gentil. Cuiꞌ ñi —ngulo laa ñi ꞌñan 
tuꞌhua cuichi—, 18  ticuiꞌ cuañaꞌan culo laa Ñi Xꞌnan na ꞌñan loꞌo nchgaa 
la ñaꞌan chaꞌ nu tiꞌ ljyaan ꞌñan, loꞌ cuꞌni ñi cunta ꞌñan tsayaꞌ nu tyiꞌan la 
seꞌen nu ndlo ñi tñan la niꞌ cuaan, scati ñi cuꞌni tnu na tsala xaa. Amen.

Mslaꞌ taꞌa yu Pablo loꞌo Timoteo
19 Chcuiꞌ chaꞌ ꞌin Prisca loꞌo Aquila tñan loon, a cunta loꞌo Onesíforo 

tsatlyu loꞌo nu ndiꞌin naꞌan ꞌin yu. 20 Yu Erasto nguinu yu quichen 
Corinto, loꞌ yu Trófimo mxnun ꞌin yu quichen Mileto siꞌyana tiꞌi yu. 
21 Chaꞌ tca caan lja nu tiꞌ lyijyi quiꞌya tiꞌin tlyaꞌ. Yu Eubulo nchcuiꞌ chaꞌ yu 
ꞌin, a cunta loꞌo yu Pudente, yu Lino, Claudia, nchgaa jun nchcuiꞌ chaꞌ jun 
ꞌin. 22  Ñi Xꞌnan na Jesucristo tyiꞌin ñi loꞌo tsala xaa, cuiꞌ chaꞌ tsuꞌhue ꞌin ñi 
quinu loꞌo um cunda scaa um. Amen. 

Yu Pablo nchcuiꞌ chaꞌ yu ꞌin Tito

1  1 Nanꞌ yu Pablo nu lca nguso ꞌin Ndiose, loꞌ Jesucristo nguaꞌan tñan 
ñi ꞌñan tsa ycuinꞌ chaꞌ tsuꞌhue ꞌin ñi, ñaꞌan ca siꞌyana tsa quiꞌan tiꞌ 

nchgaa nu cuaꞌ ngulohui Ndiose ꞌin, loꞌ quiꞌya canꞌ cunta ñaꞌan ntsuꞌhui 
chaꞌ tyuꞌhui sca chendyu nu luhui, 2  lja nducua tloo canꞌ chendyu nu 
a tsatii ꞌa, sca chaꞌ nu cuaꞌ mdiꞌin tyaa Ndiose xa nu tiꞌ lyijyi tñan ñi 
chendyu, loꞌ a tca cuiñi ñi. 3  Ya tucua tsaan ngulyo scua la ñi chaꞌ tsuꞌhue 
ꞌin ñi, loꞌ mxnu ñi cunta ꞌñan siꞌyana chcuinꞌ chaꞌ re loꞌo nten. Cuiꞌ 
Ndiose, Ñi nu ndlo laa ꞌin na, lca nu ngulo tñan ꞌñan. 4 Caꞌan tñan quityi 
re ꞌin nuꞌhuin Tito, nu lca ñaꞌan nchca tiꞌ sca sñenꞌ can loꞌo chaꞌ nu ndiya 
quiꞌan tiꞌ na. Nchca tinꞌ siꞌyana Stina Ndiose loꞌo Ñi Xꞌnan na Jesucristo, 
Ñi nu ndlo laa ꞌin na, taa ñi chaꞌ tsuꞌhue nu chuꞌhui niꞌ cusya ꞌin, ñaꞌan 
ꞌtnan tiꞌ ñi ꞌin, loꞌ cuꞌni ñi chaꞌ tyiꞌin tsuꞌhue.

Chaꞌ ꞌin yu nu ntsuꞌhui cunta ꞌin jun
5 Nde chaꞌ mxnun ꞌin seꞌen lca Creta siꞌyana xnu scua nchgaa la ñaꞌan 

chaꞌ nu tiꞌ lyijyi, loꞌ cuꞌni chaꞌ tyiꞌo ton tucua snan yu nu chuꞌhui cunta 
ꞌin jun taꞌa na cunda scaa quichen, tsañaꞌan chaꞌ nu cuaꞌ ycuinꞌ loꞌo. 
6  Una nchca tiꞌ sca yu nu nduꞌhui chendyu nu luhui, a cunta scati cuilyiꞌo 
yu, loꞌ chaꞌ loꞌo sñeꞌ yu ndiya quiꞌan tiꞌ ꞌin Ndiose, nu a sca chaꞌ nducui 
nchaꞌan ꞌin, loꞌ ñi a lyeꞌ tiꞌ. 7 Canꞌ chaꞌ yu nu chuꞌhui cunta ꞌin jun ꞌni 
chaꞌ sca yu nu nduꞌhui chendyu nu luhui, siꞌyana tñan ꞌin Ndiose chuꞌhui 
yu cunta, nchca tiꞌ sca yu nu a siyeꞌ, siꞌi la xnan nguisinꞌ tiꞌ yu, siꞌi na 
ndaꞌan yiꞌo yu, uta ndiꞌin suun yu, a cunta chaꞌ a nꞌni yu mañan loꞌo 
tñi, 8  nꞌni yu cunta ꞌin nchgaa nu ndiyaa seꞌen ndiꞌin yu, nguia nchaꞌan 
yu nchgaa chaꞌ tsuꞌhue, nxñi yu cunta ꞌin yu, ñi ndiꞌin chaꞌ ꞌin yu, luhui 
chaꞌ tiyaa ꞌin yu, loꞌ siꞌi la xnan nꞌni yu sca chaꞌ, 9 a cunta nxñi ton yu 
ꞌin yu loꞌo chaꞌ tsuꞌhue nu mꞌni chaꞌan yu, la xacanꞌ caja ñaꞌan chcuiꞌ yu 
chaꞌ nu ñi ꞌin Ndiose loꞌo xca tucui loꞌ taa yu chaꞌ tnu tiquee ꞌin canꞌ, a 
cunta loꞌo nu nchcuiꞌ caꞌan chaꞌ canꞌ, cunan yu ñaꞌan nu quiꞌya canꞌ chaꞌ 
tiyaa. 10 Siꞌyana quiꞌan ꞌa nu lyeꞌ tiꞌ ntsuꞌhui, loꞌ nchcuiꞌ canꞌ chacuiꞌ chaꞌ 

nu a ntsuꞌhui cunta, ndaꞌan ñilyiꞌo canꞌ ꞌin nten, loꞌ nu lyee lati nguiꞌni 
cuañaꞌan lca ta nten nu ncua circuncida ꞌin, 11 canꞌ nu ꞌni chaꞌ tucun 
tucua tuꞌhua, siꞌyana nguiꞌni tinto ñaꞌaan sca naꞌan neꞌ, ndloꞌo canꞌ chaꞌ 
nu a sca cunta ntsuꞌhui, seꞌen nu cuꞌni canꞌ mañan loꞌo tñi. 12  Ndeñaꞌan 
ycuiꞌ sca yu Creta, yu nu nꞌni cunta nten taꞌa quichen tyi chaꞌ nu nchcuiꞌ: 
Neꞌ Creta, a sꞌni chacuiꞌ chaꞌ cuiñi nchcuiꞌ neꞌ, lca neꞌ ñaꞌan nchca tiꞌ sca 
ꞌni la, tucunꞌ neꞌ loꞌ ndaja neꞌ. 13  Chaꞌ ñi ñaꞌan nchcuiꞌ yu re, canꞌ chaꞌ tla 
chaꞌ chcuiꞌ loꞌo canꞌ siꞌyana tyon ñi canꞌ loꞌo chaꞌ ꞌin Ndiose, 14 loꞌ a cuꞌni 
cunta ꞌa canꞌ cuento nu ndlo que neꞌ judio, uta chaꞌ nu ndloꞌo nten nu 
nxcuan tloo chaꞌ nu ñi. 15 Siꞌyana tsalca nu luhui chaꞌ tiyaa ꞌin, nchgaa 
chaꞌ luhui ꞌin canꞌ, una nten nducunꞌ nu a ndiya quiꞌan tiꞌ, ñi sca chaꞌ loꞌ 
a luhui ꞌin canꞌ, hasta loꞌo chaꞌ tiyaa ꞌin loꞌo cusya ꞌin cooꞌ na. 16  Nchcuiꞌ 
canꞌ siꞌyana ndiya quiꞌan tiꞌ ꞌin Ndiose, una a nchcua taꞌa chaꞌ ꞌin loꞌo 
ñaꞌan nu nꞌni, lca canꞌ sca nu nducunꞌ loꞌ lyeꞌ tiꞌ, a ca tñan canꞌ cuꞌni tñan 
tsuꞌhue.

Tsañaꞌan nguiaa chaꞌ nu ñi ꞌin Ndiose

2  1 Una nuꞌhuin ntsuꞌhui chaꞌ culoꞌo ꞌin jun chcui ñaꞌan nguiaa chaꞌ nu 
ñi ꞌin Ndiose. 2  Tsalca yu quiꞌyu nu lca nten cula, nchca tiꞌ siꞌyana 

xñi yu cunta ꞌin yu, loꞌo suun ñaꞌan cuꞌni yu, loꞌo chaꞌ tiyaa cuꞌni yu 
scaa chaꞌ, a cunta tla tyon yu loꞌo chaꞌ nu ndiya quiꞌan tiꞌ yu, loꞌ chuꞌhui 
chaꞌ tsuꞌhue ꞌin yu loꞌo nten, cuiꞌ cuañaꞌan ta loo yu loꞌo nchgaa loo chaꞌ. 
3  Tsalca jun cunaꞌan nu lca nten cula, ticuiꞌ cuañaꞌan loꞌo suun ñaꞌan cuꞌni 
jun, siꞌi na tyiꞌan jun loꞌo chaꞌ nchca nchcuiꞌ uta loꞌo chaꞌ ndyiꞌyo, cuiꞌ ca 
nu culoꞌo xñan jun ꞌin jun loꞌo chaꞌ tsuꞌhue, 4 cuañaꞌan tca ta cueen jun 
ꞌin nchgaa jun cunaꞌan nu tsa suhue ti nu ndiꞌin cuilyiꞌo, siꞌyana chuꞌhui 
chaꞌ tsuꞌhue ꞌin loꞌo cuilyiꞌo loꞌo sñeꞌ, 5 xñi canꞌ cunta ꞌin loꞌo chaꞌ tiyaa 
nu luhui, loꞌ chuꞌhui yuhue tiꞌ seꞌen ndiꞌin, cuꞌni canꞌ nchgaa loo tñan 
tsuꞌhue, a cunta ca jaꞌan canꞌ ꞌin cuilyiꞌo, siꞌyana a caja nu chcuiꞌ cuaꞌ 
ñaꞌan ti loꞌo chaꞌ tsuꞌhue ꞌin Ndiose. 6  Ticuiꞌ cuañaꞌan loꞌo yu tsa suhue ti, 
ta cueen ꞌin yu siꞌyana xñi yu cunta ꞌin yu. 7 Nuꞌhuin culoꞌo xñan ꞌin loꞌo 
nchgaa loo chaꞌ tsuꞌhue, cuiꞌ cuañaꞌan xñi cunta ñaꞌan culoꞌo ꞌin jun loꞌo 
sca cusya nu ñi, 8  loꞌ chcuiꞌ tsañaꞌan nguiaa chaꞌ nu ñi ꞌin Ndiose, siꞌyana 
a caja nu chcuiꞌ ta siꞌi ñaꞌan na, hasta loꞌo yu nu tiꞌi tiꞌ ꞌin na xijyiꞌo tiꞌ yu, 
ñi a caja ꞌa ñaꞌan tiꞌ chcuiꞌ caꞌan canꞌ ꞌin um. 9 Tsalca jun nu lca nguso, ta 
cueen ꞌin jun siꞌyana ca jaꞌan jun ꞌin xꞌnan jun, cunan jun ñaꞌan nu quinu 
tsuꞌhue lca tiquee xꞌnan jun, loꞌ a xcuen jun ꞌin canꞌ cuaꞌ ñaꞌan ti, 10 ñi 
a xñi suꞌhua yaaꞌ jun na ꞌin xꞌnan jun, cuiꞌ ca nu ca ñi chaꞌ ꞌin jun loꞌo 
nchgaa loo chaꞌ, siꞌyana cuañaꞌan tca cuꞌni loꞌo la ñaꞌan jun chaꞌ tsuꞌhue 
ꞌin Ndiose, Ñi nu ndlo laa ꞌin na. 11 Canꞌ chaꞌ ncua chcanꞌ loo chaꞌ tsuꞌhue 
ꞌin Ndiose, siꞌyana tyiꞌo laa nchgaa nten. 12  Chaꞌ tsuꞌhue canꞌ ndloꞌo na ꞌin 
na siꞌyana xcuan tloo na nchgaa loo chaꞌ ngunanꞌ nu nchcui tiꞌ nten, loꞌ 

tyuꞌhui na sca chendyu nu luhui, xñi na cunta ꞌin na tsañaꞌan nu nchca tiꞌ 
Ndiose, 13  cuiꞌ siꞌyana nta na chaꞌ tsuꞌhue nu cuaꞌ mdiꞌin tyaa ñi xa nu ca 
chcanꞌ loo chaꞌ cuiyaꞌ ꞌin Jesucristo, Ñi nu ndlo laa ꞌin na loꞌ lca ñi Ndiose 
nu tlyu lati. 14 Mdyaa ñi ꞌin ñi siꞌya naa nten na, ñaꞌan ca siꞌyana tyiꞌo laa 
na seꞌen mdaꞌan na loo chaꞌ ngunanꞌ, loꞌ suhui ñi ꞌin na siꞌyana ca na sca 
nten nu tucua tloo ñi ꞌin, nu suꞌhua loo nchgaa tñan tsuꞌhue. 15 Cuiꞌ chaꞌ 
re culoꞌo loꞌ taa chaꞌ tnu tiquee ꞌin jun, a cunta tla chaꞌ tyiꞌin tyaa, loꞌ a 
caja nu xcuan tloo ꞌin.

Quinu luhui na siꞌya chaꞌ tsuꞌhue ꞌin Ndiose

3  1 Xuꞌhua tiꞌ jun siꞌyana ca jaꞌan jun ꞌin bsya tnu loꞌo bsya nu suhue la, 
tucua jun tñan chaꞌ nu chcuiꞌ canꞌ, tsuꞌhue ntsuꞌhui tiquee jun cuꞌni 

jun nchgaa loo tñan tsuꞌhue. 2  A taja jun ꞌin ñi sca tucui, a cunan jun 
chaꞌ cusuun, cuiꞌ ca nu cuti ti tsa chaꞌ ꞌin jun, loꞌ suun ñaꞌan culoꞌo xñan 
jun ꞌin jun loꞌo nchgaa tucui. 3  Siꞌyana tiꞌ culoo loꞌo nareꞌ ncua na sca nu 
tinto, mꞌni lyeꞌ tiꞌ na, mdaꞌan quinanꞌ yuꞌhui na, siyaꞌ ti mdyaa na ꞌin na 
loo chaꞌ ngunanꞌ, nchgaa loo chaꞌ nu nchcui tiꞌ nten, mdaꞌan na ñaꞌan nu 
ncua tiꞌ na, a cunta mꞌni jñan tiꞌ na, jui nu mnaꞌan tiꞌi ꞌin na loꞌ cuañaꞌan 
mnaꞌan tiꞌi na ꞌin canꞌ. 4 Una ncua chcanꞌ loo chaꞌ tsuꞌhue ꞌin Ndiose, Ñi 
nu ndlo laa ꞌin na, tsala ñaꞌan mñaꞌan ꞌtnan tiꞌ ñi ꞌin nten, 5 ngulo laa ñi 
ꞌin na, una siꞌi siꞌyana ndeꞌen la tñan tsuꞌhue nu cuaꞌ mꞌni na, cuiꞌ ca nu 
siꞌya chaꞌ tsuꞌhue ꞌin ñi, a cunta mjyiꞌan ñi ꞌin na loꞌ mꞌni ñi chaꞌ lca na 
sca nten nu cui ti, mxitsaꞌan ñi chaꞌ tiyaa ꞌin na siꞌya Espíritu nu Luhui 
ꞌin ñi, 6  nu cuaꞌ mdaa ñi chaꞌan yuꞌhui niꞌ cusya ꞌin na siꞌya Jesucristo, Ñi 
nu ndlo laa ꞌin na. 7 Siꞌya chaꞌ tsuꞌhue ꞌin ñi cuaꞌ nguinu luhui na tloo ñi, 
cuañaꞌan tca chcuan na chendyu nu a tsatii ꞌa ꞌin na, cuiꞌ chaꞌ nu nducua 
tloo na cuaꞌ ñii. 8  Nde chaꞌ nu ñi, loꞌ nchca tinꞌ siꞌyana tyiꞌin tya tla chaꞌ 
re: Jun nu ndiya quiꞌan tiꞌ ꞌin Ndiose suꞌhua loo jun nchgaa loo chaꞌ 
tsuꞌhue. Nde chaꞌ nu tsuꞌhue loꞌ nda yaaꞌ na ꞌin nchgaa tucui. 9 Una a sten 
yuꞌhui loꞌo chaꞌ tinto nu ndlo que nten, cuiꞌ cuañaꞌan loꞌo ñaꞌan nu naan 
ta nten cula ꞌin na, a taa yaꞌ sten loꞌo chaꞌ cusuun uta chcuiꞌ tyijyin loꞌo 
neꞌ siꞌya chaꞌ ꞌin lee, siꞌyana a ntsuꞌhui lyoo chaꞌ canꞌ loꞌ a la nda yaaꞌ na. 
10 Chaꞌ ntsuꞌhui nu nchca tiꞌ suꞌhue tiꞌin ꞌin jun taꞌa na, chcuiꞌ tla loꞌo canꞌ 
tucua snan yaꞌ, loꞌ chaꞌ a cuꞌni cunta chaꞌ canꞌ siyaꞌ ti culo tsoꞌ ꞌin, 11 loꞌ 
ca cuiyaꞌ tiꞌ siꞌyana cuaꞌ ngunanꞌ yuꞌhui canꞌ tsañaꞌan nguiꞌni quiꞌya, loꞌ 
ticuiiꞌ nsoꞌ tucua quiꞌya chonꞌ.

Ycuiꞌ yu Pablo loꞌo Tito sca cunta
12  Xa nu caꞌan tñan ꞌin yu Artemas uta ꞌin yu Tíquico tsaa yu seꞌen 

ndiꞌin, cunan ñaꞌan tsaa nu ndla lati quichen Nicópolis, siꞌyana canꞌ 
ntsuꞌhui tiqueen tiꞌin tsaan nu quia tiꞌin tlyaꞌ. 13  Yu Zenas nu mꞌni chaꞌan 
chaꞌ ꞌin lee, loꞌo yu Apolo canꞌ, cunan ñaꞌan ta yaaꞌ ꞌin yu loꞌo na nu 

cunajoꞌo ꞌin yu tucueen tsaa yu, ñaꞌan ca siꞌyana a sca na tsa lyijyi ꞌin yu. 
14 Cuañaꞌan loꞌo jun taꞌa na, cuꞌni chaꞌan la jun cuꞌni jun nchgaa loo tñan 
tsuꞌhue loꞌ ta yaaꞌ jun ꞌin nu ꞌni chaꞌ ꞌin, siꞌyana ca chcanꞌ loo tñan nu 
nguiꞌni jun.

Mslaꞌ taꞌa yu Pablo loꞌo yu Tito
15 Nchgaa jun taꞌa ndiꞌin hua re nchcuiꞌ chaꞌ jun ꞌin, cuiꞌ cuañaꞌan chcuiꞌ 

chaꞌ ꞌin jun tñan loo hua, nchgaa taꞌa tsuꞌhue na taꞌa ndiya quiꞌan tiꞌ na. 
Cuiꞌ chaꞌ tsuꞌhue ꞌin Ndiose quinu loꞌo um cunda scaa um. Amen. 

  TITO 3

Yu Pablo nchcuiꞌ chaꞌ yu ꞌin Filemón
1 Nanꞌ yu Pablo nu ntsuꞌhui naꞌan chcuan siꞌya chaꞌ ꞌin Jesucristo, 

chcuaa hua loꞌo yu taꞌa na Timoteo caꞌan tñan hua sca quityi re ꞌin um, 
ñi Filemón, ꞌun nu ndyuꞌhui cuiyaꞌ tiꞌ hua ꞌin, nu sca loo ti tñan nguiꞌni 
na loꞌo um. 2  Nchcuiꞌ chaꞌ hua ꞌin ñi taꞌa na Apia, ñi nu ndyuꞌhui cuiyaꞌ 
tiꞌ hua ꞌin, a cunta loꞌo yu Arquipo, yu nu taꞌa nsuꞌhua na juesa loꞌo tñan 
ꞌin Ndiose, loꞌo nchgaa la ñaꞌan jun taꞌa na nu ndiyoꞌ tiꞌin ñaꞌan ꞌin um. 
3 Stina Ndiose loꞌo Ñi Xꞌnan na Jesucristo taa ñi chaꞌ tsuꞌhue nu chuꞌhui 
niꞌ cusya ꞌin um, loꞌ cuꞌni ñi chaꞌ tyiꞌin tsuꞌhue um.

Nsuꞌhua loo yu Filemón chaꞌ ꞌin Ndiose
4 Ndyaan xuꞌhue ꞌin Ndiose ꞌñan, loꞌ nchgaa yaꞌ nchcuinꞌ lyiꞌon ꞌin ñi 

ndiya yuꞌhui tinꞌ ꞌin um, 5 siꞌyana nen chaꞌ ñaꞌan ntsuꞌhui chaꞌ tsuꞌhue ꞌin 
um, loꞌo ñaꞌan nu ndiya quiꞌan tiꞌ um ꞌin Ñi Xꞌnan na Jesús, cuiꞌ cuañaꞌan 
lca tiquee um loꞌo nchgaa la ñaꞌan jun taꞌa na. 6 Njñan ꞌin Ndiose siꞌyana 
loꞌo ñaꞌan nu ndiya quiꞌan tiꞌ um, cuañaꞌan quiꞌya la um cunta tsala ñaꞌan 
tlyu chaꞌ tsuꞌhue nu cuaꞌ jui ꞌin um siꞌya Cristo Jesús. 7 Cuiꞌ siꞌya chaꞌ 
tsuꞌhue nu ndyiꞌo tiquee um, canꞌ chaꞌ tsuꞌhue ntsuꞌhui tiquee hua, ndyijyi 
la chaꞌ tnu tiquee ꞌin hua, loꞌ siꞌya um, ꞌun ñi taꞌa na, jui la chaꞌ tnu tiquee 
ꞌin nchgaa la ñaꞌan jun taꞌa na.

Yu Pablo ycuiꞌ yu chaꞌ ꞌin Onésimo
8  Siyaꞌ ntsuꞌhui suun ꞌñan culon tñan ꞌin um loꞌo chaꞌ cuiyaꞌ ꞌin Cristo, 

9 una tsuꞌhue lati jñan chaꞌ tsuꞌhue ꞌin um tsañaꞌan nten nu lca um, nanꞌ 
yu Pablo cuaꞌ culan, loꞌ ntsuꞌhuin naꞌan chcuan siꞌya chaꞌ ꞌin Jesucristo. 
10 Jñan chaꞌ tsuꞌhue ꞌin um siꞌya chaꞌ ꞌin yu Onésimo, yu nu lca ñaꞌan 
nchca tiꞌ sca sñenꞌ can, siꞌyana seꞌen ntsuꞌhuin naꞌan chcuan ya quiꞌan 
tiꞌ yu ꞌin Ndiose. 11 Jui sca xaa ncua yu sca nu a seꞌen ñaꞌan chaꞌ ꞌin, una 
cuaꞌ ñii tsatlyu tucua tloo na ꞌin yu. 12  Canꞌ chaꞌ nde nguaꞌan tñan ꞌin yu 
seꞌen ndiꞌin um, cuan xuꞌhue um ꞌin yu tsañaꞌan nducuan xuꞌhue um ꞌñan 
nanꞌ. 13 Lca tiqueen tiꞌ quinu la yu loꞌon, loꞌ ta yaaꞌ yu ꞌñan loꞌo cunta ꞌin 

um seꞌen ntsuꞌhuin naꞌan chcuan siꞌya chaꞌ tsuꞌhue ꞌin Ndiose nu nchcuinꞌ. 
14 Una a ncua tinꞌ cuꞌnin sca chaꞌ xa nu tiꞌ lyijyi quitsanꞌ ꞌin um, cuiꞌ ca 
nu nchca tinꞌ cuꞌni um sca chaꞌ tsuꞌhue loo nchgaa lca tiquee um, loꞌ siꞌi 
loꞌo juesa. 15 Tinaꞌan siꞌya chaꞌ re mdoꞌo tsoꞌ yu siiꞌ um sca coꞌ xaa, siꞌyana 
xitucui yu loꞌ chcuan um cunta ꞌin yu tsala xaa, 16 una siꞌi ñaꞌan nchca tiꞌ 
sca nguso ti, cuiꞌ ca nu lyee la cuꞌni cunta um ꞌin yu tsañaꞌan sca taꞌa na 
nu ndyuꞌhui cuiyaꞌ tiꞌ na ꞌin, siꞌyana chaꞌ nu ꞌñan lyee ꞌa taꞌa yu ꞌñan, una 
nde lyee la tsoꞌ nu ꞌin um, a cunta lca yu taꞌa ndiya quiꞌan tiꞌ um ꞌin Ñi 
Xꞌnan na. 17 Chaꞌ ñan tiꞌ um lcan taꞌa ndiya quiꞌan tiꞌ um, cuan xuꞌhue um 
ꞌin yu tsañaꞌan nducuan xuꞌhue um ꞌñan nanꞌ. 18  Chaꞌ ta ndeꞌen la na mꞌni 
yu loꞌo um uta nducui yu ꞌin um, xnu um ꞌin na cunta ꞌñan. 19 Nanꞌ yu 
Pablo, cuinꞌ nguaꞌan chaꞌ re, nanꞌ suꞌhuan lyiyanꞌ ꞌin na ꞌin um. Ntsuꞌhui 
suun ꞌñan chcuinꞌ loꞌo um siꞌyana hasta loꞌo cusya ꞌin um nducui um ꞌñan. 
20 Chaꞌ ñi, ꞌun ñi taꞌa na, nchca tinꞌ siꞌyana cuꞌni um sca chaꞌ tsuꞌhue loꞌon 
siꞌya chaꞌ ꞌin Ñi Xꞌnan na, loꞌ taa um chaꞌ tnu tiquee ꞌñan siꞌyana sca chaꞌ 
ti ꞌin na loꞌo ñi. 21 A nguiꞌni tucua tinꞌ nguaꞌan quityi re ꞌin um siꞌyana 
jlyo tinꞌ lyee lati cuꞌni um que ñaꞌan nu nchcuinꞌ loꞌo um. 22  A cunta 
cunan um seꞌen quinun xa ljyaan seꞌen ndiꞌin um, siꞌyana nducua tloon 
ñaꞌan taꞌa na loꞌo um tsañaꞌan nu njñan um ꞌin Ndiose.

Mslaꞌ taꞌa yu Pablo loꞌo Filemón
23 Nchcuiꞌ chaꞌ yu Epafras ꞌin um, yu nu taꞌa ntsuꞌhuin naꞌan chcuan 

siꞌya chaꞌ ꞌin Cristo Jesús. 24 Tsalca yu taꞌa nguiꞌni hua tñan nchcuiꞌ chaꞌ 
yu ꞌin um: Yu Marco, yu Aristarco, yu Demas, loꞌo yu Luca. 25 Cuiꞌ chaꞌ 
tsuꞌhue ꞌin Ñi Xꞌnan na Jesucristo quinu yuꞌhui niꞌ cusya ꞌin um. Amen. 

  FILEMON

Nchcuiꞌ Ndiose loꞌo na loꞌo cunta ꞌin Sñeꞌ ñi

1  1 Ndiose tyun ꞌa juesa ycuiꞌ ñi cuaꞌ sꞌni, scasca ñaꞌan ycuiꞌ ñi loꞌo nu 
ncua nten cula ꞌin na tsañaꞌan mxiycuiꞌ ñi ꞌin yu ncua nguso ꞌin ñi, 

2  una ya tucua tsaan, loꞌ cuiꞌ cuaꞌ ñii, Ndiose nchcuiꞌ ñi loꞌo na loꞌo cunta 
ꞌin Sñeꞌ ñi, nchgaa loo chaꞌ mdyaa ñi cunta ꞌin canꞌ, loꞌ cuiꞌ siꞌya ñi mtñan 
Ndiose chendyu, 3  lca ñi xaa ꞌin Ndiose, loꞌ chcui ñaꞌan lca Ndiose lca ñi, 
cuiꞌ ñi lyiꞌya ñi cunta nchgaa loo chaꞌ siꞌyana tla chaꞌ cuiyaꞌ ꞌin ñi loꞌo 
chaꞌ nu nchcuiꞌ ñi. Xa cuaꞌ mxicuten ñi quiꞌya ꞌin na —yten tucua ñi tsoꞌ 
cueen ꞌin Ndiose nu nducua niꞌ cuaan—. 4 Yatoꞌo ndon loo la chaꞌ ꞌin ñi 
que ꞌin angujle, siꞌyana tlyu la chaꞌ cuiyaꞌ jui ꞌin ñi que ꞌin canꞌ.

Ndon loo la chaꞌ ꞌin Sñeꞌ Ndiose que ꞌin angujle
5 Siꞌyana ñi sca angujle loꞌ a juin Ndiose loꞌo: —Nuꞌhuin lca Sñenꞌ, loꞌ 

nanꞌ lcan Sti cuaꞌ ñii—, loꞌ nde xca chaꞌ nu a ycuiꞌ ñi chaꞌ ꞌin angujle: —
Nanꞌ ntsuꞌhui chaꞌ can Sti ñi, loꞌ cuiꞌ ñi ntsuꞌhui chaꞌ ca ñi sñenꞌ nanꞌ—. 
6  A cunta xa caꞌan tñan ñi ycuiꞌ ca Sñeꞌ ñi loo chendyu re, ndeñaꞌan 
mdiꞌin tyaa ñi chaꞌ: —Nchgaa angujle ꞌin Ndiose ntsuꞌhui chaꞌ cuꞌni 
tnu ꞌin canꞌ—. 7 Nde chaꞌ nu mꞌni caꞌan ꞌin angujle canꞌ: —Nguiꞌni ñi 
chaꞌ siꞌyana sca cuiꞌin ti lca angujle ꞌin ñi, loꞌ nguiꞌni ñi chaꞌ siꞌyana 
sca quiiꞌ ti lca nguso canꞌ ꞌin ñi—. 8  Una ndeñaꞌan nguinu scua chaꞌ ꞌin 
Sñeꞌ ñi: —Seꞌen nu ndlo um tñan, ꞌun ñi nu lca Ndiose, a ntsuꞌhui chaꞌ 
tyii chaꞌ cuiyaꞌ ꞌin um. Tsañaꞌan nu ndlo um tñan lca na sca chaꞌ cuiyaꞌ 
nu ñi. 9 Cuiꞌ siꞌyana nsuꞌhua loo um chaꞌ nu ñi, loꞌ nxcuan tloo um chaꞌ 
ngunanꞌ, canꞌ chaꞌ ngulo ton Ndiose ꞌin um, ñi nu lca Ndiose ꞌin um, loꞌ 
mꞌni ñi chaꞌ siꞌyana lyee la ca tsuꞌhue chuꞌhui tiquee um que ꞌin nchgaa 
la tucui—. 10 Loꞌ tiꞌ juin la ñi: —ꞌUn ñi nu lca Xꞌnan hua, cuiꞌ um mdiꞌin 
tyaa suun um chendyu re tiꞌ culoo, loꞌ niꞌ cuaan lca na nu mtñan yaaꞌ um. 
11 Ñaꞌaan na re tsatii chaꞌ ꞌin na, una ꞌun ndiꞌin um tsala xaa, loꞌ ñaꞌaan 
na re nchca cula na tsañaꞌan nchca tiꞌ sca teꞌ, 12  ntsuꞌhui chaꞌ xcunꞌ ꞌin 
na tsañaꞌan nchca tiꞌ sca teꞌ, loꞌ chaꞌan ñaꞌan na, una ꞌun scañaꞌan ti um, 
ñi a ntsuꞌhui chaꞌ tsatii chaꞌ ꞌin um—. 13  Siꞌyana ñi sca angujle loꞌ a juin 

Ndiose loꞌo: —Chcua tsoꞌ cueen ꞌñan lja xicuꞌnin ꞌin taꞌa cusuun quinu 
nde tuquiyaꞌ—. 14 ¿Ta siꞌi nchgaa angujle lca ñaꞌan nchca tiꞌ sca nguso ꞌin 
Ndiose nu nguaꞌan tñan ñi ta yaaꞌ ꞌin tsalca nu ntsuꞌhui chaꞌ culo laa ñi 
ꞌin?

Chaꞌ tlyu lca na tsañaꞌan tyiꞌo laa na

2  1 Canꞌ chaꞌ, ꞌni chaꞌ nde lyee la suꞌhua loo na chaꞌ nu cuaꞌ ngune ꞌin 
na, chaꞌ siꞌi nde chcua tijyoꞌ na siiꞌ chaꞌ canꞌ. 2  Chaꞌ tla nguinu scua 

chaꞌ nu ycuiꞌ angujle nu hasta mꞌni chaꞌ mdijin nu tiꞌi nchgaa nu msti 
quiyaꞌ loꞌ a ncua jaꞌan ꞌin na, 3  ¿ñaꞌan la ca nareꞌ, chaꞌ a suꞌhua loo na sca 
chaꞌ nu tlyu nu ntsuꞌhui chaꞌ culo laa ꞌin na? Cuiꞌ chaꞌ re lca na chaꞌ nu 
ycuiꞌ Ñi Xꞌnan na culo nducua la, loꞌ nten nu ngune ꞌin chaꞌ re mxnu scua 
tla neꞌ ꞌin na loꞌo na, 4 Ndiose mdaa ñi ca ñi suun loꞌo chaꞌ nu mdaꞌan 
ycuiꞌ jun canꞌ loꞌo scasca chaꞌ nu tnu nu mꞌni ñi, chaꞌ nu cuhue tiꞌ neꞌ, loꞌ 
ncua chcanꞌ loo scasca chaꞌ cuiyaꞌ ꞌin ñi, a cunta Espíritu nu Luhui ꞌin 
ñi mtsa scasca chaꞌ cuiyaꞌ ꞌin jun tsañaꞌan nu ncua tiꞌ ñi. Ñi nu mducua 
suun chaꞌ tyiꞌo laa na 5 Siꞌyana Ndiose a mxnu ñi chaꞌ cuiyaꞌ yaaꞌ angujle 
nu culo tñan chendyu tiyaa xaa, tsañaꞌan chaꞌ nu mdyisnan nchcuiꞌ na 
cuaꞌ ñii. 6  Una ntsuꞌhui nu ycuiꞌ sca chaꞌ, loꞌ ndeñaꞌan nguinu scua na: 
¿—Tucui lca yu quiꞌyu, siꞌyana chuꞌhui yuhue tiꞌ um ꞌin yu, loꞌ tucui lca 
sñeꞌ yu siꞌyana suꞌhua loo um ꞌin? 7 Sca coꞌ xaa mꞌni lyoꞌ la um ꞌin yu que 
ꞌin angujle, una yatoꞌo mscuen cuaan um ꞌin yu loꞌ msuꞌhua loo um ꞌin 
yu, mdaa um chaꞌ cuiyaꞌ ꞌin yu siꞌyana culo yu tñan nchgaa na nu mtñan 
yaaꞌ um, 8  a sca chaꞌ ta a nguinu nde tuquiyaꞌ yu—. Chaꞌ cuañaꞌan mxnu 
ñi nchgaa loo chaꞌ yaaꞌ yu, a sca chaꞌ ta a nguinu cunta ꞌin yu xacanꞌ, una 
tiꞌ lyijyi ca chcanꞌ loo chaꞌ siꞌyana culo yu tñan nchgaa loo chaꞌ. 9 Una 
cuaꞌ nanꞌ ꞌya na ꞌin Jesús, —ñi nu mꞌni lyoꞌ la Ndiose ꞌin que ꞌin angujle, 
una cuaꞌ ñii mscuen cuaan ñi ꞌin canꞌ, msuꞌhua loo ñi ꞌin— siꞌya chaꞌ nu 
mdijin ñi nu tiꞌi xa ngujui ñi, loꞌ siꞌya chaꞌ tsuꞌhue nu mꞌni Ndiose loꞌo 
nchgaa nten mꞌni ñi chaꞌ ngujui canꞌ tñan loo na. 10 Ndiose ntsuꞌhui ñi 
cunta nchgaa loo chaꞌ, loꞌ siꞌya ñi nguiaꞌ nchgaa loo na, loꞌ mdoꞌo tiquee 
ñi tsa loꞌo ñi quiꞌan ꞌa nten nu ca sñeꞌ ñi la niꞌ cuaan, canꞌ chaꞌ ntsuꞌhui 
suun ꞌin ñi mdaa ñi chaꞌ cuiyaꞌ mdijin Jesús nu tiꞌi, loꞌ cuañaꞌan cuꞌni 
chcui ñi chaꞌ ꞌin canꞌ, ñi nu mducua suun chaꞌ tyiꞌo laa nten. 11 Siꞌyana ñi 
nu nguiꞌni chaꞌ nguinu luhui nten tloo Ndiose, loꞌ nu cuaꞌ mxnu luhui ñi 
ꞌin canꞌ sca sti ti ñi loꞌo, canꞌ chaꞌ a nxijyiꞌo tiꞌ ñi chcuiꞌ ñi loꞌo canꞌ lca 
taꞌa ngula ñi, 12  loꞌ ndeñaꞌan juin ñi: —Chcuinꞌ loꞌo taꞌan tucui ca lca um, 
loꞌ lja seꞌen ndiyoꞌ tiꞌin hua taan loo um—. 13  Nde xca chaꞌ nu ycuiꞌ ñi: —
Nanꞌ tyiꞌin tyaan quiloon ꞌin Ndiose—. Loꞌ xiyaꞌ juin ñi: —Ñaꞌan jan ñi, 
nde ndiꞌin nanꞌ loꞌo sñeꞌ Ndiose nu mdaa ñi ꞌñan—. 14 Tsañaꞌan nu lca na 
cunanꞌ nten chendyu, cuiꞌ cuañaꞌan ncua ñi ycuiꞌ ñi, loꞌ ngujui ñi siꞌyana 
cujlyo ñi ꞌin laxaꞌan nu ntsuꞌhui chaꞌ cuiyaꞌ ꞌin loꞌo chaꞌ ndyija, 15 loꞌ 

culo laa ñi ꞌin nchgaa nu nsñi suꞌhua yaaꞌ chaꞌ ndyija ꞌin lja nu ndaꞌan 
ytsen canꞌ loo chendyu re. 16  Cuaꞌ jlyo tiꞌ na siꞌyana a yuꞌhui yuhue tiꞌ ñi 
ꞌin angujle, cuiꞌ ca nu —msuꞌhua yuhue tiꞌ tiquee ñi ꞌin sñeꞌ ta nten ꞌin 
Abraham—. 17 Canꞌ chaꞌ mꞌni ꞌa chaꞌ mꞌni ñi ꞌin ñi tsañaꞌan ndiꞌin chaꞌ ꞌin 
taꞌa ñi loꞌo nchgaa loo chaꞌ, ñaꞌan ca siꞌyana ñaꞌan ꞌtnan tiꞌ ñi ꞌin nten loꞌ 
ca ñi sca nu ndon loo lati nu nsuꞌhua loo tñan ꞌin Ndiose, loꞌ xicuten ñi 
quiꞌya ꞌin na. 18  Loo nu ycuiꞌ ñi mdijin ñi scasca nu tiꞌi, canꞌ chaꞌ nchca ꞌin 
ñi ta yaaꞌ ñi ꞌin nchgaa nu ndijin chaꞌ.

Ndon loo la Cristo que ꞌin Moisé

3  1 Canꞌ chaꞌ, ꞌun jun taꞌa na nu cuaꞌ msuhui Ndiose ꞌin, ꞌun nu cuaꞌ 
msiꞌya Ndiose ꞌin quiaa nde niꞌ cuaan, suꞌhua loo um ꞌin Cristo Jesús, 

ñi nu ndiya quiꞌan tiꞌ na, ñi nu nguaꞌan tñan Ndiose ꞌin, cuiꞌ ñi nu ndon 
loo lati nu njñan chaꞌ ꞌin na tloo Ndiose. 2  Ñi ndiꞌin chaꞌ ꞌin ñi loꞌo Ndiose 
nu ngulo ton ꞌin ñi, tsañaꞌan —ñi ndiꞌin chaꞌ ꞌin Moisé loꞌo nchgaa tñan 
nu mdaa Ndiose ꞌin lja ta nten ꞌin ñi—. 3  Una Jesús lyee la ndon loo chaꞌ 
ꞌin ñi que ꞌin Moisé, siꞌyana tsañaꞌan ndiꞌin chaꞌ ꞌin sca naꞌan, a ntsuꞌhui 
lyoo la na que nu nxiton ꞌin na. 4 Nchgaa naꞌan jui nu mtñan ꞌin na, una 
Ndiose lca nu mdiꞌin tyaa suun nchgaa loo chaꞌ. 5 Chaꞌ ñi siꞌyana yu Moisé 
ncua yu sca nguso ꞌin Ndiose, loꞌ msuꞌhua loo yu nchgaa tñan nu mdaa 
ñi ꞌin yu lja ta nten ꞌin ñi, siꞌyana taa yu suun ñaꞌan chaꞌ nu cuꞌni ñi tiyaa 
xaa. 6  Una Cristo ñaꞌan Sñeꞌ Ndiose lca ñi, ndlo ñi tñan naꞌan ꞌin ñi, loꞌ 
naꞌan canꞌ lca nareꞌ, una chaꞌ xñi ton tla na ꞌin na, loꞌ a cuꞌni naꞌan tiꞌ na 
loꞌo chaꞌ nu nta na, tsuꞌhue ntsuꞌhui tiquee na tsayaꞌ tyiꞌo na loo chendyu 
re.

Mdaa Ndiose sca seꞌen xitñanꞌ quichen ꞌin ñi
7 Canꞌ chaꞌ ndeñaꞌan nchcuiꞌ Espíritu nu Luhui ꞌin Ndiose: —Cuaꞌ ñii 

chaꞌ cua na ton nscan um chaꞌ nu nchcuiꞌ Ndiose, 8  ñi a cuꞌni tla um cusya 
ꞌin um, tsañaꞌan mꞌni lyeꞌ tiꞌ um lja mdaꞌan um seꞌen ngutyi canꞌ, 9 seꞌen 
mdaa nten cula ꞌin um chaꞌ nsinꞌ tiꞌ ꞌñan, ngunan ñaꞌan nxiscuen tiqueꞌ 
ꞌñan, loꞌ siyaꞌ naꞌan tloo neꞌ chaꞌ nu tnu mꞌnin niꞌ tucua yla yjan canꞌ. 
10 Siꞌya chaꞌ canꞌ nguluꞌun ꞌa tinꞌ loꞌo ta nten canꞌ, loꞌ nen: Scañaꞌan ti 
nguiꞌni tucua tiꞌ cusya ꞌin neꞌ, loꞌ a nchca suꞌhua loo neꞌ tucueen nu ꞌñan. 
11 Canꞌ chaꞌ ycuiꞌ nsinꞌ tinꞌ loꞌ mdiꞌin tyaan sca chaꞌ loꞌo neꞌ siꞌyana a sten 
neꞌ seꞌen ntsuꞌhui chaꞌ xitñanꞌ—. 12  ꞌUn jun taꞌa na, xñi um cunta siꞌyana 
ñi sca um loꞌ a sten chaꞌ ngunanꞌ niꞌ cusya ꞌin um uta cuꞌni tucua tiꞌ um 
loꞌ tsatoꞌo chcua tijyoꞌ um siiꞌ Ndiose, ñi nu loꞌo ca, 13  cuiꞌ ca nu taa um 
chaꞌ tnu tiquee ꞌin taꞌa um cunda scaa tsaan, lja nu tiꞌ ndyijyi xaa ñaꞌan 
nchca tiꞌ cuaꞌ ñii, siꞌyana ñi sca um a ca tla cusya ꞌin um siꞌya chaꞌ cuiñi 
nu ljyaan loo quiꞌya. 14 Nareꞌ cuaꞌ mꞌni caꞌan ꞌin na loꞌo tsoꞌ ꞌin Cristo, chaꞌ 
xñi ton tla na ꞌin na loꞌo chaꞌ nu ya quiꞌan tiꞌ na tiꞌ culoo, tsayaꞌ nu tyiꞌo 

na loo chendyu re, 15 tsañaꞌan nchcuiꞌ quityi ꞌin Ndiose: —Chaꞌ cua na 
ton nscan um cuaꞌ ñii chaꞌ nu nchcuiꞌ Ndiose, ñi a cuꞌni tla um cusya ꞌin 
um, tsañaꞌan nu cuaꞌ mꞌni lyeꞌ tiꞌ um—. 16  ¿Ti nu ngune ꞌin loꞌ mꞌni lyeꞌ 
tiꞌ chaꞌ nu ycuiꞌ Ndiose? ¿Ta siꞌi nchgaa nten nu mdoꞌo loꞌo Moisé seꞌen 
lca Egipto? 17 ¿Ti nu siꞌya yten chaꞌ nsinꞌ tiꞌ tiquee Ndiose tsaniꞌ tucua yla 
yjan? ¿Ta siꞌi nu mꞌni quiꞌya canꞌ, cuiꞌ tsalca nu ngujui seꞌen ngutyi canꞌ? 
18  ¿Ti nu loꞌo mdiꞌin tyaa ñi chaꞌ siꞌyana a sten seꞌen ntsuꞌhui chaꞌ xitñanꞌ 
ñi? ¿Ta siꞌi nten nu a ncua jaꞌan canꞌ? 19 Ndyiꞌya na cunta ñi chaꞌ a ncua 
sten neꞌ, cuiꞌ siꞌyana a ya quiꞌan tiꞌ neꞌ ꞌin Ndiose.

4  1 Canꞌ chaꞌ chuꞌhui sca ytsen niꞌ cusya ꞌin na, lja nu tiꞌ nscua chaꞌ 
nu cuaꞌ mdiꞌin tyaa Ndiose siꞌyana tca sten na seꞌen mdaa ñi xitñanꞌ 

na, ñaꞌan tuꞌ tsatoꞌo a chcuan um cunta chaꞌ tsuꞌhue canꞌ. 2  Siꞌyana loꞌo 
nareꞌ jui nu ycuiꞌ chaꞌ tsuꞌhue ꞌin Ndiose tsañaꞌan yatoꞌo ꞌin neꞌ canꞌ, una 
cua chaꞌ ti ngune ꞌin neꞌ siꞌyana a ya quiꞌan tiꞌ neꞌ. 3  Una tsalca naa neꞌ 
nu ndiya quiꞌan tiꞌ, cuaꞌ mꞌni caꞌan ꞌin na seꞌen mdaa Ndiose xitñanꞌ na, 
siꞌyana cuiꞌ ñi mꞌni tyiꞌya ñi seꞌen canꞌ xa juin ñi: —Canꞌ chaꞌ ycuiꞌ nsinꞌ 
tinꞌ loꞌ mdiꞌin tyaan sca chaꞌ loꞌo neꞌ siꞌyana a sten neꞌ seꞌen ntsuꞌhui chaꞌ 
xitñanꞌ—. Xa ycuiꞌ ñi chaꞌ re cuaꞌ lca nchgaa tñan ꞌin ñi tiꞌ xa mtñan 
ñi chendyu. 4 Nde xca chaꞌ nu ycuiꞌ ñi chaꞌ ꞌin tsaan nu mxitñanꞌ ñi: 
—Ndiose mꞌni tyii ñi nchgaa tñan ꞌin ñi, loꞌ mxitñanꞌ ñi nu cuaꞌ nchca 
cati tsaan—. 5 Loꞌ xiyaꞌ mꞌni tyiꞌya ñi seꞌen canꞌ xa juin ñi: —A sten neꞌ 
seꞌen ntsuꞌhui chaꞌ xitñanꞌ—. 6  Canꞌ chaꞌ ca cuiyaꞌ tiꞌ na siꞌyana ntsuꞌhui 
nu tiꞌ lyijyi sten seꞌen canꞌ, siꞌyana nten nu ngune ꞌin chaꞌ tsuꞌhue re tiꞌ 
culoo, a yten neꞌ siꞌya chaꞌ lyeꞌ tiꞌ ꞌin neꞌ, 7 canꞌ chaꞌ xiyaꞌ mdiꞌin tyaa ñi 
xca tsaan, ñaꞌan nchca tiꞌ cuaꞌ ñii, tsañaꞌan mxiycuiꞌ ñi ꞌin yu Davi, loꞌ 
juin ñi: —Chaꞌ cua na ton nscan um cuaꞌ ñii chaꞌ nu nchcuiꞌ Ndiose, ñi 
a cuꞌni tla um cusya ꞌin um—. 8  Chaꞌ yu Josué yten loꞌo yu ꞌin nten canꞌ 
seꞌen ntsuꞌhui chaꞌ xitñanꞌ neꞌ, a tyiꞌin tyaa ꞌa ñi xca tsaan nde loo la. 
9 Ca cuiyaꞌ tiꞌ na siꞌyana quichen ꞌin Ndiose tiꞌ nducua tloo jun sten jun 
seꞌen nu ntsuꞌhui chaꞌ xitñanꞌ jun. 10 Tsalca nu cuaꞌ yten seꞌen nu mdaa 
Ndiose xitñanꞌ, cuiꞌ siꞌyana cuaꞌ ngulaꞌ tiꞌ loꞌo tñan ꞌin, tsañaꞌan mxitñanꞌ 
Ndiose loꞌo tñan ꞌin ñi. 11 Canꞌ chaꞌ taa na juesa sten na seꞌen ntsuꞌhui chaꞌ 
xitñanꞌ na, loꞌ a cuꞌni lyeꞌ tiꞌ na ñaꞌan nu mꞌni neꞌ canꞌ. 12  Siꞌyana ychaꞌ 
Ndiose loꞌo ca na loꞌ tla chaꞌ ꞌin na, lyee la cha na que ꞌin spada nu chcua 
tsoꞌ cha, nguiten na la niꞌ cusya ꞌin na loꞌ nsla tiꞌin na chaꞌ tiyaa ꞌin na 
seꞌen nu quiꞌñi lati, loꞌ ndlyohui na loꞌo ñaꞌan nu lca tiquee na. 13  Ñi sca na 
nu mtñan Ndiose, a tca chuꞌhui cutsiꞌ na tloo ñi, cuiꞌ ca nu nchgaa loo na 
ndiꞌin la tloo ñi siyaꞌ ti, ñi nu ntsuꞌhui chaꞌ tyaa na cunta tloo tiyaa xaa.

Scati Jesús nsuhui chaꞌ ꞌin na tloo Ndiose
14 Siꞌyana cuaꞌ yten sca nu ndon loo lati la tloo Ndiose loꞌo cunta ꞌin na, 

cuiꞌ Jesús nu lca Sñeꞌ Ndiose, canꞌ chaꞌ xñi ton tla na ꞌin na loꞌo chaꞌ nu 

cuaꞌ ya quiꞌan tiꞌ na. 15 Siꞌyana ñi nu ndon tiyaa canꞌ, nu ndon loo lati nu 
ndyiꞌo chaꞌ ꞌin na tloo Ndiose, a lca ñi sca nu a ndii tiꞌ chaꞌ nu ndijin na, 
cuiꞌ ca nu cuaꞌ mdijin ñi scasca loo chaꞌ tsañaꞌan chaꞌ nu ndijin na, una a 
siyaꞌ mꞌni ñi quiꞌya. 16  Canꞌ chaꞌ cuꞌni tnu tiquee na tsaa na cuiꞌ la seꞌen 
nducua ñi, cuiꞌ ñi nu ntsuꞌhui chaꞌ tsuꞌhue ꞌin, ñaꞌan ca siꞌyana ñaꞌan ꞌtnan 
tiꞌ ñi ꞌin na, loꞌ ta yaaꞌ ñi ꞌin na xa ndijin na chaꞌ.

5  1 Siꞌyana sca yu nu ndlo ca tñan niꞌ lyaa, ndlo ton nten quichen ꞌin 
yu siꞌyana tyiꞌo yu chaꞌ ꞌin neꞌ tloo Ndiose, tiꞌin tyaa yu lcuan tloo 

ñi, loꞌ tiquin tucua yu ꞌni siꞌya quiꞌya ꞌin neꞌ. 2  Ntsuꞌhui chaꞌ tlyu tiꞌ ꞌin 
yu loꞌo sca nu chinꞌ chaꞌ ꞌin uta loꞌo sca nu a nscua seꞌen chaꞌ ꞌin, siꞌyana 
loꞌo yu ndii tiꞌ yu naꞌan tiꞌ yu. 3  Canꞌ chaꞌ ꞌni chaꞌ tiquin tucua yu ꞌni tloo 
Ndiose siꞌya quiꞌya ꞌin yu, a cunta siꞌya chaꞌ ꞌin nten. 4 Ñi sca tucui loꞌ a 
tca tyon loꞌo chaꞌ cuiyaꞌ re siꞌya chaꞌ ꞌin ti, cuiꞌ ca nu Ndiose ndiꞌin tyaa 
ꞌin canꞌ, tsañaꞌan mꞌni ñi loꞌo yu Aaron. 5 Cuiꞌ cuañaꞌan Cristo a mdiꞌin 
tyaa ñi ꞌin ñi ca ñi sca nu ndon loo lati nu cuꞌni tñan ꞌin Ndiose, cuiꞌ ca 
nu ndeñaꞌan juin Ndiose ꞌin ñi: —Nuꞌhuin lca Sñenꞌ, loꞌ nanꞌ lcan Sti cuaꞌ 
ñii—. 6  Ndeñaꞌan nchcuiꞌ xca seꞌen loo quityi canꞌ: —Nuꞌhuin lca nu cuꞌni 
tñan ꞌñan tsala xaa, tsañaꞌan chaꞌ cuiyaꞌ nu ndon loꞌo Melquisedec—. 7 Xa 
mdaꞌan Cristo loo chendyu re mjñan ñi chaꞌ tsuꞌhue ꞌin Ndiose, hasta loꞌo 
tyiꞌa quiloo ñi nguilo xa ycuiꞌ cueen ñi loꞌo nu tca culaa ꞌin ñi loo chaꞌ 
ndyija, loꞌ mꞌni cunta Ndiose chaꞌ nu ycuiꞌ ñi siꞌyana mꞌni suun ñi ꞌin ñi. 
8  Siyaꞌ lca ñi Sñeꞌ Ndiose, una mꞌni chaꞌan ñi loꞌo scasca chaꞌ nu mdijin ñi 
loꞌ ncua jaꞌan ñi ꞌin Sti ñi. 9 Xa cuaꞌ mdaꞌa nchgaa tñan nu mdoꞌo ꞌin ñi, 
mducua suun ñi chaꞌ nu tyiꞌo laa nten tsala xaa, nchgaa nu ca jaꞌan ꞌin ñi, 
10 loꞌ mdiꞌin tyaa Ndiose ꞌin ñi lca ñi sca nu ndon loo lati nu cuꞌni tñan ꞌin 
ñi loꞌo chaꞌ cuiyaꞌ nu ndon loꞌo Melquisedec.

A tyiꞌo tsoꞌ na siiꞌ Cristo
11 Chonꞌ chaꞌ re quiꞌan ꞌa chaꞌ tca chcuiꞌ na, loꞌ tucui ꞌa ñaꞌan tyiꞌo scua 

la na, siꞌyana queꞌ ꞌa ndyiꞌya um cunta ꞌin na. 12  Ta siꞌi na cuaꞌ ngaꞌan chaꞌ 
culoꞌo um ꞌin xca tucui, cuaꞌ yaa ñaꞌan sꞌni la nguiꞌni chaꞌan um chaꞌ re, 
una nde nducua tloo um caja nu culoꞌo ꞌin um chaꞌ ꞌin Ndiose loꞌ xiyaꞌ 
tyisnan cuꞌni chaꞌan um chaꞌ nu nꞌni chaꞌan sca nu cui ti, tiꞌ nchca tiꞌ 
um coꞌo um styiꞌ loo nu ngaꞌan chaꞌ cunajoꞌo ꞌin um na nu cuaꞌ ngula la. 
13  Tsalca nu tiꞌ ndyiꞌyo styiꞌ a ndyiꞌya cunta chaꞌ nu ñi ꞌin Ndiose, siꞌyana 
tiꞌ cuneꞌ canꞌ. 14 Una sca nten nu cuaꞌ ngula ton, ꞌni chaꞌ ꞌin loꞌo sca na nu 
cuaꞌ ngula la, lca canꞌ sca nu cuaꞌ ndon tiyaa, loꞌ tca culohui canꞌ ti ñaꞌan 
chaꞌ nu tsuꞌhue loꞌ ti ñaꞌan chaꞌ nu a tsuꞌhue.

6  1 Cuaꞌ sꞌni mdyisnan na loꞌo chaꞌ ꞌin Cristo, canꞌ chaꞌ taa na juesa tsaa na 
nde loo la tsayaꞌ nu cula ton na, loꞌ siꞌi nu xitucui na xiyaꞌ ñaꞌan ntsuꞌhui 

chaꞌ xiloꞌo chonꞌ na quiꞌya, uta tsa quiꞌan tiꞌ na ꞌin Ndiose, 2  loꞌo chaꞌ nu chcua 
tya na, uta xa ndyiꞌin tyaa neꞌ yaaꞌ neꞌ ꞌin na, ta loꞌo ñaꞌan nu ntsuꞌhui chaꞌ 

tyiquiꞌo neꞌ ngujui, uta siꞌyana ca xñan bsya ꞌin neꞌ loꞌ tyijyin neꞌ nu tiꞌi tsala 
xaa. 3 Tsa quiñan na nde loo, una chaꞌ Ndiose taa ñi chaꞌ cuiyaꞌ. 4 Siꞌyana 
sca nu cuaꞌ mꞌni chaꞌan, loꞌ ncuan xuꞌhue chaꞌ tsuꞌhue ꞌin Ndiose tsatlyu loꞌo 
Espíritu nu Luhui ꞌin ñi, 5 a cunta cuaꞌ ngüi tiꞌ canꞌ tsala ñaꞌan tsuꞌhue ychaꞌ 
Ndiose, loꞌ tsala xaa ntsuꞌhui chaꞌ cuiyaꞌ ꞌin ñi, 6 loꞌ chaꞌ tyiꞌo tsoꞌ canꞌ, a caja 
nu xiton ꞌin loꞌ xitsaꞌan chaꞌ tiyaa ꞌin xiyaꞌ, siꞌyana ñaꞌan loo chaꞌ xiyaꞌ jyiꞌin 
caꞌan canꞌ ꞌin Sñeꞌ Ndiose loo cusi, seꞌen nu tyiꞌo chaꞌ jyiꞌo ꞌin ñi tloo nchgaa 
nten. 7 Nguiaa chaꞌ ꞌin canꞌ tsañaꞌan nguiaa chaꞌ ꞌin sca yuu seꞌen nu tsuꞌhue 
ndyiꞌya quioo, tsuꞌhue ꞌa nchca tñan na nu nguita ꞌin na, canꞌ nchca chcanꞌ 
loo chaꞌ tsuꞌhue nu ndaa Ndiose. 8 Una sca loo yuu seꞌen nu nchu tiꞌin quicheꞌ, 
a sca cunta ntsuꞌhui ꞌin na, chen nchcui caan yuhueꞌ ꞌin na loꞌ tsatoꞌo squin 
na. 9 Cunta chaꞌ nu ꞌin um, ꞌun jun taꞌa na nu ndyuꞌhui cuiyaꞌ tiꞌ hua ꞌin, siyaꞌ 
cuañaꞌan ycuiꞌ hua loꞌo um, una nducua tloo hua quiꞌni caꞌan ꞌin um loꞌo 
chaꞌ tsuꞌhue nu taa Ndiose ꞌin nu ntsuꞌhui chaꞌ tyiꞌo laa. 10 Siꞌyana Ndiose ñi 
ndiꞌin chaꞌ ꞌin ñi, loꞌ a njlya tiꞌ ñi tñan nu nguiꞌni um siꞌya chaꞌ ꞌin ñi, cuiꞌ chaꞌ 
tsuꞌhue nu ndyiꞌo tiquee um tsañaꞌan nda yaaꞌ um ꞌin jun taꞌa na, loꞌ nguiꞌni 
um ꞌin na hasta cuaꞌ ñii. 11 Una nducua tloo hua siꞌyana cunda scaa um nde 
lyee la tyiꞌo tiquee um loꞌo chaꞌ nu nta um, tsayaꞌ chcuan um cunta ꞌin na xa 
tsatii chaꞌ nu nchca loo chendyu re, 12  loꞌ a taa um yaꞌ ca ndaja tiꞌ um, cuiꞌ ca 
nu cuꞌni chaꞌan um ꞌin scasca nu nchcuan cunta chaꞌ nu mdiꞌin tyaa Ndiose, 
siꞌya chaꞌ nu ndiya quiꞌan tiꞌ loꞌ a nꞌni naꞌan tiꞌ. 13 Xa mdiꞌin tyaa Ndiose sca 
chaꞌ loꞌo Abraham, a jui xca nu ndon loo la cuꞌni tyiꞌya ñi, cuiꞌ ca nu ticuiiꞌ ꞌin 
ñi mꞌni tyiꞌya ñi, 14 loꞌ juin ñi ꞌin yu: —Nu chaꞌ ñi sꞌni nanꞌ cuꞌnin tsuꞌhue loꞌo, 
loꞌ cuꞌnin chaꞌ ca quiꞌan sñeꞌ—. 15 Loo nu yuꞌhui chaꞌ tlyu tiꞌ ꞌin yu mta yu 
chaꞌ nu cuaꞌ mdiꞌin tyaa Ndiose, canꞌ chaꞌ mꞌni caꞌan chaꞌ tsuꞌhue canꞌ ꞌin yu. 
16 Nten chendyu xa ndyiꞌin tya tla neꞌ sca chaꞌ, ꞌni chaꞌ nꞌni tyiꞌya neꞌ ꞌin xca 
tucui nu ndon loo la que ꞌin neꞌ, loꞌ siyaꞌ lyee la nchcuiꞌ tyijyin neꞌ, una cuiꞌ 
xaa nxiꞌyu coꞌ chaꞌ nu nchcuiꞌ neꞌ siꞌya chaꞌ nu ndyiꞌin tya tla neꞌ canꞌ. 17 Canꞌ 
chaꞌ Ndiose mdiꞌin tyaa tla ñi chaꞌ loꞌo Abraham, siꞌyana ncua lca tiquee ñi 
culyo scua la ñi chaꞌ nu ycuiꞌ ñi, loꞌ a cuꞌni tucua tiꞌ nchgaa nu ntsuꞌhui chaꞌ 
quiꞌni caꞌan chaꞌ tsuꞌhue canꞌ ꞌin. 18 Nde tucua chaꞌ nu a caja nu xitsaꞌan: 
Tsañaꞌan mꞌni tyiꞌya ñi ꞌin ñi ticuiiꞌ ñi loꞌo chaꞌ nu mdiꞌin tyaa ñi canꞌ. Loꞌ 
siꞌyana Ndiose a tca cuiñi ñi, nde lyee la ndyijyi chaꞌ tnu tiquee ꞌin na, tsalca 
naa nu cuaꞌ mxnu caꞌan chonꞌ chaꞌ nu a tsuꞌhue, ñaꞌan ca siꞌyana tca chcuan 
na cunta chaꞌ nu cuaꞌ mdiꞌin tyaa ñi loꞌo na. 19 Chaꞌ re nda yaaꞌ ꞌin cusya ꞌin 
na siꞌyana a tyiꞌo tsoꞌ na, loꞌ siꞌya chaꞌ re tca sten na la tloo ñi, 20 cuiꞌ niꞌ cuaan 
seꞌen yten Jesús culo nducua la que ꞌin nareꞌ, —ñi nu ndon loo cuꞌni tñan ꞌin 
Ndiose tsala xaa, tsañaꞌan chaꞌ cuiyaꞌ nu ndon loꞌo Melquisedec—.

Chaꞌ ꞌin Melquisedec nu mꞌni tñan ꞌin Ndiose

7  1 —Yu Melquisedec ncua yu Ree ꞌin quichen Salem, loꞌ mꞌni yu tñan 
ꞌin Ndiose, ñi nu tlyu lati. Yatoꞌo xa mxitucui yu Abraham mꞌni 

  HEBREOS 6 ,  7

El Nuevo Testamento en Chatino de Nopala de Mexico; versión para la web, © 2014, David Neil Nellis



396

yu canan ꞌin xca ta ree canꞌ, yu Melquisedec canꞌ ya ycua ꞌin Abraham, 
loꞌ mjñan yu ꞌin Ndiose siꞌyana ta yaaꞌ ñi ꞌin Abraham—. 2  Xacanꞌ yu 
Abraham sca seꞌen mdiꞌin tyaa yu scaa ta lcuan, na nu ngulyaa yu seꞌen 
yaa yu cusuun, loꞌ mdaa yu ꞌin na ꞌin Melquisedec. Nii Melquisedec 
nchca tiꞌ na chcuiꞌ na culo nducua la: Ree nu ñi ndiꞌin chaꞌ ꞌin, a cunta 
nchca tiꞌ na chcuiꞌ na Ree ꞌin quichen Salem, Ree nu nꞌni cha ndyiꞌin 
tsuꞌhue nten. 3  Yu Melquisedec canꞌ a yuꞌhui nten cula ꞌin yu, ñi ta nten 
ꞌin yu, a chcanꞌ ñi xaa ngula yu uta ñi xaa ngujui yu, ncua yu tsañaꞌan 
nguiaa chaꞌ ꞌin Sñeꞌ Ndiose, loꞌ tsala xaa tucua tloo Ndiose ꞌin yu. 4 Canꞌ 
chaꞌ quiñan tsuꞌhue ca tiꞌ um, tsala ñaꞌan tlyu chaꞌ cuiyaꞌ ndon loꞌo yu, 
hasta Abraham nu ncua nten cula ꞌin na loꞌ mdaa lcuan ꞌin yu, cuiꞌ na nu 
tsuꞌhue lati nu ngulyaa yu seꞌen yaa yu cusuun. 5  Tsalca nu nguiꞌni tñan 
ꞌin Ndiose, cuiꞌ nu lca ta nten ꞌin Levi, ntsuꞌhui suun ꞌin yu chcuan yu 
cunta sca ta lcuan nu ndaa nten quichen ꞌin yu tsañaꞌan chaꞌ nu nchcuiꞌ 
lee, cuiꞌ nten nu tiꞌ nchca taꞌa yu tsatlyu loꞌo tsoꞌ ꞌin Abraham nu ncua 
nten cula ꞌin neꞌ. 6  Una yu Melquisedec canꞌ, siyaꞌ a tucui nchca yu ꞌin ta 
nten ꞌin Levi, una mchcuan yu cunta sca ta lcuan nu mdaa Abraham ꞌin 
yu, xacanꞌ mjñan yu ꞌin Ndiose siꞌyana ta yaaꞌ ñi ꞌin Abraham, nu cuaꞌ 
mꞌni caꞌan chaꞌ tsuꞌhue canꞌ ꞌin. 7 La ndiꞌin chaꞌ re siꞌyana sca nu ndon 
loo lati yatoꞌo mcuan yu ꞌin sca nu ꞌya la ndiꞌin chaꞌ ꞌin. 8  Loo chendyu 
re nchcuan neꞌ cunta lcuan nu ndaa ticuiꞌ taꞌa nten neꞌ nu ntsuꞌhui chaꞌ 
tsatii chaꞌ ꞌin, una yu Melquisedec nguinu scua chaꞌ siꞌyana loꞌo ca yu. 
9 Tca chcuiꞌ na siꞌyana xa nu mdaa Abraham sca lcuan ꞌin Melquisedec, 
ñaꞌan loo chaꞌ ꞌin Levi mdaa yu ꞌin na, nu ntsuꞌhui suun ꞌin chcuan cunta 
lcuan canꞌ, 10 siꞌyana loo chendyu ꞌin yu Abraham ca ntsuꞌhui chaꞌ caan 
Levi, loꞌ a nchca tiyaan yu chendyu xa ya ycua yu Melquisedec canꞌ ꞌin 
Abraham. 11 Chaꞌ cua na tloo Ndiose nguinu scua tla chaꞌ ꞌin Levi tsañaꞌan 
chaꞌ cuiyaꞌ nu mdon loꞌo yu (siꞌyana loꞌo cunta ꞌin yu mꞌni chaꞌan neꞌ chaꞌ 
ꞌin lee), a ꞌni ꞌa chaꞌ tiꞌ tyiꞌo ton xca nu cuꞌni tñan ꞌin Ndiose tsañaꞌan tlyu 
chaꞌ cuiyaꞌ nu ndon loꞌo yu Melquisedec, una siꞌi loo ta nten ꞌin yu Aaron 
ntsuꞌhui chaꞌ tyiꞌo ton canꞌ. 12  Siꞌyana chaꞌ tyiꞌo ton xca nu cuꞌni tñan ꞌin 
Ndiose, ꞌni chaꞌ loꞌo lee canꞌ chaꞌan na xacanꞌ. 13  Una ñi nu nchcuiꞌ na 
chaꞌ ꞌin re, loo xca ta neꞌ Israel yaan ñi, loꞌ a mꞌni caꞌan ꞌin ta nten canꞌ 
loꞌo tñan nu ꞌin Ndiose. 14 Nchgaa na jlyo tiꞌ na siꞌyana Ñi Xꞌnan na yaan 
ñi loo ta nten ꞌin Judá, loꞌ a siyaꞌ ycuiꞌ Moisé chaꞌ ꞌin ta nten canꞌ siꞌyana 
sten neꞌ loo tñan ꞌin Ndiose. 15  La ꞌa ndiꞌin chaꞌ re, chaꞌ cuañaꞌan mdoꞌo 
ton xca nu sten loo tñan ꞌin Ndiose, tsañaꞌan ndiꞌin chaꞌ ꞌin Melquisedec, 
16  una siꞌi loꞌo cunta ꞌin lee canꞌ mdoꞌo ton ñi, uta siꞌyana lca ñi ta nten 
nu ntsuꞌhui chaꞌ chcuan cunta tñan canꞌ, cuiꞌ ca nu mdoꞌo ton ñi siꞌya sca 
chaꞌ cuiyaꞌ nu tlyu nu a ntsuꞌhui chaꞌ tsatii chaꞌ ꞌin. 17 Siꞌyana ndeñaꞌan 
ndaa Ndiose suun chaꞌ ꞌin ñi: —Nuꞌhuin lca nu cuꞌni tñan ꞌñan tsala xaa, 
tsañaꞌan chaꞌ cuiyaꞌ nu ndon loꞌo Melquisedec—. 18  Nchca chcanꞌ ñaꞌan 

siꞌyana nchgaa chaꞌ nu mxnu scua Ndiose tiꞌ culoo cuaꞌ nguinu caꞌan 
chonꞌ na, siꞌyana a juesa ꞌin na, ñi a ncua culo laa na ꞌin na, 19 (siꞌyana lee 
canꞌ a ncua ꞌin na cuꞌni chuꞌhue na chaꞌ ꞌin na tloo Ndiose), una chonꞌ chaꞌ 
re cuaꞌ mdiꞌin tyaa ñi sca chaꞌ nu tsuꞌhue lati nu tca tsa loꞌo ꞌin na la tloo 
Ndiose. 20 Xa nu mdiꞌin tyaa ñi chaꞌ re, mꞌni tyiꞌya ñi ꞌin ñi, 21 una nchgaa 
la ñaꞌan yu nu mdoꞌo ton nu sten loo tñan ꞌin ñi, a tucui nu mꞌni tyiꞌya 
ꞌin ñi xacanꞌ, una xa mdoꞌo ton ñi re, ndeñaꞌan nguinu scua chaꞌ nu ycuiꞌ 
Ndiose: —Ñi Xꞌnan na mꞌni tyiꞌya ñi ꞌin ñi, loꞌ a ntsuꞌhui chaꞌ xitsaꞌan ñi 
chaꞌ nu cuaꞌ mdiꞌin tyaa ñi—, loꞌ juin ñi: —Nuꞌhuin lca sca nu cuꞌni tñan 
ꞌñan tsala xaa, tsañaꞌan chaꞌ cuiyaꞌ nu ndon loꞌo Melquisedec—. 22  Nde 
nchca chcanꞌ ñaꞌan siꞌyana nguinu scua sca chaꞌ nu tsuꞌhue lati loꞌo na, loꞌ 
Jesús lca ñi cuiyaꞌ nu cuaꞌ mdiꞌin tyaa Ndiose siꞌyana tca chcuan na chaꞌ 
tsuꞌhue canꞌ. 23  Una nchgaa la ñaꞌan yu nu mꞌni tñan ꞌin Ndiose, cuiꞌ xaa 
nxiꞌyu coꞌ tñan nu nguiꞌni yu siꞌya chaꞌ ndyija canꞌ, canꞌ chaꞌ scasca yu 
yten yu loo tñan canꞌ, 24 una Jesús siꞌyana ndiꞌin ñi tsala xaa, a ntsuꞌhui 
chaꞌ xiꞌyu coꞌ tñan nu nguiꞌni ñi, 25  canꞌ chaꞌ nchca ꞌin ñi culo laa ca ñi ꞌin 
tsalca nu tiyaa tloo Ndiose siꞌya chaꞌ cuiyaꞌ ꞌin ñi, ndiꞌin ñi tsala xaa loꞌ 
njñan ñi ꞌin Ndiose siꞌya chaꞌ ꞌin canꞌ. 26  Sca ñi nu ndon loo la nu nguiꞌni 
tñan nu cuañaꞌan, ꞌni chaꞌ ꞌin na loꞌo ñi siꞌyana lca ñi sca nu cuaꞌ mdoꞌo 
hui ꞌin Ndiose, luhui chaꞌ tiyaa ꞌin ñi, a sca quiꞌya nducui nchaꞌan ꞌin ñi, 
ñi sca cooꞌ, ñi a nguiaa chaꞌ ꞌin ñi ñaꞌan nten quiꞌya chendyu, mchcuan 
ñi sca chaꞌ cuiyaꞌ nu tlyu la niꞌ cuaan. 27 Ñi a ntsuꞌhui chaꞌ tiquin tucua 
ñi ꞌni tloo Ndiose cunda scaa tsaan tsañaꞌan mꞌni nchgaa la ñaꞌan yu nu 
ndon loo canꞌ, culo nducua la siꞌya quiꞌya ꞌin yu, xacanꞌ siꞌya quiꞌya ꞌin 
nten quichen, una Jesús xa mdyaa ñi ꞌin ñi, siyaꞌ ti mxicuten ñi quiꞌya ꞌin 
na tloo Ndiose. 28  Siꞌyana cunta ꞌin lee chacuiꞌ nten nu joꞌo ndiꞌin chaꞌ ꞌin 
nchcuan cunta tñan ꞌin Ndiose, una nde loo la canꞌ xa cuaꞌ mꞌni tyiꞌya ñi 
ꞌin ñi, ngulo ton ñi ꞌin Sñeꞌ ñi, cuiꞌ sca nu mꞌni chcui ñi chaꞌ ꞌin tsala xaa.

Ndyiꞌo Jesús chaꞌ ꞌin na siꞌya chaꞌ nu cui ti

8  1 Chaꞌ nu ndon loo lati nu ljyan nchcuiꞌ na, siꞌyana cuaꞌ mdoꞌo ton 
sca nu tyiꞌo chaꞌ ꞌin na tloo Ndiose, ñi nu cuaꞌ yten tucua tsoꞌ cueen 

seꞌen ndlo Ndiose tñan niꞌ cuaan, 2  loꞌ lca ñi sca nu lyiꞌya loo seꞌen luhui 
ꞌa ꞌin Ndiose, ycuiꞌ ca teꞌ naꞌan nu mxiton Ñi Xꞌnan na, loꞌ siꞌi loꞌo juesa 
ꞌin nten chendyu. 3  Siꞌyana nchgaa la ñaꞌan yu nu ndyiꞌo chaꞌ ꞌin nten tloo 
Ndiose, ndyiꞌo ton yu siꞌyana tsa loꞌo yu lcuan loꞌ tiquin tucua yu ꞌni tloo 
Ndiose, canꞌ chaꞌ loꞌo Jesús mꞌni chaꞌ ya loꞌo sca lcuan tloo ñi. 4 Chaꞌ cua 
na tiꞌ ndiꞌin Jesús loo chendyu re, ñi a cuꞌni ñi tñan re, siꞌyana cuaꞌ lca yu 
nu ndyiꞌan loꞌo lcuan tloo Ndiose tsañaꞌan nchcuiꞌ lee. 5 Tñan nu nguiꞌni 
yu canꞌ lca na sca lcuin uta sca xñii chaꞌ nu nchca la niꞌ cuaan, siꞌyana 
nde chaꞌ nguloꞌo Ndiose ꞌin Moisé xa ntsuꞌhui chaꞌ tsaaꞌ teꞌ naꞌan canꞌ, loꞌ 
juin ñi ꞌin yu: —Xñi cunta siꞌyana tñan ꞌin na chcui naꞌan lcuin nu naꞌan 

xa ndon loo quiꞌya Sinaí—. 6  Una tñan nu mchcuan Jesús cunta, tla la 
nscua chaꞌ ꞌin na siꞌyana cuiꞌ ñi ndoꞌo ñi chaꞌ ꞌin na tloo Ndiose. Chaꞌ nu 
mxnu scua ñi re ndon loo la na, loꞌ ljyan loꞌo na quiꞌan la chaꞌ tsuꞌhue 
ꞌin na. 7 Chaꞌ cua na mdoꞌo scua neꞌ loꞌo chaꞌ nu mxnu Ndiose tiꞌ culoo, 
a ntsuꞌhui ꞌa chaꞌ tiꞌ caan xca chaꞌ nde loo la canꞌ. 8  Siꞌyana ndeñaꞌan 
ngusun loꞌo Ndiose ꞌin neꞌ: —Ñaꞌan jan ñi, cuaꞌ ljyaan sca tsaan, juin Ñi 
Xꞌnan na, xa nu tyiꞌin tyaan sca chaꞌ nu cui ti loꞌo neꞌ Israel, a cunta loꞌo 
Judá. 9 Una siꞌi ñaꞌan chaꞌ mdiꞌin tyaan loꞌo nu ncua nten cula ꞌin neꞌ, xa 
msñin yaaꞌ neꞌ loꞌ ngulyoon ꞌin neꞌ seꞌen lca Egipto. Loꞌ siꞌyana a mxuꞌhua 
seꞌen neꞌ chaꞌ nu mdiꞌin tyaan, canꞌ chaꞌ a yuꞌhui yuhue ꞌa tinꞌ ꞌin neꞌ, 
juin Ñi Xꞌnan na. 10 Canꞌ chaꞌ nde tyiꞌin tyaan sca chaꞌ loꞌo neꞌ Israel, xa 
cuaꞌ mdijin tsaan canꞌ, juin Ñi Xꞌnan na. Quinu yuꞌhui chaꞌ nu ngulon 
tñan niꞌ chaꞌ tiyaa ꞌin neꞌ, a cunta quinu scua na niꞌ cusya ꞌin neꞌ. Nanꞌ 
can Ndiose nu chuꞌhui cunta ꞌin neꞌ, loꞌ ca neꞌ quichen ꞌñan. 11 Ñi a ꞌni ꞌa 
chaꞌ tiꞌ caja nu culoꞌo ꞌin taꞌa nten neꞌ uta ꞌin taꞌa ngula neꞌ ñaꞌan ndiꞌin 
chaꞌ ꞌin Ndiose, ta ljuin canꞌ: ¿Ta jlyo tiꞌ um chaꞌ ꞌin Ñi Xꞌnan na? Siꞌyana 
nchgaa tucui chuꞌhui lyoo ꞌñan, tiꞌ nu suhue lati hasta loꞌo nu cula. 
12  Xicuten quiꞌya ꞌin neꞌ, loꞌ a quia yuꞌhui ꞌa tinꞌ quiꞌya mꞌni neꞌ loꞌo chaꞌ 
lyeꞌ tiꞌ ꞌin neꞌ—. 13  Xa juin ñi siꞌyana cuaꞌ mdiꞌin tyaa ñi sca chaꞌ nu cui ti, 
cuiꞌ siꞌyana cuaꞌ mdijin chaꞌ nu mxnu scua ñi tiꞌ culoo, loꞌ sca na nu cuaꞌ 
nguiaa ndijin chaꞌ ꞌin, nchca cula na siꞌyana cuaꞌ nchcui cuiiꞌ chaꞌ lyijyi 
yuꞌhui na.

9  1 Chaꞌ nu cuaꞌ mdiꞌin tyaa Ndiose tiꞌ culoo, cuaꞌ lca ñaꞌan ntsuꞌhui 
chaꞌ cuꞌni tnu neꞌ ꞌin ñi a cunta nguiaꞌ sca teꞌ naꞌan seꞌen nu luhui ꞌin 

ñi. 2  Siꞌyana ndeñaꞌan nguiaꞌ teꞌ naꞌan canꞌ: Culoo seꞌen canꞌ ndloꞌo naan 
neꞌ ꞌin na Sca Seꞌen nu Luhui, canꞌ ndon seꞌen nchcua quiiꞌ ndiquin, loꞌo 
msa seꞌen nchcua jaslya nu cuaꞌ mcuan ꞌin Ndiose. 3  Ticuiꞌ niꞌ teꞌ naꞌan 
canꞌ nducui ndijin sca teꞌ tluꞌhue la canꞌ, loꞌ nde chonꞌ teꞌ canꞌ lca na Sca 
Seꞌen nu Luhui Lati, 4 canꞌ ndon sca seꞌen nguiaꞌ loꞌo oro seꞌen nu ndiquin 
na nu xityiꞌi, a cunta nscua quiñanꞌ nu luhui lati ꞌin Ndiose, ñaꞌaan na 
nguxen oro ꞌin na. Canꞌ ntsuꞌhui sca quitonꞌ nu chacuiꞌ oro seꞌen ntsuꞌhui 
maná, a cunta loꞌo yca scaan yu Aaron, cuiꞌ nu ytsu tin canꞌ, a cunta 
loꞌo caꞌ quee seꞌen nguaꞌan scua lee ꞌin Ndiose. 5 Chonꞌ quiñanꞌ canꞌ 
ndon tucua lcuin angujle nu mdoꞌo loo xaa ꞌin Ndiose, jlyuꞌhue angujle 
canꞌ nscua na chonꞌ quiñanꞌ seꞌen nsuhui ñi quiꞌya ꞌin nten. Cuaꞌ ñii, a 
tca chcuiꞌ na chaꞌ ꞌin quiñanꞌ canꞌ lyee la. 6  Xa tiꞌ nducua teꞌ naꞌan canꞌ, 
nchgaa xaa ndlyu scasca yu seꞌen nu ndiyaa culoo na canꞌ, siꞌyana cuꞌni 
cunta yu tñan nu ntsuꞌhui yaaꞌ yu tloo Ndiose, 7 una seꞌen nu luhui lati 
canꞌ, scati yu nu ndon loo la nguiten yu ꞌin na siyaꞌ ti sca yjan, una ꞌni 
chaꞌ sten loꞌo yu tne ꞌni seꞌen canꞌ siꞌya quiꞌya ꞌin yu a cunta siꞌya quiꞌya 
mꞌni nten quichen loꞌo chaꞌ tinto ꞌin neꞌ. 8  Siꞌya chaꞌ re, Espíritu nu Luhui 
ꞌin Ndiose ntsaꞌ ñi ꞌin na siꞌyana lja nu mducua teꞌ naꞌan canꞌ, a nchca 

quila sca tucueen nu tiyaa seꞌen nu luhui lati ꞌin Ndiose. 9 Nchgaa chaꞌ re 
ndaa na chaꞌ tiyaa ꞌin na cuaꞌ ñii, siyaꞌ ndyiꞌan loꞌo neꞌ lcuan loꞌ ndiquin 
tucua neꞌ ꞌni tloo Ndiose, una a ncua suhui na chaꞌ tiyaa ꞌin nu nducui 
chaꞌan chaꞌ canꞌ, 10 siꞌyana lca na chacuiꞌ chaꞌ nchcu uta na nu ndyiꞌyo neꞌ, 
a cunta scasca ñaꞌan nsuhui neꞌ ꞌin neꞌ loꞌo na nu nguilaꞌ neꞌ, loꞌ nguinu 
scua chaꞌ re tsalja nu tiyaa tsaan chca cui na. 11 Cuaꞌ yaan Cristo, ñi nu 
ndon loo lati nu ndyiꞌo chaꞌ ꞌin na tloo Ndiose, loꞌ yan loꞌo ñi chaꞌ tsuꞌhue 
nu ntsuꞌhui chaꞌ quiꞌni caꞌan ꞌin na, siꞌyana cuaꞌ yten ñi niꞌ sca teꞌ naꞌan 
nu tlyu la, nu luhui la, una a nducua na loo chendyu re siꞌyana siꞌi nten 
chendyu mtñan ꞌin na. 12  Siyaꞌ ti yten ñi Seꞌen nu Luhui Lati ꞌin Ndiose, 
loꞌ a ntsuꞌhui ꞌa chaꞌ tiꞌ sten ñi xiyaꞌ, una a yten loꞌo ñi tne scasca loo ꞌni, 
cuiꞌ ca nu loꞌo ycuiꞌ ca tne ñi yatoꞌo msuhui ñi ꞌin na tsala xaa. 13  Chaꞌ 
cuañaꞌan nguinu luhui neꞌ siꞌya tne scasca ꞌni, uta siꞌya tyiꞌa jyii ꞌin ꞌni 
nu nscuin yu ꞌin neꞌ siꞌya quiꞌya mꞌni neꞌ, 14 ñaꞌan la ca tne Cristo, ñi nu 
luhui lati nu mdyaa ꞌin tloo Ndiose siꞌya chaꞌ cuiyaꞌ ꞌin Espíritu nu ndiꞌin 
tsala xaa, tca suhui ñi chaꞌ tiyaa ꞌin na siꞌya chaꞌ ngunanꞌ nu nguiaa loꞌo 
ꞌin na loo chaꞌ ndyija, ñaꞌan ca siꞌyana tucua tloo na ꞌin Ndiose, ñi nu loꞌo 
ca. 15 Canꞌ chaꞌ Jesús lca ñi nu ndyiꞌo chaꞌ ꞌin na tloo Ndiose siꞌya chaꞌ 
nu cui ti nu mxnu scua ñi, loo nu ngujui ñi nguten quiꞌya ꞌin nu mducui 
chaꞌan chaꞌ nu mdiꞌin tyaa Ndiose tiꞌ culoo, ñaꞌan ca siꞌyana nchgaa nu 
ngulohui ñi tca quiꞌni caꞌan ꞌin loꞌo chaꞌ tsuꞌhue nu a ntsuꞌhui ꞌa chaꞌ 
tsatii. 16  Sca quityi chaꞌ ꞌin yuu, a tucui nu tca chcuan cunta ꞌin na lja 
tiꞌ ndiꞌin xꞌnan na, 17 cuiꞌ ca nu la cuaꞌ ngujui canꞌ tca chcuan xca tucui 
cunta ꞌin na, siꞌyana a ntsuꞌhui lyoo na lja nu tiꞌ loꞌo canꞌ. 18  Canꞌ chaꞌ loꞌo 
tne mxnu scua tla Ndiose chaꞌ nu culoo canꞌ. 19 Siꞌyana Moisé xa mdyi loꞌo 
yu ꞌin nten nchgaa chaꞌ nu mdiꞌin tyaa Ndiose ꞌin yu loo lee canꞌ, mscanꞌ 
yu sca yni quixinꞌ nu naan hisopo loꞌo sca juun ngaꞌá, xacanꞌ msñi yu 
seꞌen ntsuꞌhui tne scasca ꞌni loꞌ mxitiyaaꞌ yu ꞌin na loꞌo tyiꞌa, loꞌ mscuin 
yu ꞌin na loo quityi canꞌ, a cunta loꞌo seꞌen ndiꞌin nten, 20 loꞌ juin yu ꞌin 
neꞌ: —Loꞌo tne re xnu scua tla Ndiose sca chaꞌ nu ngulo ñi tñan ꞌin na loꞌo 
um—. 21 A cunta nscuin yu tne canꞌ ꞌin teꞌ naꞌan tsatlyu loꞌo nchgaa na nu 
najoꞌo ꞌin yu seꞌen canꞌ. 22  Cunta chaꞌ ꞌin lee, laꞌ nchgaa ti na ngüi na siꞌya 
tne. Chaꞌ siꞌi siꞌya tne nu nguilo canꞌ a tca cuten quiꞌya ꞌin nten.

Mxicuten Cristo quiꞌya ꞌin nten
23  Chaꞌ cuañaꞌan nguinu luhui nchgaa chaꞌ canꞌ, na nu lca xñii chaꞌ nu 

nchca niꞌ cuaan, ñaꞌan la ca ycuiꞌ ca chaꞌ nu nchca la cua, na a lyee la ꞌni 
chaꞌ ꞌin na loꞌo sca lcuan nu ntsuꞌhui lyoo lati. 24 Siꞌyana Cristo a yten ñi 
niꞌ sca seꞌen nu mtñan yaaꞌ nten chendyu, nu lca xñii sca chaꞌ nu ycuiꞌ 
ca, cuiꞌ ca nu yten ñi la niꞌ cuaan tloo Ndiose siꞌya cunta ꞌin na. 25 Una a 
tyun juesa mdyaa ñi ꞌin ñi seꞌen nu caja ñi, tsañaꞌan ndiꞌin chaꞌ ꞌin yu nu 
ndon loo canꞌ xa nguiten loꞌo yu tne nchgaa yjan Seꞌen nu Luhui canꞌ ꞌin 

Ndiose, una siꞌi tne yu lca na. 26  Chaꞌ cuañaꞌan ndiꞌin chaꞌ, Cristo ꞌni chaꞌ 
caja ñi nchgaa yjan tiꞌ xa nguiaꞌ chendyu re, una ya tucua tsaan siyaꞌ ti 
yten ñi la tloo Ndiose loꞌo tne ñi, siꞌyana xicuten ñi quiꞌya ꞌin nten. 27 Loꞌ 
tsañaꞌan nguinu scua chaꞌ ꞌin nchgaa nten, siyaꞌ ti ntsuꞌhui chaꞌ caja neꞌ, 
xacanꞌ ca xñan bsya ꞌin neꞌ, 28  cuiꞌ cuañaꞌan Cristo, siyaꞌ ti mdyaa ñi ꞌin 
ñi tñan loo nchgaa nten siꞌyana xicuten ñi quiꞌya ꞌin neꞌ, loꞌ xa quiaan ñi 
xiyaꞌ, a caan ꞌa ñi siꞌya quiꞌya, cuiꞌ ca nu siꞌyana quian ꞌya ñi ꞌin tsalca nu 
nta ꞌin ñi.

10  1 Lee canꞌ lca na sca xñii ti chaꞌ nu ntsuꞌhui chaꞌ caan, una siꞌi 
ycuiꞌ ca chaꞌ tsuꞌhue canꞌ ca lca na, canꞌ chaꞌ a ndyijyi ñaꞌan nxnu 

luhui na ꞌin nten nu ndiya nan ꞌin Ndiose, loꞌo ñaꞌan nu ndiquin tucua neꞌ 
ꞌni tloo ñi cunda scaa yjan. 2  Chaꞌ cua na ncua ꞌin lee canꞌ suhui na ꞌin neꞌ 
siyaꞌ ti, cuiꞌ xaa siꞌyu coꞌ neꞌ chaꞌ nu ndiquin tucua neꞌ ꞌni canꞌ, siꞌyana 
jlyo tiꞌ neꞌ a nducui ꞌa neꞌ quiꞌya. 3  Siꞌyana loꞌo ñaꞌan nu ndiquin tucua 
neꞌ ꞌni canꞌ nchgaa yjan, tsaloo ti nxuꞌhua tiꞌ na quiꞌya ꞌin neꞌ, 4 siꞌyana 
tne scasca ꞌni canꞌ a nchca ꞌin na xicuten na quiꞌya ꞌin neꞌ. 5 Canꞌ chaꞌ 
ndeñaꞌan ycuiꞌ Cristo xa yaan ñi loo chendyu re: —A nchca tiꞌ um scasca 
lcuan uta tne ꞌni, canꞌ chaꞌ mꞌni um chaꞌ ngulan ñaꞌan nchca tiꞌ sca nten. 
6  A nguinu tsuꞌhue tiquee um loꞌo ꞌni nu mdiquin tucua neꞌ tloo um, uta 
loꞌo lcuan nu mdaa neꞌ siꞌya quiꞌya ꞌin neꞌ. 7 Canꞌ chaꞌ ycuinꞌ loꞌo um: ꞌUn 
ñi nu lca Ndiose, nde mdiyaan loꞌ cuꞌnin ñaꞌan nu nchca tiꞌ um siꞌyana 
tsatoꞌo tsañaꞌan chaꞌ nu cuaꞌ nguinu scua loo quityi siꞌya chaꞌ ꞌñan—. 
8  Quiꞌya na cunta chaꞌ nu ycuiꞌ Cristo tiꞌ culoo xa nu juin ñi: A ncuan 
xuꞌhue um scasca lcuan uta tne ꞌni, loꞌ ñi a nguinu tsuꞌhue tiquee um 
loꞌo ꞌni nu mdiquin tucua neꞌ tloo um, uta loꞌo scasca lcuan nu mdaa neꞌ 
siꞌya quiꞌya ꞌin neꞌ, (loꞌ siyaꞌ lca na chaꞌ nu nchcuiꞌ lee canꞌ), 9 loꞌ tiꞌ juin 
la ñi: ꞌUn ñi nu lca Ndiose, nde mdiyaan loꞌ cuꞌnin ñaꞌan nu nchca tiꞌ um. 
Siꞌya chaꞌ nu ycuiꞌ ñi re mxca ñi chaꞌ nu mdiꞌin tyaa ñi tiꞌ culoo, ñaꞌan ca 
siꞌyana tyiꞌin tya cui ñi xca chaꞌ. 10 Nguinu luhui na tloo Ndiose siꞌya tne 
Jesucristo loo nu ncua jaꞌan ñi xa mdyaa ñi ꞌin ñi siyaꞌ ti, loꞌ cuꞌni tsuꞌhue 
loꞌo na tsalaxaa. 11 Chaꞌ ñi siꞌyana yu nu ndyiꞌo chaꞌ ꞌin nten tloo Ndiose, 
scañaꞌan ti nguilyu yu ticuiꞌ ti loo ñaꞌan nguiꞌni yu ndiquin tucua yu ꞌni, 
loꞌ ñi a nchca xicuten na quiꞌya ꞌin neꞌ. 12  Una Cristo siyaꞌ ti mdyaa ñi ꞌin 
ñi siꞌya nchgaa quiꞌya ꞌin na, xacanꞌ yten tucua ñi tsoꞌ cueen ꞌin Ndiose. 
13  Tiꞌ xacanꞌ nta ñi —tsayaꞌ quinu taꞌa cusuun ñi nde tuquiyaꞌ ñi—, 
14 siꞌyana siyaꞌ ti ngujui ñi loꞌ msuhui ñi ꞌin nchgaa nu cuaꞌ mdoꞌo hui ꞌin 
ñi, loꞌ quinu luhui canꞌ tsala xaa. 15 Espíritu nu Luhui ꞌin Ndiose ndaa 
suun loꞌo na siꞌya chaꞌ re, siꞌyana ndeñaꞌan juin ñi culo nducua la: 16  —
Nde chaꞌ nu cui ti tyiꞌin tyaan loꞌo neꞌ tiyaa xaa, juin Ñi Xꞌnan na: Quinu 
yuꞌhui lee ꞌñan niꞌ cusya ꞌin neꞌ, loꞌ quinu yuꞌhui na niꞌ chaꞌ tiyaa ꞌin 
neꞌ—. 17 Loꞌ tiꞌ juin la ñi: —Ñi xiyaꞌ loꞌ a quia yuꞌhui ꞌa tinꞌ quiꞌya nducui 
neꞌ loꞌo chaꞌ ngunanꞌ nu mꞌni neꞌ—. 18  Sca quiꞌya nu cuaꞌ mchca, a ꞌni ꞌa 

chaꞌ tiꞌ caja nu suꞌhua lyiyaꞌ ꞌin na xiyaꞌ. 19 Canꞌ chaꞌ, ꞌun jun taꞌa na, cuaꞌ 
jui chaꞌ cuiyaꞌ sten na Seꞌen nu Luhui Lati ꞌin Ndiose siꞌya tne Jesucristo, 
20 cuaꞌ msla ñi sca tucueen nu cui ti nu ndaa chendyu ꞌin na, xa ngujui ñi 
loꞌ yten ñi la niꞌ cuaan loꞌo tsoꞌ ꞌin cunanꞌ ñi. 21 Cuaꞌ ñii siꞌyana cuaꞌ ndiꞌin 
sca nu ndon loo lati nu tyiꞌo chaꞌ ꞌin na la tloo Ndiose, 22  canꞌ chaꞌ tsaa 
na cuiꞌ la tloo Ndiose loꞌo sca cusya nu ñi, loꞌ a cuꞌni tucua tiꞌ na loꞌo chaꞌ 
nu ndiya quiꞌan tiꞌ na, siꞌyana cuaꞌ nguinu luhui cusya ꞌin na loꞌ jlyo tiꞌ 
na siꞌyana a nducui ꞌa na quiꞌya, cuiꞌ cuañaꞌan mjyiꞌan ñi ꞌin na loꞌo tyiꞌa 
nu luhui lati. 23  Xñi ton tla na ꞌin na loꞌo chaꞌ nu ndiya quiꞌan tiꞌ na, loꞌ a 
cuꞌni tucua tiꞌ na loꞌo chaꞌ nu nta na, siꞌyana ñi ndiꞌin chaꞌ ꞌin ñi nu cuaꞌ 
mdiꞌin tyaa chaꞌ re. 24 Scasca na suꞌhua loo na ꞌin taꞌa na, ñaꞌan ca siꞌyana 
nde lyee la chuꞌhui chaꞌ tsuꞌhue ꞌin na, loꞌ cuꞌni na nchgaa loo tñan 
tsuꞌhue. 25 A culaꞌ tiꞌ na quioꞌ tiꞌin na loꞌo taꞌa na, tsañaꞌan nꞌni scasca la 
tucui, cuiꞌ ca nu taa na chaꞌ tnu tiquee ꞌin taꞌa na, loꞌ nde lyee lati siꞌyana 
cuaꞌ nchcui cuiiꞌ chaꞌ quiaan ñi.

Nu nguiꞌni quiꞌya loꞌo chaꞌ nchca tiꞌ
26  Chaꞌ tiꞌ tsa quiñan na cuꞌni na quiꞌya loꞌo chaꞌ nchca tiꞌ na, siyaꞌ cuaꞌ 

yuꞌhui lyoo na chaꞌ nu ñi ꞌin Ndiose, a nguinu ꞌa xca tucui nu xicuten 
quiꞌya ꞌin na, 27 tsaloo ti ljyaan sca nu tiꞌi tlyu nu cujlyo ꞌin nchgaa taꞌa 
cusuun Ndiose la loo quiiꞌ ndiquin. 28  Chaꞌ ntsuꞌhui nu cucha tiꞌin sca 
lee nu nguaꞌan scua Moisé, loꞌ chaꞌ ntsuꞌhui —tucua snan nu taa suun 
chaꞌ canꞌ—, tsaloo na caja ti nu mꞌni quiꞌya canꞌ. 29 Ñaꞌan la ca loꞌo nu 
sti quiyaꞌ ꞌin Sñeꞌ Ndiose, na a tlyu la nu tiꞌi ntsuꞌhui chaꞌ caan ꞌin canꞌ, 
loꞌ chaꞌ cuꞌni ꞌin tne ñi lca na sca na nu cooꞌ, cuiꞌ chaꞌ nu mdiꞌin tyaa 
Ndiose nu suhui ꞌin na, tsatoꞌo xcuan tloo canꞌ ꞌin Espíritu nu ljyan loꞌo 
chaꞌ tsuꞌhue ꞌin na. 30 Cuaꞌ ndyuꞌhui lyoo na ꞌin ñi nu juin: —Nanꞌ nguiꞌni 
caꞌan ꞌñan xitucuin nu tiꞌi canꞌ, nanꞌ xuꞌhuan lyiyanꞌ ꞌin neꞌ, juin Ñi Xꞌnan 
na—. Nde xca chaꞌ nu nguinu scua: —Ñi Xꞌnan na cuꞌni ñi xñan bsya ꞌin 
quichen ꞌin ñi—. 31 ¡Tlyu chaꞌ ca lca na nu tyu na tuyaaꞌ Ndiose, ñi nu 
loꞌo ca! 32  Una quia yuꞌhui tiꞌ um xa nu ncuan xuꞌhue um chaꞌ tsuꞌhue ꞌin 
Ndiose, tsala ñaꞌan mda loo um loꞌo scasca nu tiꞌi yaan ꞌin um. 33  Chaꞌ ñi 
siꞌyana jui sca xaa mdaja neꞌ ꞌin um, loꞌ hasta tloo nten mxitijin neꞌ ꞌin um 
nu tiꞌi, a cunta mda yaaꞌ um ꞌin nu ndijin nu tiꞌi. 34 Cuiꞌ cuañaꞌan mñaꞌan 
ꞌtnan tiꞌ um ꞌin jun nu yuꞌhui naꞌan chcuan, tsuꞌhue ntsuꞌhui tiquee um xa 
jui nu ngulaa na nu ndiꞌin ꞌin um, siꞌyana jlyo tiꞌ um la niꞌ cuaan ndiꞌin 
chaꞌ cuilyiyaꞌ nu tsuꞌhue lati nu a ntsuꞌhui ꞌa chaꞌ tsatii. 35 Canꞌ chaꞌ a 
xcuan tloo um chaꞌ nu ya quiꞌan tiꞌ um, siꞌyana loo chaꞌ canꞌ chcuan um 
sca chaꞌ tsuꞌhue nu tlyu, 36  una ꞌni ꞌa chaꞌ ta loo um loꞌo chaꞌ nu ndijin 
um, loꞌ xa cuaꞌ mducua um tñan chaꞌ nu nchca tiꞌ Ndiose, xacanꞌ chcuan 
um chaꞌ tsuꞌhue nu cuaꞌ mdiꞌin tyaa ñi. 37 Una, —cuaꞌ nchcui cuiiꞌ chaꞌ 
caan ñi nu ntsuꞌhui chaꞌ caan, loꞌ a tiyaꞌ ꞌa ñi lyee la. 38  Sca nu quinu 

luhui tloon caja chendyu ꞌin loo nu tsa quiꞌan tiꞌ ꞌñan. Una nu tyiꞌan chonꞌ 
loꞌo chaꞌ re, a ca tsuꞌhue chuꞌhui tiqueen loꞌo canꞌ—. 39 Una nareꞌ a lca na 
nu nxiton nde chonꞌ nu ntsuꞌhui chaꞌ quinanꞌ, cuiꞌ ca nu lca na sca nten nu 
ndiya quiꞌan tiꞌ nu ntsuꞌhui chaꞌ tyiꞌo laa.

Chaꞌ ꞌin nu ndiya quiꞌan tiꞌ

11  1 Xa ndiya quiꞌan tiꞌ na, a nꞌni tucua tiꞌ na chaꞌ nu nta na, tsaloo 
chcuan ti na cunta ꞌin na siyaꞌ a chcanꞌ na. 2  Nu ncua nten cula ꞌin 

na, loo nu ya quiꞌan tiꞌ neꞌ yuꞌhui cuiyaꞌ tiꞌ Ndiose ꞌin neꞌ. 3  Siꞌyana ndiya 
quiꞌan tiꞌ na ꞌin Ndiose, tca quiꞌya na cunta siꞌyana loꞌo chaꞌ nu ycuiꞌ ti ñi 
nguiaꞌ nchgaa loo na, mtñan ñi ꞌin na loꞌo na nu a chcanꞌ. 4 Yu Abel 
siꞌyana ya quiꞌan tiꞌ yu ꞌin Ndiose, mdaa yu sca lcuan nu ntsuꞌhui lyoo la 
que ꞌin nu mdaa Cain, canꞌ chaꞌ Ndiose yuꞌhui cuiyaꞌ tiꞌ ñi ꞌin yu loꞌ ncuan 
xuꞌhue ñi ꞌin na, loꞌ siyaꞌ cuaꞌ ngujui yu, una tiꞌ ndiya yuꞌhui tiꞌ na ñaꞌan 
ya quiꞌan tiꞌ yu ꞌin ñi. 5 Ticuiꞌ cuañaꞌan yu Enoc siꞌyana ya quiꞌan tiꞌ yu ꞌin 
Ndiose, nguia loꞌo ñi ꞌin yu ñaꞌan loꞌo yu loꞌ a naꞌan yu chaꞌ ndyija, —a la 
ꞌa ncua chcanꞌ yu siꞌyana Ndiose nguiaa loꞌo ñi ꞌin yu la niꞌ cuaan—, loꞌ 
tiꞌ lyijyi tsa loꞌo ñi ꞌin yu xa ngune chaꞌ siꞌyana yuꞌhui cuiyaꞌ tiꞌ ñi ꞌin yu. 
6  Chaꞌ a ndiya quiꞌan tiꞌ na ꞌin Ndiose, a ndyijyi ñaꞌan quinu tsuꞌhue tiquee 
ñi loꞌo na, siꞌyana nu quia nan ꞌin Ndiose, ꞌni chaꞌ tsa quiꞌan tiꞌ culo 
nducua la siꞌyana ntsuꞌhui ñi, a cunta siꞌyana taa ñi chaꞌ tsuꞌhue ꞌin nu 
quia nan ꞌin ñi. 7 Yu Noé siꞌyana ya quiꞌan tiꞌ yu ꞌin Ndiose, ncua jaꞌan yu 
chaꞌ nu msuꞌhua tiyaa ñi ꞌin yu, sca chaꞌ nu a nchca siyaꞌ ñaꞌan nten, loꞌ 
mdyisnan mtñan yu sca yca naꞌan seꞌen ntsuꞌhui chaꞌ tyiꞌo laa yu loꞌo 
nchgaa nu ndiꞌin naꞌan ꞌin yu. Siꞌya chaꞌ nu ya quiꞌan tiꞌ yu mxnu yu ꞌin 
nten chendyu loꞌo chaꞌ jyiꞌo, yatoꞌo mchcuan yu chaꞌ tsuꞌhue nu ntsuꞌhui 
chaꞌ quiꞌni caꞌan ꞌin nchgaa nu tsa quiꞌan tiꞌ ꞌin Ndiose. 8  Cuiꞌ cuañaꞌan 
siꞌyana ya quiꞌan tiꞌ yu Abraham ꞌin Ndiose, ncua jaꞌan yu xa nu juin ñi 
siꞌyana tyiꞌo yu quichen seꞌen ndiꞌin yu, loꞌ chcuan yu cunta xca loo yuu 
seꞌen ntsuꞌhui chaꞌ quiꞌni caꞌan ꞌin yu, siyaꞌ a jlyo tiꞌ yu la tiyaa yu xa 
mdoꞌo yu seꞌen canꞌ. 9 Siꞌyana ya quiꞌan tiꞌ yu ꞌin Ndiose, mdiꞌin yu loo 
yuu seꞌen nu mdiꞌin tyaa ñi chaꞌ tyiꞌin yu, mdiyaa yu seꞌen canꞌ ñaꞌan 
nchca tiꞌ sca yu nu ndaꞌan ti, loꞌ mdiꞌin yu niꞌ teꞌ naꞌan, cuiꞌ cuañaꞌan 
mdiꞌin yu Isaac loꞌo yu Jacob, yu nu ntsuꞌhui chaꞌ quiꞌni caꞌan ticuiꞌ chaꞌ 
tsuꞌhue nu cuaꞌ mdiꞌin tyaa Ndiose ꞌin Abraham, 10 cuiꞌ siꞌyana nducua 
quiloo yu sca quichen nu cuaꞌ ndiꞌin ca, loꞌ Ndiose ngulo ñi chaꞌ tiyaa 
ñaꞌan tsaaꞌ na loꞌ mtñan ñi ꞌin na. 11 Loꞌ Sara siꞌyana ya quiꞌan tiꞌ ꞌin 
Ndiose, siyaꞌ ncua neꞌ sca nu a ntsuꞌhui chaꞌ tyiꞌin sñeꞌ, una yatoꞌo mxilyo 
ñaꞌan neꞌ loꞌ mdiꞌin sca sñeꞌ neꞌ siyaꞌ lca neꞌ sca nten nu cuaꞌ cula, siꞌyana 
ya quiꞌan tiꞌ neꞌ ñi ndiꞌin chaꞌ ꞌin ñi nu mdiꞌin tyaa chaꞌ canꞌ. 12  Loo sca yu 
quiꞌyu nu cuaꞌ cula, nu cuaꞌ nta chaꞌ ndyija, yatoꞌo yton quiꞌan ꞌa nten 
—tsañaꞌan nducua cuii niꞌ cuaan, cuiꞌ tsañaꞌan ndiꞌin ysin tuꞌhua tyiꞌa 

tujoꞌo—. 13  Nchgaa neꞌ re ya quiꞌan tiꞌ neꞌ loꞌ ngujui neꞌ, siyaꞌ a mchcuan 
neꞌ cunta chaꞌ nu cuaꞌ mdiꞌin tyaa Ndiose, una tijyoꞌ ti mnanꞌ ꞌya neꞌ chaꞌ 
canꞌ loꞌ a mꞌni tucua tiꞌ neꞌ, cuiꞌ ca nu tsuꞌhue ntsuꞌhui tiquee neꞌ ncuan 
xuꞌhue neꞌ chaꞌ canꞌ, loꞌ nchcuiꞌ neꞌ siꞌyana lca neꞌ —sca nu ndaꞌan ti loꞌ 
ndijin ti loo chendyu re—. 14 Tsalca nu nchcuiꞌ cuañaꞌan, ndyiꞌya na chaꞌ 
tiyaa siꞌyana ndaꞌan nan neꞌ seꞌen nu ntsuꞌhui chaꞌ ca quichen tyi neꞌ, 
15 loꞌ chaꞌ cua na tiꞌ ntsuꞌhui tiquee neꞌ quichen seꞌen mdoꞌo neꞌ, a tucui 
ñaꞌan xitucui neꞌ quiaa neꞌ. 16  Una siꞌyana lca tiquee neꞌ tiyaa neꞌ sca seꞌen 
nu tsuꞌhue la, cuiꞌ la niꞌ cuaan, canꞌ chaꞌ a mxijyiꞌo tiꞌ ñi ngulo naan neꞌ 
ꞌin ñi lca ñi Ndiose ꞌin neꞌ, siꞌyana cuaꞌ mꞌni chuꞌhue ñi sca quichen seꞌen 
tyiꞌin neꞌ. 17 Cuiꞌ cuañaꞌan yu Abraham siꞌyana ya quiꞌan tiꞌ yu ꞌin Ndiose, 
mdiꞌin tyaa yu ꞌin Isaac tloo Ndiose ñaꞌan nchca tiꞌ sca lcuan, yatoꞌo cuiꞌ 
yu nu ncuan xuꞌhue chaꞌ nu mdiꞌin tyaa Ndiose canꞌ, mdyaa yu ꞌin scati 
sñeꞌ yu siꞌyana caja canꞌ, 18  loꞌ Ndiose ca lca nu juin loꞌo yu: —Loo yu 
Isaac nu lca sñeꞌ um ntsuꞌhui chaꞌ cuton ta nten ꞌin um—. 19 A mꞌni tucua 
tiꞌ yu siꞌyana Ndiose tla chaꞌ ꞌin ñi loꞌ tca cuꞌni ñi chaꞌ tyiquiꞌo yu Isaac, 
ñaꞌan loo chaꞌ siꞌyana loo chaꞌ ndyija canꞌ xiyaꞌ mchcuan yu ꞌin sñeꞌ yu. 
20 Ticuiꞌ cuañaꞌan yu Isaac siꞌyana ya quiꞌan tiꞌ yu ꞌin Ndiose, mjñan yu ꞌin 
ñi siꞌyana taa ñi chaꞌ tsuꞌhue nu ntsuꞌhui chaꞌ quiꞌni caꞌan ꞌin chcuaa sñeꞌ 
yu, Jacob loꞌo Esaú. 21 A cunta yu Jacob siꞌyana ya quiꞌan tiꞌ yu ꞌin 
Ndiose, mjñan yu ꞌin ñi siꞌya chaꞌ ꞌin cunda scaa sñeꞌ See xa nu cuaꞌ 
nchcui cuiiꞌ chaꞌ caja yu, —loꞌ xtyi loꞌo juesa ꞌin yca scaan ti yu mdyi 
tucua yu, loꞌ mꞌni tnu yu ꞌin Ndiose—. 22  Ticuiꞌ cuañaꞌan yu See xa nu 
cuaꞌ nchcui cuiiꞌ chaꞌ caja yu, siꞌyana ya quiꞌan tiꞌ yu ꞌin Ndiose, mdiꞌin 
tyaa yu chaꞌ siꞌyana ntsuꞌhui chaꞌ tyiꞌo nchgaa sñeꞌ neꞌ Israel seꞌen lca 
Egipto, loꞌ mxnu yu cunta ꞌin neꞌ siꞌyana culyoo neꞌ tijyan yu xa nu tyiꞌo 
neꞌ seꞌen canꞌ. 23  Cuiꞌ cuañaꞌan yu Moisé xa ncua cuneꞌ yu, siꞌyana ya 
quiꞌan tiꞌ nten cula ꞌin yu ꞌin Ndiose, msuꞌhua cutsiꞌ jun ꞌin yu tsaniꞌ snan 
cooꞌ, naꞌan jun siꞌyana tsuꞌhue ꞌa ñaꞌan yu, loꞌ a ytsen jun tsañaꞌan chaꞌ nu 
mdiꞌin tyaa yu ree canꞌ. 24 Xa nu cuaꞌ ngula ton yu Moisé canꞌ, siyaꞌ lca yu 
sñeꞌ neꞌ cunaꞌan sñeꞌ Faraón, una mscuan tloo yu chaꞌ cuiyaꞌ canꞌ siꞌyana 
ya quiꞌan tiꞌ yu ꞌin Ndiose, 25 cuiꞌ ca nu nde mdoꞌo tiquee yu tyijyin yu nu 
tiꞌi tsatlyu loꞌo quichen ꞌin Ndiose, loꞌ siꞌi nu cuꞌni yu quiꞌya sca coꞌ xaa 
tsuꞌhue chuꞌhui tiquee yu loo chendyu re. 26  Lyee la msuꞌhua loo yu 
tyijyin yu nu tiꞌi tsañaꞌan mdijin Cristo, loꞌ siꞌi nu chcui tiꞌ yu chaꞌ 
cuilyiyaꞌ nu ndiꞌin ꞌin neꞌ Egipto, siꞌyana mdiꞌin tyaa yu quiloo yu chaꞌ 
tsuꞌhue nu quiꞌni caꞌan ꞌin yu tiyaa xaa. 27 Siꞌyana ya quiꞌan tiꞌ yu ꞌin 
Ndiose, mdoꞌo yu seꞌen lca Egipto, loꞌ a ytsen yu tloo ree canꞌ siyaꞌ scuen 
tiqueꞌ loꞌo yu, siꞌyana a mchcuan yu quiloo yu ꞌin ñi nu A Chcanꞌ. 
28  Siꞌyana ya quiꞌan tiꞌ yu ꞌin Ndiose, mꞌni tnu yu taꞌa pascua loꞌ mscuin 
yu tne ꞌni canꞌ, siꞌyana a caja sñeꞌ culoo neꞌ Israel xa nu cujlyo angujle 
canꞌ ꞌin sñeꞌ neꞌ Egipto. 29 Siꞌyana ya quiꞌan tiꞌ neꞌ Israel ꞌin Ndiose, mdijin 

neꞌ Tujoꞌo Ngaꞌá ñaꞌan nchca tiꞌ loo yuu ngutyi. Loꞌo neꞌ Egipto ncua tiꞌ 
neꞌ tyijyin neꞌ, una yatoꞌo ngujui yuꞌhui neꞌ loo tyiꞌa canꞌ. 30 Cuiꞌ cuañaꞌan 
siꞌyana ya quiꞌan tiꞌ neꞌ Israel ꞌin Ndiose, canꞌ chaꞌ nguten tiꞌin loꞌo nu 
ntsuꞌhui nchcun quichen Jericó, xa mdaꞌa cati tsaan nu mdaꞌan neꞌ tyiꞌiin 
tuꞌhua quichen canꞌ. 31 Neꞌ cunaꞌan nducunꞌ nu naan Rahab, siꞌyana ya 
quiꞌan tiꞌ neꞌ ꞌin Ndiose, mdoꞌo laa neꞌ xa ngujui nchgaa nten nducunꞌ 
canꞌ, siꞌyana loꞌo chaꞌ tsuꞌhue ncuan xuꞌhue neꞌ ꞌin yu Israel nu ya yꞌni 
quii quichen canꞌ. 32  Ñi lyijyi la chaꞌ tiꞌ chcuinꞌ loꞌo um, siꞌyana chaan 
tsatoꞌo chaꞌ tyisnan chcuiꞌ na chaꞌ ꞌin yu Gedeón, yu Barac, yu Sansón, yu 
Jefté, chaꞌ ꞌin Davi, yu Samuel, uta nchgaa la ñaꞌan yu nu mxiycuiꞌ 
Ndiose ꞌin cuaꞌ sꞌni. 33  Siꞌyana ya quiꞌan tiꞌ neꞌ ꞌin Ndiose, mꞌni neꞌ canan 
ꞌin scasca quichen tnu, mꞌni cuiyaꞌ neꞌ chaꞌ ꞌin nten canꞌ loꞌo chaꞌ ꞌin lee, 
mchcuan neꞌ cunta chaꞌ nu mdiꞌin tyaa Ndiose, —loꞌ mducun neꞌ tuꞌhua 
cuichi—, 34 loꞌ mꞌni neꞌ canan ꞌin quiiꞌ tnu, a ngujui neꞌ loꞌo tuꞌhua bxtyi, 
msuꞌhua neꞌ juesa siyaꞌ naꞌan tiꞌ neꞌ, mꞌni ngula tiꞌ neꞌ xa mꞌni neꞌ cusuun, 
loꞌ mducui lyiꞌo neꞌ ꞌin yu sindatu nu mdoꞌo tijyoꞌ. 35 A cunta ntsuꞌhui neꞌ 
cunaꞌan nu mchcuan cunta ꞌin sñeꞌ xa mdyiquiꞌo, una ntsuꞌhui nu mdijin 
nu tiꞌi tnu tuyaaꞌ nten nu nducunꞌ, siyaꞌ jui ñaꞌan tyiꞌo laa neꞌ una mscuan 
tloo neꞌ chaꞌ canꞌ, siꞌyana nducua tloo neꞌ tyiquiꞌo neꞌ loꞌ caja sca chendyu 
nu tsuꞌhue lati ꞌin neꞌ. 36  Ntsuꞌhui nu cuaꞌ ñaꞌan ti mꞌni lyiꞌo neꞌ ꞌin loꞌ 
mjyiꞌin neꞌ ꞌin, a cunta ntsuꞌhui nu mscanꞌ neꞌ ꞌin loꞌo carena loꞌ msuꞌhua 
neꞌ ꞌin naꞌan chcuan. 37 Ntsuꞌhui nu yjui neꞌ ꞌin loꞌo quee, msiꞌyu neꞌ ꞌin 
loꞌo cierra, mxitijin neꞌ ꞌin nu tiꞌi chaꞌ tsala ñaꞌan ta loo, ntsuꞌhui nu 
ngujui loꞌo tuꞌhua bxtyi, cuaꞌ la mdaꞌaan neꞌ, ycoꞌ neꞌ quijyin ꞌni, nguinu 
tiꞌi ñaꞌan chendyu ꞌin neꞌ, mdijin neꞌ chaꞌ xiꞌin, cuaꞌ ñaꞌan ti jui nu mꞌni 
lyiꞌo ꞌin neꞌ. 38  Tsañaꞌan nu ntsuꞌhui lyoo jun re, a ntsuꞌhui suun ꞌin nten 
chendyu cuan xuꞌhue ꞌin jun. A cunta mdaꞌan snan yuꞌhui jun seꞌen 
ngutyi, loo quiꞌya, tuquee, a cunta nde niꞌ tuyuu. 39 Nchgaa jun re ya 
quiꞌan tiꞌ jun ꞌin Ndiose, loꞌ yuꞌhui cuiyaꞌ tiꞌ ñi ꞌin jun, siyaꞌ cuañaꞌan a 
ngula ñaꞌan jun chaꞌ nu mdiꞌin tyaa ñi loꞌo jun. 40 Una Ndiose mdiꞌin tyaa 
ñi sca chaꞌ nu tsuꞌhue lati nu quiꞌni caꞌan ꞌin nareꞌ, siꞌyana tsatlyu ca 
chcui chaꞌ ꞌin na loꞌo jun.

Scati ꞌin Jesús chcua quiloo na

12  1 Chaꞌ tsa cuañaꞌan quiꞌan jun ndiꞌin jun chcua tyiꞌiin tsoꞌ, xcuan 
tloo na nchgaa loo chaꞌ nu nchcui ndijin loo chendyu ꞌin na uta 

quiꞌya nu nxicanꞌ ton ꞌin na, loꞌ suꞌhua na juesa tsaa na nde loo tucueen 
nu cuaꞌ nguiaa na. 2  Chcua quiloo na ꞌin Jesús, ñi nu mducua suun chaꞌ 
nu ndiya quiꞌan tiꞌ na, loꞌ lca ñi sca cuiyaꞌ seꞌen ntsuꞌhui chaꞌ tiyaa na, 
siyaꞌ mdijin ñi nu tiꞌi loo cusi, una tsuꞌhue ntsuꞌhui tiquee ñi, a mxijyiꞌo 
tiꞌ ñi loꞌo chaꞌ canꞌ, loꞌ yten tucua ñi tsoꞌ cueen ꞌin Ndiose la niꞌ cuaan. 
3  Quiñan tiꞌ um tsala ñaꞌan tiꞌi mdijin Jesús tuyaaꞌ nten quiꞌya chendyu 

loꞌ mda loo ñi, cuañaꞌan caja la chaꞌ tnu tiquee ꞌin um loꞌ a cuꞌni naꞌan 
tiꞌ um. 4 Siꞌyana tsañaꞌan nu nxcuan tloo um scasca loo quiꞌya, a nchca 
tiyaa um cuiyaꞌ nu cujui neꞌ ꞌin um siꞌya chaꞌ canꞌ. 5 ¿Ta cuaꞌ ngujlya tiꞌ 
um ñaꞌan nda cueen Ñi Xꞌnan na ꞌin um, ꞌun nu lca sñeꞌ ñi, xa juin ñi: —
Sñenꞌ, a xcuan tloo um chaꞌ nu culoꞌo Ñi Xꞌnan na ꞌin um, loꞌ a lyiꞌun tiꞌ 
um xa nu xun loꞌo ñi ꞌin um, 6  siꞌyana Ñi Xꞌnan na nda cueen ñi ꞌin tsalca 
nu nꞌni ñi ꞌtnan, loꞌ njyiꞌin ñi ꞌin nu lca sñeꞌ ñi—? 7 Chaꞌ ta loo um nchgaa 
chaꞌ re, nchca chcanꞌ ñaꞌan siꞌyana lca um sñeꞌ Ndiose. ¿Ta ntsuꞌhui nten 
nu a xun loꞌo ꞌin sñeꞌ xa nu siꞌi ñaꞌan nꞌni? 8  A tucui nu ta a ndyijyi nu nda 
cueen ꞌin, una chaꞌ Ndiose xnu ñi ꞌin na cuati ñaꞌan, a lca na ycuiꞌ ca sñeꞌ 
ñi xacanꞌ. 9 A cunta nten cula ꞌin na, loꞌo canꞌ mda cueen ꞌin na loꞌ mꞌni 
suun na ꞌin, ¿ta siꞌi lyee lati ndon loo chaꞌ ca jaꞌan na ꞌin Stina Ndiose loꞌ 
caja chendyu ꞌin na? 10 Chaꞌ ñi siꞌyana nten cula ꞌin na mda cueen jun ꞌin 
na sca coꞌ xaa tsañaꞌan nu ncua ꞌin jun, una tsoꞌ nu ꞌin Ndiose ndloꞌo ñi 
ꞌin na siꞌyana ca nu tsuꞌhue ꞌin na, loꞌ ca luhui chaꞌ tiyaa ꞌin na tsañaꞌan 
nu lca ñi. 11 Chaꞌ ñi siꞌyana a tucui tsuꞌhue ntsuꞌhui tiquee xa ndijin scasca 
loo chaꞌ, cuiꞌ ca nu nde luꞌun tiꞌ canꞌ, una tiyaa xaa nchca chcanꞌ loo chaꞌ 
tsuꞌhue nu ljyan loꞌo na ꞌin nu mda loo chaꞌ canꞌ.

Chaꞌ ꞌin nten nu nxcuan tloo chaꞌ tsuꞌhue ꞌin Ndiose
12  —Canꞌ chaꞌ xñii um yaaꞌ um loꞌ suꞌhua um juesa tyiton um xiyaꞌ—, 

13  loꞌ —tyiꞌan um sca tucueen nu ñi ti—, siꞌyana nu naꞌan tiꞌ a tyiꞌo tsoꞌ 
canꞌ, cuiꞌ ca nu ca chcui chaꞌ tiyaa ꞌin. 14 A cunta cunan um ñaꞌan nu 
tyiꞌin tsuꞌhue um loꞌo nchgaa tucui loꞌ tyuꞌhui um sca chendyu nu luhui, 
siꞌyana a tucui nu tca tiyaa tloo Ñi Xꞌnan na chaꞌ a luhui cusya ꞌin. 15 Xñi 
um cunta siꞌyana a tyiꞌo tsoꞌ um siiꞌ chaꞌ tsuꞌhue ꞌin Ndiose, uta cutsu 
sca chaꞌ ngunanꞌ lja um loꞌ tyisnan cuꞌni na tucui loo chendyu ꞌin um, loꞌ 
tsatoꞌo quiꞌan nu cuꞌni lyiꞌun na chendyu ꞌin. 16  A nchca chaꞌ sten yuꞌhui 
um loꞌo scasca tucui uta sti quiyaꞌ um chaꞌ ꞌin Ndiose, ñaꞌan nchca tiꞌ 
Esaú xa yjuiꞌ yu ñaꞌaan chaꞌ tsuꞌhue nu ntsuꞌhui chaꞌ quiꞌni caꞌan ꞌin yu 
siꞌya sca quiꞌnan ti chaꞌ nchcu. 17 Jlyo tiꞌ na siꞌyana nde loo la ncua tiꞌ yu 
chcuan yu chaꞌ tsuꞌhue canꞌ, una jui nu mscuan tloo ꞌin yu, loꞌ a jui ꞌa 
ñaꞌan nu cuꞌni chuꞌhue yu chaꞌ canꞌ siyaꞌ nguilo tyiꞌa quiloo yu. 18  Una ꞌun 
xa ya quiꞌan tiꞌ um a yaa um seꞌen nducua ca quiꞌya Sinai, seꞌen mdoꞌo 
quiiꞌ loo quiꞌya canꞌ, a cunta tla yta na, ngoꞌo yuꞌhui coo ꞌin na loꞌ lyee 
nchca cuiꞌin, 19 loꞌ lja ycuiꞌ Ndiose loꞌo neꞌ cueen ꞌa ngune ñaꞌan nchca tiꞌ 
sca cuhuii, nu hasta mjñan neꞌ chaꞌ tsuꞌhue ꞌin ñi siꞌyana a chcuiꞌ a ñi, 
20 siꞌyana cuaꞌ a ta loo ꞌa neꞌ loꞌo chaꞌ nu ngulo ñi tñan: —Siꞌyana hasta 
ꞌni chaꞌ tsa taꞌan ꞌin siiꞌ quiꞌya canꞌ, ꞌni chaꞌ caja ꞌin loꞌo quee uta loꞌo 
quilyaa chcuan—. 21 Ndyijyin yaꞌ tlyu chaꞌ nu ncua canꞌ, nu hasta loꞌo 
juin Moisé: Mchcuan siꞌyana lyee nguitsen chaꞌ re. 22  Una ꞌun xa ya quiꞌan 
tiꞌ um mdiyaa um seꞌen nducua quiꞌya nu naan Sion, seꞌen lca quichen 

tyi Ndiose, ñi nu loꞌo ca, cuiꞌ Jerusalén la niꞌ cuaan seꞌen ndiꞌin tyun mii 
angujle, 23  canꞌ ndiyoꞌ tiꞌin tsalca nu cuaꞌ mdoꞌo hui ꞌin Ndiose nu cuaꞌ 
nguaꞌan scua nii la niꞌ cuaan, canꞌ nducua Ndiose, ñi nu Nꞌni Cuiyaꞌ Chaꞌ 
ꞌin nten, a cunta canꞌ ndiꞌin cusya ꞌin jun nu cuaꞌ ngujui, nchgaa nu ñi 
ndiꞌin chaꞌ ꞌin nu cuaꞌ nguinu luhui tloo ñi, 24 canꞌ nducua Jesús, ñi nu 
Mꞌni Chaꞌ nchca cui nchgaa chaꞌ re, siꞌya tne nu mscuin ñi la niꞌ cuaan, 
loꞌ tne canꞌ a lca na ñaꞌan nchca tiꞌ tne yu Abel nu ntsuꞌhui chaꞌ tyuꞌhui 
lyiyaꞌ, cuiꞌ ca nu lca na tne nu culo laa ꞌin na. 25 Xñi um cunta siꞌyana a 
xcuan tloo um ꞌin ñi nu nchcuiꞌ loꞌo na. Chaꞌ cuañaꞌan a mdoꞌo laa nten 
loo chendyu re siyaꞌ jui nu msuꞌhua tiyaa ꞌin neꞌ, ñaꞌan la ca nareꞌ, na tiꞌ 
caja ñaꞌan tyiꞌo laa na chaꞌ xcuan tloo na ꞌin ñi nu nchcuiꞌ loꞌo na tiꞌ la niꞌ 
cuaan. 26  Xa ycuiꞌ Ndiose loo quiꞌya Sinai, hasta nguiñan tucui chendyu, 
una cuaꞌ ñii cuaꞌ mdiꞌin tyaa ñi xca chaꞌ, loꞌ juin ñi: —Xiyaꞌ ti ntsuꞌhui 
chaꞌ xiquiñan tucuin chendyu re, una cuaꞌ loꞌo nde niꞌ cuaan xacanꞌ—. 
27 Nde chaꞌ juin ñi xiyaꞌ ti canꞌ, siꞌyana cuꞌni tyii ñi na nu chcanꞌ loo 
chendyu re, loꞌ xnu scua tla ñi na nu a ntsuꞌhui ꞌa chaꞌ tsatii. 28  Loꞌ siꞌyana 
cuaꞌ jui sca chendyu ꞌin na nu a ntsuꞌhui ꞌa chaꞌ tsatii seꞌen ndlo Ndiose 
tñan, canꞌ chaꞌ tsuꞌhue ntsuꞌhui tiquee na cuꞌni tnu na ꞌin ñi tsañaꞌan nu 
nchca tiꞌ ñi, loꞌo suun ñaꞌan tiyaa na tloo ñi loꞌo sca ytsen niꞌ cusya ꞌin na, 
29 siꞌyana —Stina Ndiose lca ñi sca quiiꞌ nu njlyo nchgaa loo na—.

Chaꞌ nu ntsuꞌhui chaꞌ cuꞌni jun

13  1 Tsa quiñan um chuꞌhui chaꞌ tsuꞌhue ꞌin um scasca um. 2  A jlya tiꞌ 
um taa um seꞌen quinu jun nu ndaꞌan ti, siꞌyana ntsuꞌhui nu mdaa 

naꞌan ꞌin seꞌen nguinu angujle, siyaꞌ a ngujlyo tiꞌ tucui ca lca canꞌ. 3  Quia 
yuꞌhui tiꞌ um ꞌin nu ntsuꞌhui naꞌan chcuan, loꞌ cuꞌni um cunta siꞌyana 
tsatlyu ntsuꞌhui um loꞌo canꞌ, ticuiꞌ cuañaꞌan loꞌo nu nxitijin neꞌ ꞌin nu 
tiꞌi, cuꞌni um cunta siꞌyana loꞌo um ndijin um nu tiꞌi. 4 Cunan um ñaꞌan 
cuꞌni coꞌo um ꞌin um luhui ti loꞌo nten ꞌin um, una nu nguiten yuꞌhui loꞌo 
scasca neꞌ cunaꞌan, Ndiose cuꞌni ñi xñan bsya ꞌin canꞌ. 5 A taa um yaꞌ ca 
lca tiquee um loꞌo chaꞌ cuilyiyaꞌ, loꞌ quiꞌya tuꞌhui tiꞌ um loꞌo tsa na nu 
ndiꞌin ꞌin um, siꞌyana ndeñaꞌan juin Ndiose: —A siyaꞌ xnun ꞌin um cuati 
ñaꞌan, loꞌ ñi a cula yaanꞌ ꞌin um—. 6  Canꞌ chaꞌ tca chcuiꞌ na loꞌo nu nchgaa 
lca tiquee na: —Ñi Xꞌnan na nda yaaꞌ ñi ñan, loꞌ a xicutsen tinꞌ loꞌo tiꞌi nu 
tca cuꞌni nten loꞌon— 7 Quia yuꞌhui tiꞌ um ꞌin tsalca nu ntsuꞌhui cunta ꞌin 
um niꞌ lyaa, yu nu ycuiꞌ chaꞌ ꞌin Ndiose loꞌo um, xñi um cunta chendyu 
nu mduꞌhui yu loꞌ chcui nchaꞌan um chaꞌ nu ya quiꞌan tiꞌ yu. 8  Jesucristo 
scañaꞌan ti ñi nchgaa xaa: Tsaan lca, cuaꞌ ñii, loꞌ cuiꞌ ñi tsala xaa. 9 A taa 
um yaꞌ caja nu cuñilyiꞌo ꞌin um loꞌo scasca chaꞌ nu a nchcua taꞌa loꞌo chaꞌ 
nu ꞌin Ndiose. Lyee la ntsuꞌhui lyoo nu suꞌhua loo um chaꞌ tsuꞌhue ꞌin ñi 
loꞌ siꞌi nu chcui nchaꞌan um scasca loo chaꞌ siꞌya chaꞌ nchcu, nu a sca chaꞌ 
tsuꞌhue jui ꞌin neꞌ loꞌo. 10 Nareꞌ ndon sca seꞌen nꞌni tnu na ꞌin Ndiose la 

niꞌ cuaan, loꞌ yu nu tiꞌ nguia nchaꞌan chaꞌ ꞌin teꞌ naꞌan canꞌ, a tca cu yu 
na nu nducua canꞌ. 11 Loꞌ siꞌya quiꞌya ꞌin nten quichen, yten loꞌo yu tne 
ꞌni seꞌen nu luhui lati ꞌin Ndiose, una cunanꞌ ꞌni canꞌ ndiquin tiꞌin yu ꞌin 
na nde tuꞌhua quichen. 12  Cuiꞌ cuañaꞌan Jesús mdijin ñi nu tiꞌi nde tuꞌhua 
quichen, siꞌyana suhui ñi ꞌin nten loꞌo tne ñi. 13  Canꞌ chaꞌ loꞌo nareꞌ tyiꞌo 
na nde tuꞌhua quichen loꞌ quia nan na ꞌin ñi, loꞌ ca sca chaꞌ ti ꞌin na loꞌo 
tiꞌi nu mdijin ñi. 14 Siꞌyana loo chendyu re a la quija lyoo sca quichen 
seꞌen tyiꞌin na tsala xaa, cuiꞌ ca nu nta na sca quichen nu taa Ndiose ꞌin 
na tiyaa xaa. 15 Canꞌ chaꞌ siꞌya Jesús, cuꞌni tnu na ꞌin Ndiose nchgaa xaa, 
taa na sca lcuan ꞌin ñi loꞌo ñaꞌan nu cula loꞌo na ꞌin ñi, loꞌo chaꞌ nu chcuiꞌ 
na taa na loo ñi. 16  A nchca chaꞌ culaꞌ tiꞌ na cuꞌni na tsuꞌhue, loꞌ ta yaaꞌ 
taꞌa na scasca na, siꞌyana ticuiꞌ sca lcuan nu ndyuꞌhui cuiyaꞌ tiꞌ Ndiose 
ca lca na. 17 A cunta ca jaꞌan um ꞌin scasca yu nu ntsuꞌhui cunta ꞌin um 
seꞌen ndiyoꞌ tiꞌin um, loꞌ tucua um tñan chaꞌ nu nchcuiꞌ yu siꞌyana cuiꞌ 
yu ntsuꞌhui yuhue tiꞌ yu ꞌin um loꞌo tsoꞌ nu ꞌin Ndiose, ñi nu ntsuꞌhui chaꞌ 
tyaa yu cunta ꞌin um tiyaa xaa, ñaꞌan ca siꞌyana cuꞌni yu tñan ndon tiꞌ 
yu, siꞌyana a sca chaꞌ tsuꞌhue ljyaan ꞌin um chaꞌ ta luꞌun tiꞌ yu. 18  Jñan um 
ꞌin Ndiose siꞌya chaꞌ ꞌin hua, jlyo tiꞌ hua siꞌyana luhui chaꞌ tiyaa ꞌin hua, 
loꞌ nducua tloo hua tyiꞌo tsuꞌhue nchgaa tñan nu cuꞌni hua. 19 Jñan chaꞌ 
tsuꞌhue ꞌin um siꞌyana nde lyee la jñan um ꞌin Ndiose, siꞌyana taa ñi chaꞌ 
cuiyaꞌ xitucuin seꞌen ndiꞌin um nu ndla la.

Xa mslaꞌ taꞌa jun
20 Ndiose, ñi nu nꞌni chaꞌ nxitñanꞌ cusya ꞌin na, ñi nu mꞌni chaꞌ 

mdyiquiꞌo Ñi Xꞌnan na Jesucristo, ñi nu ndon loo lati nu ntsuꞌhui cunta 
ꞌin nu cuaꞌ ngulohui Ndiose, siꞌya tne ñi mꞌni Ndiose chaꞌ nguinu scua 
tla chaꞌ nu cuaꞌ mdiꞌin tyaa ñi, 21 loꞌ cuꞌni ñi chaꞌ ca chcui chaꞌ tiyaa ꞌin 
um siꞌyana tca cuꞌni um chaꞌ nu nchca tiꞌ ñi, loꞌ siꞌya Jesucristo cuꞌni 
Ndiose chaꞌ ca lca tiquee um loꞌo chaꞌ nu ndyuꞌhui cuiyaꞌ tiꞌ ñi, scati ꞌin ñi 
ntsuꞌhui chaꞌ cuꞌni tnu na tsala xaa. Amen. 22  Mjñan chaꞌ tsuꞌhue ꞌin um, 
ꞌun jun taꞌa na, siꞌyana cuan xuꞌhue um chaꞌ nu ycuinꞌ loꞌo tsa chinꞌ chaꞌ 
nu nguaꞌan re. 23  Quitsanꞌ ꞌin um siꞌyana yu taꞌa na Timoteo cuaꞌ mdyiꞌo 
yu naꞌan chcuan, loꞌ chaꞌ quila yu ndla la seꞌen ndiꞌin, loꞌo yu taꞌa tsaꞌan 
seꞌen ndiꞌin um. 24 Chcuiꞌ chaꞌ um ꞌin nchgaa yu nu ntsuꞌhui cunta ꞌin um 
tñan loon, tsatlyu loꞌo nchgaa la ñaꞌan jun taꞌa na. Ticuiꞌ cuañaꞌan jun 
taꞌa na Italia nchcuiꞌ chaꞌ jun ꞌin um. 25 Chaꞌ tsuꞌhue ꞌin Ndiose quinu loꞌo 
um tsala xaa. Amen. 

Yu Santiago nchcuiꞌ chaꞌ yu ꞌin jun

1  1 Nanꞌ yu Santiago, nu lca nguso ꞌin Ndiose loꞌo Ñi Xꞌnan na 
Jesucristo, nchcuinꞌ chanꞌ ꞌin um, ꞌun nu mdoꞌo loo tichcua ta nten 

ꞌin neꞌ Israel nu ndiꞌin sca chcui chendyu.

Chaꞌ tiyaa nu ndaa Ndiose
2  ꞌUn jun taꞌa na, nde lyee la ca tsuꞌhue chuꞌhui tiquee um xa ndijin um 

scasca nu tiꞌi, 3  cuaꞌ jlyo tiꞌ um loo nu ndijin um chaꞌ siꞌya chaꞌ nu ndiya 
quiꞌan tiꞌ um, nde caja la juesa ꞌin um ta loo um loꞌo chaꞌ canꞌ. 4 Una ta 
loo um tsayaꞌ ca chcanꞌ loo tñan tsuꞌhue nu can loꞌo chaꞌ canꞌ, siꞌyana tca 
tyon tla um loꞌ ca chcui la chaꞌ tiyaa ꞌin um, loꞌ ñi sca chaꞌ a tsa lyijyi 
ꞌin um. 5 Una chaꞌ ntsuꞌhui um ndiya lyijyi chaꞌ tiyaa ꞌin um, jñan um ꞌin 
Ndiose, loꞌ taa ñi ꞌin na, siꞌyana Ndiose siꞌi na ndyuꞌhui cuiyaꞌ ti chaꞌ tiyaa 
nu ndaa ñi ꞌin nchgaa tucui, ñi a nxcuan tloo ñi ꞌin canꞌ. 6  Una xa jñan um 
ꞌin na, a cuꞌni tucua tiꞌ um, cuiꞌ ca nu tsa quiꞌan tiꞌ um, siꞌyana nu nꞌni 
tucua tiꞌ nguiaa chaꞌ ꞌin tsañaꞌan nguiaa chaꞌ ꞌin tyiꞌa tujoꞌo xa ndiyan 
ytsa na, loꞌ scasca tsoꞌ nguia loꞌo cuiꞌin ꞌin na. 7 Nu nguiꞌni cuañaꞌan a 
nducua tloo canꞌ chaꞌ tsuꞌhue nu taa Ñi Xꞌnan na, 8  siꞌyana tucua chaꞌ 
tiyaa ꞌin, loꞌ cuañaꞌan nguiaa chaꞌ ꞌin loꞌo nchgaa loo chaꞌ. 9 Sca jun taꞌa 
na nu tiꞌi ñaꞌan chendyu ꞌin, ca tsuꞌhue chuꞌhui tiquee canꞌ siꞌyana Ndiose 
cuaꞌ mscuen cuaan ñi ꞌin. 10 loꞌ jun nu cuilyiyaꞌ, ca tsuꞌhue chuꞌhui tiquee 
jun siꞌyana Ndiose cuaꞌ mdyiꞌya teꞌen chaꞌ ꞌin jun. Tsañaꞌan ndyijyin chaꞌ 
ꞌin sca quee nu nducua niꞌ quixinꞌ, cuañaꞌan ntsuꞌhui chaꞌ tyijyin chaꞌ ꞌin 
yu cuilyiyaꞌ, 11 siꞌyana xa nchcua cucha loꞌ nguiꞌni tiqueꞌ cuaan ꞌin na, 
quee canꞌ nguinanꞌ tucua na loꞌ ndyu na, ndyijyin chaꞌ nu tsuꞌhue ñaꞌan 
na, cuañaꞌan nguiaa chaꞌ ꞌin yu cuilyiyaꞌ, quinanꞌ chendyu ꞌin yu loꞌo chaꞌ 
cuilyiyaꞌ canꞌ ꞌin yu.

Ta loo na loꞌo chaꞌ nu ljyaan ꞌin na
12  Tsuꞌhue ca xuꞌhue nu nda loo loꞌo scasca chaꞌ nu ljyaan ꞌin, siꞌyana 

xa nu cuaꞌ mda loo canꞌ, chcuan cunta chaꞌ tsuꞌhue, cuiꞌ chendyu nu cuaꞌ 

Santiago

mdiꞌin tyaa Ndiose chaꞌ taa ñi ꞌin nchgaa nu tsuꞌhue ntsuꞌhui tiquee loꞌo 
ñi. 13  Xa ljyaan sca chaꞌ nu xityu ꞌin na loo quiꞌya, a chcuiꞌ na siꞌyana 
Ndiose ngula yaaꞌ ñi ꞌin na, siꞌyana Ndiose a tca tyu ñi loo quiꞌya, ñi a 
ntsuꞌhui chaꞌ xityu ñi ꞌin ñi sca tucui loo chaꞌ canꞌ. 14 Cuiꞌ ca nu cunda 
scaa na ndyu na loo quiꞌya siꞌya chaꞌ ngunanꞌ ndyiꞌo tiquee na, loꞌ ndaa 
na yaꞌ tsayaꞌ nu tsatoꞌo chaꞌ canꞌ. 15 Xa cuaꞌ yten chaꞌ ngunanꞌ canꞌ tiquee 
na, a sꞌni cutsu cuati loo quiꞌya, loꞌ xa cuaꞌ ndon loo na, tsa loꞌo na ꞌin na 
loo chaꞌ ndyija. 16  ꞌUn jun taꞌa na nu ndyuꞌhui cuiyaꞌ tinꞌ ꞌin, a cuiñi lyiꞌo 
um ꞌin um ticuiiꞌ um. 17 Nchgaa loo chaꞌ tsuꞌhue loꞌo chaꞌ nu ñi, ndyiꞌo 
na nde niꞌ cuaan cunta ꞌin Stina Ndiose, ñi nu mtñan nchgaa loo xaa nu 
ntsuꞌhui niꞌ cuaan, ñi nu scañaꞌan ti chaꞌ ꞌin, loꞌ a nchaꞌan ñi tsañaꞌan 
nchaꞌan sca ndlaꞌ. 18  Siꞌya chaꞌ tsuꞌhue mdoꞌo tiquee ñi mdaa ñi chendyu 
ꞌin na loo nu ngune ꞌin na chaꞌ nu ñi, siꞌyana ca na sñeꞌ ñi nu culoo nu 
mdoꞌo hui ca ꞌin ñi.

Tucua na tñan chaꞌ nu nchcuiꞌ Ndiose
19 Canꞌ chaꞌ, ꞌun jun taꞌa na nu ndyuꞌhui cuiyaꞌ tinꞌ ꞌin, ndon tiyaa um 

quine ꞌin um xa caja nu chcuiꞌ, loꞌ a nchca chaꞌ chcuiꞌ um ndla ndsa, uta 
cuiꞌ xaa quitsinꞌ tiꞌ um, 20 siꞌyana sca nu nchcuen tiqueꞌ, a ndaa canꞌ yaꞌ 
cuꞌni tñan tsuꞌhue nu nchca tiꞌ Ndiose. 21 Canꞌ chaꞌ xcuan tloo um nchgaa 
loo chaꞌ nducunꞌ loꞌo chaꞌ ngunanꞌ, loꞌ cuan xuꞌhue um loꞌo suun ñaꞌan 
chaꞌ nu yta ñi niꞌ cusya ꞌin um, cuiꞌ chaꞌ nu tca culo laa ꞌin um. 22  Una 
siꞌi tsaloo ton nscan ti um ꞌin na, cuiꞌ ca nu tucua um tñan ꞌin na loꞌ a 
cuñilyiꞌo um ꞌin um ticuiiꞌ um. 23  Siꞌyana nu ndon nscan chaꞌ re loꞌ a 
nducua tñan ꞌin na, nguiaa chaꞌ ꞌin canꞌ tsañaꞌan nguiaa chaꞌ ꞌin sca nten 
nu ñanꞌ ꞌya loo cunan. 24 Xa nu cuaꞌ mnanꞌ ꞌya canꞌ ꞌin loꞌ xiton quiaa, cuiꞌ 
xaa njlya tiꞌ ñaꞌan ndyon. 25 Una nu nxñi ca cunta ꞌin loꞌo chaꞌ nu ñi ꞌin 
Ndiose, cuiꞌ lee nu ndlo laa ꞌin na, loꞌ nxñi ton ꞌin loo chaꞌ canꞌ, ñi a njlya 
tiꞌ chaꞌ nu cuaꞌ ngune ꞌin, cuiꞌ ca nu nde nducua canꞌ tñan ꞌin na, canꞌ nu 
tsuꞌhue xuꞌhue loꞌo tñan nu nguiꞌni. 26  Chaꞌ ndeꞌen nu xqueꞌ tiꞌ siꞌyana lyee 
ndiya quiꞌan tiꞌ, loꞌ a nxñi cunta tuꞌhua, ticuiiꞌ canꞌ ñilyiꞌo ꞌin loꞌ cua chaꞌ 
ti ndiya quiꞌan tiꞌ. 27 Nde chaꞌ nu luhui lati nu a nxitiyaaꞌ loꞌo chaꞌ ngunaꞌ, 
nu tca cuꞌni na tloo Stina Ndiose: Chuꞌhui yuhue tiꞌ na ꞌin nu suhue nu 
a ndiꞌin nten cula ꞌin, cuiꞌ cuañaꞌan loꞌo jun cunaꞌan nu nguinu loꞌo chaꞌ 
ycuiꞌ ti, loꞌ xñi na cunta ꞌin na loꞌo chaꞌ ngunanꞌ nu nchca loo chendyu re.

Scañaꞌan ti ca lca tiquee na loꞌo nchgaa tucui

2  1 ꞌUn jun taꞌa na nu ndiya quiꞌan tiꞌ ꞌin Ñi Xꞌnan na Jesucristo, ñi 
nu ndaꞌan loꞌo sca chaꞌ cuiyaꞌ nu tlyu, scañaꞌan ti ca lca tiquee um 

loꞌo nchgaa tucui. 2  Chaꞌ seꞌen ndiyoꞌ tiꞌin um sten sca nu ntsuꞌhui cuiiꞌ 
oro loyaaꞌ loꞌ lcoꞌ sca teꞌ tsuꞌhue ñaꞌan, a cunta chaꞌ sten sca nu tiꞌi ñaꞌan 
chendyu ꞌin nu lcoꞌ sca teꞌ cusun, 3  chaꞌ cuꞌni cunta um ꞌin nu lcoꞌ teꞌ 

tsuꞌhue canꞌ loꞌ ljuin um ꞌin: Nde tsuꞌhue la seꞌen chcua um, loꞌ ljuin um 
loꞌo nu tiꞌi ñaꞌan ꞌin canꞌ: Nde ti tyon nuꞌhuin uta chcua lyuu ti cua, 4 ¿ñi 
chaꞌ ta a suꞌhua ñaꞌan nsuꞌhua loo um ꞌin taꞌa um? Ñaꞌan loo chaꞌ sca bse 
cuaꞌ lca um siꞌya chaꞌ tiyaa ngunanꞌ ꞌin um. 5 ꞌUn jun taꞌa na nu ndyuꞌhui 
cuiyaꞌ tinꞌ ꞌin, quine ꞌin um chaꞌ nu chcuinꞌ: ¿Ta siꞌi Ndiose ngulohui ꞌin 
nu tiꞌi ñaꞌan chendyu ꞌin siꞌyana ca cuilyiyaꞌ canꞌ, una loꞌo chaꞌ nu ndiya 
quiꞌan tiꞌ, loꞌ quiꞌni caꞌan ꞌin canꞌ seꞌen ndlo ñi tñan, cuiꞌ chaꞌ nu cuaꞌ 
mdiꞌin tyaa ñi loꞌo nchgaa nu lyee lca tiquee loꞌo ñi? 6  Una ꞌun nde ndyiꞌya 
teꞌen um ꞌin nu tiꞌi ñaꞌan chendyu ꞌin. ¿Ta siꞌi yu cuilyiyaꞌ lca nu nsñi 
suꞌhua yaaꞌ ꞌin um nu ndyaa cunta ꞌin um tloo bsya? 7 ¿Ta siꞌi yu nchcuiꞌ 
caꞌan yu ꞌin ñi nu tsuꞌhue lati, cuiꞌ tsoꞌ nu cuaꞌ ntsuꞌhui um? 8  Chaꞌ na chaꞌ 
ñi nducua um tñan chaꞌ ꞌin lee nu ndon loo lati, cuꞌni um ñaꞌan nchcuiꞌ 
quityi ꞌin Ndiose: —Ñaꞌan ꞌtnan tiꞌ um ꞌin taꞌa nten um tsañaꞌan nꞌni 
um loꞌo um ticuiiꞌ um—, tsuꞌhue ñaꞌan nu nguiꞌni um xacanꞌ. 9 Una chaꞌ 
ndyiꞌya teꞌen um ꞌin xca tucui, quiꞌya nguiꞌni um, loꞌ lee ꞌin Ndiose ndlo 
quiꞌya na ꞌin um. 10 Siꞌyana chaꞌ ndeꞌen nu nchca tiꞌ xuꞌhua seꞌen ñaꞌaan 
lee canꞌ, una chaꞌ tnanꞌ siyaꞌ scati chaꞌ canꞌ, ñaꞌan loo chaꞌ cuaꞌ mcha tiꞌin 
canꞌ ñaꞌaan lee xacanꞌ. 11 Siꞌyana ticuiꞌ Ndiose nu ngulo tñan: —A sten 
yuꞌhui um loꞌo cuilyiꞌo nten—, ticuiꞌ ñi juin ñi: —A cujui um nten—. Chaꞌ 
a nguiten yuꞌhui um loꞌo cuilyiꞌo nten, una ndujui um nten, cuaꞌ mcha 
tiꞌin um chaꞌ ꞌin um loꞌo lee xacanꞌ. 12  Xñi um cunta ñaꞌan chcuiꞌ um, a 
cunta loꞌo ñaꞌan cuꞌni um, siꞌyana ca xñan bsya ꞌin um cuaꞌ ñaꞌaan nguia 
nchaꞌan um lee nu ndlo laa ꞌin um. 13  Siꞌyana nu a mñaꞌan ꞌtnan tiꞌ ꞌin taꞌa 
nten, cuiꞌ cuañaꞌan a caja nu ñaꞌan ꞌtnan tiꞌ ꞌin canꞌ xa ca xñan bsya ꞌin, 
una nu mñaꞌan ꞌtnan tiꞌ ꞌin taꞌa nten, tnu tiquee canꞌ xa ntsuꞌhui chaꞌ ca 
xñan bsya ꞌin.

Culoꞌo xñan na chaꞌ nu ndiya quiꞌan tiꞌ na
14 ꞌUn jun taꞌa na, ¿ñi cunta ntsuꞌhui ꞌin nu nchcuiꞌ siꞌyana ndiya quiꞌan 

tiꞌ loꞌ a ndloꞌo xñan ꞌin loꞌo chaꞌ tsuꞌhue? ¿Ta tca tyiꞌo laa canꞌ loꞌo ñaꞌan 
nu ndiya quiꞌan tiꞌ? 15 Sca yu taꞌa na uta sca jun cunaꞌan chaꞌ ndiyaa lyijyi 
steꞌ jun, loꞌo na nu najoꞌo ꞌin jun, 16  chaꞌ ljuin um ꞌin canꞌ: Quiaa um, loꞌ 
a sca la chaꞌ chuꞌhui tiquee um, Ndiose taa ñi steꞌ um loꞌo na nu cunajoꞌo 
ꞌin um, ¿ñi cunta ntsuꞌhui chcuiꞌ um cuañaꞌan chaꞌ a ta yaaꞌ um ꞌin canꞌ? 
17 Cuiꞌ cuañaꞌan nguiaa chaꞌ ꞌin na loꞌo chaꞌ nu ndiya quiꞌan tiꞌ na, chaꞌ a 
ndloꞌo xñan na ꞌin na loꞌo chaꞌ tsuꞌhue, a sca cunta ntsuꞌhui ꞌin na. 18  Chaꞌ 
ntsuꞌhui nu chcuiꞌ: ꞌUn ndiya quiꞌan tiꞌ um ꞌin Ndiose, loꞌ nanꞌ nꞌnin tñan 
tsuꞌhue, ¿ta tca tsa quiꞌan tiꞌ um ꞌin Ndiose, chaꞌ a culoꞌo xñan um ꞌin um 
loꞌo chaꞌ tsuꞌhue? Siꞌyana nanꞌ loꞌo chaꞌ tsuꞌhue nu nꞌnin nchca chcanꞌ loo 
chaꞌ nu ndiya quiꞌan tinꞌ. 19 ꞌUn ndiya quiꞌan tiꞌ um siꞌyana scati Ndiose 
ntsuꞌhui, loꞌ cuiꞌ ñaꞌan nchcuiꞌ um, una loꞌo cuiꞌin xaꞌan ndiya quiꞌan tiꞌ 
loꞌ nchcuan canꞌ siꞌyana ntsen. 20 ꞌUn nu a ndyiꞌya cunta chaꞌ re, ¿ta a jlyo 

tiꞌ um siꞌyana cua chaꞌ ti ndiya quiꞌan tiꞌ na, chaꞌ a ndloꞌo xñan na ꞌin na 
loꞌo chaꞌ tsuꞌhue? 21 Abraham nu ncua nten cula ꞌin na, ¿ta siꞌi siꞌya chaꞌ 
tsuꞌhue nu mꞌni yu nguinu luhui yu tloo Ndiose, cuiꞌ xa nu mdiꞌin tyaa yu 
ꞌin Isaac nu lca sñeꞌ yu seꞌen ntsuꞌhui chaꞌ squin canꞌ tloo Ndiose? 22  Ca 
cuiyaꞌ tiꞌ um siꞌyana loꞌo ñaꞌan nu mꞌni Abraham, mchcua taꞌa na loꞌo chaꞌ 
nu ya quiꞌan tiꞌ yu, loꞌ siꞌya chaꞌ tsuꞌhue nu mꞌni yu ncua chcui chaꞌ nu 
ya quiꞌan tiꞌ yu. 23  Cuañaꞌan ya tucua chaꞌ nu nchcuiꞌ quityi ꞌin Ndiose: 
—Abraham nguinu luhui tloo Ndiose loo nu ya quiꞌan tiꞌ ꞌin ñi—, loꞌ jui 
nu nguloꞌo naan ꞌin yu siꞌyana ncua yu taꞌa tsuꞌhue Ndiose. 24 Ca cuiyaꞌ 
tiꞌ um xacanꞌ siꞌyana nten nguinu luhui neꞌ tloo Ndiose, siꞌi tsaloo ti siꞌya 
chaꞌ nu ndiya quiꞌan tiꞌ neꞌ, cuiꞌ ca nu siꞌya chaꞌ tsuꞌhue nu ndloꞌo xñan 
neꞌ. 25 Cuiꞌ cuañaꞌan Rahab neꞌ cunaꞌan nducunꞌ canꞌ, ¿ta siꞌi siꞌya chaꞌ 
tsuꞌhue nu mꞌni neꞌ nguinu luhui neꞌ tloo Ndiose, xa ncuan xuꞌhue neꞌ ꞌin 
yu nu mdiyaa seꞌen ndiꞌin neꞌ loꞌ nguaꞌan tñan neꞌ ꞌin yu xca tucueen? 
26  Tsañaꞌan nguiaa chaꞌ ꞌin sca nu ngujui nu a ntsuꞌhui cusya ꞌin, cuiꞌ 
cuañaꞌan loꞌo chaꞌ nu ndiya quiꞌan tiꞌ na chaꞌ a ndloꞌo xñan na ꞌin na loꞌo 
chaꞌ tsuꞌhue, cua chaꞌ ti ndiya quiꞌan tiꞌ na.

Xñi na cunta chaꞌ nu nchcuiꞌ na

3  1 ꞌUn jun taꞌa na, a nchca chaꞌ quiꞌan ꞌa um culoꞌo um ꞌin jun, siꞌyana cuaꞌ 
jlyo tiꞌ na tla la ndyiꞌo chaꞌ nu ca xñan bsya ꞌin na. 2 Siꞌyana nchgaa na a 

sꞌni ntnanꞌ na loꞌo chaꞌ nu nchcuiꞌ na. Una chaꞌ ntsuꞌhui nu nxñi cunta ꞌin loꞌ a 
ntnanꞌ ñi sca chaꞌ nu nchcuiꞌ, canꞌ nu ñi ndiꞌin chaꞌ ꞌin loꞌ nchca xñi cunta ꞌin 
loꞌo nchgaa loo chaꞌ. 3 Ñaꞌan jan ñi, nareꞌ nsuꞌhua na freno tuꞌhua cuiyu siꞌyana 
ca jaꞌan ꞌin ꞌin na, loꞌ tca tsa loꞌo na ꞌin ꞌin seꞌen nu nchca tiꞌ na. 4 Xñi um cunta 
ꞌin yca naꞌan, siyaꞌ lca na sca na nu tlyu loꞌ ndyiꞌan loꞌo cuiꞌin tnu ꞌin na loꞌo 
juesa, una siꞌya sca caꞌ lyoꞌ ti nu nchcuiꞌ neꞌ loꞌo lca timón, canꞌ chaꞌ nchca 
ndyiꞌan loꞌo neꞌ ꞌin na seꞌen nu nchca tiꞌ neꞌ. 5 Cuiꞌ cuañaꞌan ndiꞌin chaꞌ ꞌin tseꞌ 
na, lca na sca na lyoꞌ ti, una tsala ñaꞌan nꞌni siyeꞌ na ꞌin na loꞌo chaꞌ nchcuiꞌ na. 
Ñaꞌan jan ñi, sca quiiꞌ lyoꞌ ti loꞌ tca tiquin na sca quiꞌya nu tlyu. 6 Loꞌ tseꞌ na lca 
na ñaꞌan nchca tiꞌ quiiꞌ, lca na sca chendyu ngunanꞌ nu nguiꞌni cooꞌ ꞌin na tiꞌ xa 
ngula na, cuaꞌ lca na loo quiiꞌ ndyiꞌo chaꞌ nu nchcuiꞌ na. 7 Siꞌyana nchgaa loo 
ꞌni, ñaꞌan nchca tiꞌ ꞌni la, quiñi, cunaan, ꞌni nu ntsuꞌhui loo tyiꞌa tujoꞌo, nchca 
nꞌni nguso neꞌ ꞌin ꞌin. 8 una ñi sca nten loꞌ a tca cuꞌni chuꞌhue neꞌ tseꞌ neꞌ, lca na 
sca chendyu ngunanꞌ nu a tucui nchca ꞌin chcui ndijin loo na, siꞌyana mtsaꞌan 
yuꞌhui yaan loo na. 9 Nꞌni tnu na ꞌin Ndiose, ñi nu lca Stina, loꞌ ticuiꞌ loꞌo 
tuꞌhua na ndaja na ꞌin taꞌa nten na, cuiꞌ nu mtñan ñi tsañaꞌan nchca tiꞌ ñi ycuiꞌ 
ñi. 10 Ticuiꞌ loꞌo tuꞌhua na re nꞌni tnu na ꞌin Ndiose loꞌ ndaja na ꞌin nten. ꞌUn 
jun taꞌa na, a ndyiꞌo tñan cuꞌni na cuañaꞌan. 11 Xñi na cunta seꞌen nducua tyiꞌa, 
¿ta tca chcua tyiꞌa nu tlyaaꞌ sca seꞌen ti loꞌo tyiꞌa nu tsuꞌhue? 12 ꞌUn jun taꞌa na, 
¿ta tca tyiꞌo mti olivo loo sca yca higo? ¿Ta tca tyiꞌo mti higo loo ti uva? Ticuiꞌ 
cuañaꞌan a tca chcua tyiꞌa tiyenꞌ sca seꞌen ti loꞌo tyiꞌa nu tsuꞌhue.

Chaꞌ tiyaa nu ndyiꞌo la niꞌ cuaan
13 ¿Ta a ntsuꞌhui nu tiyaa la lja um loꞌ ndyiꞌya la cunta? Canꞌ nu ntsuꞌhui chaꞌ 

culoꞌo xñan ꞌin loꞌo chaꞌ tsuꞌhue nu cuꞌni, loꞌo suun ñaꞌan. 14 Una chaꞌ mtsaꞌan 
yuꞌhui um loꞌo chaꞌ jñan tiꞌ loꞌo chaꞌ xlya, siꞌi canꞌ chaꞌ scuen cuaan um ꞌin 
um, ñi a suꞌhua um chaꞌ cuiñi loo chaꞌ nu ñi ꞌin Ndiose. 15 Siꞌyana chaꞌ tiyaa re 
a mdoꞌo na nde niꞌ cuaan, cuiꞌ ca nu loo chendyu re, lca na chaꞌ ngunanꞌ nu 
ljyaan tsoꞌ ꞌin laxaꞌan. 16 Siꞌyana seꞌen ntsuꞌhui chaꞌ jñan tiꞌ loꞌo chaꞌ xlya, canꞌ 
nchu cuati loo chaꞌ ngunanꞌ nu nꞌni tinto ꞌin nten. 17 Una chaꞌ tiyaa nu ndaa 
Ndiose lca na chacuiꞌ chaꞌ nu luhui, nda yaaꞌ na tyiꞌin tsuꞌhue na, cuti nguiaa 
chaꞌ ꞌin na, nꞌni na tñan tsuꞌhue, nchca chcanꞌ loo na xa nꞌni na ꞌtnan ꞌin taꞌa 
nten na, loo canꞌ nchu nchgaa loo chaꞌ tsuꞌhue, ñi ndiꞌin chaꞌ ꞌin na loꞌ a ljyaan 
na loꞌo chaꞌ cuiñi. 18 Sca nten nu ndiya nan ñaꞌan tyiꞌin tsuꞌhue loꞌo nchgaa 
tucui, chacuiꞌ chaꞌ tsuꞌhue nꞌni cuton canꞌ siꞌya chaꞌ canꞌ.

A chcui tiꞌ na chaꞌ nu nchca loo chendyu

4  1 ¿Ñi chaꞌ ta nchu chaꞌ cusuun lja um, loꞌ nchcuiꞌ tyijyin um scasca um? 
¿Ta siꞌi siꞌya chaꞌ ngunanꞌ nu ndyiꞌo tiquee um? 2 Lca tiquee um loꞌo sca 

na, loꞌ a ndyijyi na ꞌin um. Tiꞌi ntsuꞌhui tiquee um, ndujui um nten siꞌya chaꞌ 
jñan tiꞌ ꞌin um, loꞌ a nguinu tsuꞌhue tiquee um. Siyaꞌ ñii tuꞌ ñaꞌan nguilyu yꞌni 
um loꞌ nsuun um, una a ndyijyi na nu nchca tiꞌ um siꞌyana a njñan um ꞌin na. 
3 Njñan um sca chaꞌ, una a ndyijyi na ꞌin um, siꞌyana siꞌi ñaꞌan njñan um ꞌin 
na, tsaloo ti nchca tiꞌ um na nu ndyiꞌo ti tiquee um. 4 ¡ꞌTnan ca ꞌun nu nducua 
tijyoꞌ siiꞌ Ndiose! ¿Ta a jlyo tiꞌ um siꞌyana nu lyee lca tiquee loꞌo chaꞌ nu nchca 
loo chendyu re, nde nchca taꞌa cusuun canꞌ ꞌin Ndiose? Ñaꞌan nu ti nu nchca 
taꞌa tsuꞌhue loꞌo chaꞌ nu nchca loo chendyu re, nchca taꞌa cusuun canꞌ ꞌin 
Ndiose. 5 ¿Ta ñan tiꞌ um siꞌyana cua chaꞌ ti nchcuiꞌ quityi ꞌin Ndiose siꞌyana 
Espíritu nu cuaꞌ mdaa Ndiose ꞌin na, lyee nꞌni xlya ñi ꞌin na? 6 Una tlyu chaꞌ 
tsuꞌhue ndaa ñi ꞌin na, canꞌ chaꞌ ndeñaꞌan nchcuiꞌ xca chaꞌ: —Ndiose nxcuan 
tloo ñi ꞌin nten nu siyeꞌ, una nꞌni cunta ñi ꞌin nten nu suun—. 7 Xnu um cunta 
ꞌin um tuyaaꞌ Ndiose, tla tyon um loꞌ laxaꞌan tyiꞌo tsoꞌ siiꞌ um. 8 Lyee la quia 
nan um ꞌin Ndiose, loꞌ cuañaꞌan cuiꞌ la tyon ñi siiꞌ um. ꞌUn nu lca nten quiꞌya 
chendyu, tyaa um yaꞌ tyuhui chendyu ꞌin um, cuiꞌ cuañaꞌan ꞌun nu nguiꞌni 
tucua tiꞌ, suhui um cusya ꞌin um. 9 Suꞌhua yuhue tiꞌ um chaꞌ re, quiꞌya tuꞌhua 
tiquee um loꞌ cunan um. Chaꞌ tsuꞌhue nu ntsuꞌhui tiquee um chca na chaꞌ xiꞌin 
loꞌ cunan um. 10 Cuꞌni suun um ꞌin um tloo Ñi Xꞌnan na, loꞌ cuiꞌ ñi scuen cuaan 
ñi ꞌin um.

A chcuiꞌ caꞌan na ꞌin taꞌa na
11 ꞌUn jun taꞌa na, a nchca chaꞌ chcuiꞌ caꞌan taꞌa um, siꞌyana nu nchcuiꞌ 

caꞌan taꞌa loꞌ ndlo quiꞌya ꞌin taꞌa, ndijin lyoo canꞌ lee ꞌin Ndiose loꞌ nguiꞌni 
cuiyaꞌ canꞌ chaꞌ ꞌin lee. Chaꞌ ꞌun nguiꞌni cuiyaꞌ um chaꞌ ꞌin lee, ñaꞌan loo 

chaꞌ sca bse lca um, loꞌ a nducua um tñan ꞌin na. 12  Scati ñi nu mdaa lee 
ꞌin nten chendyu, loꞌ scati ñi tca culo laa ñi ꞌin na uta cujlyo ñi ꞌin na. 
Una ꞌun, ¿tucui ca lca um siꞌyana ndlo quiꞌya um ꞌin xca tucui?

A cuꞌni siyeꞌ na siꞌya chaꞌ nu cuꞌni na tsaan quiaa
13  Xñi um cunta ꞌun nu nchcuiꞌ: Cuaꞌ ñii uta quiaa tsaa na xca quichen, 

la cua tyiꞌin na sca yjan, cuꞌni na tñan jyinsya loꞌ caja tñi ꞌin na. 14 Una 
a jlyo tiꞌ um ñaꞌan ljyaan ꞌin um tsaan quiaa. Chendyu ꞌin um, ¿ñi na lca 
na? Nguiaa chaꞌ ꞌin na tsañaꞌan nchca tiꞌ coo, cuaꞌ ñii chcanꞌ na, una ndiꞌa 
a la ꞌa quine cueen na. 15 Cuiꞌ ca nu tsuꞌhue la chcuiꞌ um: Chaꞌ Ñi Xꞌnan 
na taa ñi chaꞌ cuiyaꞌ, tyuꞌhui na chendyu loꞌ cuꞌni na tñan re. 16  Una ꞌun 
nde nscuen cuaan um ꞌin um loꞌo chaꞌ siyeꞌ, loꞌ nchgaa loo chaꞌ siyeꞌ lca 
na quiꞌya. 17 Nu jlyo tiꞌ cuꞌni tñan tsuꞌhue loꞌ a nꞌni ꞌin na, ticuiꞌ quiꞌya lca 
na.

Chaꞌ ꞌin yu cuilyiyaꞌ

5  1 Ñaꞌan jan ñi, ꞌun yu cuilyiyaꞌ, cunan um loꞌ xiꞌya cueen um siꞌya 
nu tiꞌi ljyaan ꞌin um, 2  siꞌyana chaꞌ cuilyiyaꞌ ꞌin um cuaꞌ nchcui tiꞌin 

na loꞌ steꞌ um cuaꞌ nsta ꞌni ꞌin na, 3  a cunta na oro loꞌo plata nu ndiꞌin ꞌin 
um cuaꞌ mducua cuiyaꞌ na, loꞌ cuiyaꞌ canꞌ ntsuꞌhui chaꞌ culo quiꞌya na ꞌin 
um, cujlyo na ꞌin um tsañaꞌan ndiquin sca na loo quiiꞌ. Cuaꞌ tsatii chaꞌ 
nu nchca loo chendyu re loꞌ tsala ñaꞌan chaꞌ cuilyiyaꞌ cuaꞌ mxoꞌ tiꞌin um. 
4 Loo nu a msuꞌhua lyiyaꞌ um nguso ꞌin um, siyaꞌ yu ndlo quiꞌya na ꞌin 
um. Yta yu loꞌ mxoꞌ yu na ꞌin um, loꞌ nde nguñilyiꞌo um ꞌin yu, una cuaꞌ 
ñii mdiyaa chaꞌ re la tloo Ñi Xꞌnan na, ñi nu tla la chaꞌ ꞌin. 5 Lja ndiꞌin 
um loo chendyu re a sca na ya lyijyi ꞌin um, cuiꞌ ca nu nde nguinu na ꞌin 
um, ncua cojoꞌ um tsañaꞌan nchca tiꞌ sca bta nu ntsuꞌhui chaꞌ cujui neꞌ 
ꞌin. 6  Msuꞌhua um quiꞌya chonꞌ nten nu tsuꞌhue, yjui um ꞌin neꞌ, loꞌ ñi a 
mscuen yaaꞌ neꞌ loꞌo um.

Chcuiꞌ lyiꞌo na ꞌin Ñi Xꞌnan na lja nta na ꞌin ñi
7 Canꞌ chaꞌ ꞌun jun taꞌa na, ndon tiꞌ um quita um tsayaꞌ quiaan Ñi Xꞌnan 

na. Xñi um cunta ñaꞌan ndiꞌin chaꞌ ꞌin yu nguiꞌni tñan niꞌ quixinꞌ, tsala 
ñaꞌan ntsuꞌhui chaꞌ tlyu tiꞌ ꞌin yu nta yu tsayaꞌ nu xoꞌ yu na nu yta yu, 
cuaꞌ ñaꞌaan nguila quioo. 8  Cuiꞌ cuañaꞌan ꞌun ta loo um, loꞌ lyee la ca ñi 
cusya ꞌin um siꞌyana cuaꞌ nchcui cuiiꞌ chaꞌ quiaan Ñi Xꞌnan na. 9 ꞌUn jun 
taꞌa na, a nchca chaꞌ suꞌhua quiꞌya taꞌa um scasca um, ñaꞌan tuꞌ cuꞌni ñi 
xñan bsya ꞌin um. Ñaꞌan jan ñi, cuaꞌ ndon ñi nu lca bse la tunaꞌan. 10 ꞌUn 
jun taꞌa na, xñi um cunta tsala ñaꞌan tiꞌi mdijin yu nu mxiycuiꞌ Ñi Xꞌnan 
na ꞌin cuaꞌ sꞌni, loꞌ mda loo yu loꞌo chaꞌ canꞌ. 11 Ñaꞌan jan ñi, nchcuiꞌ na 
siꞌyana tsuꞌhue ca xuꞌhue nu mda loo mdijin scasca nu tiꞌi. Cuaꞌ ynan 
um chaꞌ tsala ñaꞌan mda loo yu Job loꞌ ngua chcanꞌ loo chaꞌ tsuꞌhue ꞌin 

Ñi Xꞌnan na loꞌo yu, —tsala ñaꞌan nꞌni ñi ꞌtnan ꞌin nten—. 12  ꞌUn jun taꞌa 
na, sca loo tñan chcuinꞌ sca chaꞌ loꞌo um: A cuꞌni tyiꞌya um ꞌin Ndiose xa 
nu tyiꞌin tyaa um sca chaꞌ, ñi a culo naa um ꞌin niꞌ cuaan uta chendyu 
re, ñi a cuꞌni tyiꞌya um xca la chaꞌ, cuiꞌ ca nu ljuin um: Cuiꞌ na, uta: Siꞌi 
na, ñaꞌan tuꞌ tsatoꞌo cuꞌni ñi xñan bsya ꞌin um. 13  Chaꞌ ntsuꞌhui nu ndijin 
scasca loo chaꞌ, chcuiꞌ lyiꞌo canꞌ ꞌin Ndiose. Chaꞌ ntsuꞌhui nu tsuꞌhue 
ntsuꞌhui tiquee, cula loꞌo canꞌ ꞌin ñi. 14 A cunta chaꞌ ntsuꞌhui nu tiꞌi, cuꞌni 
canꞌ chaꞌ caan tucua snan yu nu ntsuꞌhui cunta ꞌin jun taꞌa na, chcuiꞌ lyiꞌo 
yu ꞌin Ndiose, loꞌ xitaꞌan yu ceite ꞌin loꞌo chaꞌ cuiyaꞌ ꞌin Ñi Xꞌnan na. 15 Loꞌ 
siꞌya chaꞌ nu ndiya quiꞌan tiꞌ yu xa nchcuiꞌ lyiꞌo yu ꞌin Ñi Xꞌnan na, cuꞌni 
chca ñi ꞌin nu tiꞌi canꞌ, loꞌ chaꞌ ndeꞌen la quiꞌya mꞌni, cuꞌni ñi chaꞌ tlyu tiꞌ 
ꞌin. 16  Chaꞌ ndeꞌen la quiꞌya mꞌni um, quitsaꞌ la um ꞌin taꞌa um, loꞌ jñan um 
ꞌin Ndiose siꞌya chaꞌ ꞌin taꞌa um, loꞌ cuiꞌ ñi xiton ñi ꞌin um. Nꞌni cunta ñi 
chaꞌ nu njñan sca nu ñi ndiꞌin chaꞌ ꞌin. 17 Yu Elía ncua yu nten chendyu 
tsañaꞌan nchca tiꞌ naa, ycuiꞌ lyiꞌo yu ꞌin Ndiose loꞌo nu chcui lca tiquee 
yu siꞌyana a quiꞌya ꞌa quioo, loꞌ a nguꞌya ꞌa na tsaniꞌ snan yjan tluꞌhue. 
18  Xiyaꞌ mjñan yu ꞌin Ndiose, loꞌ mdyisnan nguꞌya na, loꞌ tsuꞌhue ncua 
tñan na nu yta nten. 19 ꞌUn jun taꞌa na, chaꞌ ndeꞌen nu ntsuꞌhui lja um cuaꞌ 
mdoꞌo tsoꞌ siiꞌ chaꞌ nu ñi, loꞌ caja nu cuꞌni chaꞌ xitucui canꞌ, 20 ca cuiyaꞌ 
tiꞌ um siꞌyana nu cuꞌni chaꞌ xitucui sca nu ndaꞌan ngunanꞌ, cuaꞌ mꞌni canꞌ 
canan mdoꞌo laa sca nten loo chaꞌ ndyija, loꞌ mchca ñaꞌaan quiꞌya ꞌin. 

Yu Tyo nchcuiꞌ chaꞌ yu ꞌin jun taꞌa na

1  1 Nanꞌ yu Tyo nu nguaꞌan tñan Jesucristo ꞌin, nde caꞌan tñan sca 
quityi ꞌin um, ꞌun nu nguine yuꞌhui scasca quichen seꞌen lyiꞌya loo 

Ponto, loꞌo Galacia, Capadocia, loꞌo seꞌen lca Asia loꞌo Bitinia. 2  Stina 
Ndiose ngulohui ñi ꞌin um tsañaꞌan chaꞌ nu cuaꞌ mdiꞌin tyaa ñi tiꞌ culoo, 
loꞌ siꞌya chaꞌ cuiyaꞌ ꞌin Espíritu ca jaꞌan um ꞌin ñi loꞌ quinu luhui um siꞌya 
tne Jesucristo. Taa la ñi chaꞌ tsuꞌhue nu chuꞌhui niꞌ cusya ꞌin um loꞌ cuꞌni 
ñi chaꞌ tyiꞌin tsuꞌhue um.

Nducua tloo na sca chaꞌ nu loꞌo ca
3  Tlyu ca chaꞌ tsuꞌhue ntsuꞌhui ꞌin Ndiose, Sti Ñi Xꞌnan na Jesucristo, 

loo nu lyee nꞌni ñi ꞌtnan ꞌin na mꞌni cui ñi chendyu ꞌin na seꞌen nu chcua 
quiloo na sca chaꞌ nu loꞌo ca, cuiꞌ siꞌya chaꞌ nu mdyiquiꞌo Jesucristo, 4 loꞌ 
cuan xuꞌhue na chaꞌ tsuꞌhue nu cuaꞌ ndiꞌin la niꞌ cuaan, chaꞌ nu quiꞌni 
caꞌan ꞌin na loꞌo um, sca chaꞌ nu a ntsuꞌhui ꞌa chaꞌ tsatii, ñi a ca cooꞌ uta 
caja loo. 5 Loo nu ndiya quiꞌan tiꞌ um, Ndiose nsñi ñi cunta ꞌin um loꞌo 
chaꞌ cuiyaꞌ ꞌin ñi, ñaꞌan ca siꞌyana tyiꞌo laa um loꞌ quiꞌni caꞌan ꞌin um loꞌo 
chaꞌ nu cuaꞌ mdiꞌin tyaa ñi, loꞌ ca chcanꞌ loo chaꞌ re xa nu tsatii chaꞌ nu 
nchca loo chendyu re. 6  Siꞌya chaꞌ re tsuꞌhue ntsuꞌhui tiquee um, siyaꞌ 
ndijin um scasca nu tiꞌi lja nu tiꞌ ndiꞌin um tichinꞌ xaa loo chendyu re. 
7 Ñaꞌan nchca tiꞌ oro, siyaꞌ ndyuhui na loꞌo quiiꞌ a sꞌni ndiyatii chaꞌ ꞌin na, 
una lyee la ntsuꞌhui lyoo chaꞌ nu ndiya quiꞌan tiꞌ um, loꞌ xa cuaꞌ mdijin 
um scasca nu tiꞌi, caja nu cuꞌni tnu ꞌin Ndiose loꞌ tyaa xuꞌhue ꞌin ñi tsaan 
nu ntsuꞌhui chaꞌ ca chcanꞌ loo Jesucristo xiyaꞌ. 8  Siyaꞌ a nchca ñaꞌan tloo 
um ꞌin ñi, una lyee lca tiquee um loꞌo ñi, siyaꞌ a chcanꞌ ñi cuaꞌ ñii una 
ndiya quiꞌan tiꞌ um ꞌin ñi, tsuꞌhue ꞌa ntsuꞌhui tiquee um, loꞌ ñi a jlyo ꞌa tiꞌ 
um ñi lyijyi chaꞌ nu tiꞌ chcuiꞌ um siꞌya chaꞌ re, 9 siꞌyana cuaꞌ chcanꞌ chaꞌ 
nu ndiya quiꞌan tiꞌ um tsañaꞌan ntsuꞌhui chaꞌ tyiꞌo laa um. 10 Cuiꞌ chaꞌ 
tsuꞌhue nu cuaꞌ ncuan xuꞌhue um re mdaꞌan ycuiꞌ yu nu mxiycuiꞌ Ndiose 
ꞌin cuaꞌ sꞌni, loꞌ nguia nan quiꞌi yu chaꞌ re tsañaꞌan nu ntsuꞌhui chaꞌ tyiꞌo 
laa nten. 11 Loꞌo chaꞌ tiyaa nguia nan yu chaꞌ re lja mxiycuiꞌ Espíritu ꞌin 

Cristo ꞌin yu, chaꞌ ti ca nu ꞌin chaꞌ re, chaꞌ ñi xaa tsatoꞌo na, tsañaꞌan nu 
ntsuꞌhui chaꞌ tyijyin Cristo nu tiꞌi, loꞌ nde loo la canꞌ ca chcanꞌ loo chaꞌ 
cuiyaꞌ nu tlyu ꞌin ñi. 12  Ngulyo scua la ñi chaꞌ loꞌo yu siꞌyana siꞌi tsa ꞌin ti 
yu quiꞌni caꞌan chaꞌ re, cuiꞌ ca nu loꞌo ꞌin nareꞌ, una cuaꞌ ñii jui nu ycuiꞌ 
chaꞌ re loꞌo um siꞌya chaꞌ cuiyaꞌ ꞌin Espíritu nu Luhui ꞌin Ndiose nu mdoꞌo 
la niꞌ cuaan, sca chaꞌ nu hasta loꞌo angujle nchca tiꞌ ca cuiyaꞌ tiꞌ.

Tyuꞌhui na sca chendyu nu luhui
13  Canꞌ chaꞌ tyon loꞌo um sca chaꞌ tiyaa nu chcui, xñi um cunta ꞌin um, 

loꞌ tyiꞌin tyaa tsuꞌhue ca um quiloo um ꞌin chaꞌ tsuꞌhue nu quiꞌni caꞌan ꞌin 
um xa nu quiaan Jesucristo xiyaꞌ. 14 Tsañaꞌan nguiaa chaꞌ ꞌin sñeꞌ Ndiose 
nu nchca jaꞌan ꞌin ñi, a tyiꞌan ꞌa um loo chaꞌ ngunanꞌ tsañaꞌan mdaꞌan um 
tiꞌ culoo, xa nu tiꞌ nchcun chaꞌ tiyaa ꞌin um, 15 cuiꞌ ca nu tyuꞌhui um sca 
chendyu nu luhui tsañaꞌan ndiꞌin chaꞌ ꞌin ñi nu msiꞌya ꞌin um, lca ñi sca 
nu luhui. 16  Siꞌyana ndeñaꞌan nguinu scua sca chaꞌ loo quityi ꞌin Ndiose: 
—Ca um sca nten nu luhui siꞌyana nanꞌ lcan ñi nu luhui—. 17 Chaꞌ ꞌun 
ndloꞌo naan um ꞌin Ndiose lca ñi Sti um, ñi nu scañaꞌan ti nꞌni xñan bsya 
ꞌin nten cuaꞌ ñaꞌaan tñan nguiꞌni neꞌ, canꞌ chaꞌ suꞌhua yuhue tiꞌ um ñaꞌan 
ntsuꞌhui chaꞌ tyuꞌhui um chendyu tsalja nu tiꞌ ndiꞌin um loo chendyu re. 
18  Jlyo tiꞌ um cuaꞌ mdoꞌo laa um loo chaꞌ ngunanꞌ, cuiꞌ chaꞌ nu mꞌni chaꞌan 
um ꞌin nten cula ꞌin um, una siꞌi siꞌya na nu ntsuꞌhui chaꞌ tsatii, uta loꞌo 
na oro uta loꞌo plata, 19 cuiꞌ ca nu siꞌya tne Cristo nu ntsuꞌhui lyoo ca, 
tsañaꞌan nguiaa chaꞌ ꞌin slyaꞌ nu luhui lati, nu ñi sca cooꞌ loꞌ a ndon ꞌin, 
20 ñi nu cuaꞌ mdoꞌo hui loꞌo chaꞌ re xa nu tiꞌ lyijyi tsaaꞌ chendyu, cuaꞌ ya 
tucua tsaan ncua chcanꞌ loo ñi siꞌya chaꞌ tsuꞌhue nu mdoꞌo tiquee ñi loꞌo 
um. 21 Siꞌya ñi canꞌ chaꞌ ndiya quiꞌan tiꞌ um ꞌin Ndiose, ñi nu mꞌni chaꞌ 
mdyiquiꞌo canꞌ loꞌ mscuen cuaan ñi chaꞌ ꞌin, ñaꞌan ca siꞌyana chcua quiloo 
um ꞌin Ndiose loꞌ tsa quiꞌan tiꞌ um ꞌin ñi. 22  Siꞌyana cuaꞌ ngüi cusya ꞌin 
um loo nu ncua jaꞌan um chaꞌ nu ñi siꞌya chaꞌ cuiyaꞌ ꞌin Espíritu, ñaꞌan 
ca siꞌyana tca chuꞌhui chaꞌ tsuꞌhue ꞌin um loꞌo taꞌa um, loꞌ siꞌi loꞌo chaꞌ 
cuiñi ti, cuiꞌ ca nu loꞌo nu chcui lca tiquee um chuꞌhui chaꞌ tsuꞌhue ꞌin um 
scasca um, loꞌ luhui chaꞌ tiyaa ꞌin um, 23  siꞌyana cuaꞌ mchca cui chendyu 
ꞌin um, una siꞌi loꞌo juesa ꞌin nten chendyu, cuiꞌ ca nu loꞌo chaꞌ cuiyaꞌ nu 
quinu scua tsala xaa, siꞌya ychaꞌ Ndiose nu loꞌo ca, nu a ntsuꞌhui ꞌa chaꞌ 
tsatii. 24 Siꞌyana nchcuiꞌ quityi ꞌin Ndiose: —Nchgaa nten lca neꞌ ñaꞌan 
nchca tiꞌ quixinꞌ, chaꞌ siyeꞌ ꞌin neꞌ nguiaa chaꞌ ꞌin na tsañaꞌan sca quee, 
quixinꞌ canꞌ nguityi tucua na, loꞌ quee canꞌ ndyu na, 25 una ychaꞌ Ñi Xꞌnan 
na a ntsuꞌhui ꞌa chaꞌ tsatii na—. Cuiꞌ chaꞌ re lca na chaꞌ tsuꞌhue nu cuaꞌ 
ngune ꞌin um.

2  1 Xcuan tloo um nchgaa loo chaꞌ ngunanꞌ, chaꞌ cuiñi, chaꞌ mayan, 
chaꞌ njñan tiꞌ, loꞌo chaꞌ nchca nchcuiꞌ. 2  Loꞌ ca lca tiquee um loꞌo chaꞌ 

nu luhui ꞌin Ndiose tsañaꞌan lca tiquee cuhuiꞌ cuneꞌ loꞌo styiꞌ, siꞌyana tca 

culo um loꞌ tyiꞌo laa um, 3  chaꞌ na cuaꞌ ncua cuiyaꞌ tiꞌ um tsala ñaꞌan tlyu 
chaꞌ tsuꞌhue ꞌin Ñi Xꞌnan na.

Jesús lca ñi sca quee nu loꞌo ca
4 Quia nan um ꞌin ñi, ñi nu lca sca quee nu loꞌo ca, cuiꞌ nu mscuan tloo 

nten chendyu, una tsoꞌ nu ꞌin Ndiose lca canꞌ sca nu mdoꞌo hui ca nu 
ntsuꞌhui lyoo lati. 5 Cuiꞌ cuañaꞌan lca um sca quee nu loꞌo ca, loꞌ Ndiose 
cuꞌni ñi chaꞌ tsatlyu culo um ñaꞌan nchca tiꞌ xa ndiyaaꞌ sca laa, loꞌ ca um 
sca nguso nu luhui ꞌin ñi siꞌyana tca tsa loꞌo um sca lcuan nu ndyuꞌhui 
cuiyaꞌ tiꞌ ñi siꞌya Jesucristo. 6  Siꞌyana ndeñaꞌan nchcuiꞌ quityi ꞌin Ndiose: 
—Ñaꞌan jan ñi, quichen Jerusalén tyiꞌin tyaan sca quee nu nsñi ton ꞌin 
naꞌan, nu mdoꞌo hui ca nu ntsuꞌhui lyoo lati, loꞌ nu tsa quiꞌan tiꞌ ꞌin canꞌ, 
a quinu loꞌo chaꞌ jyiꞌo—. 7 Canꞌ chaꞌ lca ñi sca nu ndon loo lati ꞌin um, 
ꞌun nu ndiya quiꞌan tiꞌ ꞌin ñi, una nu a ndiya quiꞌan tiꞌ ꞌin ñi lca ñi ꞌin 
canꞌ tsañaꞌan nchcuiꞌ quityi ꞌin Ndiose: —Quee nu mscuan tloo yu cuityi 
naꞌan, cuaꞌ ñii lca na quee nu nsñi ton ꞌin naꞌan—. 8  A cunta nchcuiꞌ xca 
seꞌen: —Quee nu chcua quiyaꞌ neꞌ ca na quee nu xitlyu ꞌin neꞌ—. Nchcua 
na quiyaꞌ neꞌ siꞌyana a nchca jaꞌan neꞌ ꞌin Ndiose, siꞌyana cuañaꞌan cuiyaꞌ 
cuaꞌ nguaꞌan ꞌin neꞌ.

Lca na quichen ꞌin Ndiose
9 Una ꞌun lca um —ta nten nu cuaꞌ mdoꞌo hui ꞌin ñi, lca um sca nten 

nu nducua tloo ñi nu lca Ree, lca um sca quichen nu luhui ꞌin ñi, nten 
nu ndyuꞌhui cuiyaꞌ tiꞌ Ndiose ꞌin—, ñaꞌan ca siꞌyana tyiꞌan ycuiꞌ um chaꞌ 
tsuꞌhue ꞌin ñi nu msiꞌya ꞌin um, siꞌyana tyiꞌo tsoꞌ um siiꞌ chaꞌ tla yta ꞌin 
um, loꞌ tyiꞌan um loo xaa nu tsuꞌhue ñaꞌan ꞌin ñi. 10 Tiꞌ culoo a lca um 
quichen ꞌin Ndiose, una cuaꞌ ñii lca um quichen ꞌin ñi, tiꞌ culoo tijyoꞌ 
nchca um siiꞌ chaꞌ tsuꞌhue ꞌin ñi, una cuaꞌ ñii cuaꞌ mchcua um chaꞌ 
tsuꞌhue canꞌ.

Nducua tloo Ndiose ꞌin na
11 ꞌUn jun taꞌa na nu ndyuꞌhui cuiyaꞌ tinꞌ ꞌin, tsañaꞌan nu lca um sca nten 

nu mdoꞌo tijyoꞌ nu ndaꞌan yuꞌhui ti, jñan sca chaꞌ tsuꞌhue ꞌin um siꞌyana 
a sten yuꞌhui um loo chaꞌ ngunanꞌ nu nchca loo chendyu re, cuiꞌ chaꞌ nu 
nchcui ndijin niꞌ cusya ꞌin na. 12  Cunan um ñaꞌan tyuꞌhui um sca chendyu 
nu luhui lja neꞌ gentil, loꞌ siyaꞌ ndaa neꞌ quiꞌya ꞌin um siꞌyana lca um nu 
nducunꞌ, una siꞌya chaꞌ tsuꞌhue nu nguiꞌni um, cuꞌni tnu neꞌ ꞌin Ndiose tsaan 
nu cuꞌni ñi xñan bsya ꞌin nten chendyu. 13 Siꞌya chaꞌ ꞌin Ñi Xꞌnan na, ca jaꞌan 
um ꞌin yu bsya nu ndlo tñan ꞌin um, cuiꞌ yu nu lca ree nu tla la chaꞌ cuiyaꞌ 
ntsuꞌhui ꞌin, 14 uta ꞌin nchgaa la ñaꞌan bsya, siꞌyana canꞌ nu mdiꞌin tyaa 
Ndiose ꞌin xitijin nu tiꞌi ꞌin nten nu nducunꞌ, loꞌ taa canꞌ loo nten nu nguiꞌni 
tñan tsuꞌhue. 15 Siꞌyana nde chaꞌ nu nchca tiꞌ Ndiose: Loꞌo chaꞌ tsuꞌhue nu 

cuꞌni um chcua seen tuꞌhua nchgaa nu tinto nu nchcuiꞌ cuaꞌ ñaꞌan ti chaꞌ 
ꞌin um. 16 Ca tsuꞌhue chuꞌhui tiquee um tsañaꞌan ndiꞌin chaꞌ ꞌin sca nu cuaꞌ 
mdoꞌo laa, una siꞌi canꞌ chaꞌ cuꞌni um chaꞌ ngunanꞌ, cuiꞌ ca nu cuꞌni um 
ñaꞌan nꞌni sca nguso ꞌin Ndiose. 17 Cuꞌni suun um ꞌin um tloo nchgaa nten, a 
cunta chuꞌhui chaꞌ tsuꞌhue ꞌin um loꞌo jun taꞌa na. Chuꞌhui sca ytsen ꞌin um 
tloo Ndiose. Cuꞌni suun um ꞌin um tloo ree. 18  ꞌUn nu lca nguso, ca jaꞌan um 
ꞌin xꞌnan um, una siꞌi tsalca nu tsuꞌhue nten lca loꞌ cuti chaꞌ ꞌin, cuiꞌ ca nu 
loꞌo nu tla chaꞌ ꞌin ca jaꞌan um ꞌin. 19 Nde chaꞌ nu ntsuꞌhui lyoo tloo Ndiose, 
chaꞌ ndeꞌen nu ndijin nu tiꞌi siyaꞌ a sca chaꞌ ngunanꞌ mꞌni, loꞌ nda loo canꞌ 
siꞌyana nchca tiꞌ quinu tsuꞌhue tiquee Ndiose loꞌo. 20 Una, ¿ñi cunta ntsuꞌhui 
chaꞌ nda loo um nxitijin neꞌ ꞌin um nu tiꞌi chaꞌ nguiꞌni um chaꞌ ngunanꞌ? 
Una chaꞌ ndaa loo um ndijin um nu tiꞌi siꞌyana nguiꞌni um tñan tsuꞌhue, 
nde chaꞌ nu ntsuꞌhui lyoo ca tloo Ndiose, 21 loꞌ siꞌya chaꞌ re msiꞌya ñi ꞌin um. 
Siꞌyana loꞌo Cristo mdijin ñi nu tiꞌi tñan loo um, loꞌ mxnu ñi chaꞌ re siꞌyana 
chcui nchaꞌan um ꞌin ñi. 22  —Una ñi sca quiꞌya loꞌ a mꞌni ñi, ñi sca chaꞌ 
cuiñi loꞌ a mdoꞌo tuꞌhua ñi—, 23 xa mdaja neꞌ ꞌin ñi, a loꞌo ñi mdaja ñi ꞌin 
neꞌ, cuiꞌ cuañaꞌan xa mxitijin neꞌ ꞌin ñi nu tiꞌi, a mxcuen ñi ꞌin neꞌ cuaꞌ ñaꞌan 
ti, cuiꞌ ca nu mxnu ñi cunta chaꞌ canꞌ yaaꞌ ñi nu tsuꞌhue nꞌni xñan bsya. 
24 Cuiꞌ ñi nguꞌya ñi quiꞌya ꞌin na la loo cusi, ñaꞌan ca siꞌyana tyiꞌo tsoꞌ na siiꞌ 
chaꞌ ngunanꞌ loꞌ tyuꞌhui na sca chendyu nu luhui, loꞌ siꞌya nu tiꞌi mdijin ñi 
cuaꞌ mchca um. 25 Siyaꞌ tiꞌ culoo mdaꞌan um tsañaꞌan nchca tiꞌ sca slyaꞌ nu 
ngunanꞌ yuꞌhui, una cuaꞌ ñii mxiton um loꞌo Cristo, ñi nu naꞌan seen ꞌin um 
nu ntsuꞌhui cunta cusya ꞌin um.

Tsañaꞌan ntsuꞌhui chaꞌ tyiꞌin na loꞌo cuilyiꞌo na

3  1 Cuiꞌ cuañaꞌan ꞌun jun cunaꞌan, ca jaꞌan um ꞌin cuilyiꞌo um, loꞌ chaꞌ 
a ndiya quiꞌan tiꞌ yu chaꞌ ꞌin Ndiose, una loꞌo ñaꞌan nu ndloꞌo xñan 

um ꞌin um cuan xuꞌhue yu chaꞌ canꞌ, siyaꞌ a chcuiꞌ um loꞌo yu, 2  siꞌyana 
nguia nchca cuiyaꞌ tiꞌ yu tsala ñaꞌan ndyiꞌya chendyu nduꞌhui um, loꞌ 
suun ñaꞌan nguiaa chaꞌ ꞌin um. 3  A nchca chaꞌ cuꞌni chuꞌhue um que um 
lyee ꞌa, ta loꞌo na oro, uta coꞌ um chacuiꞌ teꞌ nu ntsuꞌhui lyoo, 4 cuiꞌ ca nu 
nde niꞌ cusya ꞌin um culoꞌo xñan um ꞌin um loꞌo chaꞌ tsuꞌhue nu a ntsuꞌhui 
chaꞌ tsatii, loꞌo suun ñaꞌan cuꞌni um, cuti ti tsaa chaꞌ ꞌin um, siꞌyana nde 
chaꞌ nu ntsuꞌhui lyoo tloo Ndiose. 5 Siꞌyana cuañaꞌan jun cunaꞌan nu 
mdiꞌin cuaꞌ sꞌni nu ya quiꞌan tiꞌ ꞌin Ndiose, nguloꞌo xñan jun ꞌin jun loꞌ 
mdiꞌin tyaa jun quiloo jun ꞌin ñi, ncua jaꞌan jun ꞌin cuilyiꞌo jun, 6  tsañaꞌan 
ncua jaꞌan Sara ꞌin Abraham xa ndloꞌo naan ꞌin cuilyiꞌo: Ñi xꞌnan hua. 
Ca um sñeꞌ Sara chaꞌ cuꞌni um tsuꞌhue loꞌ a cutsen um ñi sca chaꞌ. 7 Cuiꞌ 
cuañaꞌan ꞌun yu quiꞌyu, tsuꞌhue ti tyiꞌin um loꞌo cuilyiꞌo um, suun ñaꞌan 
tsaa chaꞌ ꞌin um siꞌyana ti la ndiꞌin chaꞌ ꞌin jun, loꞌ suꞌhua loo um ꞌin jun 
siꞌyana scañaꞌan ti chendyu mdaa Ndiose ꞌin um loꞌo jun, loꞌ xa chcuiꞌ 
lyiꞌo um ꞌin ñi a sca chaꞌ chcui ndijin niꞌ cusya ꞌin um.

Xñi na cunta ñaꞌan tyuꞌhui na chendyu
8  A cunta ca sca chaꞌ ti ꞌin um nchgaa um, ca cuti cusya ꞌin um, chuꞌhui 

chaꞌ tsuꞌhue ꞌin um loꞌo taꞌa um, loꞌ ñaꞌan ꞌtnan tiꞌ taꞌa um, loꞌ suun ñaꞌan 
cuꞌni um ꞌin um. 9 A cuꞌni suꞌhua um ꞌin um loꞌo nu nguiꞌni tiꞌi loꞌo um, ñi 
a taja um ꞌin nu ndaja ꞌin um, cuiꞌ ca nu jñan um ꞌin Ndiose siꞌyana cuan 
ñi ꞌin canꞌ. Nde chaꞌ msiꞌya Ndiose ꞌin um, siꞌyana cuꞌni um tñan tsuꞌhue 
loꞌ chcuan um chaꞌ tsuꞌhue nu taa ñi ꞌin um. 10 Siꞌyana, —nu nchca tiꞌ 
tyuꞌhui sca chendyu nu tsuꞌhue ca, tsuꞌhue ntsuꞌhui tiquee nchgaa xaa, 
ꞌni chaꞌ xñi canꞌ cunta siꞌyana a chcuiꞌ chaꞌ ngunanꞌ loꞌo chaꞌ cuiñi. 
11 Tyiꞌo tsoꞌ canꞌ siiꞌ chaꞌ ngunanꞌ, cuꞌni tñan tsuꞌhue, quia nan canꞌ ñaꞌan 
tyiꞌin tsuꞌhue, loꞌ chcui nchaꞌan chaꞌ canꞌ. 12  Siꞌyana Ñi Xꞌnan na ntsuꞌhui 
ñi cunta ꞌin nten nu jaꞌan ꞌin ñi, ndon nscan ñi chaꞌ nu njñan canꞌ, una 
tsalca nu nguiꞌni chaꞌ ngunanꞌ a tsuꞌhue ntsuꞌhui tiquee Ñi Xꞌnan na 
loꞌo canꞌ—. 13  ¿Ta ntsuꞌhui nu tca cuꞌni tiꞌi loꞌo um, chaꞌ nguiꞌni um tñan 
tsuꞌhue? 14 Una chaꞌ ndijin um nu tiꞌi siꞌya tñan tsuꞌhue nu nguiꞌni um, 
tsuꞌhue ca xuꞌhue um. Una a cutsen um ꞌin nu tiꞌi tiꞌ ꞌin um, ñi a suꞌhua 
um chaꞌ tiquee um siꞌya chaꞌ canꞌ, 15 cuiꞌ ca nu suꞌhua loo um ꞌin Ndiose 
Xꞌnan na, ndon tiyaa um taa um suun ꞌin nu cuñichaꞌ ꞌin um siꞌya chaꞌ nu 
ndiya quiꞌan tiꞌ um, una loꞌo suun ñaꞌan xcuen um ꞌin canꞌ loꞌ tsuꞌhue ti 
tsaa chaꞌ ꞌin um loꞌo. 16  Tyuꞌhui um sca chendyu nu luhui, loꞌ chaꞌ caja nu 
chcuiꞌ caꞌan ꞌin um siꞌyana nguiꞌni um tñan tsuꞌhue siꞌya Cristo, uta chcuiꞌ 
canꞌ chaꞌ tiꞌi ꞌin um, tsatoꞌo quinu canꞌ loꞌo chaꞌ jyiꞌo. 17 Siꞌyana tsuꞌhue 
lati tyijyin um nu tiꞌi loo nu nguiꞌni um tñan tsuꞌhue, chaꞌ cuañaꞌan nchca 
tiꞌ Ndiose, loꞌ siꞌi nu ndijin um nu tiꞌi siꞌya chaꞌ ngunanꞌ nu nguiꞌni um. 
18  Siꞌyana Cristo siyaꞌ ti ngujui ñi siꞌya quiꞌya ꞌin nten chendyu, ñi nu 
luhui lati yatoꞌo ngujui ñi tñan loo nten nguiꞌni quiꞌya, siꞌyana tiya loꞌo ñi 
ꞌin na tloo Ndiose, ngujui ñi una mdyiquiꞌo ñi xiyaꞌ. 19 Lja xacanꞌ ya ycuiꞌ 
ñi chaꞌ tsuꞌhue ꞌin Ndiose loꞌo cusya ꞌin nten nu ntsuꞌhui nchcun yaaꞌ chaꞌ 
ndyija, 20 cuiꞌ nten nu lyeꞌ tiꞌ nu mdiꞌin cuaꞌ sꞌni xa mtñan yu Noé yca 
naꞌan canꞌ, nta Ndiose chaꞌ ñi xaa quia nan neꞌ ꞌin ñi, una chinꞌ ti nten, 
cuiꞌ tsa snuꞌ ti nu mdoꞌo laa loo tyiꞌa canꞌ. 21 Tyiꞌa canꞌ lca na sca xñii 
tsañaꞌan nu nchcua tya na cuaꞌ ñii loꞌ tyiꞌo laa na, (una siꞌi siꞌyana xnu 
luhui na ꞌin na, cuiꞌ ca nu tyiꞌin tyaa na ꞌin na yaaꞌ Ndiose loꞌo sca chaꞌ 
tiyaa nu luhui), cuiꞌ siꞌya chaꞌ nu mdyiquiꞌo Jesucristo. 22  Ycuen ñi nde 
niꞌ cuaan, nducua ñi tsoꞌ cueen ꞌin Stina Ndiose, ndlo ñi tñan ꞌin nchgaa 
angujle, tsatlyu loꞌo nchgaa la ñaꞌan bsya loꞌo nu lyiꞌya chaꞌ cuiyaꞌ ꞌin ñi.

Tsuꞌhue cuꞌni na tñan ꞌin Ndiose

4  1 Siꞌyana Cristo mdijin ñi nu tiꞌi loꞌo tsoꞌ ꞌin cunanꞌ ñi, cuañaꞌan ꞌun 
cuꞌni tnu tiquee um, suꞌhua yuhue tiꞌ um chaꞌ re, siꞌyana nu cuaꞌ 

mdijin nu tiꞌi loꞌo tsoꞌ ꞌin cunanꞌ, cuaꞌ mdoꞌo tsoꞌ canꞌ siiꞌ nchgaa loo 

quiꞌya, 2  ñaꞌan ca siꞌyana a tyiꞌan ꞌa canꞌ loo chaꞌ ngunanꞌ tichinꞌ xaa nu tiꞌ 
tyiꞌin loo chendyu re, cuiꞌ ca nu cuꞌni canꞌ tsañaꞌan nu nchca tiꞌ Ndiose. 
3  Cuiꞌ lya tsacua ti ñaꞌan tsañaꞌan cuaꞌ mduꞌhui um chendyu ngunanꞌ, 
chaꞌ nu ndyuꞌhui cuiyaꞌ tiꞌ neꞌ gentil: Chaꞌ nu nguiten yuꞌhui neꞌ loꞌo 
ñaꞌan tucui ti, chaꞌ ngunanꞌ nu ndyiꞌo tiquee neꞌ, chaꞌ cuꞌhui, nchgaa loo 
chaꞌ nducunꞌ nu nꞌni neꞌ seꞌen nchca taꞌa xa lyee ndyiꞌyo neꞌ, chaꞌ nu nꞌni 
tnu neꞌ joꞌo, cuiꞌ chaꞌ nu nxcuan tloo Ndiose. 4 Nduhue ꞌa tiꞌ neꞌ siꞌyana 
a ndaꞌan ꞌa um loꞌo neꞌ loo chaꞌ ngunanꞌ, nchcuiꞌ caꞌan neꞌ ꞌin um siꞌya 
chaꞌ canꞌ, 5 una tiyaa xaa ntsuꞌhui chaꞌ tyaa canꞌ cunta tloo ñi nu cuaꞌ 
ndon tiyaa cuꞌni xñan bsya ꞌin nten tsatlyu loꞌo neꞌ cuaꞌ ngujui. 6  Canꞌ 
chaꞌ hasta loꞌo nu ngujui jui nu ycuiꞌ chaꞌ tsuꞌhue ꞌin Ndiose loꞌo, siyaꞌ 
loꞌo canꞌ tsoꞌ ꞌin Ndiose, una ca xñan bsya ꞌin loꞌo tsoꞌ ꞌin cunanꞌ. 7 Cuaꞌ 
nchcui cuiiꞌ chaꞌ tsatii chaꞌ nu nchca loo chendyu re, canꞌ chaꞌ nde lyee la 
xñi um cunta ꞌin um, chcui chaꞌ tiyaa ꞌin um chcuiꞌ lyiꞌo um ꞌin Ndiose. 
8  Chaꞌ nu ndon loo lati, chuꞌhui chaꞌ tsuꞌhue ꞌin um scasca um, siꞌyana nu 
ntsuꞌhui chaꞌ tsuꞌhue ꞌin loꞌo taꞌa, nchca nꞌni canꞌ chaꞌ tlyu tiꞌ nchgaa loo 
quiꞌya. 9 Cuꞌni cunta um ꞌin nchgaa nu tiyaa seꞌen ndiꞌin um, loꞌ siꞌi nu taa 
um quiꞌya siꞌya chaꞌ canꞌ. 10 Cunda scaa um cuaꞌ ncuan xuꞌhue um chaꞌ 
cuiyaꞌ nu mdaa Ndiose ꞌin um, cuaꞌ ñaꞌaan chaꞌ nu mdaa ñi ꞌin um, cuiꞌ na 
cunajoꞌo na ꞌin um nu ta yaaꞌ taꞌa um, tsañaꞌan nꞌni sca nu cuaꞌ nguiꞌni ca 
tñan ꞌin Ndiose siꞌya chaꞌ tsuꞌhue nu cuaꞌ jui ꞌin. 11 Chaꞌ ndeꞌen nu chcuiꞌ 
loꞌo nten, chcuiꞌ canꞌ tsañaꞌan chaꞌ nu taa Ndiose ꞌin, chaꞌ ndeꞌen nu ta 
yaaꞌ ꞌin xca tucui, loꞌo chaꞌ cuiyaꞌ ꞌin Ndiose cuꞌni ꞌin na, ñaꞌan ca siꞌyana 
scuen cuaan chaꞌ ꞌin Ndiose siꞌya Jesucristo, ñi nu ngaꞌan chaꞌ cuꞌni tnu 
na ꞌin, loꞌ scati ñi culo ñi tñan tsala xaa. Amen.

Ndijin na nu tiꞌi siꞌya chaꞌ ꞌin Ndiose
12  ꞌUn jun taꞌa na nu ndyuꞌhui cuiyaꞌ tinꞌ ꞌin, a cuhue tiꞌ um siꞌya chaꞌ 

nu cuaꞌ ndijin um, ta siꞌyana xqueꞌ tiꞌ um a ntsuꞌhui chaꞌ tyijyin um nu 
tiꞌi, 13 cuiꞌ ca nu nde ca tsuꞌhue chuꞌhui tiquee um, siꞌyana sca chaꞌ ti ꞌin 
um loꞌo tiꞌi nu mdijin Cristo, una nde lyee la ca tsuꞌhue chuꞌhui tiquee um 
tsaan nu ca chcanꞌ loo chaꞌ cuiyaꞌ ꞌin ñi. 14 Tsuꞌhue ca xuꞌhue um xa ndyijyi 
nu chcuiꞌ caꞌan ꞌin um siꞌya chaꞌ ꞌin Cristo, siꞌyana Espíritu nu mdoꞌo loo 
xaa ꞌin Ndiose ntsuꞌhui niꞌ cusya ꞌin um. Chaꞌ ñi siꞌyana nten canꞌ ndaja ꞌin 
ñi, una tsoꞌ nu ꞌin um nde nguiꞌni tnu um ꞌin ñi. 15 Canꞌ chaꞌ xñi um cunta 
siꞌyana ñi sca um a tyijyin um chaꞌ, ta siꞌyana yjui um nten, uta mꞌni um 
cunan, ta siꞌyana lca um sca nu nducunꞌ, uta nguiten yuꞌhui um loꞌo chaꞌ nu 
a nguiꞌni caꞌan ꞌin um. 16 Una chaꞌ ndijin um nu tiꞌi siꞌya chaꞌ ꞌin Cristo, a 
xijyiꞌo tiꞌ um, cuiꞌ ca nu tyaa um xuꞌhue ꞌin Ndiose siꞌya chaꞌ canꞌ. 17 Siꞌyana 
cuaꞌ mdiyaa xaa ca xñan bsya ꞌin nchgaa sñeꞌ Ndiose, loꞌ chaꞌ culo nducua 
la tyisnan chaꞌ canꞌ loꞌo nareꞌ, ¿ñaꞌan la ca ꞌin nten nu a jaꞌan chaꞌ tsuꞌhue 
nu nchcuiꞌ Ndiose? 18  —Sca nten nu ñi ndiꞌin chaꞌ ꞌin, loꞌ chaꞌ seen ti tyiꞌo 

laa neꞌ, ¿ñaꞌan la ca tsatoꞌo ꞌin nten nducunꞌ loꞌo nu nguiꞌni quiꞌya—? 19 Canꞌ 
chaꞌ nu ndijin nu tiꞌi siꞌya chaꞌ cuiyaꞌ ꞌin Ndiose, xnu canꞌ cunta cusya ꞌin 
yaaꞌ ñi nu ndaa chendyu, loꞌ tsa quiñan canꞌ cuꞌni tñan tsuꞌhue.

Chaꞌ ꞌin yu nu ntsuꞌhui cunta ꞌin jun

5  1 Nchca tinꞌ chcuinꞌ loꞌo yu nu ntsuꞌhui cunta ꞌin um, siꞌyana loꞌon 
nanꞌ lcan nu ntsuꞌhui cunta ꞌin jun, loꞌ naꞌan tloon ñaꞌan mdijin Cristo 

nu tiꞌi, cuiꞌ cuañaꞌan quiꞌni caꞌan ꞌñan loꞌo chaꞌ cuiyaꞌ nu taa ñi tiyaa xaa, 
2  canꞌ chaꞌ jñan chaꞌ tsuꞌhue ꞌin um siꞌyana chuꞌhui um cunta ꞌin jun taꞌa na 
nu cuaꞌ mdaa Ndiose ꞌin um, una siꞌi loꞌo juesa, cuiꞌ ca nu loꞌo chaꞌ tsuꞌhue 
nu ndyiꞌo tiquee um, ñi siꞌi na nducua tloo um caja siyaꞌ um, cuiꞌ ca nu 
cuꞌni um tñan canꞌ loꞌo nu chcui lca tiquee um. 3 A cuꞌni um ꞌin um ñaꞌan 
nchca tiꞌ sca xꞌnan jun, cuiꞌ ca nu ndyiꞌya ti ñaꞌan culoꞌo xñan um ꞌin um. 
4 Loꞌ xa ca chcanꞌ loo Ñi nu ntsuꞌhui ca cunta ꞌin nchgaa jun taꞌa na, chcuan 
um cunta chaꞌ tsuꞌhue nu taa Ndiose ꞌin um la niꞌ cuaan, na nu a ntsuꞌhui 
ꞌa chaꞌ tsatii. 5 Ticuiꞌ cuañaꞌan ꞌun yu tsa suhue ti, ca jaꞌan um chaꞌ nu 
nchcuiꞌ yu nu ntsuꞌhui cunta ꞌin um, cuiꞌ cuañaꞌan scasca um cuꞌni lyoꞌ um 
ꞌin um siꞌyana: —Ndiose nxcuan tloo ñi ꞌin nten nu siyeꞌ, una nda yaaꞌ ñi 
ꞌin nten nu suun—. 6 Canꞌ chaꞌ cuꞌni suun um ꞌin um tloo Ndiose, ñi nu tla 
la chaꞌ cuiyaꞌ ntsuꞌhui yaaꞌ, siꞌyana cuiꞌ ñi scuen cuaan ñi chaꞌ ꞌin um xa tsa 
tucua xaa. 7 A cunta yaaꞌ ñi xnu um nchgaa chaꞌ nduhue tiꞌ ntsuꞌhui tiquee 
um, siꞌyana cuiꞌ ñi ntsuꞌhui ñi cunta ꞌin um. 8  Xñi um cunta ꞌin um loꞌ tyiꞌin 
tiyaa um, siꞌyana laxaꞌan nu lca taꞌa cusuun na, ndaꞌan chcua tyiꞌiin tsoꞌ 
tsañaꞌan nchca tiꞌ sca cuichi nu la, loꞌ nan canꞌ tucui ca ꞌin cujlyo. 9 Canꞌ 
chaꞌ tyon queeꞌ um ꞌin canꞌ, loꞌ a tyiꞌo tsoꞌ um siiꞌ chaꞌ nu ndiya quiꞌan tiꞌ 
um, siꞌyana cuaꞌ jlyo tiꞌ um scañaꞌan ti ndijin um nu tiꞌi loꞌo jun sca chcui 
chendyu. 10 Una Ndiose, ñi nu ntsuꞌhui nchgaa loo chaꞌ tsuꞌhue ꞌin, siꞌya 
Jesucristo nsiꞌya ñi ꞌin na sten na loo xaa ꞌin ñi tsala xaa, xa cuaꞌ mdijin 
chinꞌ um nu tiꞌi, cuiꞌ ñi cuꞌni chcui ñi chaꞌ ꞌin um, cuꞌni ñi chaꞌ tyon tla um, 
taa la ñi juesa ꞌin um, loꞌ cuañaꞌan tyiꞌin tya tla la ñi ꞌin um. 11 Scati ꞌin ñi 
cuꞌni tnu na loꞌ culo ñi tñan tsala xaa. Amen.

Mslaꞌ taꞌa yu Tyo loꞌo jun taꞌa na
12  Yu taꞌa na Silvano, yu nu ndyuꞌhui lyoon siꞌyana ñi ndiꞌin chaꞌ ꞌin, 

nguaꞌan yu tsa chinꞌ chaꞌ loo quityi re loꞌo cunta ꞌñan, siꞌyana taan chaꞌ 
tnu tiquee ꞌin um. Taan suun loꞌo um siꞌyana chaꞌ tsuꞌhue re lca na chaꞌ 
nu ñi ꞌin Ndiose, cuiꞌ loo chaꞌ nu cuaꞌ ntsuꞌhui um. 13  Jun taꞌa na nu ndiyoꞌ 
tiꞌin quichen Babilonia nchcuiꞌ chaꞌ jun ꞌin um, jun nu cuaꞌ ngulohui 
Ndiose ꞌin tsatlyu loꞌo na, a cunta yu Marco nchcuiꞌ chaꞌ yu ꞌin um, yu nu 
lca sca sñenꞌ nanꞌ loꞌo tsoꞌ ꞌin Ndiose. 14 Cuiꞌ cuañaꞌan chcuiꞌ chaꞌ taꞌa um 
loꞌo nu chcui lca tiquee um. Ndiose cuꞌni ñi chaꞌ siꞌyana tyiꞌin tsuꞌhue um 
nchgaa um nu cuaꞌ ndiꞌin tsoꞌ ꞌin Jesucristo. Amen. 

Yu Tyo nchcuiꞌ chaꞌ yu ꞌin jun taꞌa na

1  1 Nanꞌ yu Simón Tyo nu lca nguso ꞌin Jesucristo, ñi nu nguaꞌan tñan 
ꞌñan, nchcuiꞌ chanꞌ ꞌin um, ꞌun nu cuaꞌ ya quiꞌan tiꞌ siꞌya chaꞌ nu ñi 

ꞌin Stina Ndiose loꞌo Jesucristo, ñi nu Ndlo laa ꞌin na, scañaꞌan ti ntsuꞌhui 
lyoo chaꞌ nu ndiya quiꞌan tiꞌ na loꞌo um. 2  Taa la ñi chaꞌ tsuꞌhue nu chuꞌhui 
niꞌ cusya ꞌin um, loꞌ cuꞌni ñi chaꞌ tyiꞌin tsuꞌhue um, cuaꞌ ñaꞌaan nguia 
ndyuꞌhui lyoo um ꞌin Ndiose loꞌo Ñi Xꞌnan na Jesús.

Chaꞌ tsuꞌhue ꞌin Ndiose nu quiꞌni caꞌan ꞌin na
3  Siꞌya chaꞌ cuiyaꞌ nu tlyu ꞌin ñi jui nchgaa loo chaꞌ nu ꞌni ꞌin na, 

tsañaꞌan nu ntsuꞌhui chaꞌ tyuꞌhui na sca chendyu nu luhui, siꞌyana cuaꞌ 
yuꞌhui lyoo na ꞌin ñi nu msiꞌya ꞌin na, ñaꞌan ca siꞌyana quiꞌni caꞌan ꞌin na 
loo xaa ꞌin ñi siꞌya chaꞌ tsuꞌhue ꞌin ñi. 4 Siꞌya chaꞌ re mdiꞌin tyaa ñi scasca 
loo chaꞌ loꞌo na, chaꞌ nu ndon loo loꞌ ntsuꞌhui lyoo, siꞌya chaꞌ re caja ñaꞌan 
ca sca chaꞌ ti ꞌin um loꞌo Ndiose, loꞌ chcua tijyoꞌ um siiꞌ chaꞌ ngunanꞌ nu 
nchca loo chendyu re. 5 Canꞌ chaꞌ nde lyee la suꞌhua um juesa loꞌo chaꞌ 
re, tsa quiñan la um loꞌo chaꞌ nu ndiya quiꞌan tiꞌ um loꞌ taa um yaꞌ ca ñi 
chaꞌ ꞌin um, loꞌ tsañaꞌan nchca ñi chaꞌ ꞌin um cuañaꞌan quiꞌya la um chaꞌ 
tiyaa, 6  loꞌ ñaꞌan ndyiꞌya um chaꞌ tiyaa cuañaꞌan xñi la um cunta ꞌin um, 
loꞌ ñaꞌan nsñi um cunta ꞌin um cuañaꞌan chuꞌhui la chaꞌ tlyu tiꞌ ꞌin um, 
loꞌ ñaꞌan ntsuꞌhui chaꞌ tlyu tiꞌ ꞌin um cuañaꞌan ca luhui la chaꞌ ꞌin um 
tloo Ndiose, 7 loꞌ ñaꞌan nchca luhui um cuañaꞌan lyee la chuꞌhui yuhue tiꞌ 
um ꞌin taꞌa um, loꞌ tsañaꞌan ntsuꞌhui yuhue tiꞌ um ꞌin taꞌa um cuañaꞌan 
nde lyee la chuꞌhui chaꞌ tsuꞌhue ꞌin um scasca um. 8  Chaꞌ suꞌhua loo um 
nchgaa chaꞌ re, siꞌi cua chaꞌ ti ncuan xuꞌhue um ꞌin na, cuiꞌ ca nu nde 
lyee la ca chcanꞌ loo na loo chendyu ꞌin um, loꞌ cuañaꞌan quiꞌya la um 
cunta chaꞌ ꞌin Ñi Xꞌnan na Jesucristo. 9 Una nu a nsuꞌhua loo chaꞌ re, chinꞌ 
ꞌa seꞌen nchcua quiloo canꞌ, lca canꞌ sca nu cuityinꞌ siꞌyana cuaꞌ ngujlya 
tiꞌ ñaꞌan nguten quiꞌya ꞌin tiꞌ culoo. 10 Canꞌ chaꞌ ꞌun jun taꞌa na, nde lyee 
la suꞌhua loo um chaꞌ nu ndiya quiꞌan tiꞌ um ñaꞌan msiꞌya ñi ꞌin um loꞌ 
ngulohui ñi ꞌin um, chaꞌ cuꞌni um nchgaa chaꞌ re a ntsuꞌhui ꞌa chaꞌ tyiꞌo 

tsoꞌ um. 11 Cuañaꞌan caja chaꞌ cuiyaꞌ sten um loꞌo nu chcui lca tiquee um 
seꞌen ndlo Ñi Xꞌnan na Jesucristo tñan tsala xaa, ñi nu Ndlo laa ꞌin na. 
12  Canꞌ chaꞌ nanꞌ a culaꞌ tinꞌ xuꞌhuan tiꞌ um loꞌo chaꞌ re, siyaꞌ cuaꞌ jlyo 
tiꞌ um loꞌ tla ndon um loꞌo chaꞌ nu ñi re, 13  siꞌyana ntsuꞌhui suun ꞌñan 
suꞌhua tiyaan ꞌin um loꞌo chaꞌ re lja nu tiꞌ ndiꞌin loo chendyu. 14 Jlyo tinꞌ 
siꞌyana cuaꞌ nchcui cuiiꞌ chaꞌ tyiꞌon loo chendyu re, tsañaꞌan nu cuaꞌ mtsaꞌ 
Ñi Xꞌnan na Jesucristo ꞌñan. 15 Nsuꞌhuan juesa tsañaꞌan nu tca la ꞌñan, 
siꞌyana quia yuꞌhui tiꞌ um chaꞌ re nchgaa xaa xa nu cuaꞌ ngujuin.

Xa naꞌan yu Tyo ꞌin Cristo loo xaa ꞌin ñi
16  Siꞌyana chaꞌ nu cuaꞌ nguloꞌo hua ꞌin um tsañaꞌan chaꞌ cuiyaꞌ ꞌin Ñi 

Xꞌnan na Jesucristo loꞌo ñaꞌan nu ntsuꞌhui chaꞌ quiaan ñi xiyaꞌ, siꞌi chaꞌ 
ngulo que hua lca na seꞌen nu cuñilyiꞌo hua ꞌin um, cuiꞌ ca nu naꞌan tloo 
hua ꞌin ñi loo xaa ꞌin ñi. 17 Xa nu mchcuan ñi chaꞌ cuiyaꞌ nu mdaa Stina 
Ndiose ꞌin ñi, mchaꞌan ñaꞌan ñi loꞌo sca xaa nu tsuꞌhue ñaꞌan, loꞌ cuiꞌ chaꞌ 
ꞌin ñi jui nu ycuiꞌ la niꞌ cuaan: Nde nu lca Sñenꞌ nanꞌ nu taꞌa lati ꞌñan, 
ndyijyin yaꞌ tsuꞌhue ntsuꞌhui tiqueen loꞌo. 18  Ngune ꞌin hua jui nu ycuiꞌ la 
niꞌ cuaan xa nu ndon hua loꞌo ñi loo quiꞌya nu mdoꞌo hui canꞌ ꞌin ñi. 19 A 
cunta cuaꞌ ntsuꞌhui quityi ꞌin na seꞌen mxiycuiꞌ Ndiose nguso ꞌin ñi cuaꞌ 
sꞌni. Tsuꞌhue ꞌa chaꞌ nꞌni cunta um chaꞌ canꞌ, siꞌyana lca na ñaꞌan nchca tiꞌ 
sca quiiꞌ nu ndyuꞌhui xaa chcui tla tsayaꞌ xtyi xaa niꞌ cusya ꞌin um, ñaꞌan 
nchca tiꞌ sca cuii nu nchcua xa tlya. 20 Nde chaꞌ nu quiꞌya na cunta culo 
nducua la, siꞌyana ñi sca chaꞌ nu nguinu scua loo quityi ꞌin Ndiose, a lca 
na chaꞌ tiyaa ꞌin nten chendyu, 21 siꞌyana ñi siyaꞌ a yaan chaꞌ canꞌ siꞌya 
chaꞌ cuiyaꞌ ꞌin nten, cuiꞌ ca nu yu nu cuaꞌ mdoꞌo hui ꞌin Ndiose nguaꞌan 
scua yu chaꞌ re tsañaꞌan nu mxiycuiꞌ Espíritu nu Luhui ꞌin yu.

Chaꞌ ꞌin nten nu ndloꞌo chaꞌ cuiñi

2  1 Tsañaꞌan mdaꞌan ycuiꞌ neꞌ chaꞌ cuiñi lja nten nu mdiꞌin cuaꞌ sꞌni, 
cuiꞌ cuañaꞌan caja nu culoꞌo chaꞌ cuiñi seꞌen ndiꞌin um, tsuꞌhue 

tsuꞌhue ti sten chaꞌ cuiñi nu culo tsoꞌ ꞌin um, loꞌ tsatoꞌo xcuan tloo canꞌ ꞌin 
Ñi Xꞌnan na, ñi nu ngulo laa ꞌin, cuañaꞌan soꞌ tucua canꞌ yuhueꞌ chonꞌ nu 
cujlyo ꞌin tsati ntyin. 2  Quiꞌan ꞌa nten cuꞌni nchaꞌan chaꞌ nducunꞌ nu cuꞌni 
canꞌ, cuiꞌ siꞌya chaꞌ canꞌ caja nu chcuiꞌ yuhueꞌ tucueen nu ñi ꞌin Ndiose, 
3  loꞌ siꞌyana lyee lca ꞌin loꞌo tñi, cunan canꞌ ñaꞌan nu culo na ndiꞌin ꞌin 
um loꞌo chaꞌ cuiñi ꞌin. Una cuaꞌ sꞌni ꞌa nducui nchaꞌan yuhueꞌ ꞌin canꞌ loꞌ 
cuaꞌ chcua ti na ꞌin, a tyijyin yuꞌhui chaꞌ a quinanꞌ canꞌ. 4 Siꞌyana Ndiose 
a mꞌni ñi chaꞌ tlyu tiꞌ ꞌin angujle nu mꞌni quiꞌya, cuiꞌ ca nu msuꞌhua ñi 
ꞌin canꞌ loo quiiꞌ, loꞌ msuꞌhua nchcun ñi ꞌin sca seꞌen tla yta, canꞌ quinu 
yuꞌhui tsayaꞌ nu ca xñan bsya ꞌin. 5 Cuiꞌ cuañaꞌan loꞌo nten nu mdiꞌin 
cuaꞌ sꞌni, a mꞌni ñi chaꞌ tlyu tiꞌ ꞌin canꞌ, cuiꞌ ca nu mdyiꞌya ñi quio tnu nu 
ngujlyo ꞌin nten nducunꞌ canꞌ, una ngulo laa ñi ꞌin yu Noé loꞌo cha cati 

nu ndiꞌin naꞌan ꞌin yu, cuiꞌ yu nu ycuiꞌ chaꞌ tsuꞌhue ꞌin Ndiose. 6  A cunta 
ngulo ñi yuhueꞌ ꞌin quichen Sodoma loꞌo Gomorra, ngujlyo ñi ꞌin quichen 
canꞌ tsayaꞌ nguinu na xtyi jyii ti, loꞌo chaꞌ re ca cuiyaꞌ tiꞌ nten tsañaꞌan 
ntsuꞌhui chaꞌ tsatoꞌo ꞌin nu nducunꞌ. 7 Una ngulo laa ñi ꞌin yu Lot, yu nu 
ncua jaꞌan ꞌin Ndiose, loꞌ tiꞌi ꞌa ngaꞌan ꞌin yu loꞌo chaꞌ ngunanꞌ nu nguiꞌni 
nten canꞌ, 8  (siꞌyana yu re ya quiꞌan tiꞌ yu ꞌin Ndiose loꞌ mdiꞌin yu lja 
nten canꞌ, ndyijyin yaꞌ tiꞌi ngaꞌan ꞌin yu siꞌyana nchgaa xaa naꞌan yu chaꞌ 
ngunanꞌ nu nguiꞌni neꞌ loꞌ ne ꞌin yu chaꞌ nu nchcuiꞌ neꞌ). 9 Una Ñi Xꞌnan 
na jlyo tiꞌ ñi ñaꞌan culaa ñi ꞌin nu ndiya quiꞌan tiꞌ ꞌin ñi xa ljyaan scasca 
chaꞌ ꞌin, loꞌ jlyo tiꞌ ñi ñaꞌan xitijin ñi nu tiꞌi ꞌin nu a ndiya quiꞌan tiꞌ ꞌin ñi 
tsaan nu cuꞌni ñi xñan bsya ꞌin canꞌ, 10 una lyee lati loꞌo nu ndaꞌan loꞌo 
chaꞌ ngunanꞌ nu ndyiꞌo tiquee, nu nxcuan tloo ꞌin nchgaa nu ntsuꞌhui chaꞌ 
cuiyaꞌ yaaꞌ, tnu tiquee neꞌ cuꞌni neꞌ chaꞌ nu nchca tiꞌ neꞌ, ñi a ntsen neꞌ 
chcuiꞌ caꞌan neꞌ ꞌin nu mdaa Ndiose chaꞌ cuiyaꞌ ꞌin la niꞌ cuaan. 11 Siyaꞌ 
tlyu la chaꞌ cuiyaꞌ ntsuꞌhui yaaꞌ angujle uta tla la chaꞌ ꞌin, una a xtyi tiꞌ 
suꞌhua yuhueꞌ ꞌin nu ndaꞌan loꞌo chaꞌ cuiyaꞌ tloo Ñi Xꞌnan na, 12  una neꞌ 
canꞌ nchcuiꞌ tiꞌi tiꞌ neꞌ chaꞌ nu a nchca quiꞌya neꞌ cunta, tsañaꞌan nchca 
tiꞌ sca ꞌni nu a ntsuꞌhui chaꞌ tiyaa ꞌin nu ngula siꞌyana quinu loꞌ caja, loꞌ 
cuañaꞌan ntsuꞌhui chaꞌ tnanꞌ canꞌ ꞌin ticuiiꞌ, 13  canꞌ xuꞌhue nu ntsuꞌhui 
chaꞌ quiꞌni caꞌan ꞌin neꞌ siꞌya chaꞌ ngunanꞌ nu mꞌni neꞌ, loo nu nducui tiꞌ 
neꞌ cuꞌni neꞌ chaꞌ nu nchca tiꞌ neꞌ cunda sca tsaan. Cooꞌ chaꞌ tiyaa ꞌin neꞌ, 
a ndii tiꞌ neꞌ chaꞌ jyiꞌo, loꞌ a seꞌen ñaꞌan chaꞌ ꞌin neꞌ xa nchcu neꞌ loꞌo um 
tsatlyu, 14 lyee lca tiquee neꞌ sten yuꞌhui neꞌ loꞌo ñaꞌan tucui ti, a nguilaꞌ 
tiꞌ neꞌ nꞌni neꞌ quiꞌya, nxityu neꞌ ꞌin nu joꞌo ti ndiꞌin chaꞌ ꞌin loo quiꞌya, 
siꞌyana chacuiꞌ chaꞌ xqueꞌ nguilyu niꞌ cusya ꞌin neꞌ, loꞌ lca neꞌ nu nducua 
yuhueꞌ chonꞌ. 15 Cuaꞌ mdoꞌo tsoꞌ neꞌ tucueen nu ñi, ndaꞌan nguinanꞌ yuꞌhui 
neꞌ loꞌ nguiaa neꞌ tucueen nu mdaꞌan Balaam, sñeꞌ Beor, cuiꞌ nu lyee ncua 
lca tiquee chuꞌhui canan ꞌin loꞌo chaꞌ ngunanꞌ, 16  loꞌ jui nu ngusun loꞌo ꞌin 
yu siꞌya chaꞌ ngunanꞌ canꞌ ꞌin yu, sca burra, ꞌni nu a ntsuꞌhui chaꞌ nchcuiꞌ, 
una ycuiꞌ loꞌo yu tsañaꞌan nchcuiꞌ sca nten, loꞌ mducui ndijin ꞌin loo chaꞌ 
tinto ꞌin yu nu mxiycuiꞌ Ndiose ꞌin. 17 Nguiaa chaꞌ ꞌin neꞌ canꞌ ñaꞌan nchca 
tiꞌ sca chco nu a ntsuꞌhui tyiꞌa, uta ñaꞌan nchca tiꞌ sca ndla nu nguia loꞌo 
cuiꞌin ꞌin scasca seꞌen, canꞌ nu ntsuꞌhui chaꞌ quiꞌni caꞌan ꞌin sca seꞌen nu 
lyee tla yta, canꞌ chuꞌhui canꞌ tsala xaa. 18  Nchcuiꞌ neꞌ chaꞌ nu a ntsuꞌhui 
lyoo, una loꞌo chaꞌ siyeꞌ nu nchcuiꞌ neꞌ nan neꞌ ñaꞌan xisqueꞌ neꞌ ꞌin xca 
tucui loo chaꞌ ngunanꞌ nu ndyiꞌo tiquee neꞌ, cuiꞌ nu cuaꞌ nguia ndoꞌo tsoꞌ 
siiꞌ chaꞌ ngunanꞌ. 19 Nchcuiꞌ neꞌ loꞌo canꞌ siꞌyana a tucui nu culo tñan ꞌin, 
siyaꞌ ticuiiꞌ neꞌ ntsuꞌhui nchcun neꞌ loo chaꞌ ngunanꞌ canꞌ. Siꞌyana nu caja 
nu xisqueꞌ ꞌin cuaꞌ ntsuꞌhui canꞌ tuyaaꞌ xca tucui. 20 Chaꞌ ñi siꞌyana sca 
nu cuaꞌ mdoꞌo tsoꞌ siiꞌ chaꞌ ngunanꞌ nu nchca loo chendyu re, nu cuaꞌ 
yuꞌhui lyoo ꞌin Ñi Xꞌnan na Jesucristo, ñi nu Ndlo laa ꞌin na, chaꞌ xiyaꞌ 
xitucui canꞌ loo chaꞌ ngunanꞌ, tsatoꞌo sñan la cuꞌni canꞌ que ñaꞌan tiꞌ 

culoo. 21 Tsuꞌhue lati chaꞌ cua na a yuꞌhui lyoo canꞌ tucueen nu ñi, loꞌ siꞌi 
nu xitucui xiyaꞌ loo chaꞌ ngunanꞌ, loꞌ xcuan tloo chaꞌ nu luhui lati nu cuaꞌ 
ncuan xuꞌhue. 22  Canꞌ nu yatoꞌo ꞌin tsañaꞌan nchcuiꞌ sca chaꞌ: Xniꞌ nxitucui 
ꞌin nchcu ꞌin na nu cuaꞌ ycuen ꞌin, cuiꞌ cuañaꞌan cuhueꞌ, xiyaꞌ nguiten ꞌin 
loo mtsoꞌ siyaꞌ cuaꞌ mxicuta neꞌ ꞌin ꞌin.

Ntsuꞌhui chaꞌ quiaan Ñi Xꞌnan na xiyaꞌ

3  1 ꞌUn jun taꞌa na nu ndyuꞌhui cuiyaꞌ tinꞌ ꞌin, nde nu cuaꞌ nchca tucua 
quityi ndaꞌan ꞌin um, chcuaa quityi re scañaꞌan ti nsuꞌhua tiyaan ꞌin 

um siꞌyana ca ñi chaꞌ tiyaa ꞌin um, 2  loꞌ quia yuꞌhui tiꞌ um chaꞌ nu nguaꞌan 
yu nu mxiycuiꞌ Ndiose ꞌin cuaꞌ sꞌni, loꞌo tñan nu ngulo Ñi Xꞌnan na, ñi 
nu Ndlo laa ꞌin na, cuiꞌ chaꞌ nu nguloꞌo yu taꞌa mdaꞌan ñi. 3  Ca cuiyaꞌ tiꞌ 
um chaꞌ re culo nducua lati, siꞌyana tiyaa xaa ntsuꞌhui chaꞌ caan scasca 
nu xtyi lyiꞌo chaꞌ tsuꞌhue ꞌin Ndiose, loꞌ cuꞌni canꞌ ñaꞌan nu nchca tiꞌ, 4 loꞌ 
ndeñaꞌan chcuiꞌ: ¿La ncua chaꞌ nu cuaꞌ mdiꞌin tyaa ñi siꞌyana caan ñi 
xiyaꞌ? Cuaꞌ sꞌni ngujui nten cula ꞌin na, loꞌ cuiꞌ ñaꞌan ti ndiꞌin chendyu re 
tiꞌ xa nguiaaꞌ na. 5 A nchca tiꞌ canꞌ cuꞌni cunta chaꞌ nu nguinu scua cuaꞌ 
sꞌni, siꞌyana niꞌ cuaan nguiaaꞌ na loꞌo chaꞌ nu ycuiꞌ Ndiose, cuiꞌ cuañaꞌan 
chendyu re mdoꞌo na loo tyiꞌa loꞌ ndiꞌin na siꞌya tyiꞌa, 6  cuiꞌ cuañaꞌan siꞌya 
tyiꞌa ngujlyo chendyu cuaꞌ sꞌni. 7 Una niꞌ cuaan loꞌo chendyu nu ndiꞌin 
cuaꞌ ñii, ticuiꞌ siꞌya chaꞌ cuiyaꞌ ꞌin Ndiose ndiꞌin na, loꞌ tsatoꞌo squin na 
tiyaa xaa tsaan nu cuꞌni ñi xñan bsya ꞌin nten, xa nu quinanꞌ nchgaa nu a 
ndiya quiꞌan tiꞌ ꞌin ñi. 8  ꞌUn jun taꞌa na nu ndyuꞌhui cuiyaꞌ tinꞌ ꞌin, a nchca 
chaꞌ jlya tiꞌ um chaꞌ re, siꞌyana cunta ꞌin Ñi Xꞌnan na sca tsaan lca na sca 
mii yjan, loꞌ sca mii yjan lca na sca tsaan ti ꞌin ñi. 9 Siyaꞌ ndiyaꞌ Ñi Xꞌnan 
na loꞌo chaꞌ nu cuaꞌ mdiꞌin tyaa ñi, siꞌi canꞌ chaꞌ ngujlya tiꞌ ñi tsañaꞌan 
nchcuiꞌ nten, cuiꞌ ca nu siꞌya chaꞌ tlyu tiꞌ ntsuꞌhui ꞌin ñi a nchca tiꞌ ñi 
quinanꞌ ñi sca tucui, cuiꞌ ca nu nchca tiꞌ ñi siꞌyana nchgaa tucui xiloꞌo 
chonꞌ quiꞌya nguiꞌni. 10 Una tsaan nu quiaan Ñi Xꞌnan na xiyaꞌ, tsatoꞌo na 
ñaꞌan xa nguiten yu cunan xa tla, niꞌ cuaan ntsuꞌhui chaꞌ quine na cueen 
xa jlyo na, chendyu re squin na loꞌo nchgaa na nu ndiꞌin ꞌin na. 11 Chaꞌ 
cuañaꞌan ntsuꞌhui chaꞌ jlyo nchgaa na re, lyee la ndyiꞌo tñan tyuꞌhui um 
sca chendyu nu luhui tloo Ndiose, 12  lja nta um tsuꞌhue ntsuꞌhui tiquee 
um siꞌya tsaan nu cuaꞌ mdiꞌin tyaa Ndiose, cuiꞌ xa nu ntsuꞌhui chaꞌ squin 
niꞌ cuaan loꞌ jlyo nchgaa na nu nducua ꞌin na, loꞌ siyaꞌ ti tsatii chaꞌ ꞌin na. 
13  Una nareꞌ nducua tloo na chaꞌ nu cuaꞌ mdiꞌin tyaa ñi, sca chendyu nu 
cui ti loꞌo niꞌ cuaan seꞌen quinu scua sca chaꞌ cuiyaꞌ nu ñi. 14 Canꞌ chaꞌ 
ꞌun jun taꞌa na nu ndyuꞌhui cuiyaꞌ tinꞌ ꞌin, chaꞌ cuañaꞌan nta um chaꞌ re, 
suꞌhua um juesa loꞌ xñi um cunta ñaꞌan tyiꞌin um, siꞌyana luhui um quija 
lyoo ñi ꞌin um xa nu quiaan ñi xiyaꞌ, ñi sca cooꞌ loꞌ ñi sca chaꞌ loꞌ a nducui 
nchaꞌan ꞌin um. 15 Quiꞌya um cunta chaꞌ re: Ñi Xꞌnan na nchca tiꞌ ñi 
siꞌyana tyiꞌo laa nten, canꞌ chaꞌ ntsuꞌhui chaꞌ tlyu tiꞌ ꞌin ñi. Cuiꞌ cuañaꞌan 

yu taꞌa na Pablo, yu nu ndyuꞌhui cuiyaꞌ tiꞌ na ꞌin, ticuiꞌ chaꞌ re nguaꞌan yu 
ꞌin um tsañaꞌan chaꞌ tiyaa nu mdaa Ndiose ꞌin yu, 16  laꞌ nchgaa ti quityi 
nguaꞌan yu ticuiꞌ chaꞌ re nchcuiꞌ na, loꞌ ntsuꞌhui chaꞌ canꞌ tucui ti ñaꞌan 
ndyiꞌya na cunta ꞌin na. Tsalca nu chinꞌ chaꞌ tiyaa ꞌin uta joꞌo ndiꞌin chaꞌ 
ꞌin, nde xitsaꞌan neꞌ chaꞌ canꞌ tsañaꞌan nꞌni neꞌ loꞌo nchgaa la ñaꞌan quityi 
ꞌin Ndiose, loꞌ ndiyatoꞌo ntnanꞌ neꞌ ꞌin neꞌ siꞌya chaꞌ canꞌ. 17 Canꞌ chaꞌ ꞌun 
jun taꞌa na nu ndyuꞌhui cuiyaꞌ tinꞌ ꞌin, siꞌyana cuaꞌ jui nu msuꞌhua tiyaa 
ꞌin um loꞌo chaꞌ re, xñi um cunta ꞌin um loꞌo neꞌ nducunꞌ, a taa um yaꞌ 
cuan qui neꞌ ꞌin um loo chaꞌ cuiñi, ñaꞌan tuꞌ tsatoꞌo tyiꞌo tsoꞌ um loo chaꞌ 
nu cuaꞌ ntsuꞌhui um. 18  Cuiꞌ ca nu culo um loo chaꞌ tsuꞌhue ꞌin Ñi Xꞌnan 
na Jesucristo, ñi nu Ndlo laa ꞌin na, loꞌ suꞌhua um juesa chuꞌhui lyoo la 
um ꞌin ñi. ꞌIn scati ñi ntsuꞌhui chaꞌ cuꞌni tnu na, tiꞌ cuaꞌ ñii loꞌ tsala xaa. 
Amen. 

2 PEDRO 3  

El Nuevo Testamento en Chatino de Nopala de Mexico; versión para la web, © 2014, David Neil Nellis



427

Chaꞌ nu ndaa chendyu ꞌin na

1  1 Nde chaꞌ nu mdyisnan tiꞌ culoo, chaꞌ nu cuaꞌ ngune ꞌin hua, loꞌ 
naꞌan tloo hua, ñi nu yuꞌhui lyoo hua, mꞌni caꞌan yaaꞌ hua ꞌin, cuiꞌ 

Ychaꞌ ñi nu ndaa chendyu ꞌin na. 2  (Siꞌyana ñi nu ndaa chendyu canꞌ ncua 
chcanꞌ loo ñi, naꞌan hua ꞌin ñi, loꞌ ncua cuiyaꞌ tiꞌ hua ñaꞌan ndiꞌin chaꞌ 
ꞌin ñi, cuiꞌ cuañaꞌan ndaa hua suun siꞌyana cuiꞌ ñi ndaa ñi chendyu nu a 
tsatii ꞌa ꞌin na, ñi nu mdiꞌin seꞌen nducua Stina Ndiose, loꞌ nguloꞌo tloo ñi 
ꞌin hua). 3  Chaꞌ nu naꞌan tloo hua loꞌ ngune ꞌin hua, nde chaꞌ nu nchcuiꞌ 
hua loꞌo um, siꞌyana ca sca chaꞌ ti ꞌin um loꞌo hua, loꞌ chaꞌ ñi siꞌyana sca 
chaꞌ ti ꞌin na loꞌo Stina Ndiose loꞌo Jesucristo Sñeꞌ ñi. 4 Nguaꞌan tñan hua 
quityi re ꞌin um, siꞌyana lyee la ca tsuꞌhue chuꞌhui tiquee um.

Ndiose lca ñi xaa
5 Nde chaꞌ nu ngune ꞌin hua ycuiꞌ ñi, loꞌ nchcuiꞌ hua loꞌo um siꞌyana 

Ndiose lca ñi xaa, loꞌ a ntsuꞌhui tla yta ꞌin ñi. 6  Chaꞌ ljuin na siꞌyana 
sca chaꞌ ti ꞌin na loꞌo ñi, loꞌ tiꞌ ndaꞌan na loo chaꞌ ngunanꞌ, chaꞌ cuiñi 
nchcuiꞌ na loꞌ a ndaꞌan na loo chaꞌ nu ñi. 7 Una chaꞌ ndaꞌan na loo xaa ꞌin 
ñi tsañaꞌan nu lca ñi ycuiꞌ ñi, loꞌo nareꞌ sca chaꞌ ti ꞌin na xacanꞌ, loꞌ tne 
Jesucristo Sñeꞌ Ndiose nsuhui ꞌin na loꞌo nchgaa quiꞌya. 8  Chaꞌ ljuin na 
siꞌyana a nguiꞌni na quiꞌya, ticuiiꞌ na ñilyiꞌo na ꞌin na, loꞌ a ñi ndiꞌin chaꞌ 
ꞌin na. 9 Una chaꞌ ñee na quiꞌya ꞌin na tloo Ndiose, cuꞌni ñi chaꞌ tlyu tiꞌ ꞌin 
na, loꞌ suhui ñi nchgaa quiꞌya ꞌin na, siꞌyana ñi ndiꞌin chaꞌ ꞌin ñi loꞌ nꞌni 
ñi tñan tsuꞌhue. 10 Chaꞌ ljuin na siꞌyana a nguiꞌni na quiꞌya, ñaꞌan loo chaꞌ 
nguiꞌni na ꞌin ñi lca ñi sca nu cuiñi, loꞌ a nchca cuan xuꞌhue na chaꞌ nu 
nchcuiꞌ ñi.

Cristo ndyiꞌo ñi chaꞌ ꞌin na

2  1 ꞌUn nu lca ñaꞌan nchca tiꞌ sca sñenꞌ nanꞌ, nde ndaꞌan quityi re ꞌin 
um siꞌyana a cuꞌni um quiꞌya. Una chaꞌ ndeꞌen nu cuꞌni quiꞌya, cuaꞌ 

lca nu tyiꞌo chaꞌ ꞌin na tloo Stina Ndiose, cuiꞌ Jesucristo nu nꞌni tñan 
tsuꞌhue. 2  Cuiꞌ ñi ngujui ñi loꞌ mxicuten ñi quiꞌya ꞌin na, loꞌ siꞌi tsa ꞌin 

naa ti, cuiꞌ ca nu siꞌya nten sca chcui chendyu. 3  Nde nchca chcanꞌ ñaꞌan 
siꞌyana ndyuꞌhui lyoo na ꞌin ñi, chaꞌ nxuꞌhua seꞌen na chaꞌ nu ndlo ñi 
tñan. 4 Nu nchcuiꞌ: Nanꞌ ndyuꞌhuin lyoon ꞌin ñi, loꞌ a nxuꞌhua seꞌen chaꞌ 
nu ndlo ñi tñan, lca canꞌ sca nu cuiñi, loꞌ a nchcuiꞌ chaꞌ nu ñi. 5 Una nu 
nxuꞌhua seꞌen chaꞌ nu nchcuiꞌ ñi, nde nu chaꞌ ñi ca ndon loo chaꞌ tsuꞌhue 
ꞌin Ndiose, cuañaꞌan nchca cuiyaꞌ tiꞌ na siꞌyana sca chaꞌ ti ꞌin na loꞌo ñi. 
6  Nu nchcuiꞌ siꞌyana sca chaꞌ ti ꞌin loꞌo ñi, ngaꞌan chaꞌ tyuꞌhui canꞌ sca 
chendyu tsañaꞌan nu mduꞌhui ñi.

Chaꞌ nu cui ti ngulo Ndiose tñan
7 ꞌUn jun taꞌa na, chaꞌ nu ndlo ñi tñan ꞌin na siꞌi chaꞌ cui ti lca na, cuiꞌ ca 

nu lca na chaꞌ nu ncuan xuꞌhue um tiꞌ culoo. Chaꞌ nu ndaꞌan loo quityi re 
lca na ycuiꞌ ca chaꞌ nu cuaꞌ ngune ꞌin um tiꞌ xa mdyisnan um. 8  Una ndaꞌan 
sca chaꞌ nu cui ti nu ntsuꞌhui chaꞌ xuꞌhua seꞌen na, loꞌ nchca chcanꞌ loo chaꞌ 
re loo chendyu ꞌin um tsañaꞌan ndiꞌin chaꞌ ꞌin ñi, siꞌyana chaꞌ tiyaa ngunanꞌ 
cuaꞌ nguia nducua tijyoꞌ na, loꞌ nchca chcanꞌ loo xaa ꞌin ñi nu lca chaꞌ nu 
ñi. 9 Nu nchcuiꞌ siꞌyana ndon loo xaa ꞌin ñi, loꞌ nxcuan tloo ꞌin taꞌa nten, tiꞌ 
ndon canꞌ loo chaꞌ tiyaa ngunanꞌ. 10 Nu ntsuꞌhui chaꞌ tsuꞌhue ꞌin loꞌo taꞌa 
nten, canꞌ nu ndon loo xaa ꞌin ñi loꞌ a ntsuꞌhui chaꞌ tyiꞌo tsoꞌ. 11 Una nu 
nxcuan tloo ꞌin taꞌa nten, tiꞌ ndon canꞌ loo chaꞌ tla yta, loꞌ ndaꞌan loo chaꞌ 
ngunanꞌ, ñi a jlyo tiꞌ la nguiaa, siꞌyana chaꞌ tla yta canꞌ mducun na chaꞌ 
tiyaa ꞌin. 12  Nde ndaꞌan quityi re ꞌin um, ꞌun nu lca sñeꞌ Ndiose, siꞌyana cuaꞌ 
mxicuten ñi quiꞌya ꞌin um loꞌo chaꞌ cuiyaꞌ ꞌin Jesús. 13 Ndaꞌan quityi re ꞌin 
um, ꞌun nu lca nten cula, siꞌyana cuaꞌ ndyuꞌhui lyoo um ꞌin ñi nu ndiꞌin tiꞌ 
culoo. Ndaꞌan quityi re ꞌin um, ꞌun nu tsa suhue ti, siꞌyana cuaꞌ mꞌni um 
canan ꞌin laxaꞌan. Ndaꞌan quityi re ꞌin um, ꞌun nu lca sñenꞌ, siꞌyana cuaꞌ 
ndyuꞌhui lyoo um ꞌin Stina Ndiose. 14 Ndaꞌan quityi re ꞌin um, ꞌun nu lca 
nten cula, siꞌyana cuaꞌ ndyuꞌhui lyoo um ꞌin ñi nu ndiꞌin tiꞌ culoo. Ndaꞌan 
quityi re ꞌin um, ꞌun nu tsa suhue ti, siꞌyana tla ndon um loꞌ ntsuꞌhui chaꞌ 
ꞌin Ndiose niꞌ cusya ꞌin um, loꞌ cuaꞌ mꞌni um canan ꞌin laxaꞌan nu nguiꞌni 
chaꞌ ngunanꞌ. 15 A chcui tiꞌ um chaꞌ nu nchca loo chendyu re loꞌo na nu 
ndiꞌin ꞌin na. Chaꞌ ndeꞌen nu nchcui tiꞌ chaꞌ nu nchca loo chendyu re, chaꞌ 
tsuꞌhue ꞌin Stina Ndiose a ntsuꞌhui niꞌ cusya ꞌin canꞌ. 16 Siꞌyana nchgaa chaꞌ 
nu nchca loo chendyu re, ñaꞌan nchca tiꞌ chaꞌ nu nchcui tiꞌ cunanꞌ na, chaꞌ 
nu nchcui tiꞌ quiloo na, uta chaꞌ siyeꞌ ꞌin na, nchgaa chaꞌ re a mdoꞌo na 
seꞌen nducua Stina Ndiose, cuiꞌ ca nu loo chendyu re ndyiꞌo na. 17 Chaꞌ nu 
nchca loo chendyu re, tsatii chaꞌ ꞌin na, cuiꞌ cuañaꞌan loꞌo chaꞌ nu nchcui tiꞌ 
neꞌ, una nu nducua tñan chaꞌ nu nchca tiꞌ Ndiose, canꞌ nu tyiꞌin tsala xaa.

Chaꞌ ꞌin nu tiꞌi tiꞌ ꞌin Cristo
18  Sñenꞌ, cuaꞌ mdiyaa tsaan nu ntsuꞌhui chaꞌ tsatii chaꞌ nu nchca loo 

chendyu re, cuiꞌ chaꞌ nu cuaꞌ ngune ꞌin um siꞌyana ntsuꞌhui chaꞌ caan sca 

nu ñaꞌan tiꞌi ꞌin Cristo, loꞌ cuaꞌ ñii quiꞌan nu tiꞌi tiꞌ ꞌin Cristo cuaꞌ ndiꞌin, 
canꞌ chaꞌ nchca cuiyaꞌ tiꞌ na siꞌyana cuaꞌ mdiyaa tsaan canꞌ. 19 Lja na 
mdoꞌo canꞌ, una siꞌi sca chaꞌ ti ꞌin na loꞌo, chaꞌ cua na sca chaꞌ ti ꞌin na 
loꞌo tsatlyu tiꞌ ndiꞌin na loꞌo, una mdoꞌo tsoꞌ canꞌ siꞌyana ca chcanꞌ loo 
siꞌyana siꞌi sca chaꞌ ti ꞌin na nchgaa na. 20 Una ꞌun cuaꞌ ntsuꞌhui Espíritu 
nu Luhui ꞌin Ndiose niꞌ cusya ꞌin um, loꞌ cuaꞌ ndyiꞌya um cunta nchgaa loo 
chaꞌ. 21 Ndaꞌan quityi re ꞌin um, una siꞌi siꞌyana a ndyuꞌhui lyoo um chaꞌ 
nu ñi ꞌin Ndiose, cuiꞌ ca nu siꞌyana cuaꞌ ndyuꞌhui lyoo um ꞌin na, siꞌyana 
ñi sca chaꞌ cuiñi loꞌ a ljyaan loo chaꞌ nu ñi. 22  ¿Ti nu lca nu cuiñi? Cuiꞌ nu 
nchcuiꞌ siꞌyana siꞌi Jesús lca ñi Cristo. Canꞌ nu tiꞌi tiꞌ ꞌin ñi, cuiꞌ nu nchcuiꞌ 
siꞌyana siꞌi sca chaꞌ ti ꞌin Stina Ndiose loꞌo Sñeꞌ ñi. 23  Nchgaa nu nxcuan 
tloo ꞌin Sñeꞌ ñi, ticuiꞌ cuañaꞌan a ntsuꞌhui Stina Ndiose niꞌ cusya ꞌin canꞌ. 
Una nu ndiya quiꞌan tiꞌ ꞌin Sñeꞌ ñi, cuiꞌ cuañaꞌan ntsuꞌhui Stina Ndiose niꞌ 
cusya ꞌin canꞌ. 24 A tyiꞌo tsoꞌ um siiꞌ chaꞌ nu cuaꞌ ngune ꞌin um tiꞌ culoo. 
Chaꞌ tyon um loo chaꞌ nu cuaꞌ ngune ꞌin um tiꞌ culoo, sca chaꞌ ti ꞌin um 
loꞌo Sñeꞌ ñi loꞌo Stina Ndiose. 25 Nde sca chaꞌ nu cuaꞌ mdiꞌin tyaa ñi loꞌo 
na, cuiꞌ chendyu nu a tsatii ꞌa ꞌin na. 26  Ndaꞌan quityi re ꞌin um siꞌya chaꞌ 
ꞌin nu nchca tiꞌ cuñilyiꞌo ꞌin um. 27 Una Espíritu nu cuaꞌ mdaa ñi ntsuꞌhui 
niꞌ cusya ꞌin um, loꞌ a ꞌni ꞌa chaꞌ tiꞌ culoꞌo xca tucui ꞌin um siꞌyana ycuiꞌ ñi 
ndloꞌo ñi ꞌin um nchgaa loo chaꞌ, nchcuiꞌ ñi chaꞌ nu ñi siꞌyana a lca ñi nu 
cuiñi. Loꞌ tsañaꞌan chaꞌ nu cuaꞌ nguloꞌo ñi ꞌin um, a tyiꞌo tsoꞌ um siiꞌ ñi. 
28  Canꞌ chaꞌ ꞌun nu lca sñenꞌ, xñi ton um ꞌin um loꞌo chaꞌ ꞌin ñi, siꞌyana xa 
ntsuꞌhui chaꞌ ca chcanꞌ loo ñi, cuꞌni tnu tiquee na, loꞌ siꞌi nu quinu na loꞌo 
chaꞌ jyiꞌo xa quiaan ñi xiyaꞌ. 29 Chaꞌ ꞌun jlyo tiꞌ um siꞌyana lca ñi sca nu 
nꞌni tñan tsuꞌhue, ca cuiyaꞌ tiꞌ um xacanꞌ siꞌyana nchgaa nu nguiꞌni tñan 
tsuꞌhue lca canꞌ sñeꞌ Ndiose.

Sñeꞌ Ndiose lca na

3  1 Ñaꞌan jan ñi, tsala ñaꞌan lca tiquee Stina Ndiose loꞌo na nu hasta 
ndloꞌo naan ñi ꞌin na lca na sñeꞌ ñi. Canꞌ chaꞌ nten chendyu a nchcua 

taꞌa chaꞌ ꞌin neꞌ loꞌo na, siꞌyana a nchca chuꞌhui lyoo neꞌ ꞌin ñi. 2  ꞌUn jun 
taꞌa na nu ndyuꞌhui cuiyaꞌ tinꞌ ꞌin, cuaꞌ lca na sñeꞌ Ndiose, una a nchca 
ca chcanꞌ loo ñaꞌan nu ntsuꞌhui chaꞌ ca na, una jlyo tiꞌ na xa nu ca chcanꞌ 
loo ñi, xacanꞌ ca suꞌhua ñaꞌan na loꞌo ñi, siꞌyana ñaꞌan tloo ca na ꞌin ñi 
chcui ñaꞌan ñi. 3  Nchgaa nu nducua tloo ꞌin ñi loꞌo chaꞌ re, xñi canꞌ cunta 
ꞌin luhui tsañaꞌan nu lca ñi ycuiꞌ ñi. 4 Nchgaa nu nguiꞌni quiꞌya, ticuiꞌ 
lee ꞌin Ndiose ncha tiꞌin canꞌ, siꞌyana quiꞌya lca na loo nu a jaꞌan na chaꞌ 
ꞌin lee. 5 Cuaꞌ jlyo tiꞌ um siꞌyana Cristo yaan ñi loo chendyu re siꞌyana 
xicuten ñi quiꞌya ꞌin na, loꞌ ñi sca quiꞌya a nducui ñi. 6  Tsalca nu nxñi ton 
ꞌin loꞌo chaꞌ ꞌin ñi, a tsa quiñan ꞌa canꞌ tiꞌ cuꞌni quiꞌya, una nchgaa nu tiꞌ 
nguiꞌni quiꞌya, a nchca tyiꞌin tyaa canꞌ quiloo ꞌin ñi, ñi a ndyuꞌhui lyoo 
ꞌin ñi. 7 Sñenꞌ, a taa um yaꞌ caja nu cuñilyiꞌo ꞌin um. Sca nten nu nguiꞌni 

tñan tsuꞌhue, ñi ndiꞌin chaꞌ ꞌin neꞌ tsañaꞌan nu lca ñi ycuiꞌ ñi. 8  Una nu 
tiꞌ nguiꞌni quiꞌya, tsoꞌ ꞌin laxaꞌan nguiaa canꞌ, siꞌyana laxaꞌan mdyisnan 
mꞌni quiꞌya tiꞌ culoo. Canꞌ chaꞌ yaan Sñeꞌ Ndiose, siꞌyana cujlyo ñi nchgaa 
tñan nguiꞌni laxaꞌan. 9 Tsalca sñeꞌ Ndiose, a tsa quiñan ꞌa canꞌ tiꞌ cuꞌni 
quiꞌya, siꞌyana cuaꞌ nguinu yuꞌhui chaꞌ tsuꞌhue ꞌin Ndiose niꞌ cusya ꞌin, ñi 
a tca ꞌa tiꞌ cuꞌni canꞌ quiꞌya siꞌyana cuaꞌ lca canꞌ sñeꞌ Ndiose. 10 Nde nchca 
chcanꞌ ñaꞌan ti nu lca sñeꞌ Ndiose, loꞌ ti nu lca sñeꞌ laxaꞌan: Nchgaa nu a 
nguiꞌni tñan tsuꞌhue, ñi a ntsuꞌhui chaꞌ tsuꞌhue ꞌin loꞌo taꞌa nten, siꞌi sñeꞌ 
Ndiose lca canꞌ. 11 Siꞌyana cuiꞌ chaꞌ re cuaꞌ ngune ꞌin um tiꞌ culoo, siꞌyana 
scasca na chuꞌhui chaꞌ tsuꞌhue ꞌin na loꞌo taꞌa na. 12  Siꞌi ñaꞌan mꞌni Cain 
nu nguiaa tsoꞌ ꞌin laxaꞌan, yjui yu ꞌin taꞌa ngula yu. ¿Ñi chaꞌ ta yjui yu ꞌin 
canꞌ? Cuiꞌ siꞌyana a mꞌni yu tñan tsuꞌhue, una taꞌa yu, canꞌ nu mꞌni tñan 
tsuꞌhue. 13  ꞌUn jun taꞌa na, a cuhue tiꞌ um chaꞌ xcuan tloo nten chendyu 
ꞌin um. 14 Nareꞌ jlyo tiꞌ na siꞌyana cuaꞌ mdoꞌo tsoꞌ na siiꞌ chaꞌ ndyija, 
cuaꞌ jui chendyu nu a tsatii ꞌa ꞌin na, cuiꞌ siꞌyana ntsuꞌhui chaꞌ tsuꞌhue 
ꞌin na loꞌo taꞌa na. Nu a ntsuꞌhui chaꞌ tsuꞌhue ꞌin loꞌo taꞌa nten, tiꞌ ndon 
canꞌ loo chaꞌ ndyija. 15 Nchgaa nu nxcuan tloo ꞌin taꞌa nten, lca canꞌ nu 
ndujui nten, loꞌ cuaꞌ jlyo tiꞌ um siꞌyana ñi sca nu ndujui nten, a ndaꞌan 
loꞌo chendyu nu a tsatii ꞌa. 16  Nde ncua cuiyaꞌ tiꞌ na ñi na lca chaꞌ tsuꞌhue, 
cuiꞌ siꞌyana ngujui ñi tñan loo na, cuiꞌ cuañaꞌan nareꞌ ntsuꞌhui chaꞌ tyaa 
na chendyu ꞌin na siꞌya jun taꞌa na. 17 Una sca yu cuilyiyaꞌ chaꞌ jlyo tiꞌ 
yu siꞌyana ꞌni chaꞌ ꞌin xca tucui, loꞌ cuꞌni tiji yu cusya ꞌin yu loꞌo canꞌ, 
¿ñaꞌan ta ntsuꞌhui chaꞌ tsuꞌhue ꞌin Ndiose niꞌ cusya ꞌin yu? 18  Sñenꞌ, siꞌi loꞌo 
chaꞌ tuꞌhua ti chuꞌhui chaꞌ tsuꞌhue ꞌin na loꞌo taꞌa na, uta siꞌyana tsuꞌhue 
nchcuiꞌ ti na, cuiꞌ ca nu cuꞌni na chaꞌ tsuꞌhue loꞌo canꞌ, loꞌo sca cusya nu 
ñi. 19 Canꞌ chaꞌ nchca cuiyaꞌ tiꞌ na siꞌyana nguiaa na tsoꞌ chaꞌ nu ñi, loꞌ 
ñi a cuꞌni tucua tiꞌ na tloo Ndiose. 20 Chaꞌ cusya ꞌin na ndlo quiꞌya na ꞌin 
na, cuaꞌ jlyo tiꞌ na siꞌyana lyee la ndon loo Ndiose que ꞌin na, loꞌ ndyuꞌhui 
lyoo ñi nchgaa loo chaꞌ. 21 ꞌUn jun nu ndyuꞌhui cuiyaꞌ tinꞌ ꞌin, chaꞌ cusya 
ꞌin na a ndlo quiꞌya na ꞌin na, tsuꞌhue ntsuꞌhui tiquee na loꞌo Ndiose, 22  loꞌ 
nchgaa chaꞌ nu njñan na ꞌin ñi, taa ñi ꞌin na, cuiꞌ siꞌyana nxuꞌhua seꞌen na 
chaꞌ nu ndlo ñi tñan, loꞌ nguiꞌni na chaꞌ nu ndyuꞌhui cuiyaꞌ tiꞌ ñi. 23  Nde 
chaꞌ nu ndlo ñi tñan: Tsa quiꞌan tiꞌ na ꞌin Jesucristo Sñeꞌ ñi, loꞌ chuꞌhui 
chaꞌ tsuꞌhue ꞌin na loꞌo taꞌa na tsañaꞌan nu cuaꞌ ngulo ñi tñan ꞌin na. 
24 Nu nxuꞌhua seꞌen chaꞌ nu ndlo ñi tñan, sca chaꞌ ti ꞌin loꞌo Ndiose, cuiꞌ 
cuañaꞌan Ndiose loꞌo canꞌ. Nde nchca cuiyaꞌ tiꞌ na siꞌyana ntsuꞌhui ñi niꞌ 
cusya ꞌin na, siꞌya Espíritu nu cuaꞌ mdaa ñi ꞌin na.

Espíritu ꞌin Ndiose loꞌo espíritu nu cuiñi

4  1 ꞌUn jun nu ndyuꞌhui cuiyaꞌ tinꞌ ꞌin, a tsa quiꞌan tiꞌ um ꞌin nchgaa 
loo espíritu nu nxiycuiꞌ ꞌin nten, cuiꞌ ca nu quiꞌya um cunta chaꞌ ta 

ljyaan canꞌ loꞌo cunta ꞌin Ndiose, siꞌyana quiꞌan ꞌa nu cuiñi ndaꞌan loo 

chendyu re, loꞌ nchcuiꞌ siꞌyana Ndiose nxiycuiꞌ ꞌin. 2  Ndeñaꞌan ca cuiyaꞌ 
tiꞌ na chaꞌ ti nu ndaꞌan loꞌo Espíritu ꞌin Ndiose: Nchgaa espíritu nu nguiaa 
tsoꞌ ꞌin Ndiose nchcuiꞌ siꞌyana Jesucristo yaan ñi loo chendyu re tsañaꞌan 
nchca tiꞌ sca nten. 3  Nchgaa espíritu nu nchcuiꞌ siꞌyana a yaan Jesucristo 
loo chendyu re tsañaꞌan nchca tiꞌ sca nten, a nguiaa canꞌ tsoꞌ ꞌin Ndiose, 
canꞌ espíritu nu naꞌan tiꞌi ꞌin Cristo, nu cuaꞌ ynan um chaꞌ siꞌyana ntsuꞌhui 
chaꞌ caan, loꞌ cuaꞌ ndaꞌan canꞌ loo chendyu re. 4 Sñenꞌ, cuaꞌ ntsuꞌhui um 
tuyaaꞌ Ndiose, loꞌ cuaꞌ mꞌni um canan ꞌin nu cuiñi canꞌ, siꞌyana tlyu la 
chaꞌ cuiyaꞌ ꞌin ñi nu ntsuꞌhui niꞌ cusya ꞌin na que ñaꞌan chaꞌ ꞌin nu ndaꞌan 
loo chendyu re. 5 Sca chaꞌ ti ꞌin nu cuiñi canꞌ loꞌo nten chendyu, canꞌ chaꞌ 
nchcuiꞌ canꞌ chaꞌ nu nchca loo chendyu re, loꞌ nten chendyu ndon nscan 
chaꞌ nu nchcuiꞌ canꞌ. 6  Nareꞌ cuaꞌ lca na sñeꞌ Ndiose, loꞌ nu ndyuꞌhui lyoo 
ꞌin Ndiose nꞌni cunta chaꞌ nu nchcuiꞌ na, loꞌ nu a lca sñeꞌ Ndiose a nꞌni 
cunta chaꞌ nu nchcuiꞌ na. Canꞌ chaꞌ nchca cuiyaꞌ tiꞌ na ti ñaꞌan espíritu nu 
ñi loꞌ ti ñaꞌan espíritu nu cuiñi.

Ndiose lca ñi chaꞌ tsuꞌhue
7 ꞌUn jun nu ndyuꞌhui cuiyaꞌ tinꞌ ꞌin, chuꞌhui chaꞌ tsuꞌhue ꞌin na loꞌo 

taꞌa na, siꞌyana chaꞌ tsuꞌhue canꞌ ljyaan na loꞌo cunta ꞌin Ndiose. Nchgaa 
nu ntsuꞌhui chaꞌ tsuꞌhue ꞌin loꞌo taꞌa nten, cuaꞌ lca canꞌ sñeꞌ Ndiose, loꞌ 
ndyuꞌhui lyoo canꞌ ꞌin ñi. 8  Nu a ntsuꞌhui chaꞌ tsuꞌhue ꞌin loꞌo taꞌa nten, 
a nchca chuꞌhui lyoo canꞌ ꞌin Ndiose, siꞌyana Ndiose lca ñi chaꞌ tsuꞌhue. 
9 Nde nchca chcanꞌ ñaꞌan tsala ñaꞌan tlyu chaꞌ tsuꞌhue yuꞌhui ꞌin Ndiose 
loꞌo na, siꞌyana nguaꞌan tñan ñi ꞌin scati Sñeꞌ ñi yaan loo chendyu re, 
siꞌyana tyuꞌhui na chendyu siꞌya ñi. 10 Ndeñaꞌan nguiaa chaꞌ tsuꞌhue canꞌ: 
Siꞌi siꞌyana cuaꞌ lca ntsuꞌhui chaꞌ tsuꞌhue ꞌin na loꞌo Ndiose, cuiꞌ ca nu culo 
nducua la ñi yuꞌhui chaꞌ tsuꞌhue ꞌin ñi loꞌo na, nguaꞌan tñan ñi ꞌin Sñeꞌ ñi, 
siꞌyana caja loꞌ xicuten quiꞌya ꞌin na. 11 ꞌUn jun nu ndyuꞌhui cuiyaꞌ tinꞌ ꞌin, 
chaꞌ Ndiose cuañaꞌan yuꞌhui chaꞌ tsuꞌhue ꞌin ñi loꞌo na, loꞌo nareꞌ ntsuꞌhui 
chaꞌ chuꞌhui chaꞌ tsuꞌhue ꞌin na loꞌo taꞌa na. 12  A tucui nu cuaꞌ naꞌan tloo 
ꞌin Ndiose, una chaꞌ ntsuꞌhui chaꞌ tsuꞌhue ꞌin na loꞌo taꞌa na, sca chaꞌ ti 
ꞌin na loꞌo Ndiose, loꞌ mtsaꞌan yuꞌhui chaꞌ tsuꞌhue ꞌin ñi niꞌ cusya ꞌin na. 
13  Nde nchca cuiyaꞌ tiꞌ na siꞌyana ndon na loꞌo ñi, cuiꞌ cuañaꞌan ndon ñi 
loꞌo na, siꞌya Espíritu nu cuaꞌ mdaa ñi ꞌin na. 14 Huareꞌ cuaꞌ naꞌan hua 
loꞌ ndaa hua suun siꞌyana Stina Ndiose nguaꞌan tñan ñi ꞌin Sñeꞌ ñi, ñi nu 
ndlo laa ꞌin nten chendyu. 15 Nchgaa nu nchcuiꞌ siꞌyana Jesús lca ñi Sñeꞌ 
Ndiose, Ndiose ndiꞌin ñi loꞌo canꞌ, cuiꞌ cuañaꞌan ndiꞌin canꞌ loꞌo Ndiose. 
16  Huareꞌ cuaꞌ nguꞌya hua cunta loꞌ ndiya quiꞌan tiꞌ hua siꞌyana Ndiose 
ntsuꞌhui chaꞌ tsuꞌhue ꞌin ñi loꞌo na. Ndiose lca ñi chaꞌ tsuꞌhue, loꞌ nu 
ntsuꞌhui chaꞌ tsuꞌhue ꞌin, canꞌ nu ndiꞌin loꞌo Ndiose, cuiꞌ cuañaꞌan Ndiose 
loꞌo canꞌ. 17 Nde chaꞌ nu mtsaꞌan yuꞌhui chaꞌ tsuꞌhue ꞌin ñi loꞌo na, siꞌyana 
cuꞌni tnu tiquee na tsaan nu cuꞌni ñi xñan bsya ꞌin nten. Tsañaꞌan nu 

lca ñi ycuiꞌ ñi, cuañaꞌan ndiꞌin chaꞌ ꞌin na loo chendyu re. 18  Nu ntsuꞌhui 
chaꞌ tsuꞌhue ꞌin a ntsen canꞌ, siꞌyana chaꞌ tsuꞌhue nu ndaa ñi ndlo tsoꞌ na 
nchgaa ytsen, siꞌyana nu tiꞌ ntsen nta canꞌ tyijyin nu tiꞌi. Loꞌ nu tiꞌ ntsen, 
cuiꞌ siꞌyana a mtsaꞌan yuꞌhui loꞌo chaꞌ tsuꞌhue canꞌ. 19 Nareꞌ ntsuꞌhui chaꞌ 
tsuꞌhue ꞌin na loꞌo ñi, siꞌyana tiꞌ culoo yuꞌhui chaꞌ tsuꞌhue ꞌin ñi loꞌo na. 
20 Chaꞌ ntsuꞌhui nu nchcuiꞌ: Nanꞌ ntsuꞌhui chaꞌ tsuꞌhue ꞌñan loꞌo Ndiose, 
loꞌ tiꞌ nxcuan tloo ꞌin taꞌa nten, lca canꞌ sca nu cuiñi. Siyaꞌ naꞌan tloo canꞌ 
ꞌin taꞌa nten, loꞌ a ntsuꞌhui chaꞌ tsuꞌhue ꞌin loꞌo canꞌ, cuiꞌ lya ca Ndiose, 
na a naꞌan ꞌin ñi, na tca chuꞌhui chaꞌ tsuꞌhue ꞌin loꞌo ñi. 21 Nde chaꞌ nu 
cuaꞌ ngulo ñi tñan ꞌin na: Nu ntsuꞌhui chaꞌ tsuꞌhue ꞌin loꞌo Ndiose, cuiꞌ 
cuañaꞌan chuꞌhui chaꞌ tsuꞌhue ꞌin loꞌo taꞌa.

Nꞌni na canan siꞌya chaꞌ nu ndiya quiꞌan tiꞌ na

5  1 Nchgaa nu ndiya quiꞌan tiꞌ siꞌyana Jesús lca ñi Cristo, canꞌ nu lca 
sñeꞌ Ndiose. Nchgaa nu ntsuꞌhui chaꞌ tsuꞌhue ꞌin loꞌo nu lca sti, cuiꞌ 

cuañaꞌan lca tiquee canꞌ loꞌo sñeꞌ yu. 2  Nde nchca cuiyaꞌ tiꞌ na siꞌyana 
ntsuꞌhui chaꞌ tsuꞌhue ꞌin na loꞌo nchgaa sñeꞌ Ndiose, chaꞌ na ntsuꞌhui 
chaꞌ tsuꞌhue ꞌin na loꞌo Ndiose, loꞌ nxuꞌhua seꞌen na chaꞌ nu ndlo ñi tñan. 
3  Ndeñaꞌan chuꞌhui chaꞌ tsuꞌhue ꞌin na loꞌo Ndiose, nu xuꞌhua seꞌen na chaꞌ 
nu ndlo ñi tñan, loꞌ a tucui ñaꞌan xuꞌhua seꞌen na ꞌin na. 4 Siꞌyana nchgaa 
nu ljyaan tsoꞌ ꞌin Ndiose nguiꞌni canꞌ canan ꞌin chaꞌ nu nchca loo chendyu 
re, loꞌ siꞌya chaꞌ nu ndiya quiꞌan tiꞌ na, canꞌ chaꞌ mꞌni na canan. 5 ¿Ti nu 
nguiꞌni canan ꞌin chaꞌ nu nchca loo chendyu re? Tsalca nu ndiya quiꞌan tiꞌ 
siꞌyana Jesús lca ñi Sñeꞌ Ndiose.

Espíritu ndaa suun chaꞌ ꞌin Cristo
6 Nde ñi nu lca Jesucristo nu yaan loo chendyu re, mducua tya ñi loꞌo 

tyiꞌa, a cunta nguilo tne ñi, loꞌ siꞌi tsaloo ti chaꞌ ꞌin tyiꞌa canꞌ, cuiꞌ ca nu 
siꞌya chaꞌ ꞌin tyiꞌa loꞌo tne ñi. Cuiꞌ Espíritu ndaa suun siꞌyana lca na chaꞌ 
nu ñi, siꞌyana Espíritu lca chaꞌ nu ñi. 7 La niꞌ cuaan snan lca nu ndaa suun 
siꞌyana lca na chaꞌ nu ñi: Stina Ndiose, loꞌo Ychaꞌ ñi, loꞌo Espíritu nu Luhui 
ꞌin ñi, loꞌ scati lca canꞌ taꞌa snan. 8  Loo chendyu re snan lca nu ndaa suun 
siꞌyana lca na chaꞌ nu ñi: Espíritu, loꞌo chaꞌ ꞌin tyiꞌa, a cunta loꞌo tne, taꞌa 
snan chaꞌ re sca chaꞌ ti ꞌin na. 9 Chaꞌ naa ndiya quiꞌan tiꞌ na suun nu ndaa 
sca nten, lyee lati ndon loo suun nu ndaa Ndiose, loꞌ cuiꞌ chaꞌ re lca nu cuaꞌ 
mdaa Ndiose chaꞌ ꞌin Sñeꞌ ñi. 10 Nu ndiya quiꞌan tiꞌ ꞌin Sñeꞌ Ndiose ticuiꞌ 
chaꞌ re nchcuiꞌ canꞌ, loꞌ nu a ndiya quiꞌan tiꞌ ꞌin ñi, nguiꞌni canꞌ ꞌin Ndiose 
lca ñi sca nu cuiñi, siꞌyana a ndiya quiꞌan tiꞌ suun nu cuaꞌ mdaa Ndiose 
chaꞌ ꞌin Sñeꞌ ñi. 11 Nde suun nu ntsuꞌhui chaꞌ tsa quiꞌan tiꞌ na: Ndiose ndaa 
ñi chendyu nu a tsatii ꞌa ꞌin na, loꞌ chendyu canꞌ ndaꞌan loꞌo Sñeꞌ ñi. 12  Nu 
cuaꞌ ncuan xuꞌhue ꞌin Sñeꞌ Ndiose, cuaꞌ jui chendyu nu a tsatii ꞌa ꞌin, loꞌ nu 
a nchca cuan xuꞌhue ꞌin Sñeꞌ Ndiose, a ntsuꞌhui chendyu ꞌin canꞌ.

1 JUAN 4 ,  5  

El Nuevo Testamento en Chatino de Nopala de Mexico; versión para la web, © 2014, David Neil Nellis



433

Cuaꞌ jui chendyu nu a tsatii ꞌa ꞌin na
13  Nde chaꞌ ndaꞌan quityi re ꞌin um, ꞌun nu ndiya quiꞌan tiꞌ ꞌin Sñeꞌ 

Ndiose, siꞌyana ca cuiyaꞌ tiꞌ um cuaꞌ jui chendyu nu a tsatii ꞌa ꞌin um, loꞌ 
tsa quiñan la um tsa quiꞌan tiꞌ um ꞌin Sñeꞌ Ndiose. 14 Nde chaꞌ nu a nguiꞌni 
tucua tiꞌ na loꞌo ñi: Nchgaa chaꞌ nu jñan na ꞌin ñi, cuaꞌ ñaꞌaan ndyiꞌo ti 
tiquee ñi, quine ꞌin ñi chaꞌ nu chcuiꞌ na. 15 Chaꞌ jlyo tiꞌ na siꞌyana ne ꞌin 
ñi chaꞌ nu nchcuiꞌ na, cuꞌni na cunta siꞌyana cuaꞌ jui na ꞌin na. 16  Chaꞌ 
ntsuꞌhui nu ñaꞌan ꞌin sca taꞌa na nguiꞌni quiꞌya, jñan canꞌ ꞌin Ndiose 
siꞌya chaꞌ ꞌin canꞌ, loꞌ cuiꞌ ñi taa la ñi chendyu ꞌin, una chaꞌ siꞌi quiꞌya nu 
ndyiꞌan loꞌo ꞌin loo chaꞌ ndyija lca na. Siꞌyana ntsuꞌhui quiꞌya nu ndyiꞌan 
loꞌo ꞌin neꞌ loo chaꞌ ndyija, loꞌ a cunen loꞌo um siꞌyana tiꞌ jñan um ꞌin ñi 
siꞌya chaꞌ canꞌ. 17 Nchgaa loo chaꞌ ngunanꞌ lca na quiꞌya, una siꞌi nchgaa 
loo quiꞌya ndyiꞌan loꞌo na ꞌin na loo chaꞌ ndyija. 18  Cuaꞌ jlyo tiꞌ na siꞌyana 
nchgaa nu lca sñeꞌ Ndiose, a tsa quiñan ꞌa canꞌ tiꞌ cuꞌni quiꞌya, siꞌyana 
Sñeꞌ Ndiose nsñi ñi cunta ꞌin canꞌ, loꞌ a tca ꞌa ꞌin Laxaꞌan tiꞌ cuꞌni tiꞌi 
loꞌo. 19 Cuaꞌ jlyo tiꞌ na siꞌyana lca na sñeꞌ Ndiose, loꞌ nchgaa la ñaꞌan nten 
ntsuꞌhui neꞌ tuyaaꞌ laxaꞌan nu nguiꞌni tñan ngunanꞌ. 20 Ncua cuiyaꞌ tiꞌ na 
siꞌyana cuaꞌ yaan Sñeꞌ Ndiose loo chendyu re, loꞌ msla ñi chaꞌ tiyaa ꞌin na 
siꞌyana chuꞌhui lyoo na ꞌin ñi nu loꞌo ca, sca chaꞌ ti ꞌin na loꞌo ñi nu loꞌo 
ca, cuiꞌ Jesucristo Sñeꞌ ñi. Nde ñi nu lca Ndiose nu chaꞌ ñi ca, loꞌ lca ñi 
chendyu nu a tsatii ꞌa. 21 Sñenꞌ, xñi um cunta siꞌyana a sten yuꞌhui um loꞌo 
scasca na nu nꞌni tnu neꞌ. Amen. 

Yu Xuhua nchcuiꞌ chaꞌ yu ꞌin jun
1 Nanꞌ, yu nu ntsuꞌhui cunta ꞌin jun taꞌa na, ndaꞌan sca quityi re ꞌin ñi cunaꞌan 

taꞌa na tsatlyu loꞌo sñeꞌ ñi, nu cuaꞌ mdoꞌo hui ꞌin Ndiose, loꞌ ndyuꞌhui cuiyaꞌ tinꞌ 
ꞌin jun siꞌya chaꞌ nu ñi ndiya quiꞌan tiꞌ na. Una siꞌi scan tin, cuiꞌ ca nu nchgaa 
la ñaꞌan nu cuaꞌ ndyuꞌhui lyoo chaꞌ nu ñi, ndyuꞌhui cuiyaꞌ tiꞌ ꞌin jun. 2 Cuiꞌ siꞌya 
chaꞌ nu ñi nu cuaꞌ ntsuꞌhui niꞌ cusya ꞌin na, loꞌ ntsuꞌhui na ꞌin na tsala xaa. 
3 Stina Ndiose loꞌo Ñi Xꞌnan na Jesucristo nu lca Sñeꞌ ñi, taa ñi chaꞌ tsuꞌhue 
chuꞌhui niꞌ cusya ꞌin um, ñaꞌan ꞌtnan tiꞌ ñi ꞌin um, cuꞌni ñi chaꞌ tyiꞌin tsuꞌhue 
um, cuiꞌ cuañaꞌan tsa quiñan la um loꞌo chaꞌ nu ñi loꞌo chaꞌ tsuꞌhue ꞌin ñi.

Tsa nchaꞌan na chaꞌ nu nguloꞌo Cristo
4 Ndyijyin yaꞌ tsuꞌhue yuꞌhui tiqueen xa ynan chaꞌ ñaꞌan ndaꞌan tucua snan sñeꞌ um 

loo chaꞌ nu ñi, tsañaꞌan tñan nu ngulo Stina Ndiose ꞌin na. 5 Jñan sca chaꞌ tsuꞌhue ꞌin 
um, ꞌun ñi cunaꞌan taꞌa na, una siꞌi chaꞌ nu cui ti nchcuinꞌ loꞌo um ñaꞌan nu ndlo ñi 
tñan ꞌin na, cuiꞌ ca nu lca na chaꞌ nu cuaꞌ ngune ꞌin na tiꞌ culoo, siꞌyana chuꞌhui chaꞌ 
tsuꞌhue ꞌin na loꞌo taꞌa na. 6 Ndeñaꞌan nguiaa chaꞌ tsuꞌhue canꞌ, chcui nchaꞌan na chaꞌ 
nu ndlo ñi tñan. Loꞌ nde cha nu ndlo ñi tñan: Chuꞌhui chaꞌ tsuꞌhue ꞌin um ñaꞌan nu 
cuaꞌ ngune ꞌin um tiꞌ culoo. 7 Siꞌyana quiꞌan ꞌa nu cuiñi nu cuaꞌ ndaꞌan loo chendyu 
re, loꞌ nchcuiꞌ siꞌyana a yaan Jesucristo ñaꞌan nchca tiꞌ sca nten. Nu nchcuiꞌ cuañaꞌan 
lca canꞌ nu cuiñi loꞌ tiꞌi tiꞌ ꞌin Cristo. 8 Xñi um cunta siꞌyana a quinanꞌ tñan nguiꞌni 
um, cuiꞌ ca nu nde xñi chcui um chaꞌ tsuꞌhue nu quiꞌni caꞌan ꞌin um. 9 Una nchgaa nu 
tyiꞌo tsoꞌ loꞌ a nsuꞌhua loo chaꞌ nu ndloꞌo Cristo, a nguiaa canꞌ tsoꞌ ꞌin Ndiose. Una nu 
nsuꞌhua loo chaꞌ nu ndloꞌo Cristo, canꞌ nu sca chaꞌ ti ꞌin loꞌo Stina Ndiose loꞌo Sñeꞌ ñi. 
10 Chaꞌ ntsuꞌhui nu caan seꞌen ndiꞌin um, loꞌ a ndloꞌo ñaꞌan chaꞌ nu ndiya quiꞌan tiꞌ na, 
a taa um seꞌen quinu canꞌ, ñi a cuan xuꞌhue um ꞌin. 11 Siꞌyana nu cuan xuꞌhue ꞌin canꞌ, 
sca chaꞌ ti ꞌin loꞌo tñan ngunanꞌ nu nguiꞌni canꞌ.

Nducua tloo yu Xuhua tsaa yu seꞌen ndiꞌin jun
12  Quiꞌan ꞌa chaꞌ nchca tinꞌ chcuinꞌ loꞌo um, una a nchca tinꞌ caꞌan ꞌin 

na loo quityi loꞌo tyintya, siꞌyana ntsuꞌhui tiqueen tsaꞌan seꞌen ndiꞌin um, 
xacanꞌ ycuinꞌ can chcuinꞌ loꞌo um. 13 Tsalca sñeꞌ nu cunaꞌan taꞌa um, nu 
cuaꞌ mdoꞌo hui ꞌin Ndiose, nchcuiꞌ chaꞌ jun ꞌin um. Amen. 

Yu Xuhua nchcuiꞌ chaꞌ yu ꞌin jun
1 Nanꞌ, yu nu ntsuꞌhui cunta ꞌin jun taꞌa na, ndaꞌan quityi re ꞌin ñi taꞌa 

tsuꞌhuen ñi Gayo, nu ndyuꞌhui cuiyaꞌ tinꞌ ꞌin siꞌya chaꞌ nu ñi. 2 ꞌUn nu ndyuꞌhui 
cuiyaꞌ tinꞌ ꞌin, njñan ꞌin Ndiose siꞌyana tyiꞌo tsuꞌhue nchgaa loo tñan nguiꞌni 
um, loꞌ tsañaꞌan ndon tiꞌ um loꞌo tsoꞌ chaꞌ nu ꞌin Ndiose, cuañaꞌan loꞌo nchgaa 
la ñaꞌan chaꞌ. 3 Ndyijyin yaꞌ tsuꞌhue ntsuꞌhui tiqueen xa mdiyaan tucua snan 
yu taꞌa na, tsuꞌhue ꞌa mdaa yu suun ñaꞌan nguiaa chaꞌ ꞌin um, siꞌyana tsuꞌhue 
nguia nchaꞌan um chaꞌ nu ñi. 4 Sca loo ti chaꞌ nu tsuꞌhue la ntsuꞌhui tiqueen, 
xa ne ꞌñan siꞌyana sñenꞌ tsuꞌhue nguia nchaꞌan chaꞌ nu ñi.

Msuꞌhua loo yu Xuhua chaꞌ nu nguiꞌni yu Gayo
5 ꞌUn ñi taꞌa na nu ndyuꞌhui cuiyaꞌ tinꞌ ꞌin, tsuꞌhue ꞌa ñaꞌan nꞌni cunta 

um ꞌin jun taꞌa na, nu hasta loꞌo jun nu a ndyuꞌhui lyoo um, loꞌ nꞌni cunta 
um ꞌin. 6 Mdaa canꞌ suun tloo nchgaa jun taꞌa na re tsa la ñaꞌan ntsuꞌhui 
chaꞌ tsuꞌhue ꞌin um. Tsuꞌhue chaꞌ ta yaaꞌ um ꞌin jun tucueen nu tiꞌ tsaa 
jun, tsañaꞌan nu ngaꞌan chaꞌ cuꞌni na loꞌo jun nu nguiꞌni tñan ꞌin Ndiose. 
7 Siꞌyana jun canꞌ nguiꞌni jun tñan siꞌya chaꞌ ꞌin Jesús, loꞌ a sca na nducua 
tloo jun ꞌin neꞌ gentil. 8  Canꞌ chaꞌ cuan xuꞌhue na ꞌin jun, siꞌyana ca sca 
chaꞌ ti ꞌin na loꞌo chaꞌ nu ñi ndaꞌan ycuiꞌ jun.

Yu Diótrefes nchcui ndijin yu
9 Nanꞌ cuaꞌ nguaꞌan tñan sca quityi ꞌin jun taꞌa na siꞌya chaꞌ re, una yu 

Diótrefes siꞌyana ndyon loo chaꞌ nu ꞌin yu, a nꞌni cunta yu chaꞌ nu nchcuiꞌ hua. 
10 Siꞌya chaꞌ re ndyiꞌo tiqueen tsaꞌan seꞌen ndiꞌin um, loꞌ culyo scua lan chaꞌ 
nu nguiꞌni yu, siꞌyana cuaꞌ ñaꞌan ti nchcuiꞌ yu loꞌ ndaja yu ꞌin hua. Siꞌi tsacanꞌ 
ti, cuiꞌ ca nu nxcuan tloo yu ꞌin jun nu ndiyaa canꞌ, loꞌ nchcui ndijin yu ꞌin nu 
nchca tiꞌ cuan xuꞌhue ꞌin jun, loꞌ hasta ndlo yu ꞌin canꞌ seꞌen ndiyoꞌ tiꞌin jun.

Chendyu nu luhui ꞌin yu Demetrio
11 ꞌUn ñi taꞌa na nu ndyuꞌhui cuiyaꞌ tinꞌ ꞌin, a tsa nchaꞌan um chaꞌ 

ngunanꞌ, cuiꞌ ca nu chcui nchaꞌan um chaꞌ nu tsuꞌhue. Siꞌyana nu nguiꞌni 

tñan tsuꞌhue, canꞌ nu lca sñeꞌ Ndiose, loꞌ nu nguiꞌni tñan ngunanꞌ, a nchca 
chuꞌhui lyoo canꞌ ꞌin Ndiose. 12  Nchgaa tucui tsuꞌhue ꞌa ndaa suun chaꞌ 
ꞌin yu Demetrio, sca chaꞌ ti ꞌin yu loꞌo chaꞌ nu ñi, cuiꞌ cuañaꞌan huareꞌ 
tsuꞌhue ndaa hua suun chaꞌ ꞌin yu, loꞌ jlyo tiꞌ um siꞌyana suun nu ndaa 
hua lca na chaꞌ nu ñi.

Mslaꞌ taꞌa yu Xuhua loꞌo jun
13 Quiꞌan ꞌa chaꞌ nchca tinꞌ chcuinꞌ loꞌo um, una a nchca tinꞌ caꞌan ꞌin na 

loꞌo tyintya, 14 siꞌyana nducua tloon ndla ti ñaꞌan taꞌa na loꞌo um, xacanꞌ 
chcuiꞌ tuꞌhua ca na loꞌo um. 15 Tsuꞌhue ti chuꞌhui tiquee um. Taꞌa tsuꞌhue 
um nu ndiꞌin nde re nchcuiꞌ chaꞌ ꞌin um, cuiꞌ cuañaꞌan chcuiꞌ chaꞌ um ꞌin 
cunda scaa jun nde cua. 

3 JUAN  

Yu Juda nchcuiꞌ chaꞌ yu ꞌin jun
1 Nanꞌ yu Juda nu lca nguso ꞌin Jesucristo, taꞌa ngula Jacobo, caꞌan tñan 

quityi re ꞌin um, ꞌun nu cuaꞌ msiꞌya Stina Ndiose ꞌin, nu cuaꞌ nguhui ꞌin 
ñi, cuiꞌ nu cuaꞌ ntsuꞌhui tuyaaꞌ Jesucristo. 2  Ndiose ñaꞌan ꞌtnan tiꞌ ñi ꞌin 
um, cuꞌni ñi chaꞌ tyiꞌin tsuꞌhue um, loꞌ chuꞌhui chaꞌ tsuꞌhue ꞌin um scasca 
um, cuañaꞌan nde lyee la taa ñi chaꞌ tsuꞌhue re ꞌin um.

Chaꞌ ꞌin yu nu ndaꞌan ycuiꞌ chaꞌ cuiñi
3 ꞌUn jun taꞌa na nu ndyuꞌhui cuiyaꞌ tinꞌ ꞌin, lyee ꞌa ncua lca tiqueen 

caꞌan sca quityi ꞌin um, tsañaꞌan tsatlyu mdoꞌo laa na loꞌo um, una cuaꞌ 
ñii ꞌni ꞌa chaꞌ chcuinꞌ xca chaꞌ loꞌo um, siꞌyana a taa um yaꞌ caja nu 
xitsaꞌan chaꞌ nu ndiya quiꞌan tiꞌ na, cuiꞌ chaꞌ nu siyaꞌ ti mdyaa ñi cunta 
ꞌin nchgaa nu cuaꞌ mdoꞌo hui ꞌin ñi. 4 Siꞌyana cuaꞌ yten cunan tucua snan 
yu lja um, yu nu cuaꞌ nguaꞌan cuiyaꞌ ꞌin siꞌyana quinanꞌ, yu nducunꞌ nu a 
ndiya quiꞌan tiꞌ, loꞌ nchcuiꞌ yu siꞌyana xeen ꞌa chaꞌ tsuꞌhue ꞌin Ndiose loꞌ 
tca cuꞌni na ñaꞌan nu nchca tiꞌ na, a cunta nxcuan tloo yu ꞌin scati Ndiose, 
ñi nu ndlo tñan nchgaa loo chaꞌ, loꞌo ꞌin Ñi Xꞌnan na Jesucristo. 5 Siyaꞌ 
cuaꞌ jlyo tiꞌ um chaꞌ re, una nchca tinꞌ xuꞌhuan tiꞌ um tsañaꞌan mꞌni Ñi 
Xꞌnan na xa ngulyo ñi ꞌin neꞌ Israel seꞌen lca Egipto, loꞌ chonꞌ ndeꞌen canꞌ 
ngujlyo ñi ꞌin nu a ndiya quiꞌan tiꞌ. 6 A cunta ntsuꞌhui angujle nu a tsuꞌhue 
ntsuꞌhui tiquee loꞌo chaꞌ cuiyaꞌ nu jui ꞌin, mdoꞌo canꞌ seꞌen ndiꞌin ca, 
una cuaꞌ msuꞌhua nchcun Ndiose ꞌin canꞌ tsala xaa seꞌen tla yta, loꞌ nta 
canꞌ tsaan nu ntsuꞌhui chaꞌ cuꞌni ca Ndiose xñan bsya. 7 A cunta quichen 
Sodoma loꞌo Gomorra loꞌo scasca la quichen ndiꞌin cuiꞌ ti canꞌ, mdyaa neꞌ 
ꞌin neꞌ siyaꞌ ti loo chaꞌ ngunanꞌ loꞌ yten yuꞌhui neꞌ loꞌo ñaꞌan tucui ti, cuiꞌ 
cuañaꞌan ndloꞌo chaꞌ re ꞌin na siꞌyana Ndiose xitijin ꞌin neꞌ nu tiꞌi loo quiiꞌ 
tsala xaa. 8  Cuiꞌ cuañaꞌan nguiꞌni yu cuiñi canꞌ, nguia nchaꞌan yu chaꞌ nu 
nchcuiꞌ sla yu, nguiꞌni cooꞌ yu ꞌin yu loꞌo chaꞌ ngunanꞌ ndyiꞌo tiquee yu, 
nxcuan tloo yu ꞌin nchgaa nu ntsuꞌhui chaꞌ cuiyaꞌ yaaꞌ, loꞌ ndaja yu ꞌin 
nchgaa angujle nu ndiꞌin la niꞌ cuaan. 9 Una angujle nu ndon loo lati ꞌin 
Ndiose nu lca Miguel, a msti tiꞌ taja ꞌin laxaꞌan uta culo yuhueꞌ ꞌin canꞌ 

xa nu ycuiꞌ tyijyin chaꞌ ꞌin Moisé xa ngujui yu, cuiꞌ ca nu ndeñaꞌan juin 
angujle canꞌ ꞌin laxaꞌan: Ñi Xꞌnan na xitijin ñi ꞌin nu tiꞌi. 10 Una yu cuiñi 
canꞌ ndaja yu chaꞌ nu a ndyiꞌya yu cunta, loꞌ siyaꞌ ndaꞌan loꞌo yu chaꞌ 
tiyaa nu ndaa Ndiose, una ticuiiꞌ yu ntnanꞌ yu ꞌin yu tsañaꞌan nguiaa chaꞌ 
ꞌin sca ꞌni nu a ntsuꞌhui chaꞌ tiyaa ꞌin. 11 Una ꞌtnan ca nten canꞌ, siꞌyana 
nguia nchaꞌan neꞌ ñaꞌan chaꞌ ꞌin yu Caín, loꞌ msqueꞌ ꞌin neꞌ loꞌo chaꞌ 
cuilyiyaꞌ tsañaꞌan mꞌni Balaam, loꞌ mtnanꞌ neꞌ siꞌya chaꞌ lyeꞌ tiꞌ ꞌin neꞌ 
tsañaꞌan yatoꞌo ꞌin Coré. 12  Nten re nguiꞌni cooꞌ neꞌ ꞌin um xa ndiyoꞌ tiꞌin 
um loꞌo neꞌ, loꞌ nchcu siin um siꞌya chaꞌ ꞌin Ñi Xꞌnan na, a ntsuꞌhui chaꞌ 
jyiꞌo ꞌin neꞌ loꞌo ñaꞌan nu nchcu neꞌ, tsa ꞌin ti neꞌ ntsuꞌhui yuhueꞌ tiꞌ neꞌ, 
nguiaa chaꞌ ꞌin neꞌ ñaꞌan nchca tiꞌ sca ndlaa nu a ljyan loꞌo quioo nu nguia 
loꞌo cuiꞌin ꞌin scasca tsoꞌ, uta ñaꞌan nguiaa chaꞌ ꞌin sca yca nu a ndyiꞌyu 
mti tsaan nu ꞌin na, ñaꞌan loo chaꞌ ngujui neꞌ ñaꞌan nchca tiꞌ yca nu 
nguiton ñaꞌan loꞌo xcuaꞌ. 13 Nguiaa chaꞌ ꞌin neꞌ ñaꞌan nchca tiꞌ tyiꞌa tujoꞌo 
nu lyee ndiyan ytsa, loꞌ ngooꞌ nu nxcua loo na lca na ñaꞌan nchca tiꞌ chaꞌ 
jyiꞌo nu nchcuiꞌ neꞌ, lca neꞌ ñaꞌan nchca tiꞌ sca cuii nu la ñaꞌan ti ndaꞌan, 
una cuaꞌ lca seꞌen ntsuꞌhui chaꞌ tiyaa canꞌ seꞌen tla yta, canꞌ chuꞌhui canꞌ 
tsala xaa. 14 Chaꞌ ꞌin neꞌ re mxiycuiꞌ Ndiose ꞌin Enoc, yu nu cuaꞌ nchca cati 
ta nten nu yaan loo Adán, loꞌ juin yu: Ñaꞌan jan ñi, ntsuꞌhui chaꞌ quiaan 
Ñi Xꞌnan na tsatlyu loꞌo tyun mii nu cuaꞌ mdoꞌo hui ꞌin ñi, 15 siꞌyana cuꞌni 
ñi xñan bsya ꞌin nten chendyu, loꞌ culo quiꞌya ñi ꞌin nu nducunꞌ siꞌya 
nchgaa tñan ngunanꞌ nu mꞌni, a cunta siꞌya scasca chaꞌ nducunꞌ nu ycuiꞌ 
nten quiꞌya chendyu chaꞌ ꞌin ñi. 16 Nten cuiñi canꞌ nchgaa xaa ndaa neꞌ 
quiꞌya, a tsuꞌhue ntsuꞌhui tiquee neꞌ, nꞌni neꞌ tsañaꞌan nu nchca tiꞌ neꞌ, 
siyeꞌ chaꞌ nchcuiꞌ neꞌ loꞌ ndaa neꞌ loo xca tucui, siꞌyana nducua tloo neꞌ 
cuꞌni canꞌ tsuꞌhue loꞌo neꞌ.

Msuꞌhua tiyaa yu Juda ꞌin jun taꞌa na
17 ꞌUn jun taꞌa na nu ndyuꞌhui cuiyaꞌ tinꞌ ꞌin, quia yuꞌhui tiꞌ um chaꞌ 

nu cuaꞌ ycuiꞌ yu taꞌa mdaꞌan Ñi Xꞌnan na Jesucristo, 18  loꞌ juin yu ꞌin 
um: Tiyaa xaa tyisnan chcuiꞌ caꞌan neꞌ ꞌin Ndiose, loꞌ tyiꞌan neꞌ loꞌo chaꞌ 
ngunanꞌ nu tyiꞌo tiquee neꞌ. 19 Siꞌya nten canꞌ suꞌhue tiꞌin taꞌa jun, siꞌyana 
chacuiꞌ chaꞌ nducunꞌ ndaꞌan loꞌo neꞌ, loꞌ a ntsuꞌhui Espíritu ꞌin Ndiose niꞌ 
cusya ꞌin neꞌ. 20 Una ꞌun jun taꞌa na nu ndyuꞌhui cuiyaꞌ tinꞌ ꞌin, suꞌhua 
um juesa culo um loo chaꞌ nu luhui ꞌin Ndiose nu ndiya quiꞌan tiꞌ um, loꞌ 
chcuiꞌ lyiꞌo um ꞌin ñi loꞌo chaꞌ cuiyaꞌ ꞌin Espíritu nu Luhui ꞌin ñi. 21 Xñi 
ton um ꞌin um loo chaꞌ tsuꞌhue ꞌin Ndiose, lja nta um chendyu nu a tsatii 
ꞌa ꞌin um, siꞌyana Ñi Xꞌnan na Jesucristo ñaꞌan ꞌtnan tiꞌ ñi ꞌin um. 22  Chaꞌ 
ntsuꞌhui nu nguiꞌni tucua tiꞌ, cunan um ñaꞌan chcuiꞌ um loꞌo canꞌ siꞌyana 
quiꞌya cunta. 23 Culaa um ꞌin nu cuaꞌ tsaa loo quiiꞌ, cuiꞌ cuañaꞌan ñaꞌan 
ꞌtnan tiꞌ um ꞌin nten, una xñi um cunta ꞌin um loꞌo canꞌ, loꞌ xcuan tloo um 
chaꞌ ngunanꞌ nu nguiꞌni canꞌ tsatlyu loꞌo steꞌ.

JUDAS  

Nguiꞌni tnu na ꞌin Ndiose
24 Scati ñi nu tla la chaꞌ ꞌin, tca xñi ñi cunta ꞌin um siꞌyana a tyu um loo 

quiꞌya, luhui tloo um tiya loꞌo ñi ꞌin um loo xaa ꞌin Ndiose, loꞌ ndyijyin 
yaꞌ ca tsuꞌhue chuꞌhui tiquee um xacanꞌ, 25 cuiꞌ scati Ndiose nu tiyaa la, 
Ñi nu Ndlo Laa ꞌin na, ntsuꞌhui chaꞌ cuꞌni tnu na ꞌin ñi siꞌya chaꞌ cuiyaꞌ 
nu tlyu ꞌin ñi, scati ñi ndlo ñi tñan nchgaa loo chaꞌ, cuaꞌ ñii loꞌ tsala xaa. 
Amen. 

  JUDAS

Xa mdyiꞌo scua la chaꞌ ꞌin Jesucristo

1  1 Nde chaꞌ nu ngulyo scua la Ndiose chaꞌ ꞌin Jesucristo, siꞌyana ca 
cuiyaꞌ tiꞌ nchgaa nu lca nguso ꞌin ñi chaꞌ nu cuaꞌ nchcui chaꞌ tsatoꞌo, 

loꞌ nguaꞌan tñan ñi angujle ꞌin ñi nu ya ytsaꞌ chaꞌ re ꞌin yu Xuhua nu lca 
nguso ꞌin ñi. 2  Cuaꞌ mdaa yu suun tsañaꞌan nguiaa chaꞌ ꞌin Ndiose, a cunta 
loꞌo chaꞌ nu ycuiꞌ Jesucristo, nchgaa chaꞌ nu cuaꞌ naꞌan tloo yu. 3  Tsuꞌhue 
ca xuꞌhue nu chcuiꞌ quityi re loꞌo nu quine ꞌin chaꞌ nu mxiycuiꞌ Ndiose ꞌin 
yu, loꞌ tucua canꞌ tñan nchgaa chaꞌ nu nguinu scua loo quityi re, siꞌyana 
cuaꞌ nchcui cuiiꞌ chaꞌ tsatoꞌo na.

Nchcuiꞌ chaꞌ yu Xuhua ꞌin tsa cati ta jun taꞌa na
4 Nanꞌ yu Xuhua, nguaꞌan tñan quityi re ꞌin um, cuiꞌ cati ta jun taꞌa na 

ndiꞌin seꞌen lyiꞌya loo Asia. Ndiose, tsatlyu loꞌo tsa cati espíritu nu ndiꞌin 
seꞌen nducua ñi, taa ñi chaꞌ tsuꞌhue nu chuꞌhui niꞌ cusya ꞌin um, ñi nu 
ndiꞌin tiꞌ culoo, loꞌo cuaꞌ ñii, loꞌ ntsuꞌhui chaꞌ quiaan ñi, loꞌ cuꞌni ñi chaꞌ 
tyiꞌin tsuꞌhue um. 5 A cunta loꞌo chaꞌ cuiyaꞌ ꞌin Jesucristo, ñi nu nchcuiꞌ 
chaꞌ nu ñi, ñi nu culo nducua la mdyiquiꞌo loꞌ a ntsuꞌhui ꞌa chaꞌ caja, scati 
ñi nu ndlo tñan ꞌin nchgaa ree nu ndiꞌin loo chendyu re, cuiꞌ ñi nu mꞌni 
ꞌtnan ꞌin na loꞌ msuhui ñi ꞌin na loꞌo tne ñi siꞌya quiꞌya ꞌin na, 6  ñaꞌan ca 
siꞌyana ca na sca quichen nu tucua tloo Ndiose, ñi nu lca Sti Jesucristo, 
loꞌ scati ꞌin ñi cuꞌni tnu na loꞌ culo ñi tñan tsala xaa, Amen. 7 —Ñaꞌan jan 
ñi, cuiꞌ ñi ntsuꞌhui chaꞌ quiaan ñi niꞌ ndlaa—. Nchgaa nten ñaꞌan tloo 
ꞌin ñi, a cunta loꞌo nu yjoꞌ chcuan cha siiꞌ ñi, —ñaꞌaan ta nten chendyu 
quiꞌya tuꞌhua tiquee siꞌya ñi—. Cuiꞌ cuañaꞌan tsatoꞌo na, Amen. 8  Nde chaꞌ 
nu nchcuiꞌ Ñi Xꞌnan na: Nanꞌ lcan letra Alfa loꞌo Omega, nanꞌ cuaꞌ ndiꞌin 
tiꞌ culoo loꞌ a ntsuꞌhui chaꞌ tsatii chaꞌ ꞌñan, ñi nu ndiꞌin tiꞌ culoo, loꞌo cuaꞌ 
ñii, ñi nu ntsuꞌhui chaꞌ quiaan, scati ñi nu tlyu la chaꞌ cuiyaꞌ ntsuꞌhui ꞌin.

Xa naꞌan xñii yu Xuhua ꞌin Jesucristo
9 Nanꞌ yu Xuhua, taꞌa ndiya quiꞌan tiꞌ um, taꞌa ndijin na nu tiꞌi loꞌ tsatlyu 

ndlo ñi tñan ꞌin na, cuiꞌ Jesucristo nguiꞌni ñi chaꞌ siꞌyana nda loo na loꞌo 

nchgaa loo chaꞌ, loꞌ siꞌya chaꞌ ꞌin Ndiose nu ndaꞌan ycuinꞌ, a cunta siꞌya 
chaꞌ ꞌin Jesucristo, ntsuꞌhuin seꞌen lca Patmos, seꞌen su sca yuu tluꞌhue 
tyiꞌa tujoꞌo. 10 Cuiꞌ tsaan ꞌin Ñi Xꞌnan na xa mtsaꞌan yuꞌhui Espíritu ꞌñan, 
loꞌ nde chonꞌ ngune ꞌñan jui sca nu ycuiꞌ tsañaꞌan cueen ne sca cuhuii, 
11 loꞌ nchcuiꞌ: Nanꞌ lcan letra Alfa loꞌo Omega, nanꞌ la ñaꞌan cuaꞌ ndiꞌin tiꞌ 
culoo loꞌ a ntsuꞌhui chaꞌ tsatii chaꞌ ꞌñan. Caꞌan scua nchgaa chaꞌ nu naꞌan, 
loꞌ caꞌan tñan ꞌin na ꞌin tsa cati ta jun taꞌa na nu ndiꞌin seꞌen lyiꞌya loo 
Asia: Quichen Efeso, loꞌo Esmirna, Pérgamo, Tiatira, Sardis, Filadelfia, 
loꞌo Laodicea. 12  Xacanꞌ mxinaꞌan nde chonꞌ chaꞌ ti ca nu nchcuiꞌ loꞌon, 
loꞌ ncua chcanꞌ ꞌñan ndon tsa cati seꞌen nducua quiiꞌ ndiquin, nu nguiaaꞌ 
loꞌo chacuiꞌ oro, 13  loꞌ tluꞌhue la seꞌen nducua quiiꞌ canꞌ, naꞌan ndon —Yu 
Quiꞌyu nu Mdoꞌo nde niꞌ Cuaan—, lcoꞌ sca teꞌ tucuin nu ndiyaa la yni 
quiyaꞌ, loꞌ jyan tiquee canꞌ nchcanꞌ na loꞌo sca na oro, 14 ñaꞌaan quichanꞌ 
que canꞌ mten na ñaꞌan nchca tiꞌ slyaꞌ, uta ñaꞌan quio quee, loꞌ quiloo 
canꞌ chcanꞌ na tsañaꞌan nchca tiꞌ quiiꞌ ndiquin. 15 Quiyaꞌ canꞌ nduhui na 
tsañaꞌan nchca tiꞌ chcuan nu nsuꞌhua neꞌ loo quiiꞌ, loꞌ cueen nchcuiꞌ canꞌ 
tsañaꞌan ne ljyaan tyiꞌa tlya. 16  Yaaꞌ tsoꞌ cueen ꞌin canꞌ nducua tsa cati 
cuii, loꞌ tuꞌhua canꞌ ndyiꞌo sca spada nu chcuaa tsoꞌ cha, tloo canꞌ nduhui 
na tsañaꞌan nchca tiꞌ cucha xa nu luhui xaa. 17 Una xa naꞌan ꞌin canꞌ cuiꞌ 
xaa mdlyun tloo, loꞌ mstin tsañaꞌan nchca tiꞌ sca nu ngujui. Yaaꞌ tsoꞌ 
cueen ꞌin mdiꞌin tyaa ꞌñan, loꞌ juin: A cutsen, nanꞌ la ñaꞌan cuaꞌ ndiꞌin 
tiꞌ culoo loꞌ a ntsuꞌhui chaꞌ tsatii chaꞌ ꞌñan. 18  Nanꞌ lcan ñi nu loꞌo ca, 
siyaꞌ ngujuin tiꞌ culoo, una cuaꞌ ñii loꞌon can tsala xaa, Amen. Mchcuan 
chaꞌ cuiyaꞌ ꞌin chaꞌ ndyija loꞌo Hades seꞌen ntsuꞌhui cusya ꞌin neꞌ ngujui. 
19 Caꞌan nchgaa chaꞌ nu cuaꞌ naꞌan, chaꞌ nu nchca cuaꞌ ñii loꞌo chaꞌ nu tiꞌ 
lyijyi ca. 20 Ndeñaꞌan nguiaa chaꞌ ꞌin tsa cati cuii nu naꞌan nducua yaanꞌ 
tsoꞌ cueen, loꞌo chaꞌ ꞌin tsa cati seꞌen nducua quiiꞌ ndiquin nu nguiaaꞌ loꞌo 
chacuiꞌ oro: Tsa cati cuii canꞌ lca angujle nu ntsuꞌhui cunta ꞌin cunda scaa 
ta jun taꞌa na, loꞌ tsa cati seꞌen nducua quiiꞌ ndiquin nu naꞌan canꞌ, lca tsa 
cati ta jun taꞌa na.

Chaꞌ nu ycuiꞌ Jesús loꞌo jun Efeso

2  1 Nde chaꞌ nu caꞌan tñan ꞌin angujle nu ntsuꞌhui cunta ꞌin jun taꞌa na 
ndiꞌin Efeso: Ndeñaꞌan nchcuiꞌ ñi nu nducua tsa cati cuii yaaꞌ tsoꞌ 

cueen ꞌin, ñi nu ndaꞌan tluꞌhue la seꞌen nducua quiiꞌ ndiquin nu nguiaaꞌ 
loꞌo chacuiꞌ oro: 2  Nanꞌ jlyo tinꞌ ñaꞌan tñan nguiꞌni um, tsala ñaꞌan nsuꞌhua 
um juesa loꞌ nda loo um loꞌo chaꞌ nu ndijin um, a cunta siꞌyana a nducuan 
xuꞌhue um ꞌin nu ndaꞌan loꞌo chaꞌ nducunꞌ, nsñi um cunta ꞌin nu nchcuiꞌ 
siꞌyana ndaꞌan loꞌo chaꞌ cuiyaꞌ ꞌin Ndiose, siyaꞌ a tucui lca canꞌ, loꞌ nguija 
lyoo um ꞌin siꞌyana lca sca nu cuiñi. 3  Lyee ꞌa cuaꞌ mdijin um nu tiꞌi una 
mda loo um, loꞌ siꞌya chaꞌ ꞌñan lyee msuꞌhua um juesa, loꞌ a nguiꞌni naꞌan 
tiꞌ um loꞌo chaꞌ canꞌ. 4 Una ntsuꞌhui sca chaꞌ nu a ndyuꞌhui cuiyaꞌ tinꞌ ꞌin 

um, siꞌyana a ntsuꞌhui ꞌa chaꞌ tsuꞌhue ꞌin um ñaꞌan tiꞌ culoo. 5 Canꞌ chaꞌ 
quia yuꞌhui tiꞌ um ñaꞌan yatoꞌo ngula yaaꞌ um chaꞌ canꞌ, loꞌ xiton um 
cuꞌni um ñaꞌan nu mdyisnan um tiꞌ culoo. Chaꞌ siꞌi, cuiꞌ xaa tsaꞌan seꞌen 
ndiꞌin um, chcuan seꞌen nducua quiiꞌ canꞌ ꞌin um, chaꞌ na a xitsaꞌan um 
chaꞌ tiyaa ꞌin um. 6  Una ntsuꞌhui xca chaꞌ nu tiꞌ tsuꞌhue ntsuꞌhui tiqueen 
loꞌo um, siꞌyana nxcuan tloo um chaꞌ nu nguiꞌni nchgaa nu nguiaa tsoꞌ 
ꞌin Nicolás, loꞌon nanꞌ nxcuan tloon chaꞌ canꞌ. 7 Nchgaa nu ne ꞌin chaꞌ re, 
cuꞌni cunta chaꞌ nu nchcuiꞌ Espíritu loꞌo nchgaa ta jun taꞌa na. Nu cuꞌni 
canan loꞌo chaꞌ re, canꞌ nu taan chaꞌ cuiyaꞌ cu mti nu ndyiꞌyu loo yca nu 
ndaa chendyu, cuiꞌ yca nu nducua tluꞌhue la seꞌen ndiꞌin Ndiose.

Chaꞌ nu ycuiꞌ Jesús loꞌo jun Esmirna
8  Nde chaꞌ nu caꞌan tñan ꞌin angujle nu ntsuꞌhui cunta ꞌin jun taꞌa na 

ndiꞌin Esmirna: Ndeñaꞌan nchcuiꞌ ñi nu cuaꞌ ndiꞌin tiꞌ culoo, ñi nu a 
ntsuꞌhui chaꞌ tsatii chaꞌ ꞌin, ñi nu ngujui loꞌ mdyiquiꞌo: 9 Nanꞌ jlyo tinꞌ 
ñaꞌan tñan nguiꞌni um, tsala ñaꞌan ndijin um nu tiꞌi, loꞌ tiꞌi ñaꞌan chendyu 
ꞌin um (siyaꞌ cuilyiyaꞌ um tsoꞌ ꞌin Ndiose). Tsala ñaꞌan ndaja neꞌ ꞌin um, 
cuiꞌ nu nchcuiꞌ siꞌyana lca neꞌ judio, loꞌ siꞌi na, cuiꞌ ca nu sca chaꞌ ti ꞌin neꞌ 
loꞌo Laxaꞌan. 10 Una a xicutsen tiꞌ um loꞌo nchgaa chaꞌ nu ljyaan ꞌin um. 
Ñaꞌan jan ñi, laxaꞌan cuꞌni chaꞌ sca tucua um tsaa um naꞌan chcuan, ñaꞌan 
na chaꞌ ta loo um loꞌo chaꞌ canꞌ, loꞌ tyijyin um nu tiꞌi tsa tii tsaan. Chcui 
nchaꞌan um ꞌñan tsayaꞌ tyiꞌo um loo chendyu re, loꞌ nanꞌ taan chaꞌ tsuꞌhue 
ꞌin um, cuiꞌ chendyu nu a tsatii ꞌa. 11 Nchgaa nu ne ꞌin chaꞌ re, cuꞌni cunta 
chaꞌ nu nchcuiꞌ Espíritu loꞌo nchgaa ta jun taꞌa na. Nu cuꞌni canan loꞌo 
chaꞌ re, a quiꞌni caꞌan ꞌin canꞌ loꞌo nu cuaꞌ nchca tucua chaꞌ ndyija.

Chaꞌ nu ycuiꞌ Jesús loꞌo jun Pérgamo
12  Nde chaꞌ nu caꞌan tñan ꞌin angujle nu ntsuꞌhui cunta ꞌin jun taꞌa na 

ndiꞌin Pérgamo: Ndeñaꞌan nchcuiꞌ ñi nu ndaꞌan loꞌo sca spada nu chcuaa 
tsoꞌ cha: 13  Nanꞌ jlyo tinꞌ ñaꞌan tñan nguiꞌni um, loꞌ jlyo tinꞌ la ndiꞌin um, 
cuiꞌ quichen seꞌen nducua Laxaꞌan, una siyaꞌ cuañaꞌan nducui nchaꞌan um 
ꞌñan, a nxcuan tloo um chaꞌ nu ndiya quiꞌan tiꞌ um, ñi a mꞌni naꞌan tiꞌ um 
xa yjui neꞌ ꞌin yu Antipas nu tsuꞌhue mdaa suun chaꞌ ꞌñan, cuiꞌ quichen 
seꞌen ndiꞌin Laxaꞌan canꞌ. 14 Una ntsuꞌhui sca tucua chaꞌ nu a ndiya tinꞌ 
ñaꞌan nguiꞌni um, siꞌyana lja um ntsuꞌhui nu nguia nchaꞌan chaꞌ tiyaa ꞌin 
Balaam, yu nu nguloꞌo ꞌin Balac siꞌyana xityu ꞌin neꞌ Israel loo quiꞌya, loꞌ 
cu neꞌ na nu cuaꞌ yuꞌhui loo joꞌo, loꞌ sten yuꞌhui neꞌ loꞌo ñaꞌan tucui ti. 15 A 
cunta siꞌyana lja um ntsuꞌhui nu nguia nchaꞌan chaꞌ nu ndloꞌo Nicolás, cuiꞌ 
chaꞌ nu nxcuan tloon. 16  Canꞌ chaꞌ xiloꞌo chonꞌ um chaꞌ re, chaꞌ siꞌi cuiꞌ 
xaa tsaꞌan seꞌen ndiꞌin um, loꞌ cuꞌni canan ꞌin canꞌ loꞌo spada nu ndyiꞌo 
tuꞌhuan. 17 Nchgaa nu ne ꞌin chaꞌ re, cuꞌni cunta chaꞌ nu nchcuiꞌ Espíritu 
loꞌo nchgaa ta jun taꞌa na. Nu cuꞌni canan loꞌo chaꞌ re, taan chaꞌ cuiyaꞌ ꞌin 

cu jaslya nu ntsuꞌhui cutsiꞌ ꞌin Ndiose, loꞌ taan sca quee lyoꞌ ti nu mten ꞌin 
seꞌen ngaꞌan sca nii nu cui ti nu a tucui ndyuꞌhui lyoo, loꞌ scati nu ꞌin ꞌin 
na chuꞌhui lyoo nii canꞌ.

Chaꞌ nu ycuiꞌ Jesús loꞌo jun Tiatira
18  Nde chaꞌ nu caꞌan tñan ꞌin angujle nu ntsuꞌhui cunta ꞌin jun taꞌa na 

ndiꞌin Tiatira: Ndeñaꞌan nchcuiꞌ Sñeꞌ Ndiose, ñi nu chcanꞌ quiloo ñaꞌan 
nchca tiꞌ quiiꞌ ndiquin, loꞌ quiyaꞌ ñi nduhui na tsañaꞌan nchca tiꞌ chcuan 
nu ntsuꞌhui loo quiiꞌ: 19 Nanꞌ jlyo tinꞌ tsañaꞌan tñan nguiꞌni um, loꞌ jlyo tinꞌ 
tsala ñaꞌan ntsuꞌhui chaꞌ tsuꞌhue ꞌin um, tsala ñaꞌan ndiya quiꞌan tiꞌ um, a 
cunta nda loo um loꞌo nchgaa chaꞌ, loꞌ tñan nu nguiꞌni um cuaꞌ ñii tsuꞌhue 
la na que ñaꞌan tiꞌ culoo. 20 Una ntsuꞌhui sca tucua chaꞌ nu a ndiya tinꞌ 
ñaꞌan nu nguiꞌni um, siꞌyana ndaa um yaꞌ ꞌin neꞌ cunaꞌan naan Jezabel, nu 
nchcuiꞌ siꞌyana Ndiose nxiycuiꞌ ꞌin, ndloꞌo neꞌ ꞌin nguso ꞌñan, loꞌ ñilyiꞌo neꞌ 
ꞌin siꞌyana sten yuꞌhui loꞌo ñaꞌan tucui ti, loꞌ cu canꞌ na nu cuaꞌ yuꞌhui loo 
joꞌo. 21 Cuaꞌ sꞌni ntan chaꞌ ñi xaa xiloꞌo chonꞌ neꞌ quiꞌya ꞌin neꞌ, una a xlyaa 
neꞌ culaꞌ tiꞌ neꞌ loꞌo chaꞌ nu nguiten yuꞌhui neꞌ loꞌo ñaꞌan tucui ti. 22  Ñaꞌan 
jan ñi, nanꞌ cuꞌnin chaꞌ xñi quicha neꞌ lyee yaꞌ, loꞌ xitijin nu tiꞌi ꞌin nchgaa 
nu nguiten yuꞌhui loꞌo neꞌ, chaꞌ na a xiloꞌo chonꞌ canꞌ chaꞌ ngunanꞌ ꞌin. 
23  A cunta cuꞌnin chaꞌ caja nchgaa sñeꞌ neꞌ, loꞌ cuañaꞌan ca cuiyaꞌ tiꞌ 
nchgaa ta jun nu ndiya quiꞌan tiꞌ ꞌñan, siꞌyana ndyuꞌhui lyoon ñaꞌan lca 
cusya ꞌin nten loꞌo chaꞌ tiyaa ꞌin neꞌ, loꞌ cunda scaa neꞌ suꞌhuan lyiyanꞌ 
ꞌin neꞌ cuaꞌ ñaꞌaan tñan nguiꞌni neꞌ. 24 Una ꞌun loꞌo nchgaa la ñaꞌan jun 
nu ndiꞌin Tiatira, nu a nguia nchaꞌan chaꞌ nu ndloꞌo neꞌ, ꞌun nu a nchca 
chuꞌhui lyoo chaꞌ nu ntsuꞌhui cutsiꞌ ꞌin Laxaꞌan, cunen loꞌo um: A suꞌhuan 
xca yuꞌhua chonꞌ um. 25 Una tsa nchaꞌan um chaꞌ nu ndiya quiꞌan tiꞌ um 
tsayaꞌ nu quiaan xiyaꞌ. 26  Nu cuꞌni canan loꞌ xuꞌhua seꞌen chaꞌ nu nchca 
tinꞌ hasta tyiꞌo loo chendyu re, —nanꞌ taan chaꞌ cuiyaꞌ culo canꞌ tñan ꞌin 
nchgaa nten chendyu, 27 tla culo canꞌ tñan loꞌ sta canꞌ ꞌin neꞌ tsañaꞌan 
nguita sca quitonꞌ loꞌo juesa—, cuañaꞌan chaꞌ cuiyaꞌ nu mdaa Stin ꞌñan, 
28  A cunta taan cuii nu nchcua xa tlya ꞌin canꞌ. 29 Nchgaa nu ne ꞌin chaꞌ re, 
cuꞌni cunta chaꞌ nu nchcuiꞌ Espíritu loꞌo nchgaa ta jun taꞌa na.

Chaꞌ nu ycuiꞌ Jesús loꞌo jun Sardis

3  1 Nde chaꞌ nu caꞌan tñan ꞌin angujle nu ntsuꞌhui cunta ꞌin jun taꞌa na 
ndiꞌin Sardis: Ndeñaꞌan nchcuiꞌ ñi nu ndaꞌan loꞌo tsa cati espíritu ꞌin 

Ndiose, loꞌo tsa cati cuii: Nanꞌ jlyo tinꞌ ñaꞌan tñan nguiꞌni um, loꞌ siyaꞌ ne 
chaꞌ siꞌyana lyee ndiya quiꞌan tiꞌ um ꞌñan, una jlyo tinꞌ siꞌyana a nsuꞌhua 
loo um chaꞌ canꞌ. 2  Tyiꞌin tiyaa um loꞌ xiyaꞌ tyiꞌin tya tla um chaꞌ nu cuaꞌ 
mxnu caꞌan chonꞌ um, siꞌyana a nchca ñaꞌan chaꞌ ta nguiꞌni um chaꞌ nu 
nchca tiꞌ Ndiose. 3  Quia yuꞌhui tiꞌ um chaꞌ nu cuaꞌ ngune ꞌin um loꞌ ncuan 
xuꞌhue um, loꞌ xuꞌhua seꞌen um chaꞌ canꞌ. Xitsaꞌan um chaꞌ tiyaa ꞌin um, 

chaꞌ siꞌi, ljyaan seꞌen ndiꞌin um tsañaꞌan nchca tiꞌ sca yu cunan, ñi a ca 
jlyo tiꞌ um ñi braa quiꞌyan tsati ntyin chonꞌ um. 4 Una ntsuꞌhui tucua snan 
jun nu ndiꞌin Sardis nu a nchca cuꞌni cooꞌ chendyu ꞌin, canꞌ nu ntsuꞌhui 
suun ꞌin coꞌ teꞌ mten loꞌon. 5 Nu cuꞌni canan loꞌo chaꞌ re ntsuꞌhui chaꞌ coꞌ 
teꞌ mten, loꞌ a xcan nii nu ngaꞌan loo quityi ꞌin Ndiose, seꞌen nducua nii 
nchgaa nu cuaꞌ jui chendyu ꞌin, cuiꞌ ca nu tijin cunta ꞌin canꞌ la tloo Stin 
loꞌo tloo angujle ꞌin ñi. 6  Nchgaa nu ne ꞌin chaꞌ re, cuꞌni cunta chaꞌ nu 
nchcuiꞌ Espíritu loꞌo nchgaa ta jun taꞌa na.

Chaꞌ nu ycuiꞌ Jesús loꞌo jun Filadelfia
7 Nde chaꞌ nu caꞌan tñan ꞌin angujle nu ntsuꞌhui cunta ꞌin jun taꞌa na 

ndiꞌin Filadelfia: Ndeñaꞌan nchcuiꞌ ñi nu Luhui ca, ñi nu Ñi ndiꞌin chaꞌ 
ꞌin, —ñi nu ndaꞌan loꞌo yaaꞌ naꞌan ꞌin Ree Davi, ñi nu nsla tunaꞌan loꞌ a 
tucui nu tca tucun ꞌin na, a cunta nducun ñi ꞌin na, loꞌ a tucui nu tca sla 
ꞌin na—. 8  Nanꞌ jlyo tinꞌ ñaꞌan tñan nguiꞌni um, ñaꞌan jan ñi, tloo um cuaꞌ 
mslan sca tunaꞌan nu a tucui tca tucun, siyaꞌ chinꞌ chaꞌ ꞌin um, una tiꞌ 
nxuꞌhua seꞌen um chaꞌ nu nchcuinꞌ, loꞌ a nxcuan tloo um ꞌñan tloo nten. 
9 Ñaꞌan jan ñi, nchgaa nu sca chaꞌ ti ꞌin loꞌo Laxaꞌan, nu nchcuiꞌ siꞌyana 
lca neꞌ judio, una a nguiaa neꞌ loꞌo tsoꞌ chaꞌ canꞌ, cuiꞌ ca nu nchcuiꞌ neꞌ 
chaꞌ cuiñi, nanꞌ cuꞌnin chaꞌ siꞌyana caan neꞌ loꞌ tyiꞌya xtyinꞌ neꞌ tloo um, 
loꞌ ca cuiyaꞌ tiꞌ neꞌ siꞌyana lca um nu lyee ndyuꞌhui cuiyaꞌ tinꞌ ꞌin. 10 Loo 
nu mxuꞌhua seꞌen um chaꞌ nu ycuinꞌ tsañaꞌan ntsuꞌhui chaꞌ ta loo na, 
loꞌon nanꞌ ntsuꞌhui chaꞌ sñin cunta ꞌin um xa caan nu tiꞌi ꞌin nten sca 
chcui chendyu, ñaꞌan na chaꞌ ta loo neꞌ loꞌo chaꞌ canꞌ. 11 Ñaꞌan jan ñi, cuaꞌ 
nchcui cuiiꞌ chaꞌ ljyaan, canꞌ chaꞌ tla tyon um loꞌo chaꞌ nu ndiya quiꞌan tiꞌ 
um, siꞌyana a tucui nu chcuan chaꞌ tsuꞌhue nu quiꞌni caꞌan ꞌin um. 12  Nu 
cuꞌni canan loꞌo chaꞌ re, nanꞌ cuꞌnin chaꞌ siꞌyana ca canꞌ tsañaꞌan nchca tiꞌ 
sca biye nu ndon niꞌ lyaa ꞌin Ndiose ꞌñan, loꞌ tsala xaa ntsuꞌhui chaꞌ tyon 
canꞌ, loꞌ siiꞌ canꞌ chaꞌan nii Ndiose ꞌñan loꞌo nii quichen ꞌin Ndiose ꞌñan, 
cuiꞌ quichen Jerusalén nu cui ti nu ndyiꞌo seꞌen nducua Ndiose ꞌñan la niꞌ 
cuaan, a cunta loꞌo niin nu cui ti ꞌñan chaꞌan siiꞌ canꞌ. 13  Nchgaa nu ne ꞌin 
chaꞌ re, cuꞌni cunta chaꞌ nu nchcuiꞌ Espíritu loꞌo nchgaa ta jun taꞌa na.

Chaꞌ nu ycuiꞌ Jesús loꞌo jun Laodicea
14 Nde chaꞌ nu caꞌan tñan ꞌin angujle nu ntsuꞌhui cunta ꞌin jun taꞌa na 

ndiꞌin Laodicea: Ndeñaꞌan nchcuiꞌ ñi nu lca Amen, ñi nu tsuꞌhue nda 
suun loꞌo chaꞌ nu ñi, cuiꞌ ñi nu mdiꞌin tyaa suun nchgaa loo na nu mtñan 
Ndiose: 15 Nanꞌ jlyo tinꞌ ñaꞌan tñan nguiꞌni um, ñi a tuꞌhua um loꞌ ñi a 
tiqueꞌ um, tsuꞌhue ca chaꞌ cua na suꞌhua loo um siyaꞌ scati chaꞌ re. 16  Una 
siꞌyana lca um sca nu tsun ti, loꞌ siꞌi nu tuꞌhua um uta tiqueꞌ um, canꞌ 
chaꞌ culyoon ꞌin um tuꞌhuan. 17 Siꞌyana ꞌun nchcuiꞌ um: Huareꞌ lca hua 
sca nu cuilyiyaꞌ, loꞌ quiꞌan na ndiꞌin ꞌin hua, ñi sca na a ndiya lyijyi ꞌin 

hua. Una ꞌtnan ca um, ¿ta a jlyo tiꞌ um siꞌyana lca um sca nu ngunanꞌ tsoꞌ 
ꞌin Ndiose, sca nu tiꞌi ñaꞌan chendyu ꞌin, nu cuityinꞌ, sca nu cunanꞌ ti? 
18  Canꞌ chaꞌ taan sca chaꞌ tiyaa ꞌin um siꞌyana xiꞌi um na oro ndiꞌin ꞌñan, 
nu cuaꞌ ngüi loꞌo quiiꞌ, loꞌ ca cuilyiyaꞌ um, a cunta xiꞌi um teꞌ mten nu coꞌ 
um, a taa um chaꞌ jyiꞌo ꞌin um loꞌo ñaꞌan ndaꞌan cunanꞌ ti um, loꞌ suꞌhua 
um rmiyu quiloo um siꞌyana tyuꞌhui xaa ꞌin um. 19 Nanꞌ tla chaꞌ nchcuinꞌ 
loꞌo nchgaa nu nꞌni ꞌtnan ꞌin, loꞌ njyiꞌin ꞌin xa nu siꞌi ñaꞌan nꞌni, canꞌ chaꞌ 
taa um juesa loꞌ xitsaꞌan um chaꞌ tiyaa ꞌin um. 20 Ñaꞌan jan ñi, nanꞌ ndon 
tunaꞌan loꞌ nchcuinꞌ loꞌo um, chaꞌ ndeꞌen nu cuꞌni cunta chaꞌ nu nchcuinꞌ, 
loꞌ sla cusya ꞌin, nanꞌ sten loꞌ tsatlyu cu siin loꞌo canꞌ. 21 Nu cuꞌni canan 
loꞌo chaꞌ re, canꞌ nu taan chaꞌ cuiyaꞌ chcua sca seꞌen ti loꞌon seꞌen ndlon 
tñan, tsañaꞌan nu cuaꞌ mꞌnin canan loꞌ yten tucuan sca seꞌen ti loꞌo Stin 
seꞌen ndlo ñi tñan. 22  Nchgaa nu ne ꞌin chaꞌ re, cuꞌni cunta chaꞌ nu nchcuiꞌ 
Espíritu loꞌo nchgaa ta jun taꞌa na.

Xa cuꞌni tnu jun ꞌin Ndiose la niꞌ cuaan

4  1 Xacanꞌ mxinaꞌan, loꞌ naꞌan nducua la sca tunaꞌan la niꞌ cuaan, loꞌ 
culoo chaꞌ nu ycuiꞌ canꞌ ngune tsañaꞌan ne sca cuhuii, loꞌ juin ꞌñan: 

Ycuen nde re, loꞌ nanꞌ culoꞌon ꞌin nchgaa chaꞌ nu ntsuꞌhui chaꞌ tsatoꞌo 
chcui nu nguiaa nde loo re. 2  Cuiꞌ xaa ti canꞌ mtsaꞌan yuꞌhui Espíritu 
ꞌñan, loꞌ ncua chcanꞌ ꞌñan ndon sca yca xlya seꞌen nchca cuiyaꞌ chaꞌ la 
niꞌ cuaan, loo yca xlya canꞌ nducua sca nu nducua. 3  Tloo nu nducua canꞌ 
chcanꞌ na tsañaꞌan nchca tiꞌ sca quee nu naan jaspe loꞌo cornalina, tyiꞌiin 
seꞌen nducua canꞌ ndon sca cunan taa nu chcanꞌ tsañaꞌan nchca tiꞌ sca 
quee nu naan esmeralda. 4 Tyiꞌiin seꞌen nchca cuiyaꞌ chaꞌ canꞌ ndon tsa 
cla nducua jacua yca xlya, loo canꞌ nducua tsa cla nducua jacua quiꞌyu 
cula nu lcoꞌ teꞌ mten, loꞌ nducua corona oro quee. 5 Seꞌen nchca cuiyaꞌ 
chaꞌ canꞌ mdyisnan ndyuhui loꞌ ngune tyiꞌyu, a cunta ngune scasca la 
cueen, loꞌ nde loo la canꞌ nducua tsa cati quiiꞌ ndiquin, nu lca tsa cati 
espíritu ꞌin Ndiose. 6  Cuiꞌ canꞌ su sca seꞌen xeen, loꞌ nduhui na tsañaꞌan 
nchca tiꞌ tyiꞌa tujoꞌo nu chacuiꞌ cunan, cuiꞌ ti tyiꞌiin siiꞌ seꞌen nchca cuiyaꞌ 
chaꞌ canꞌ ndon jacua nu loꞌo ca, loꞌ scañaꞌan ti nducua quiloo nde loo loꞌo 
nde chonꞌ. 7 Nu culoo canꞌ ñaꞌan tsañaꞌan nchca tiꞌ cuichi, nu cuaꞌ nchca 
tucua canꞌ ñaꞌan tsañaꞌan nchca tiꞌ bta, nu cuaꞌ nchca snan canꞌ ñaꞌan 
tloo tsañaꞌan nchca tiꞌ tloo yu quiꞌyu, loꞌ nu cuaꞌ nchca jacua canꞌ ñaꞌan 
tsañaꞌan nchca tiꞌ cuiꞌya nu nducui. 8  Taꞌa jacua nu loꞌo canꞌ nducua tsa 
scua jlyuꞌhue cunda scaa, loꞌ scañaꞌan ti nducua quiloo jlyuꞌhue canꞌ nde 
chonꞌ loꞌo nde niꞌ, tla loꞌ cucha a ndlaꞌ tiꞌ canꞌ nchcuiꞌ: —Ñi nu Luhui 
la, ñi nu Luhui la, ñi nu Luhui la, scati Ndiose Xꞌnan na nu tlyu la chaꞌ 
cuiyaꞌ ntsuꞌhui ꞌin—, ñi nu cuaꞌ ndiꞌin tiꞌ culoo, loꞌo cuaꞌ ñii, loꞌ ndiꞌin 
ñi tsala xaa. 9 Loꞌ jacua nu loꞌo canꞌ, cunda scaa yaꞌ xa nꞌni tnu ꞌin ñi nu 
nducua canꞌ, cuiꞌ xa nguila loꞌo ꞌin ñi loꞌ ndyaa xuꞌhue ꞌin ñi nu loꞌo ca 

tsala xaa, 10 loꞌo taꞌa cla nducua jacua quiꞌyu cula canꞌ ndyiꞌya xtyinꞌ tloo 
ñi nu nducua canꞌ, loꞌ nguiꞌni tnu ꞌin ñi nu loꞌo ca tsala xaa, loꞌ ndyiꞌin 
tyaa canꞌ corona oro ꞌin seꞌen nducua ñi, loꞌ nchcuiꞌ: 11 ꞌUn Ñi Xꞌnan hua, 
ꞌun ntsuꞌhui suun ꞌin um cuꞌni tnu hua ꞌin um, loꞌ cula loꞌo hua ꞌin um, 
ntsuꞌhui suun ꞌin um chcuan um nchgaa loo chaꞌ cuiyaꞌ, siꞌyana cuiꞌ um 
mtñan um nchgaa loo na, loꞌ siꞌya chaꞌ tsuꞌhue mdoꞌo tiquee um ndiꞌin na 
loꞌ nguiaaꞌ na.

Slyaꞌ ꞌin Ndiose ntsuꞌhui chaꞌ sla quityi

5  1 Ñi nu nducua canꞌ naꞌan nducua sca quityi yaaꞌ ñi tsoꞌ cueen ꞌin ñi, 
chcuaa tsoꞌ quityi canꞌ nguaꞌan scua na, loꞌ tsa cati seꞌen nchcun tsa 

na. 2  Naꞌan sca angujle nu tla la tiꞌ, loꞌ nchcuiꞌ cueen: ¿Ti ca nu ntsuꞌhui 
chaꞌ cuiyaꞌ ꞌin sla quityi re nchgaa seꞌen nchcun tsa na? 3  Ñi sca tucui loꞌ 
a jui chaꞌ cuiyaꞌ ꞌin sla ꞌin na, ñi la niꞌ cuaan loꞌ ñi loo chendyu re, uta 
nde ꞌya la ꞌin chendyu re, ñi nu cuꞌni quii tiꞌ ꞌin na loꞌ a jui. 4 Nanꞌ lyee 
ꞌa ynan siꞌyana a tucui nu jui chaꞌ cuiyaꞌ ꞌin sla quityi canꞌ loꞌ chcuiꞌ ꞌin 
na, uta cuꞌni quii ꞌin na. 5 Una sca quiꞌyu cula canꞌ juin ꞌñan: A cunan 
ꞌa. Ñaꞌan jan ñi, nu lca Cuichi ta nten ꞌin Judá, nu mdoꞌo loo ta nten ꞌin 
Davi, canꞌ nu cuaꞌ mꞌni canan loꞌ jui chaꞌ cuiyaꞌ ꞌin sla quityi cua, taꞌa cati 
seꞌen nchcun tsa na. 6  Mxinaꞌan, loꞌ tluꞌhue la seꞌen nchca cuiyaꞌ chaꞌ canꞌ, 
cuiꞌ tluꞌhue la seꞌen ndon jacua nu loꞌo ca canꞌ. Tluꞌhue la seꞌen nducua 
quiꞌyu cula canꞌ, ncua chcanꞌ ꞌñan ndon tsañaꞌan nchca tiꞌ sca Slyaꞌ nu 
cuaꞌ ngujui yuhuaꞌ, loꞌ nducua cati yca que, loꞌ ndiꞌin cati quiloo nu lca 
cati espíritu ꞌin Ndiose nu cuaꞌ nguaꞌan tñan ñi sca chcui chendyu. 7 Canꞌ 
nu msñi quityi nu nducua yaaꞌ ñi, tsoꞌ cueen ꞌin ñi nu nducua canꞌ. 8  Xa 
nu cuaꞌ msñi quityi canꞌ, taꞌa jacua nu loꞌo ca canꞌ, tsatlyu loꞌo cla nducua 
jacua quiꞌyu cula canꞌ, cuiꞌ xaa mdyiꞌya xtyinꞌ tloo ñi nu lca Slyaꞌ canꞌ. 
Nchgaa canꞌ nducua cuhuii nu naan arpa yaaꞌ, loꞌo copa oro seꞌen ntsuꞌhui 
na nu ndiquin tloo Ndiose, loꞌ chaꞌ canꞌ lca na chaꞌ nu nchcuiꞌ lyiꞌo jun 
ꞌin Ndiose, nchgaa nu mdoꞌo hui ꞌin ñi. 9 Nchgaa canꞌ nguila tuꞌhua sca 
jyiin nu cui ti, loꞌ nchcuiꞌ: ꞌUn ntsuꞌhui suun ꞌin um xñi um quityi cua 
loꞌ sla um ꞌin na, siꞌyana loꞌo tne um msiꞌi um ꞌin hua xa yjui neꞌ ꞌin um, 
seꞌen nu ca na sñeꞌ Ndiose nu mdoꞌo loo nchgaa ta nten, loꞌo nu nchcuiꞌ 
xca loo chaꞌ, cuiꞌ nu mdoꞌo quichen suhue ti loꞌo quichen tnu. 10 Mꞌni um 
chaꞌ siꞌyana ca na sca quichen nu tucua tloo Ndiose ꞌin, loꞌ tsatlyu culo 
na tñan loꞌo ñi tsala xaa. 11 Xa mxinaꞌan ngune ꞌñan ycuiꞌ quiꞌan angujle 
nu ndiꞌin tyiꞌiin siiꞌ ñi nu nducua canꞌ, seꞌen ndiꞌin jacua nu loꞌo ca canꞌ, 
cuiꞌ seꞌen nducua cla nducua jacua quiꞌyu cula canꞌ, loꞌ millon angujle 
lca canꞌ, 12  loꞌ nchcuiꞌ cueen: Cuiꞌ Slyaꞌ nu yjui neꞌ ꞌin ntsuꞌhui suun ꞌin 
chcuan nchgaa loo chaꞌ cuiyaꞌ, scati ñi lca ñi nu cuilyiyaꞌ la, tiyaa la ñi, 
loꞌ tla la chaꞌ ꞌin ñi, scati ñi cuaan la nscua chaꞌ ꞌin ñi, ntsuꞌhui suun ꞌin 
ñi caja nu cuꞌni tnu ꞌin ñi loꞌ cula loꞌo ꞌin ñi. 13  A cunta ngune ꞌñan ycuiꞌ 

nchgaa nu ndiꞌin la niꞌ cuaan, loꞌo loo chendyu re, loꞌo nde ꞌya la ꞌin 
chendyu re, loꞌo tyiꞌa tujoꞌo, tsatlyu loꞌo nchgaa na nu mtñan Ndiose, loꞌ 
nchcuiꞌ canꞌ: Scati ñi nu nducua canꞌ loꞌo ñi nu lca Slyaꞌ, ntsuꞌhui suun 
ꞌin ñi caja nu cula loꞌo ꞌin ñi, scuen cuaan ꞌin ñi, cuꞌni tnu ꞌin ñi, loꞌ scati 
ñi tlyu la chaꞌ cuiyaꞌ ntsuꞌhui ꞌin ñi tsala xaa. 14 Loꞌ jacua nu loꞌo ca canꞌ 
nchcuiꞌ: Amen. Taꞌa cla nducua jacua quiꞌyu cula canꞌ mdyiꞌya xtyinꞌ 
tsayaꞌ nguꞌya tiꞌin tloo la lyuu, loꞌ mꞌni tnu ꞌin ñi nu loꞌo ca tsala xaa.

Chaꞌ ꞌin quityi nu nchcun tsa

6  1 Naꞌan xa msla ñi nu lca Slyaꞌ culoo seꞌen nchcun tuꞌhua quityi 
canꞌ, loꞌ jacua nu loꞌo ca canꞌ, cuiꞌ sca canꞌ ngune ꞌñan ycuiꞌ cueen 

tsañaꞌan ne tyiꞌyu, loꞌ juin: Cuan lya nde re loꞌ ñaꞌan. 2  Xacanꞌ mxinaꞌan 
loꞌ naꞌan sca cuiyu mten, loꞌ nu nducua chonꞌ ꞌin lyiꞌya sca quilyaa, a 
cunta jui nu mdaa sca corona nducua que canꞌ, mdoꞌo nguiaa loꞌo chaꞌ 
tnu tiquee ꞌin siꞌyana cuꞌni canan. 3  Xa msla ñi nu cuaꞌ nchca tucua seꞌen 
nchcun canꞌ, ngune ꞌñan ycuiꞌ nu cuaꞌ nchca tucua nu loꞌo ca canꞌ, loꞌ juin: 
Cuan lya nde re loꞌ ñaꞌan. 4 Mdoꞌo xca cuiyu ngaꞌá, loꞌ nu nducua chonꞌ ꞌin 
jui nu mdaa chaꞌ cuiyaꞌ ꞌin siꞌyana xisuun ꞌin nten chendyu seꞌen nu cujui 
taꞌa neꞌ, loꞌ jui nu mdaa sca spada tlyu nducua yaaꞌ canꞌ. 5 Xa msla ñi nu 
cuaꞌ nchca snan seꞌen nchcun canꞌ, ngune ꞌñan ycuiꞌ nu cuaꞌ nchca snan 
nu loꞌo ca canꞌ, loꞌ juin: Cuan lya nde re loꞌ ñaꞌan. Mxinaꞌan, loꞌ naꞌan sca 
cuiyu mta, loꞌ nu nducua chonꞌ ꞌin lyiꞌya sca cuiyaꞌ scaꞌ. 6  Tluꞌhue la seꞌen 
ndiꞌin jacua nu loꞌo ca canꞌ, ngune ꞌñan jui nu ycuiꞌ: Sca kilo trigo ntsuꞌhui 
lyoo na tsañaꞌan siyaꞌ nguso sca tsaan. Cuiꞌ tsacua ntsuꞌhui lyoo snan kilo 
cebada. Una a nchca chaꞌ cuꞌni lyiꞌun ceite loꞌo vino. 7 Xa msla ñi nu cuaꞌ 
nchca jacua seꞌen nchcun canꞌ, ngune ꞌñan ycuiꞌ nu cuaꞌ nchca jacua nu 
loꞌo ca canꞌ, loꞌ juin: Cuan lya nde re, loꞌ ñaꞌan. 8  Mxinaꞌan, loꞌ naꞌan sca 
cuiyu cutsi, nu nducua chonꞌ ꞌin lyiꞌya nii Chaꞌ Ndyija, loꞌ nducui nchaꞌan 
seꞌen lca Hades ꞌin canꞌ. Jui nu mdaa chaꞌ cuiyaꞌ ꞌin siꞌyana cujui nten sca 
nscan chendyu loꞌo spada, ta caja bjuꞌñan neꞌ, uta loꞌo quicha, ta cujui ꞌni 
la ꞌin neꞌ. 9 Xa msla ñi nu cuaꞌ nchca caꞌyu seꞌen nchcun canꞌ, loꞌ seꞌen nꞌni 
tnu neꞌ ꞌin Ndiose, canꞌ naꞌan cusya ꞌin nchgaa nu cuaꞌ ngujui siꞌya chaꞌ 
ꞌin Ndiose nu mdaꞌan ycuiꞌ loꞌo nten. 10 Nchcuiꞌ cueen canꞌ: Ñi Xꞌnan hua, 
ꞌun ñi nu Luhui la, loꞌ ñi ndiꞌin chaꞌ ꞌin, ¿la ñi xaa cuꞌni cuiyaꞌ um chaꞌ ꞌin 
nten chendyu, loꞌ xuꞌhua lyiyaꞌ um ꞌin neꞌ loo nu mslo neꞌ tne hua? 11 Jui 
nu mdaa teꞌ mten nu ycoꞌ canꞌ, loꞌ jui nu ycuiꞌ loꞌo siꞌyana quita tsalja nu 
taꞌa nchgaa la ñaꞌan jun nu ntsuꞌhui chaꞌ cujui neꞌ ꞌin, taꞌa ya quiꞌan tiꞌ jun 
loꞌ mꞌni jun tñan ꞌin Ndiose. 12  Mxinaꞌan xa msla ñi nu cuaꞌ nchca scua 
seꞌen nchcun canꞌ, loꞌ mdyisnan nguñan lyee yaꞌ, loꞌ cucha nguinu tla loo 
na tsañaꞌan nchca tiꞌ sca teꞌ mta, loꞌ cooꞌ nguinu ngaꞌá na tsañaꞌan nchca 
tiꞌ tne. 13  Cuii nu nducua niꞌ cuaan nguilo na tsañaꞌan nchca tiꞌ nguilo mti 
higo xa nchca cuiꞌin loꞌo juesa. 14 Niꞌ cuaan mxcunꞌ na tsañaꞌan nchca tiꞌ 

sca quityi, loꞌ a la ꞌa ncua chcanꞌ na, a cunta mchaꞌan tucua quiꞌya, cuiꞌ 
cuañaꞌan mchaꞌan tiꞌin yuu ngutyi nu ndiꞌin tluꞌhue la loo tyiꞌa. 15 Nchgaa 
yu nu lca ree ndiꞌin loo chendyu re, loꞌo nu lyiꞌya tñan, nu cuilyiyaꞌ, 
nchgaa que ꞌin sindatu, loꞌo nu tnu chaꞌ cuiyaꞌ ntsuꞌhui yaaꞌ, a cunta loꞌo 
nguso nu cuaꞌ msiꞌi neꞌ ꞌin loꞌo nu nguiꞌni tñan chaꞌ ꞌin ti, yuꞌhui cutsiꞌ 
canꞌ tuquee uta lja quee tnu nu nducua siiꞌ quiꞌya. 16  Ndeñaꞌan nchcuiꞌ 
canꞌ loꞌo quiꞌya loꞌo quee tnu: —Choꞌo tiꞌin um chonꞌ hua—, siꞌyana a 
ñaꞌan tloo hua ꞌin ñi nu nducua loo yca xlya cua, ñi a quiꞌni caꞌan ꞌin hua 
loꞌo chaꞌ nsinꞌ tiꞌ nu ntsuꞌhui tiquee ñi nu lca Slyaꞌ cua. 17 Siꞌyana cuaꞌ 
mdiyaa tsaan nu culyoo ñi chaꞌ nsinꞌ tiꞌ nu ntsuꞌhui tiquee ñi, ¿loꞌ ti nu tiꞌ 
tca tyon loo chaꞌ re?

Chaꞌ ꞌin 144,000 nu chaꞌan cuiyaꞌ ꞌin

7  1 Chonꞌ ndeꞌen canꞌ naꞌan ndon tsa jacua angujle, cunda scaa canꞌ 
ndon scaa nscan chendyu, loꞌ a ndaa yaꞌ ca cuiꞌin loo chendyu re, ñi 

loo tyiꞌa tujoꞌo, uta seꞌen nducua yca tnu. 2  A cunta naꞌan xca angujle nu 
nguia nchcuen luhuaꞌ seꞌen nchcua cucha, loꞌ lyiꞌya canꞌ cuiyaꞌ ꞌin Ndiose, 
ñi nu loꞌo ca, loꞌ ycuiꞌ cueen loꞌo jacua angujle nu ndon canꞌ, cuiꞌ nu cuaꞌ 
jui chaꞌ cuiyaꞌ ꞌin cuꞌni tiꞌi loo chendyu loꞌo tyiꞌa tujoꞌo, 3  loꞌ nchcuiꞌ: 
A cuꞌni um tiꞌi loo chendyu uta loo tyiꞌa tujoꞌo loꞌ ñi loꞌo yca, lja nu tiꞌ 
lyijyi caꞌan tyaa na cuiyaꞌ tuchcan nchgaa nu lca nguso ꞌin Stina Ndiose. 
4 Ngune ꞌñan ycuiꞌ tsala nu cuaꞌ ngaꞌan cuiyaꞌ ꞌin: Cuiꞌ sca ciento ntsuꞌhui 
tucua yla ntsuꞌhui jacua mii nten loo nchgaa ta nten ꞌin neꞌ Israel. 5  Loo ta 
nten ꞌin Judá mdoꞌo tsa tichcua mii nu cuaꞌ ngaꞌan cuiyaꞌ ꞌin. Loo ta nten 
ꞌin Rubén mdoꞌo cha tichcua mii nu cuaꞌ ngaꞌan cuiyaꞌ ꞌin. Loo ta nten ꞌin 
Gad mdoꞌo cha tichcua mii nu cuaꞌ ngaꞌan cuiyaꞌ ꞌin. 6  Loo ta nten ꞌin Aser 
mdoꞌo cha tichcua mii nu cuaꞌ ngaꞌan cuiyaꞌ ꞌin. Loo ta nten ꞌin Neftalí 
mdoꞌo cha tichcua mii nu cuaꞌ ngaꞌan cuiyaꞌ ꞌin. Loo ta nten ꞌin Manasés 
mdoꞌo cha tichcua mii nu cuaꞌ ngaꞌan cuiyaꞌ ꞌin. 7 Loo ta nten ꞌin Simeón 
mdoꞌo cha tichcua mii nu cuaꞌ ngaꞌan cuiyaꞌ ꞌin. Loo ta nten ꞌin Leví 
mdoꞌo cha tichcua mii nu cuaꞌ ngaꞌan cuiyaꞌ ꞌin. Loo ta nten ꞌin Isacar 
mdoꞌo cha tichcua mii nu cuaꞌ ngaꞌan cuiyaꞌ ꞌin. 8  Loo ta nten ꞌin Zabulón 
mdoꞌo cha tichcua mii nu cuaꞌ ngaꞌan cuiyaꞌ ꞌin. Loo ta nten ꞌin See mdoꞌo 
cha tichcua mii nu cuaꞌ ngaꞌan cuiyaꞌ ꞌin. Loo ta nten ꞌin Benjamin mdoꞌo 
cha tichcua mii nu cuaꞌ ngaꞌan cuiyaꞌ ꞌin.

Chaꞌ ꞌin quiꞌan jun nu lcoꞌ teꞌ mten
9 Chonꞌ ndeꞌen canꞌ naꞌan, ndyijyin yaꞌ quiꞌan nten ndiꞌin nu a tucui 

ꞌa tiꞌ tca cua ꞌin, nu mdoꞌo nchgaa quichen tnu loꞌo quichen suhue ti, nu 
mdoꞌo loo nchgaa ta nten, nu nchcuiꞌ xca loo chaꞌ, nguioꞌ tiꞌin jun nde loo 
seꞌen nchca cuiyaꞌ chaꞌ canꞌ loꞌo tloo ñi nu lca Slyaꞌ, loꞌ lcoꞌ jun teꞌ mten 
loꞌ yaaꞌ jun nducua lcaꞌ quiñan, 10 loꞌ nchcuiꞌ cueen jun: Ñi nu nducua 

seꞌen nchca cuiyaꞌ chaꞌ, scati Ndiose ꞌin na loꞌo ñi nu lca Slyaꞌ ntsuꞌhui 
chaꞌ cuiyaꞌ ꞌin culo laa ñi ꞌin nten chendyu. 11 Nchgaa angujle ꞌin Ndiose 
nguioꞌ tiꞌin tyiꞌiin seꞌen canꞌ, cuiꞌ seꞌen nducua quiꞌyu cula loꞌo jacua nu 
loꞌo ca canꞌ, loꞌ mdyiꞌya xtyinꞌ angujle canꞌ tsayaꞌ nguꞌya tiꞌin tloo la lyuu, 
cuiꞌ seꞌen nchca cuiyaꞌ chaꞌ canꞌ, loꞌ mꞌni tnu ꞌin Ndiose, 12  loꞌ nchcuiꞌ: 
Amen. Ntsuꞌhui suun ꞌin Stina Ndiose caja nu cuꞌni tnu ꞌin ñi loꞌ cula 
loꞌo ꞌin ñi, scati ñi tiyaa la ñi, loꞌ ntsuꞌhui suun ꞌin ñi caja nu tyaa xuꞌhue 
ꞌin ñi, scuen cuaan ꞌin ñi, scati ñi tla la chaꞌ ꞌin ñi, loꞌ tlyu la chaꞌ cuiyaꞌ 
ntsuꞌhui ꞌin ñi tsala xaa. 13  Xacanꞌ mdoꞌo ycuiꞌ sca quiꞌyu cula canꞌ, loꞌ juin 
ꞌñan: Nchgaa nu lcoꞌ teꞌ mten re, ¿tucui lca loꞌ la mdoꞌo re? 14 Mxcuen ꞌin 
canꞌ: Ñi Xꞌnan hua, ꞌun jlyo tiꞌ um. Loꞌ juin loꞌon: Nde nu mdoꞌo lja seꞌen 
nchca chaꞌ tnu, cuaꞌ nguiten steꞌ re loꞌ nguinu mten na ꞌin siꞌya tne ñi nu 
lca Slyaꞌ. 15  Canꞌ chaꞌ nguioꞌ tiꞌin jun seꞌen nducua Ndiose, loꞌ nducua tloo 
ñi ꞌin jun tla loꞌ cucha niꞌ lyaa ꞌin ñi, loꞌ ñi nu nducua seꞌen nchca cuiyaꞌ 
chaꞌ canꞌ, tyiꞌin tyaa teꞌ naꞌan ꞌin seꞌen ndiꞌin jun. 16  —Ñi a ntsuꞌhui ꞌa 
chaꞌ tiꞌ quiteꞌ tiꞌ canꞌ, ñi a quityi ꞌa tiꞌ, loꞌ a quii ꞌa tiꞌ canꞌ tiqueꞌ siꞌyana a 
quiꞌni ꞌa tiqueꞌ cuaan ꞌin—, 17 siꞌyana ñi nu lca Slyaꞌ nu ndon tluꞌhue la lja 
seꞌen nchca cuiyaꞌ chaꞌ canꞌ, —chuꞌhui ñi cunta ꞌin loꞌ tsa loꞌo ñi ꞌin seꞌen 
nducua tyiꞌa nu ndaa chendyu, loꞌ Ndiose xityi ñi tyiꞌa quiloo canꞌ—.

Xa nguila xca ti seꞌen nchcun quityi

8  1 Xa msla ñi nu lca Slyaꞌ nu cuaꞌ nchca cati seꞌen nchcun quityi canꞌ, 
nguinu tiin niꞌ cuaan tsaniꞌ tsa tluꞌhue braa. 2  Xacanꞌ naꞌan cuiꞌ cati 

angujle nu ndon tloo Ndiose, loꞌ jui nu mdaa tsa cati cuhuii ꞌin. 3  Naꞌan 
mdiyaan xca angujle nu yten seꞌen nꞌni tnu jun ꞌin Ndiose, loꞌ yaaꞌ canꞌ 
nducua sca quiꞌnan nu chacuiꞌ oro seꞌen ndyuꞌhui na nu ndiquin tloo 
Ndiose. Loꞌ jui nu mdaa quiꞌan na nu squin niꞌ canꞌ siꞌyana tya cula na 
loꞌo chaꞌ nu nchcuiꞌ lyiꞌo jun ꞌin Ndiose, nchgaa nu cuaꞌ mdoꞌo hui ꞌin 
ñi, loꞌ squin na loo seꞌen nguiaaꞌ loꞌo chacuiꞌ oro seꞌen nꞌni tnu jun ꞌin 
Ndiose, nde loo seꞌen nchca cuiyaꞌ chaꞌ canꞌ. 4 Seꞌen nducua na canꞌ yaaꞌ 
angujle, mdoꞌo sñi nu mdiyaa tloo Ndiose tsatlyu loꞌo chaꞌ nu nchcuiꞌ lyiꞌo 
jun ꞌin ñi, nchgaa nu cuaꞌ mdoꞌo hui ꞌin ñi. 5 Angujle mꞌni chaꞌan na nu 
nducua yaaꞌ loꞌo quiiꞌ nu ndiquin seꞌen nꞌni tnu jun ꞌin Ndiose, loꞌ mslo 
ꞌin na loo chendyu re, mdyisnan ytsu tyiꞌyu loꞌ ngune scasca la cueen, a 
cunta ndyuhui loꞌ lyee nguñan.

Chaꞌ ꞌin tsa cati cuhuii ꞌin Ndiose
6  Cati angujle nu nducua cuhuii yaaꞌ canꞌ, cuaꞌ ndon tiyaa xicune ꞌin na. 

7 Culoo angujle canꞌ mxicune cuhuii ꞌin, loꞌ mdyisnan nguꞌya quio quee 
loꞌo quiiꞌ nu mxitiyaaꞌ loꞌo tne, nguilo tuꞌhui na loo chendyu, loꞌ tiꞌ chinꞌ 
ti a mdiyaa tluꞌhue yca nducua loo chendyu re mquin na, a cunta ñaꞌaan 
quixinꞌ ngaꞌa mquin na. 8  Nu cuaꞌ nchca tucua angujle canꞌ mxicune 

cuhuii ꞌin, cuiꞌ xaa ya yuꞌhui sca na nu ndiquin tsañaꞌan nchca tiꞌ sca 
quiꞌya loo tyiꞌa tujoꞌo, loꞌ tiꞌ chinꞌ ti a mdiyaa tluꞌhue tyiꞌa canꞌ mchca 
tne na. 9 Loꞌ ꞌni nu ntsuꞌhui canꞌ tiꞌ chinꞌ ti a mdiyaa tluꞌhue ꞌin ngujui 
ꞌin, a cunta tiꞌ chinꞌ ti a mdiyaa tluꞌhue ñaꞌaan yca naꞌan nu ndiꞌin canꞌ 
ngujlyo na. 10 Nu cuaꞌ nchca snan angujle canꞌ mxicune cuhuii ꞌin, loꞌ la 
niꞌ cuaan mdoꞌo tyu sca cuii tlyu nu ndiquin tsañaꞌan nchca tiꞌ sca quiiꞌ 
tnu, loꞌ tiꞌ chinꞌ ti a mdiyaa tluꞌhue chco tlyu su loo chendyu re msñi loꞌo 
na, cuiꞌ cuañaꞌan yatoꞌo loꞌo nchgaa seꞌen nducua tyiꞌa, 11 loꞌ cuii canꞌ 
naan na Tlyaaꞌ. Tiꞌ chinꞌ ti a mdiyaa tluꞌhue tyiꞌa canꞌ ncua tlyaaꞌ na, loꞌ 
quiꞌan ꞌa nten ngujui neꞌ siꞌya tyiꞌa canꞌ. 12  Nu cuaꞌ nchca jacua angujle 
canꞌ mxicune cuhuii ꞌin, loꞌ mdyisnan ndyuhuiꞌ cucha loꞌo cuii loꞌo cooꞌ, 
loꞌ tiꞌ chinꞌ ti a mdiyaa tluꞌhue la na nguinu tla yta na, tsa cuañaꞌan 
nguꞌya teꞌen xaa ꞌin na, tla loꞌ cucha. 13  Mxinaꞌan, loꞌ ljyaan sca angujle 
nu nducui tluꞌhue la niꞌ cuaan, loꞌ ngune ꞌñan nchcuiꞌ cueen canꞌ: ꞌTnan 
ca, ꞌtnan ca, ꞌtnan ca nten ndiꞌin loo chendyu, siꞌyana cuaꞌ xicune xnan ti 
angujle canꞌ cuhuii ꞌin.

9  1 Nu cuaꞌ nchca caꞌyu angujle canꞌ mxicune cuhuii ꞌin, loꞌ naꞌan sca 
cuii nu mdoꞌo la niꞌ cuaan mdyu loo chendyu re, loꞌ jui nu mdaa sca 

yaaꞌ ꞌin canꞌ nu sla sca seꞌen quiꞌñi ꞌa. 2  Xa msla ꞌin na, canꞌ mdoꞌo sñi tnu 
tsañaꞌan nchca tiꞌ tuꞌhua horno, a ncua chcanꞌ ꞌa cucha, ñi niꞌ cuaan siꞌya 
sñi nu mdoꞌo seꞌen quiꞌñi canꞌ. 3  Loo sñi canꞌ mdoꞌo tsañaꞌan nchca tiꞌ scoꞌ, 
loꞌ jui nu mdaa chaꞌ cuiyaꞌ siꞌyana cuꞌni ꞌin tiꞌi loo chendyu re tsañaꞌan 
ndijyoꞌ sca xeꞌen. 4 Loꞌ jui nu ngulo tñan ꞌin siꞌyana a cuꞌni tiꞌi loꞌo ñi sca 
loo quixinꞌ uta loꞌo yca, cuiꞌ ca nu ꞌin nten chendyu ti cuꞌni canꞌ tiꞌi, tsalca 
nu a ngaꞌan cuiyaꞌ ꞌin Ndiose tuchcan. 5 Una a jui chaꞌ cuiyaꞌ cujui ꞌin neꞌ, 
cuiꞌ ca nu tsa xitijin ti ꞌin neꞌ nu tiꞌi tsaniꞌ caꞌyu cooꞌ, tsañaꞌan tiꞌi ndijyoꞌ 
sca xeꞌen. 6  Xacanꞌ loꞌo tyiꞌan nan neꞌ chaꞌ ndyija, una a la quija lyoo neꞌ 
ꞌin canꞌ, siyaꞌ lyee lca tiquee neꞌ caja neꞌ, una chaꞌ ndyija canꞌ chcua tijyoꞌ 
siiꞌ neꞌ. 7 Scoꞌ canꞌ ñaꞌan ꞌin ñaꞌan nchca tiꞌ cuiyu nu cuaꞌ tsaa cusuun, 
loꞌ nducua na que ꞌin ñaꞌan nchca tiꞌ sca corona oro, loꞌ tloo ꞌin chcanꞌ 
na ñaꞌan tloo nten, 8  quichanꞌ que ꞌin chcanꞌ na ñaꞌan quichanꞌ que neꞌ 
cunaꞌan, loꞌ lyiꞌya ꞌin ñaꞌan nchca tiꞌ lyiꞌya cuichi, 9 jyan tiquee ꞌin ngaꞌan 
sca na tsañaꞌan nchca tiꞌ chcuan xeen, loꞌ cueen ne jlyuꞌhue ꞌin tsañaꞌan 
ne nguiaa cuiyu quiꞌan loꞌo carreta nu nguiaa cusuun. 10 Nducua jyiꞌen 
ꞌin ñaꞌan nchca tiꞌ xeꞌen, loꞌ loo canꞌ nducua cutsoꞌ ꞌin nu cuꞌni tiꞌi loꞌo 
nten tsaniꞌ caꞌyu cooꞌ. 11 Loꞌ ree nu ndlo tñan ꞌin canꞌ lca ticuiꞌ angujle nu 
mdoꞌo seꞌen quiꞌñi canꞌ, loꞌ naan canꞌ Abadón loꞌo chaꞌ hebreo, loꞌ Apolión 
ndyiꞌo na loꞌo chaꞌ griego. 12  Nde culoo nu tiꞌi nu cuaꞌ mdijin canꞌ, una 
nde loo re ljyaan chcua nu tiꞌi canꞌ. 13  Nu cuaꞌ nchca scua angujle canꞌ 
mxicune cuhuii ꞌin, loꞌ ngune ꞌñan jui nu ycuiꞌ lja seꞌen nducua jacua yca 
que seꞌen nꞌni tnu jun ꞌin Ndiose, seꞌen nguiaaꞌ loꞌo oro nu ndon tloo ñi, 
14 loꞌ ndeñaꞌan nchcuiꞌ loꞌo angujle nu cuaꞌ nchca scua nu nducua cuhuii 

yaaꞌ canꞌ: Xtinꞌ ꞌin jacua angujle nu nchcanꞌ tuꞌhua chco tlyu Eufrates cua. 
15 Xacanꞌ nguitinꞌ jacua angujle nu xtyi nta ti chaꞌ ñi braa, ñi tsaan, ñi 
cooꞌ, ñi yjan tsatoꞌo chaꞌ re, cuiꞌ siꞌyana cujui ꞌin nten sca chcui chendyu, 
loꞌ tiꞌ chinꞌ ti a mdiyaa tluꞌhue neꞌ ngujui neꞌ. 16  Yu sindatu nu nducua 
cuiyu canꞌ ndiyaa yu tucua ciento millon, nanꞌ ngune ꞌñan chaꞌ re. 
17 Cuañaꞌan naꞌan xñiin quiꞌan cuiyu canꞌ loꞌo yu nu nducua chonꞌ ꞌin, loꞌ 
nchcun jyan tiquee yu loꞌo chcuan xeen nu ngaꞌá tsañaꞌan nchca tiꞌ quiiꞌ, 
a cunta cuxiꞌ na tsañaꞌan nchca tiꞌ zafiro, loꞌ cutsi na tsañaꞌan nchca tiꞌ 
azufre. Que cuiyu canꞌ chcanꞌ na ñaꞌan nchca tiꞌ que cuichi, loꞌ tuꞌhua ꞌin 
ndyiꞌo quiiꞌ loꞌo sñi loꞌo azufre. 18  Cuiꞌ siꞌya snan chaꞌ nu tnu canꞌ, chinꞌ 
ti a ngujui tluꞌhue nten ndiꞌin chendyu re, siꞌya quiiꞌ canꞌ, loꞌo sñi, loꞌo 
azufre nu ndyiꞌo tuꞌhua cuiyu canꞌ. 19 Siꞌyana loꞌo tuꞌhua ꞌin tca cuꞌni ꞌin 
tiꞌi loꞌo nten, cuiꞌ cuañaꞌan loꞌo jyiꞌen ꞌin, siꞌyana lca na ñaꞌan nchca tiꞌ 
que cunaan nu tca cuꞌni tiꞌi loꞌo nten chendyu. 20 Nchgaa la ñaꞌan nten nu 
a ngujui loꞌo chaꞌ tnu canꞌ, siyaꞌ cuañaꞌan a mscuan tloo neꞌ na nu mtñan 
yaaꞌ neꞌ, ñi a ngulaꞌ tiꞌ neꞌ cuꞌni tnu neꞌ ꞌin cuiꞌin xaꞌan, loꞌo lcuin oro, 
lcuin plata, uta nu nguiaaꞌ loꞌo chcuan, loꞌo quee, loꞌo yca, cuiꞌ na nu a 
chcanꞌ ꞌin, ñi a ne ꞌin, ñi a ndyiꞌan na. 21 Ñi a ngulaꞌ tiꞌ neꞌ chaꞌ nu ndujui 
taꞌa neꞌ, ñi chaꞌ btaꞌa, ñi chaꞌ nu nguiten yuꞌhui neꞌ loꞌo ñaꞌan tucui ti, uta 
chaꞌ cunan.

Chaꞌ ꞌin angujle nu nducua sca quityi lyoꞌ ti yaaꞌ

10  1 Xacanꞌ naꞌan nguiaan xca angujle nu tla chaꞌ ꞌin, nu mdoꞌo nde 
niꞌ cuaan, loꞌ yaan niꞌ ndla. Que canꞌ ndon sca cunan taa, loꞌ tloo 

nduhui na tsañaꞌan nchca tiꞌ cucha, quiyaꞌ canꞌ lca na ñaꞌan nchca tiꞌ sca 
biye nu chacuiꞌ quiiꞌ. 2  Yaaꞌ canꞌ nguila tucua sca quityi lyoꞌ ti, loꞌ quiyaꞌ 
tsoꞌ cueen ꞌin mdiꞌin tyaa ꞌin na loo tyiꞌa tujoꞌo, loꞌ tsoꞌ ca ꞌin mdiꞌin tyaa 
ꞌin na loo yuu ngutyi. 3  Msiꞌya cueen ñaꞌan nchca tiꞌ nxiꞌya sca cuichi, 
loꞌ xa nu msiꞌya cueen canꞌ cuiꞌ xaa ngune ytsu tsa cati tyiꞌyu. 4 Xa nu 
ngulyijyi ne tsa cati tyiꞌyu canꞌ, ncua tinꞌ caꞌan quityi canꞌ, una ngune 
ꞌñan jui nu ycuiꞌ la niꞌ cuaan, loꞌ juin ꞌñan: A jlya tiꞌ chaꞌ nu ngune ycuiꞌ 
tsa cati tyiꞌyu canꞌ, una a caꞌan ꞌin na. 5 Angujle nu naꞌan ndon sca tsoꞌ 
quiyaꞌ loo tyiꞌa tujoꞌo loꞌ xca tsoꞌ na seꞌen ngutyi canꞌ, mscuen yaaꞌ nde niꞌ 
cuaan, 6  loꞌ mdiꞌin tya tla sca chaꞌ loꞌ mꞌni tyiꞌya ꞌin Ndiose, cuiꞌ ñi nu loꞌo 
ca tsala xaa, —ñi nu mtñan niꞌ cuaan loꞌo chendyu re, loꞌo tyiꞌa tujoꞌo loꞌo 
nchgaa loo na nu ndiꞌin ꞌin na—, loꞌ juin: Cuaꞌ mdiyaa xaa tsatoꞌo chaꞌ re, 
7 xa nu angujle nu cuaꞌ nchca cati canꞌ tyisnan xicune cuhuii ꞌin, xacanꞌ ca 
chcanꞌ loo chaꞌ nu ntsuꞌhui cutsiꞌ ꞌin Ndiose, tsañaꞌan chaꞌ nu mxiycuiꞌ ñi 
ꞌin nguso ꞌin ñi cuaꞌ sꞌni. 8  Nu ngune ycuiꞌ la niꞌ cuaan, xiyaꞌ ycuiꞌ loꞌon loꞌ 
juin: Cuan lya, loꞌ xñi quityi lyoꞌ ti nu nguila tucua yaaꞌ angujle re, cuiꞌ 
nu ndon sca tsoꞌ quiyaꞌ loo tyiꞌa tujoꞌo loꞌ xca tsoꞌ na seꞌen ngutyi. 9 Yiꞌan 
seꞌen ndon angujle canꞌ, loꞌ nen loꞌo chaꞌ taa quityi lyoꞌ ti canꞌ ꞌñan. Loꞌ 

juin xacanꞌ: Xñi ꞌin na loꞌ cu ꞌin na, xa nu tyisnan cu ꞌin na, xi na tsañaꞌan 
nchca tiꞌ cuiñanꞌ, una xa cuaꞌ ycu ꞌin na, cuꞌni na tiꞌi ꞌin. 10 Xacanꞌ msñin 
quityi lyoꞌ ti nu nducua yaaꞌ angujle canꞌ, loꞌ ycun ꞌin na, tuꞌhuan ngüi 
tinꞌ xi na tsañaꞌan nchca tiꞌ cuiñanꞌ, una ninꞌ ngüi tinꞌ tlyaaꞌ na. 11 Loꞌ juin 
ꞌñan: ꞌNi chaꞌ chcuiꞌ xiyaꞌ ñaꞌan ntsuꞌhui chaꞌ tsatoꞌo ꞌin nten nu ndiꞌin 
quichen tnu loꞌo quichen suhue ti, loꞌo nu nchcuiꞌ xca loo chaꞌ, a cunta 
loꞌo ree.

Chaꞌ ꞌin tucua yu quiꞌyu nu chcuiꞌ loꞌo nten

11  1 Xacanꞌ jui nu mdaa sca coꞌ quii ꞌñan, tsañaꞌan nchca tiꞌ sca yca 
nu nsuꞌhua cuiyaꞌ neꞌ, loꞌ juin loꞌon: Yaa, loꞌ suꞌhua cuiyaꞌ laa ꞌin 

Ndiose loꞌo seꞌen nꞌni tnu jun ꞌin ñi, loꞌ cua chaꞌ ñi ncua jun ndiyoꞌ tiꞌin 
canꞌ. 2  Una a cuꞌni cunta nde lyiyaꞌ, ñi a suꞌhua cuiyaꞌ ꞌin na, siꞌyana canꞌ 
cuaꞌ nguinu chaꞌ tyiꞌan snan sti neꞌ gentil lja tyiꞌin neꞌ quichen nu cuaꞌ 
mdoꞌo hui ꞌin Ndiose tsaniꞌ tucua yla ntsuꞌhui tucua cooꞌ. 3 Nanꞌ xiycuinꞌ 
ꞌin tucua nguso ꞌñan tsaniꞌ sca mii ntsuꞌhui tucua ciento ntsuꞌhui snan 
yla tsaan, loꞌ chcui lja xacanꞌ coꞌ yu tsañaꞌan nchcoꞌ sca nu ndaꞌan loꞌo 
chaꞌ xiꞌin. 4 Lca yu tsañaꞌan nchca tiꞌ chcuaa yca olivo, loꞌo chcuaa seꞌen 
nchcua quin quiiꞌ nu ndon tloo Ndiose, ñi nu ndlo tñan chendyu re. 5 Chaꞌ 
ndeꞌen nu nchca tiꞌ cuꞌni tiꞌi loꞌo yu, tyiꞌo quiiꞌ tuꞌhua yu loꞌ cujlyo yu ꞌin 
taꞌa cusuun yu, loꞌ cuañaꞌan caja nchgaa nu nchca tiꞌ cuꞌni tiꞌi loꞌo yu. 
6 Ntsuꞌhui chaꞌ cuiyaꞌ ꞌin yu tucun yu niꞌ cuaan, loꞌ a quiꞌya quioo tsalja 
nu xiycuiꞌ Ndiose ꞌin yu, loꞌ ntsuꞌhui chaꞌ cuiyaꞌ ꞌin yu cuꞌni yu chaꞌ chca 
tne tyiꞌa, a cunta tca caꞌan tñan yu quicha nu cuꞌni tiꞌi loo chendyu re ñi 
ncua yaꞌ nchca tiꞌ yu. 7 Xa nde cuaꞌ tyii tñan nu yaan yu, xacanꞌ tyiꞌo ꞌni la 
nu ntsuꞌhui seꞌen quiꞌñi canꞌ, tyisnan cuꞌni cusuun loꞌo yu, loꞌ cuꞌni canan 
cujui ꞌin yu. 8  Quinu tuꞌhui chcuaa yu canꞌ loquiyaꞌ quichen tnu canꞌ, cuiꞌ 
quichen seꞌen mjyiꞌin caꞌan neꞌ ꞌin Ñi Xꞌnan na loo cusi, loꞌ ndloꞌo naan 
neꞌ quichen canꞌ Sodoma loꞌo Egipto siꞌyana cuañaꞌan nguiaa chaꞌ ꞌin na. 
9 Scasca quichen canꞌ, loꞌo nchgaa ta nten, loꞌo nu nchcuiꞌ xca loo chaꞌ, 
nchgaa quichen tnu, ñaꞌan neꞌ xtyi yu ngujui canꞌ tsaniꞌ snan tsaan tluꞌhue, 
loꞌ a tucui nu taa chaꞌ cuiyaꞌ quitsiꞌ yu. 10 Nchgaa nten chendyu ca tsuꞌhue 
chuꞌhui tiquee neꞌ siꞌyana ngujui yu, loo nu lyee nducui tiꞌ neꞌ scasca neꞌ 
caꞌan tñan neꞌ na nu taa xuꞌhue neꞌ ꞌin taꞌa neꞌ, cuiꞌ siꞌyana lyee mxitijin yu 
ꞌin nten nu tiꞌi. 11 Una xa mdaꞌa snan tsaan tluꞌhue canꞌ, Ndiose mxuꞌhua ñi 
cusya ꞌin yu loꞌ mdyiton yu, ndyijyin yaꞌ ytsen nchgaa nu naꞌan chaꞌ canꞌ. 
12  Ngune ꞌin yu jui sca nu ycuiꞌ cueen nde niꞌ cuaan, loꞌ juin: Ycuen um 
nde re. Loꞌ ycuen yu nde niꞌ cuaan sca niꞌ ndlaa, loꞌ nchgaa taꞌa cusuun yu 
naꞌan chaꞌ canꞌ. 13 Xacanꞌ mdyisnan nguñan lyee yaꞌ, loꞌ ngujlyo sca luhuaꞌ 
quichen canꞌ, loꞌ ngujui tsa cati mii nten. Nchgaa la ñaꞌan nten canꞌ ndiꞌin 
ytsen neꞌ loꞌ mꞌni tnu neꞌ ꞌin Ndiose, ñi nu nducua niꞌ cuaan. 14 Nde tucua 
ta nu tiꞌi nu cuaꞌ mdijin, una cuaꞌ ljyaan xca ta nu tiꞌi.

Chaꞌ ꞌin cuhuii nu cuaꞌ nchca cati
15 Nu cuaꞌ nchca cati angujle canꞌ mxicune cuhuii ꞌin, loꞌ lyee ngune 

cueen la niꞌ cuaan, loꞌ nchcuiꞌ: Nchgaa chaꞌ cuiyaꞌ nu ndiꞌin loo chendyu 
re cuaꞌ mchcuan Ñi Xꞌnan na ꞌin na tsatlyu loꞌo Cristo ꞌin ñi, loꞌ culo ñi 
tñan tsala xaa. 16  Cla nducua jacua quiꞌyu cula nu nducua cunda scaa 
loo yca xlya la tloo Ndiose, cuiꞌ xaa mdyiꞌya xtyinꞌ jun tsayaꞌ nguꞌya tiꞌin 
tloo jun la lyuu, loꞌ mꞌni tnu jun ꞌin Ndiose, 17 loꞌ nchcuiꞌ jun: Tyaa hua 
xuꞌhue ꞌin um, Ndiose Xꞌnan hua, ꞌun ñi nu tlyu la chaꞌ cuiyaꞌ ntsuꞌhui 
ꞌin, ꞌun nu ndiꞌin tiꞌ culoo, loꞌo cuaꞌ ñii, loꞌ ndiꞌin um tsala xaa, siꞌyana 
cuaꞌ mchcuan um chaꞌ cuiyaꞌ nu tlyu ꞌin um loꞌ mdyisnan ndlo um tñan. 
18  Nchgaa nten chendyu ycuen tiqueꞌ neꞌ, loꞌ mtsaꞌan yuꞌhui chaꞌ nsinꞌ tiꞌ 
tiquee um loꞌo neꞌ, cuaꞌ mdiyaa tsaan cuꞌni um xñan bsya ꞌin nchgaa nu 
ngujui, cuiꞌ cuañaꞌan taa um chaꞌ tsuꞌhue nu quiꞌni caꞌan ꞌin nchgaa nguso 
nu mxiycuiꞌ um ꞌin cuaꞌ sꞌni, loꞌo nu mdoꞌo hui ꞌin um, nu nguiꞌni tnu ꞌin 
um, nu suhue ti loꞌo nu cula, a cunta cujlyo um ꞌin nchgaa nu nguiꞌni tiꞌi 
loo chendyu re. 19 Xacanꞌ nguila tucua laa ꞌin Ndiose la niꞌ cuaan, loꞌ ncua 
chcanꞌ nscua quiñanꞌ seꞌen yuꞌhui chaꞌ nu mdiꞌin tyaa Ndiose loꞌo neꞌ 
Israel cuaꞌ sꞌni, loꞌ mdyisnan ndyuhui, ngune scasca cueen, ytsu tyiꞌyu, 
mdyisnan nguñan loꞌ nguꞌya quio quee nu tnu.

Chaꞌ ꞌin neꞌ cunaꞌan loꞌo cunaan tlyu

12  1 Niꞌ cuaan ncua chcanꞌ sca chaꞌ nu tnu, chaꞌ ꞌin sca neꞌ cunaꞌan 
nu lcoꞌ sca teꞌ nduhui tsañaꞌan cucha, ndon neꞌ loo cooꞌ, loꞌ que 

neꞌ nducua sca corona nu ngaꞌan tsa tichcua cuii. 2  Neꞌ cunaꞌan canꞌ cuaꞌ 
mxilyo ñaꞌan neꞌ, loꞌ nsiꞌya tiꞌi neꞌ siꞌyana cuaꞌ mdiyaa braa nu tyijyin 
yuꞌhui ꞌin neꞌ. 3  A cunta ncua chcanꞌ xca chaꞌ nu tnu niꞌ cuaan, chaꞌ ꞌin 
sca cunaan tlyu nu ngaꞌá, loꞌ nducua tsa cati que ꞌin loꞌo tsa tii yca que 
ꞌin, cunda scaa que ꞌin nducua scaa corona. 4 Tiꞌ chinꞌ ti a mdiyaa tluꞌhue 
cuii nducua niꞌ cuaan ncua qui jeꞌen ꞌin, loꞌ mxityu ꞌin ꞌin na loo chendyu. 
Cunaan tlyu canꞌ cuaꞌ ndon tiyaa, cuiꞌ ti seꞌen nducua neꞌ cunaꞌan nu 
cuaꞌ tyijyin yuꞌhui ꞌin canꞌ, siꞌyana cu sñeꞌ neꞌ ñaꞌaan tiyaan chendyu. 
5 Sca cuhuiꞌ quiꞌyu mdiꞌin ꞌin neꞌ cunaꞌan canꞌ, yu nu culo tñan sca chcui 
chendyu loꞌo chaꞌ cuiyaꞌ nu tlyu, una jui nu ngulyoo sñeꞌ neꞌ cunaꞌan 
canꞌ loo chendyu re, loꞌ mdiyaa canꞌ tloo Ndiose seꞌen nducua ñi. 6  Neꞌ 
cunaꞌan canꞌ msnan yuꞌhui neꞌ sca seꞌen ngutyi, sca seꞌen mꞌni chuꞌhue 
Ndiose tyiꞌin neꞌ, canꞌ caja nu cuꞌni cunta ꞌin neꞌ tsaniꞌ sca mii ntsuꞌhui 
tucua ciento ntsuꞌhui snan yla tsaan. 7 Chonꞌ ndeꞌen canꞌ mdyisnan sca 
cusuun la niꞌ cuaan, loꞌ sca angujle nu lca Miguel loꞌo nchgaa angujle ꞌin, 
ngusuun loꞌo cunaan tlyu canꞌ, loꞌ cunaan tlyu canꞌ loꞌo nchgaa angujle 
ꞌin cuiꞌ cuañaꞌan ngusuun. 8  Una a mꞌni cunaan tlyu canꞌ canan, ñi a jui 
ꞌa seꞌen tyiꞌin canꞌ la niꞌ cuaan loꞌo angujle ꞌin. 9 Jui nu ngulo ꞌin cunaan 

tlyu canꞌ la niꞌ cuaan, cuiꞌ cunaan nu ndiꞌin cuaꞌ sꞌni nu nchcuiꞌ neꞌ loꞌo 
lca laxaꞌan loꞌo Satanás, nu ndaꞌan ñilyiꞌo ꞌin nten sca chcui chendyu, 
loꞌ tiꞌ la niꞌ cuaan jui nu mxityu ꞌin canꞌ loꞌo angujle ꞌin. 10 Xacanꞌ ngune 
ꞌñan jui sca nu ycuiꞌ cueen la niꞌ cuaan: Cuaꞌ ñii ncua chcanꞌ loo ñaꞌan 
ngulo laa Ndiose ꞌin nten, loꞌ tsala ñaꞌan tlyu chaꞌ cuiyaꞌ ntsuꞌhui ꞌin ñi 
loꞌo seꞌen ndlo ñi tñan tsatlyu loꞌo Cristo ꞌin ñi, siꞌyana cuaꞌ jui nu ngulo 
tsoꞌ ꞌin nu nsuꞌhua quiꞌya ꞌin jun taꞌa na tloo Ndiose, tla loꞌ cucha. 11 Cuaꞌ 
mꞌni jun canan ꞌin canꞌ siꞌya tne ñi nu lca Slyaꞌ, a cunta siꞌya chaꞌ nu ñi 
ꞌin Ndiose ycuiꞌ jun xa nu mdyaa jun cusya ꞌin jun siyaꞌ ti siꞌya chaꞌ canꞌ. 
12  Canꞌ chaꞌ niꞌ cuaan, ca tsuꞌhue chuꞌhui tiquee na tsatlyu loꞌo nchgaa 
nu ndiꞌin la cua, una ꞌtnan ca nchgaa nu ndiꞌin loo chendyu re loꞌo nu 
ntsuꞌhui loo tyiꞌa tujoꞌo, siꞌyana cuaꞌ mdiyaan laxaꞌan seꞌen ndiꞌin um, 
loꞌ lyee nchcuen tiqueꞌ siꞌyana jlyo tiꞌ tiꞌ chinꞌ ti xaa tiꞌ lyijyi ꞌin. 13  Una 
cunaan tlyu canꞌ xa ngujlyo tiꞌ siꞌyana cuaꞌ mdiyaan loo chendyu re, 
mdyisnan mducui nchaꞌan ꞌin neꞌ cunaꞌan nu mdiꞌin cuhuiꞌ quiꞌyu ꞌin canꞌ. 
14 Loꞌ jui nu mdaa tucua jlyuꞌhue ꞌin neꞌ cunaꞌan canꞌ, cuiꞌ jlyuꞌhue cuiꞌya 
tnu siꞌyana tca chcui neꞌ loꞌ chcua tijyoꞌ neꞌ siiꞌ cunaan canꞌ, loꞌ tiyaa neꞌ 
seꞌen caja nu cuꞌni cunta ꞌin neꞌ seꞌen ngutyi canꞌ tsaniꞌ snan yjan tluꞌhue. 
15 Tuꞌhua cunaan canꞌ mdoꞌo tyiꞌa tlya nu xiluꞌhua ꞌin neꞌ cunaꞌan canꞌ 
seꞌen nguiaa neꞌ. 16  Una yuu canꞌ mda yaaꞌ na ꞌin neꞌ cunaꞌan canꞌ, nu 
mxiyiꞌo na tyiꞌa tlya nu mdoꞌo tuꞌhua cunaan tlyu canꞌ. 17 Xacanꞌ lyee la 
ycuen tiqueꞌ cunaan tlyu canꞌ loꞌo neꞌ cunaꞌan canꞌ, mdoꞌo nguiaa yꞌni 
cusuun loꞌo nchgaa ta nten ꞌin neꞌ, nchgaa nu nxuꞌhua seꞌen chaꞌ nu ndlo 
Ndiose tñan, loꞌ ndaa suun chaꞌ ꞌin Jesucristo.

Chaꞌ ꞌin tucua ꞌni la

13  1 Nanꞌ ndon tuꞌhua ysin tujoꞌo, loo tyiꞌa canꞌ naꞌan mdoꞌo sca ꞌni la 
nu cati que loꞌ tsa tii yca que ꞌin, cunda scaa yca que canꞌ nducua 

scaa corona, cunda scaa que canꞌ ngaꞌan sca nii nu ndaja ꞌin Ndiose. 2  Loꞌ 
ꞌni la canꞌ chcanꞌ ꞌin ñaꞌan cuichi leopardo, loꞌ quiyaꞌ ꞌin tsañaꞌan quiyaꞌ 
oso, loꞌ tuꞌhua ꞌin tsañaꞌan tuꞌhua cuichi. Cunaan tlyu canꞌ ticuiꞌ chaꞌ 
cuiyaꞌ nu ndaꞌan loꞌo mdaa ꞌin canꞌ, seꞌen chcua culo tñan loꞌo chaꞌ cuiyaꞌ 
nu tlyu. 3  Naꞌan siꞌyana sca que ꞌni la canꞌ ngujui yuhuaꞌ na nu tiꞌ chinꞌ a 
ngujui ti ꞌin, una mchca seꞌen tiꞌi canꞌ, loꞌ sca chcui chendyu yuhue tiꞌ neꞌ 
loꞌ mducui nchaꞌan neꞌ ꞌin ꞌni la canꞌ. 4 Mꞌni tnu neꞌ ꞌin cunaan tlyu canꞌ 
nu mdaa chaꞌ cuiyaꞌ ꞌin ꞌni la canꞌ, a cunta loꞌo ꞌni la canꞌ mdyisnan mꞌni 
tnu neꞌ ꞌin, loꞌ nchcuiꞌ neꞌ: ¿Ti ca nu chcua taꞌa chaꞌ ꞌin loꞌo ꞌni la re, loꞌ 
ti ca nu tca xuun loꞌo ꞌin? 5 A cunta mxiycuiꞌ cunaan tlyu canꞌ ꞌin ꞌni la 
canꞌ siꞌyana loꞌo chaꞌ siyeꞌ chcuiꞌ chaꞌ nu tnu loꞌ taja ꞌin Ndiose, loꞌ jui chaꞌ 
cuiyaꞌ ꞌin siꞌyana culo tñan tsaniꞌ tucua yla ntsuꞌhui tucua cooꞌ. 6  Cuañaꞌan 
mdyisnan mdaja canꞌ ꞌin Ndiose, ycuiꞌ caꞌan ꞌin ñi loꞌ mdaja niꞌ cuaan 
seꞌen nducua ñi loꞌo nchgaa nu ndiꞌin canꞌ. 7 Jui chaꞌ cuiyaꞌ ꞌin canꞌ siꞌyana 

xuun loꞌo jun nu cuaꞌ mdoꞌo hui ꞌin Ndiose, loꞌ cuꞌni canan ꞌin jun. A 
cunta jui chaꞌ cuiyaꞌ ꞌin siꞌyana culo tñan ꞌin nchgaa ta nten, quichen tnu 
loꞌo quichen suhue ti, loꞌo nu nchcuiꞌ xca loo chaꞌ. 8  Ñaꞌaan nten chendyu 
mꞌni tnu neꞌ ꞌin ꞌni la canꞌ, tsalca nu a nducua nii loo quityi ꞌin ñi nu 
lca Slyaꞌ nu yjui neꞌ ꞌin, cuiꞌ quityi seꞌen nducua nii nchgaa nu cuaꞌ jui 
chendyu ꞌin xa tiꞌ lyijyi tñan ñi chendyu re. 9 Chaꞌ ntsuꞌhui nu ne ꞌin chaꞌ 
re, cuꞌni cunta ꞌin na. 10 —Chaꞌ ntsuꞌhui nu tsa loꞌo neꞌ ꞌin naꞌan chcuan, 
tsaa tu canꞌ naꞌan chcuan, chaꞌ ntsuꞌhui nu cujui neꞌ ꞌin loꞌo spada, caja tu 
canꞌ loꞌo spada—. Nde ca chcanꞌ ñaꞌan tsala ñaꞌan ta loo nchgaa nu cuaꞌ 
mdoꞌo hui ꞌin Ndiose, loꞌ tsala ñaꞌan ndiya quiꞌan tiꞌ ꞌin ñi. 11 Chonꞌ ndeꞌen 
la canꞌ naꞌan mdoꞌo tucua xca ꞌni la nde loo chendyu re, loꞌ nducua tucua 
yca que ꞌin tsañaꞌan nchca tiꞌ yca que slyaꞌ, una nchcuiꞌ tsañaꞌan nchcuiꞌ 
sca cunaan tlyu. 12  Ndon loꞌo canꞌ ñaꞌaan chaꞌ cuiyaꞌ ꞌin ꞌni la nu culoo 
canꞌ, loꞌ nxicuꞌni ꞌin nten sca chcui chendyu siꞌyana cuꞌni tnu neꞌ ꞌin ꞌni 
la nu culoo canꞌ, cuiꞌ nu ngujui yuhuaꞌ que loꞌ mchca. 13  A cunta nꞌni canꞌ 
chaꞌ nu tnu, loꞌ nchca ndyiꞌya quiiꞌ nde niꞌ cuaan tloo naꞌan nten canꞌ. 
14 Siꞌya scasca chaꞌ nu tnu canꞌ, ñilyiꞌo ꞌin nten, cuiꞌ siꞌya chaꞌ cuiyaꞌ ꞌin 
ꞌni la nu culoo canꞌ, loꞌ ndlo canꞌ tñan ꞌin nten siꞌyana tñan neꞌ lcuin ꞌni 
la nu culoo canꞌ, cuiꞌ nu ngujui yuhuaꞌ que loꞌo spada loꞌ tiꞌ mchca. 15 Loꞌ 
jui chaꞌ cuiyaꞌ ꞌin suꞌhua cusya ꞌin lcuin ꞌni la canꞌ, siꞌyana tca chcuiꞌ lcuin 
canꞌ loꞌ cuꞌni chaꞌ caja nchgaa nu a xlya cuꞌni tnu ꞌin. 16  A cunta mꞌni 
canan siꞌyana nchgaa tucui chaꞌan cuiyaꞌ ꞌin, yaaꞌ tsoꞌ cueen ꞌin neꞌ uta 
tuchcan neꞌ, nchgaa nu suhue ti loꞌo nu cula, loꞌo nu cuilyiyaꞌ loꞌo nu tiꞌi 
ñaꞌan chendyu ꞌin, nu lca nguso nu msiꞌi neꞌ ꞌin loꞌo nu nguiꞌni tñan chaꞌ 
ꞌin ti. 17 Loꞌ a tucui ꞌa nu tiꞌ tca cujuiꞌ uta xiꞌi na, chaꞌ a ngaꞌan cuiyaꞌ ꞌin, 
cuiꞌ nii ꞌni la canꞌ, uta cuiyaꞌ nu lyiꞌya nii canꞌ. 18  Nde najoꞌo chaꞌ tiyaa. Nu 
ndyiꞌya cunta tca cua cuiyaꞌ ꞌin ꞌni la canꞌ, loꞌ cuiyaꞌ canꞌ lca na cuiyaꞌ ꞌin 
nten chendyu, loꞌ lca na scua ciento ntsuꞌhui snan yla ntsuꞌhui scua.

Nguila neꞌ sca jyiin nu cui ti

14  1 Xacanꞌ mxinaꞌan, loꞌ naꞌan ndon ñi nu lca Slyaꞌ sca loo quiꞌya nu 
naan Sion, tsatlyu loꞌo sca ciento ntsuꞌhui tucua yla ntsuꞌhui jacua 

mii yu nu cuaꞌ nguaꞌan nii ñi tuchcan, a cunta loꞌo nii Sti ñi. 2  Ngune ꞌñan 
jui nu ycuiꞌ la niꞌ cuaan, loꞌ ngune na tsañaꞌan nchca tiꞌ ljyaan tyiꞌa tlya, 
tsañaꞌan ne xa ngula ꞌa nchu tyiꞌyu, loꞌ tyiꞌi nu nchcuiꞌ canꞌ ne na tsañaꞌan 
nchca tiꞌ xa ndla neꞌ cuhuii nu naan arpa. 3  Nguila yu sca jyiin nu cui 
ti tloo ñi nu nducua seꞌen nchca cuiyaꞌ chaꞌ, loꞌo tloo jacua nu loꞌo ca 
canꞌ, loꞌo quiꞌyu cula canꞌ. Ñi a tucui nu ncua ꞌin cuꞌni chaꞌan jyiin canꞌ, 
tsaloo ti sca ciento ntsuꞌhui tucua yla ntsuꞌhui jacua mii yu canꞌ, cuiꞌ nu 
cuaꞌ ngulo laa ñi ꞌin lja ta nten chendyu. 4 Nde yu nu nsñi cunta ꞌin, nu a 
nchca siyaꞌ quiꞌni caꞌan ꞌin neꞌ cunaꞌan. Nducui nchaꞌan ꞌin ñi nu lca Slyaꞌ 
nchgaa seꞌen nguiaa ñi. Nde yu nu mdoꞌo laa lja nten chendyu siꞌyana ca 

yu nu culoo, loꞌ Ndiose loꞌo ñi nu lca Slyaꞌ tucua tloo ꞌin yu. 5 Ñi sca chaꞌ 
cuiñi a mdoꞌo tuꞌhua yu, lca yu sca nu luhui tloo Ndiose seꞌen nducua ñi.

Chaꞌ nu nchcuiꞌ snan angujle
6  Xacanꞌ naꞌan tluꞌhue la niꞌ cuaan mducui xca angujle, loꞌ ljyan loꞌo sca 

suun, cuiꞌ chaꞌ tsuꞌhue ꞌin Ndiose nu a ntsuꞌhui chaꞌ tsatii, siꞌyana quine 
ꞌin nchgaa nten chendyu, quichen tnu loꞌo quichen suhue ti, nchgaa ta 
nten, loꞌo nu nchcuiꞌ xca loo chaꞌ. 7 Nchcuiꞌ cueen angujle canꞌ: Chuꞌhui 
sca ytsen ꞌin um loꞌo Ndiose loꞌ cuꞌni tnu um ꞌin ñi, siꞌyana cuaꞌ mdiyaa 
braa nu cuꞌni ñi xñan bsya. Cuꞌni tnu um ꞌin ñi nu mtñan niꞌ cuaan loꞌo 
chendyu, loꞌo tyiꞌa tujoꞌo, loꞌo nchgaa seꞌen nducua tyiꞌa. 8  Tiꞌ ycuiꞌ xca 
angujle nu yaan nde chonꞌ canꞌ: —Cuaꞌ ngujlyo, cuaꞌ ngujlyo Babilonia, 
cuiꞌ quichen tlyu canꞌ—, siꞌyana cuaꞌ ngunanꞌ yuꞌhui nten ndiꞌin sca 
chcui chendyu siꞌya chaꞌ ngunanꞌ nu mꞌni. 9 Nu cuaꞌ nchca snan angujle 
nu yaan nde chonꞌ canꞌ ycuiꞌ cueen: Chaꞌ ntsuꞌhui nu cuꞌni tnu ꞌin ꞌni la 
canꞌ uta lcuin ꞌin, loꞌ chaꞌ taa yaꞌ chaꞌan cuiyaꞌ ꞌin ꞌin tuchcan uta yaaꞌ, 
10 ticuiꞌ cuañaꞌan Ndiose loꞌo chaꞌ nsinꞌ tiꞌ ntsuꞌhui tiquee ñi xitijin ñi ꞌin 
canꞌ nu tiꞌi, seꞌen nu culyoo ñi chaꞌ nsinꞌ tiꞌ nu mtsaꞌan yuꞌhui niꞌ cusya 
ꞌin ñi, loꞌ tyijyin canꞌ nu tiꞌi loo quiiꞌ ndiquin loꞌo azufre, loꞌ tsatoꞌo chaꞌ 
re tloo nchgaa angujle nu luhui ꞌin Ndiose loꞌo ñi nu lca Slyaꞌ. 11 Tsala 
xaa ntsuꞌhui chaꞌ tyiꞌo sñi ꞌin nu ntsuꞌhui loo quiiꞌ canꞌ, scañaꞌan ti ndijin 
canꞌ nu tiꞌi tla loꞌ cucha, nu mꞌni tnu ꞌin ꞌni la canꞌ uta loꞌo lcuin ꞌin, cuiꞌ 
cuañaꞌan loꞌo nu nguaꞌan cuiyaꞌ nii canꞌ ꞌin. 12  Nde nchca chcanꞌ ñaꞌan 
tsala ñaꞌan nda loo jun nu cuaꞌ mdoꞌo hui ꞌin Ndiose, nchgaa jun nu 
nxuꞌhua seꞌen chaꞌ nu nchcuiꞌ ñi loꞌ ndiya quiꞌan tiꞌ ꞌin Jesús. 13  Ngune 
ꞌñan jui nu ycuiꞌ tiꞌ la niꞌ cuaan: Caꞌan sca chaꞌ nu chcuinꞌ loꞌo: Tsuꞌhue ca 
xuꞌhue nu caja tiꞌ cuaꞌ ñii chcui nu nguiaa nde loo, tsalca nu ndiya quiꞌan 
tiꞌ ꞌin Ñi Xꞌnan na. Nchcuiꞌ Espíritu: Chaꞌ ñi ca, xitñanꞌ canꞌ loꞌo nchgaa 
tñan nu mꞌni, siꞌyana cuaꞌ ncua chcanꞌ loo tñan tsuꞌhue nu mꞌni canꞌ.

Xa ca cuiyaꞌ chaꞌ ꞌin nten
14 Mxinaꞌan, loꞌ ncua chcanꞌ sca ndla mten, canꞌ nducua Yu Quiꞌyu nu 

Mdoꞌo nde niꞌ Cuaan, nducua sca corona oro quee ñi, loꞌ yaaꞌ ñi nducua 
sca bxtyi cha. 15 Niꞌ lyaa canꞌ mdoꞌo xca angujle nu nchcuiꞌ cueen loꞌo 
ñi nu nducua loo ndla canꞌ: Tyisnan lya um loꞌ siꞌyu um, cuaꞌ mdiyaa 
braa quioꞌ nchgaa na nu nducua loo chendyu, tsala ñaꞌan cuaꞌ nguhuen 
na. 16  Ñi nu nducua loo ndla canꞌ mdyisnan msiꞌyu ñi ꞌin na, loꞌ mxoꞌ 
ñi nchgaa na nu nducua loo chendyu. 17 Mdoꞌo xca angujle niꞌ lyaa nu 
nducua niꞌ cuaan canꞌ, loꞌo canꞌ nducua sca bxtyi cha yaaꞌ. 18  Seꞌen nꞌni 
tnu jun ꞌin Ndiose mdoꞌo xca angujle nu ntsuꞌhui cunta ꞌin quiiꞌ, loꞌ cueen 
ycuiꞌ loꞌo nu nducua bxtyi cha yaaꞌ canꞌ: Siꞌyu lya nchgaa stya uva nu 
nducui loo chendyu siꞌyana cuaꞌ nguhuen na. 19 Angujle canꞌ mdyisnan 

msiꞌyu nchgaa stya uva nu nducui canꞌ, loꞌ msuꞌhua ꞌin na seꞌen nu 
ntsuꞌhui chaꞌ culo Ndiose chaꞌ nsinꞌ tiꞌ tiquee ñi loꞌo uva canꞌ. 20 La tuꞌhua 
quichen canꞌ nguloꞌ suꞌhua ñi mti uva canꞌ, loꞌ tlya tne nguilo ꞌin na tsayaꞌ 
mdiyaa na seꞌen ntsuꞌhui ti tuꞌhua cuiyu, a cunta msnan na tsa seꞌen 
ntsuꞌhui lyoo snan ciento kilometro.

Chaꞌ ꞌin angujle nu ljyan loꞌo cati nu tiꞌi

15  1 Xacanꞌ naꞌan xca chaꞌ la niꞌ cuaan, chaꞌ nu tnu, chaꞌ nu cuhue 
tiꞌ na, loꞌ naꞌan ndon tsa cati angujle nu ljyan loꞌo cha cati loo nu 

tiꞌi nu ntsuꞌhui chaꞌ tyijyin nten chendyu tiyaa xaa, siꞌyana loꞌo chaꞌ canꞌ 
tsatii chaꞌ nsinꞌ tiꞌ nu ntsuꞌhui tiquee Ndiose. 2  A cunta naꞌan su ñaꞌan 
nchca tiꞌ tyiꞌa tujoꞌo nu chacuiꞌ cunan nu nducua quiiꞌ loo, loꞌ loo tyiꞌa 
canꞌ ndon nu cuaꞌ mꞌni canan ꞌin ꞌni la canꞌ, siꞌyana a mꞌni tnu canꞌ ꞌin ꞌin 
uta lcuin ꞌin, ñi a mdaa yaꞌ chaꞌan cuiyaꞌ ꞌin, loꞌ nducua cuhuii nu naan 
arpa yaaꞌ, 3  loꞌ nguila canꞌ jyiin nu yla Moisé nu lca nguso ꞌin Ndiose, a 
cunta nguila jyiin ꞌin ñi nu lca Slyaꞌ nu nchcuiꞌ: Ndiose Xꞌnan hua, ꞌun 
ñi nu tlyu la chaꞌ cuiyaꞌ ntsuꞌhui ꞌin, tsala ñaꞌan tnu tñan nguiꞌni um loꞌ 
nduhue tiꞌ hua ꞌin na, luhui chaꞌ tiyaa ꞌin um loꞌ ñi ndiꞌin chaꞌ ꞌin um, ꞌun 
nu lca Ree ꞌin nchgaa nu mdoꞌo hui ꞌin um. 4 ꞌUn Ñi Xꞌnan hua, ¿ti ca nu 
a xicutsen tiꞌ ꞌin um, loꞌ ti nu a cuꞌni tnu ꞌin um? Scati um lca um ñi nu 
luhui lati, canꞌ chaꞌ ñaꞌaan nten chendyu ntsuꞌhui chaꞌ cuꞌni tnu neꞌ ꞌin 
um, siꞌyana cuaꞌ ncua chcanꞌ loo xñan bsya nu ñi ꞌin um. 5 Chonꞌ ndeꞌen 
canꞌ mxinaꞌan, loꞌ ncua chcanꞌ ꞌñan nde niꞌ cuaan seꞌen nguila tucua tulaa 
seꞌen nscua quee nu ngaꞌan chaꞌ nu mdiꞌin tyaa Ndiose loꞌo Moisé, 6  loꞌ 
niꞌ lyaa canꞌ mdoꞌo tsa cati angujle nu ljyan loꞌo tsa cati loo nu tiꞌi, lcoꞌ 
canꞌ teꞌ nu tsuꞌhue ñaꞌan mten nu nduhui, loꞌ nchcanꞌ jyan tiquee canꞌ 
loꞌo cintya nu chacuiꞌ oro. 7 Loꞌ jacua nu loꞌo ca canꞌ, sca canꞌ mdaa tsa 
cati copa oro ꞌin taꞌa cati angujle canꞌ, loꞌ mtsaꞌan yuꞌhui copa canꞌ loꞌo 
chaꞌ nsinꞌ tiꞌ ntsuꞌhui tiquee Ndiose, ñi nu ndiꞌin tsala xaa. 8  Niꞌ lyaa canꞌ 
mtsaꞌan yuꞌhui sñi nu mdoꞌo loo xaa ꞌin ñi siꞌya chaꞌ cuiyaꞌ nu tlyu ꞌin ñi, 
ñi a tucui ꞌa nu tiꞌ ncua sten niꞌ lyaa canꞌ, cuiꞌ ca nu la mdijin taꞌa cati loo 
nu tiꞌi nu yan loꞌo cati angujle canꞌ.

Chaꞌ ꞌin copa nu mtsaꞌan yuꞌhui loꞌo chaꞌ nsinꞌ tiꞌ

16  1 Tiꞌ la niꞌ lyaa canꞌ ngune ꞌñan jui nu ycuiꞌ loꞌo tsa cati angujle 
canꞌ: Ya lya um loꞌ slo tiꞌin um chaꞌ nsinꞌ tiꞌ ntsuꞌhui tiquee Ndiose 

loo chendyu, nu ntsuꞌhui niꞌ tsa cati copa cua. 2  Culoo angujle nu yaa 
canꞌ mxiquilyu copa ꞌin loo chendyu, loꞌ cuiꞌ xaa mdoꞌo tucua quitsoꞌ 
ꞌin nten, loꞌ mdyisnan nguꞌhua na loꞌ mducui cutseꞌ ꞌin na, cuiꞌ neꞌ nu 
nguaꞌan cuiyaꞌ ꞌin ꞌni la canꞌ ꞌin loꞌ mꞌni tnu lcuin ꞌin. 3  Nu cuaꞌ nchca 
tucua angujle canꞌ mxiquilyu copa ꞌin loo tyiꞌa tujoꞌo, loꞌ mchca na ñaꞌan 
tne neꞌ cuaꞌ ngujui, loꞌ ngujui nchgaa ꞌni ntsuꞌhui loo tyiꞌa canꞌ. 4 Nu cuaꞌ 

nchca snan angujle canꞌ mxiquilyu copa ꞌin loo tyiꞌa chco tlyu, loꞌo seꞌen 
nducua tyiꞌa, ticuiꞌ cuañaꞌan mchca tne na. 5 Ngune ꞌñan ycuiꞌ angujle 
nu ntsuꞌhui cunta ꞌin tyiꞌa canꞌ: Ñi ndiꞌin chaꞌ ꞌin um, ꞌun Ñi Xꞌnan hua, 
ꞌun ñi nu cuaꞌ ndiꞌin tiꞌ culoo, loꞌo cuaꞌ ñii, ꞌun ñi nu Luhui lati, siꞌyana 
tsuꞌhue nguiꞌni cuiyaꞌ um chaꞌ re. 6  Cuaꞌ ñii mdaa um tne coꞌo neꞌ, loo nu 
mslo neꞌ tne ꞌin nu mdoꞌo hui ꞌin um, loꞌo nu mxiycuiꞌ um ꞌin cuaꞌ sꞌni, 
canꞌ chaꞌ ntsuꞌhui suun ꞌin neꞌ tyijyin neꞌ nu tiꞌi re. 7 A cunta ngune ꞌñan 
jui xca nu ycuiꞌ la seꞌen nꞌni tnu jun ꞌin Ndiose niꞌ cuaan, loꞌ nchcuiꞌ: 
Ndiose Xꞌnan hua, ꞌun ñi nu tlyu la chaꞌ cuiyaꞌ ntsuꞌhui ꞌin, chaꞌ ñi siꞌyana 
tsuꞌhue ꞌa nꞌni um xñan bsya loꞌo sca chaꞌ nu ñi. 8  Nu cuaꞌ nchca jacua 
angujle canꞌ mxiquilyu copa ꞌin loo cucha, loꞌ jui chaꞌ cuiyaꞌ siꞌyana 
tsuhuenꞌ na ꞌin nten loꞌo quiiꞌ ꞌin na. 9 Nten nu mtsuhuenꞌ canꞌ mdyisnan 
mdaja neꞌ ꞌin Ndiose, ñi nu ntsuꞌhui chaꞌ cuiyaꞌ ꞌin loꞌo nchgaa loo nu tiꞌi 
re, loꞌ a mslyaa neꞌ tyaa tiꞌ neꞌ ꞌin Ndiose seꞌen nu cuꞌni tnu neꞌ ꞌin ñi. 
10 Nu cuaꞌ nchca caꞌyu angujle canꞌ mxiquilyu copa ꞌin la seꞌen nducua ꞌni 
la canꞌ, loꞌ ñaꞌaan seꞌen ndlo canꞌ tñan nguinu tla yta na. Nten canꞌ loo 
nu lyee nduꞌhua ꞌin neꞌ hasta nchcu loꞌo neꞌ tseꞌ neꞌ, 11 loꞌ mdaja neꞌ ꞌin 
Ndiose, ñi nu nducua niꞌ cuaan, siꞌya tiꞌi nu mdijin neꞌ loꞌo seꞌen ntsuꞌhui 
cutseꞌ canꞌ, ñi cuañaꞌan a mslyaa neꞌ xiloꞌo chonꞌ neꞌ quiꞌya ꞌin neꞌ. 12  Nu 
cuaꞌ nchca scua angujle canꞌ mxiquilyu copa ꞌin loo chco tlyu Eufrates, 
loꞌ ngutyi na siꞌyana cuaꞌ lca su tiyaa na, xa tyijyin yu ree nu tyiꞌo scasca 
quichen luhuaꞌ seꞌen nchcua cucha. 13  Xacanꞌ naꞌan mdoꞌo snan cuiꞌin 
xaꞌan tsañaꞌan nchca tiꞌ cuityiꞌ, sca canꞌ mdoꞌo tuꞌhua cunaan tlyu canꞌ, 
loꞌ xca mdoꞌo tuꞌhua ꞌni la canꞌ, loꞌ xca mdoꞌo tuꞌhua yu cuiñi nu nchcuiꞌ 
siꞌyana Ndiose nxiycuiꞌ ꞌin. 14 Cuiꞌin canꞌ ndaꞌan loꞌo chaꞌ cuiyaꞌ ꞌin laxaꞌan 
loꞌ nchca nꞌni chaꞌ nu tnu, loꞌ ndaꞌan xicuꞌni ꞌin nchgaa yu ree sca chcui 
chendyu siꞌyana quioꞌ tiꞌin yu cuꞌni yu cusuun tsaan nu cuaꞌ mdiꞌin tyaa 
Ndiose chaꞌ, ñi nu tlyu la chaꞌ cuiyaꞌ ntsuꞌhui ꞌin. 15 Ñaꞌan jan ñi, nanꞌ 
ljyaan tsati ntyin ñaꞌan nchca tiꞌ sca yu cunan. Tsuꞌhue ca xuꞌhue nu 
ndiꞌin tiyaa loꞌo teꞌ nu ntsuꞌhui chaꞌ coꞌ, loꞌ a quija lyoo cunanꞌ ti loꞌ caja 
chaꞌ jyiꞌo ꞌin. 16  Cuiꞌin canꞌ mxoꞌ tiꞌin ꞌin yu ree, sca seꞌen ndloꞌo naan neꞌ 
loꞌo chaꞌ hebreo Armagedón. 17 Nu cuaꞌ nchca cati angujle canꞌ mxiquilyu 
copa ꞌin loo cuiꞌin ti, cuiꞌ ñaꞌan lcaa mdoꞌo ycuiꞌ cueen sca nu ycuiꞌ la niꞌ 
cuaan niꞌ lyaa ꞌin Ndiose, seꞌen nchca cuiyaꞌ chaꞌ, loꞌ nchcuiꞌ: Nchgaa chaꞌ 
re cuaꞌ lca na. 18  Xacanꞌ mdyisnan ndyuhui loꞌ ngune scasca cueen, ytsu 
tyiꞌyu, a cunta lyee nguñan, tsañaꞌan nu nguñan canꞌ, ñi siyaꞌ loꞌ a nchca 
tsatoꞌo cuañaꞌan tiꞌ yaꞌ nu mdyisnan mdiꞌin nten chendyu. 19 Quichen tlyu 
canꞌ mdoꞌo na snan yuꞌhue, cuañaꞌan ngujlyo scasca quichen nu ndiꞌin 
sca chcui chendyu. Ndiose nguia yuꞌhui tiꞌ ñi ꞌin quichen Babilonia nu 
tlyu canꞌ, mxitijin ñi ꞌin neꞌ nu tiꞌi loꞌo chaꞌ nsinꞌ tiꞌ nu mtsaꞌan yuꞌhui 
tiquee ñi. 20 Ngulyijyi yuꞌhui nchgaa yuu ngutyi nu ndiꞌin tluꞌhue loo tyiꞌa 
tujoꞌo, cuiꞌ cuañaꞌan ñi xca quiꞌya a ncua chcanꞌ ꞌa na. 21 Mdyisnan nguꞌya 

quio quee loo chendyu re nu tiꞌin tsa tucua yla kilo scaa na, loꞌ nten canꞌ 
mdyisnan mdaja neꞌ ꞌin Ndiose siꞌya tiꞌi tnu nu mxitijin ñi ꞌin neꞌ.

Yuhueꞌ nu caan ꞌin neꞌ cunaꞌan nducunꞌ

17  1 Seꞌen ndon yaan sca angujle nu nchca cati canꞌ, cuiꞌ ta nu ndaꞌan 
loꞌo tsa cati copa canꞌ, loꞌ juin ꞌñan: Cuan lya loꞌ ca cuiyaꞌ tiꞌ tsala 

nu tiꞌi ljyaan chonꞌ neꞌ cunaꞌan nu lyee la nducunꞌ cua, cuiꞌ nu nducua loo 
tyiꞌa tlya cua, 2  cuiꞌ neꞌ cunaꞌan nu cuaꞌ yten yuꞌhui loꞌo nchgaa ree nu 
ndiꞌin loo chendyu re, a cunta ñaꞌaan nten chendyu cuaꞌ ngunanꞌ yuꞌhui 
neꞌ siꞌya chaꞌ ngunanꞌ nu mꞌni neꞌ. 3  Xacanꞌ mtsaꞌan yuꞌhui Espíritu ꞌñan 
loꞌ ya loꞌo angujle ꞌñan sca seꞌen ngutyi, loꞌ naꞌan nducua sca neꞌ cunaꞌan 
chonꞌ sca ꞌni la nu ngaꞌá, loꞌ ñaꞌaan chonꞌ ꞌin ngaꞌan chaꞌ nu ndaja neꞌ ꞌin 
Ndiose, loꞌ nducua cati que ꞌin loꞌ nducua tsa tii yca que ꞌin. 4 Neꞌ cunaꞌan 
canꞌ lcoꞌ neꞌ sca teꞌ cuaa nu mxitiyaaꞌ loꞌo colo ngaꞌá, loꞌ ncua tsuꞌhue 
neꞌ loꞌo chacuiꞌ oro, loꞌo quee nduhui, a cunta loꞌo chcanꞌ quee nu mten. 
Nducua sca copa oro yaaꞌ neꞌ nu mtsaꞌan yuꞌhui loꞌo chaꞌ ngunanꞌ ꞌin neꞌ, 
cuiꞌ chaꞌ nducunꞌ nu nguiꞌni neꞌ loꞌo nten chendyu. 5 Tuchcan neꞌ ngaꞌan 
sca nii, cuiꞌ chaꞌ nu ntsuꞌhui nchcun, loꞌ nchcuiꞌ na: Quichen Babilonia 
nu tlyu canꞌ, lca na jyiꞌan nchgaa neꞌ cunaꞌan nducunꞌ, suun nchgaa chaꞌ 
ngunanꞌ nu nchca loo chendyu re. 6  Neꞌ cunaꞌan canꞌ lyee cuꞌhui neꞌ loꞌo 
tne nu mslo neꞌ ꞌin nu mdoꞌo hui ꞌin Ndiose, cuiꞌ tne nu nguilo siꞌya chaꞌ 
ꞌin Jesús, loꞌ xa naꞌan chaꞌ canꞌ ndyijyin yaꞌ yuhue tinꞌ. 7 Angujle canꞌ juin 
ꞌñan: ¿Ñi chaꞌ nduhue tiꞌ? Nanꞌ quitsanꞌ ꞌin nchgaa ñaꞌan ndiꞌin chaꞌ ꞌin 
neꞌ cunaꞌan re, a cunta loꞌo ñaꞌan ndiꞌin chaꞌ ꞌin ꞌni la nu ljyan loꞌo ꞌin 
neꞌ, cuiꞌ ꞌni nu nducua cati que loꞌ nducua tsa tii yca que ꞌin. 8  ꞌNi la nu 
naꞌan canꞌ mdiꞌin ꞌin sca coꞌ xaa, una cuaꞌ ñii a la ꞌa ne cueen ꞌin, una 
cuaꞌ nchcui cuiiꞌ chaꞌ tyiꞌo ꞌin seꞌen ntsuꞌhui ꞌin seꞌen quiꞌñi canꞌ, loꞌ tsaa 
ꞌin seꞌen ntsuꞌhui chaꞌ jlyo ꞌin. Nten nu a ngaꞌan nii loo quityi ꞌin Ndiose, 
seꞌen nducua nii nchgaa nu cuaꞌ jui chendyu ꞌin xa nu tiꞌ lyijyi tñan ñi 
chendyu, cuhue tiꞌ neꞌ xa ñaꞌan neꞌ ꞌni la canꞌ, cuiꞌ ꞌni nu mdiꞌin sca coꞌ 
xaa, siyaꞌ cuaꞌ ñii a la ꞌa ne cueen ꞌin, una xiyaꞌ ntsuꞌhui chaꞌ ca chcanꞌ 
loo ꞌin. 9 Nde chaꞌ nu quiꞌya cunta nten nu tiyaa: Tsa cati que canꞌ lca na 
tsa cati quiꞌya seꞌen nducua neꞌ cunaꞌan canꞌ, 10 a cunta lca na chaꞌ ꞌin tsa 
cati ree, caꞌyu canꞌ cuaꞌ mdijin chaꞌ ꞌin, loꞌ xca canꞌ tiꞌ ndlo tñan cuaꞌ ñii, 
una xca canꞌ tiꞌ lyijyi tyiꞌo ton, loꞌ xa nu caan ntsuꞌhui chaꞌ culo tñan sca 
coꞌ xaa. 11 Loꞌ ꞌni la nu mdiꞌin sca coꞌ xaa, nu a la ꞌa ne cueen cuaꞌ ñii, loꞌo 
canꞌ lca nu cuaꞌ nchca snuꞌ, cuiꞌ loo ta ꞌin tsa cati ree tyiꞌo ton canꞌ, una 
tsatoꞌo quinanꞌ. 12  Tsa tii yca que nu naꞌan canꞌ lca tsa tii ree nu tiꞌ lyijyi 
chcuan chaꞌ cuiyaꞌ, una tsaniꞌ sca braa culo canꞌ tñan tsatlyu loꞌo ꞌni la 
canꞌ. 13  Sca chaꞌ ti ꞌin taꞌa tsa tii ree canꞌ, loꞌ taa chaꞌ cuiyaꞌ ꞌin ꞌni la canꞌ 
siꞌyana culo ꞌin tñan. 14 Loꞌ ꞌni la loꞌo ree canꞌ xuun loꞌo ñi nu lca Slyaꞌ, 
una cuꞌni ñi canan siꞌyana lca Ñi Xꞌnan nchgaa tucui, loꞌ lca ñi Ree nu 

tlyu lati, loꞌ tsalca nu msiꞌya ñi ꞌin, nu ngulohui ñi ꞌin, loꞌ ñi ndiꞌin chaꞌ 
ꞌin, canꞌ nu tyiꞌin loꞌo ñi xacanꞌ. 15 Tiꞌ juin la angujle ꞌñan: Tyiꞌa tlya nu 
naꞌan seꞌen nchcua neꞌ cunaꞌan nducunꞌ canꞌ, lca na nten quiꞌan, quichen 
tnu loꞌo quichen suhue ti, loꞌo nu nchcuiꞌ xca loo chaꞌ. 16  Tsa tii yca que 
nu naꞌan nducua ꞌin ꞌni la canꞌ, canꞌ nu ñaꞌan tiꞌi ꞌin neꞌ cunaꞌan nducunꞌ 
canꞌ, loꞌ xnu ꞌin neꞌ loo chaꞌ jyiꞌo, cujlyo ꞌin loꞌ tiquin ꞌin neꞌ. 17 Ndiose 
mduꞌhui tiquee ree canꞌ cuꞌni tsañaꞌan nu nchca tiꞌ ñi, loꞌ sca chaꞌ ti ꞌin 
nchgaa canꞌ siꞌyana taa chaꞌ cuiyaꞌ culo ꞌni la canꞌ tñan, loꞌ cuañaꞌan tsa 
quiñan tsayaꞌ nu tsatoꞌo chaꞌ nu cuaꞌ mdiꞌin tyaa Ndiose. 18  Neꞌ cunaꞌan nu 
naꞌan canꞌ lca na cuiꞌ quichen tnu nu ndlo tñan ꞌin nchgaa ree sca chcui 
chendyu.

Xa ngujlyo Babilonia

18  1 Chonꞌ ndeꞌen canꞌ naꞌan mdoꞌo xca angujle nde niꞌ cuaan nu 
ndaꞌan loꞌo sca chaꞌ cuiyaꞌ nu tlyu, loꞌ ñaꞌaan chendyu msti xaa 

ꞌin. 2  Nchcuiꞌ cueen canꞌ: —Cuaꞌ ngujlyo, cuaꞌ ngujlyo quichen Babilonia, 
cuiꞌ quichen nu tlyu canꞌ—, xtyi cuiꞌin xaꞌan ti ndon loo canꞌ loꞌo scasca 
loo cuiꞌin, loꞌ mchca na naꞌan tyi cuati loo ꞌni cuityi, ꞌni nchcui, ꞌni chen 
ñaꞌan. 3 Yatoꞌo chaꞌ re siꞌyana ñaꞌaan nten chendyu cuaꞌ ngunanꞌ yuꞌhui neꞌ 
siꞌya chaꞌ ngunanꞌ nu nguiꞌni canꞌ, a cunta nchgaa ree cuaꞌ yten yuꞌhui loꞌo 
canꞌ, cuiꞌ cuañaꞌan ncua cuilyiyaꞌ nu nguiꞌni jyinsya loo chendyu re, siꞌya 
chaꞌ siyeꞌ ꞌin quichen canꞌ. 4 Ngune ꞌñan ycuiꞌ xca nu ycuiꞌ la niꞌ cuaan: 
Tyiꞌo um quichen cua, nchgaa ꞌun nu cuaꞌ mdoꞌo hui ꞌñan, siꞌyana a ca 
taꞌa loꞌo um quiꞌya nguiꞌni neꞌ, ñi a quiꞌni caꞌan ꞌin um yuhueꞌ nu caan ꞌin 
neꞌ. 5 Siꞌyana quiꞌan ꞌa quiꞌya cuaꞌ nducui neꞌ tloo Ndiose la niꞌ cuaan, loꞌ a 
njlya tiꞌ ñi quiꞌya nguiꞌni canꞌ. 6 Xuꞌhua lyiyaꞌ um ꞌin neꞌ tsañaꞌan nu mꞌni 
neꞌ loꞌo um, xitucui um chaꞌ canꞌ loꞌo neꞌ tucua ta, loꞌ ñaꞌan nu ngunanꞌ 
suꞌhua neꞌ ꞌin xca tucui, cuañaꞌan tucua juesa xitiyaaꞌ yuhueꞌ nu caan ꞌin 
neꞌ. 7 Tsañaꞌan siyeꞌ neꞌ loꞌ mdyaa neꞌ ꞌin neꞌ loo chaꞌ nducui tiꞌ, una cuaꞌ 
ñii xitijin um ꞌin neꞌ nu tiꞌi lyee yaꞌ, siꞌyana ndeñaꞌan nchcuiꞌ neꞌ: Nanꞌ 
lcan nu ndlo tñan, loꞌ a lcan nu nguinu loꞌo chaꞌ ycuiꞌ ti, ñi a ntsuꞌhui chaꞌ 
tijin nu tiꞌi. 8  Canꞌ chaꞌ tsaniꞌ sca tsaan ti ntsuꞌhui chaꞌ caan nu tiꞌi ꞌin neꞌ, 
chaꞌ ndyija, chaꞌ nduhue tiꞌ, loꞌo bjuꞌñan, loꞌ tiquin neꞌ ꞌin, siꞌyana tlyu la 
chaꞌ cuiyaꞌ ꞌin Ñi Xꞌnan na nu cuꞌni ñi xñan bsya ꞌin neꞌ. 9 Nchgaa yu ree 
nu nguiten yuꞌhui loꞌo neꞌ nu taꞌa mdaꞌan neꞌ loo chaꞌ nducui tiꞌ, ntsuꞌhui 
chaꞌ cunan yu, loꞌ xiꞌya yja cueen yu xa ñaꞌan yu xtyi sñi ti ndoꞌo seꞌen 
ndiquin neꞌ, 10 loꞌ siꞌyana nguitsen yu, canꞌ chaꞌ tijyoꞌ tiꞌ ndon yu naꞌan yu 
seꞌen ndiquin canꞌ, loꞌ nchcuiꞌ yu: Tiꞌi ca xuꞌhue, tiꞌi ca xuꞌhue Babilonia, 
quichen tlyu nu tla ꞌa chaꞌ ꞌin canꞌ, siꞌyana niꞌ sca braa ti ngujlyo na. 11 Cuiꞌ 
cuañaꞌan cunan nchgaa nu nguiꞌni jyinsya loo chendyu re, ca tiꞌi ngaꞌan ꞌin 
neꞌ siꞌya quichen canꞌ, siꞌyana a caja ꞌa nu xiꞌi na nu ndyujuiꞌ neꞌ, 12  cuiꞌ na 
oro, plata, quee nduhui, chcanꞌ quee nu mten, a cunta teꞌ nu tsuꞌhue ñaꞌan, 

teꞌ cuaa, teꞌ seda, teꞌ ngaꞌá, a cunta scasca loo yca nu xityiꞌi, loꞌo na nu 
nguiaaꞌ loꞌo lyiꞌya scan ꞌni, uta loꞌo yca nu tsuꞌhue ñaꞌan, chcuan cutsi, uta 
chacuiꞌ chcuan, uta loꞌo quee tsuꞌhue ñaꞌan nu nchcuiꞌ neꞌ loꞌo mármol, 13 a 
cunta loꞌo canela, loꞌo na nu ncua tsuꞌhue loꞌo quixinꞌ xityiꞌi, loꞌo na xityiꞌi 
nu ndlyaꞌ neꞌ niꞌ lyaa, loꞌo mirra, olíbano, vino, ceite, quita ndyiꞌo jaslya, 
trigo, a cunta loꞌo bta loꞌo slyaꞌ, loꞌo cuiyu, carreta, a cunta loꞌo nguso. 
14 Nchgaa na nu lyee la ncua lca tiquee um loꞌo, cuaꞌ yatii chaꞌ ꞌin na, cuiꞌ 
cuañaꞌan loꞌo nchgaa loo chaꞌ cuilyiyaꞌ loꞌo chaꞌ nducui tiꞌ cuaꞌ yatii chaꞌ 
ꞌin na, loꞌ a xca ꞌa tsaan tiꞌ chcua tucui um ꞌin na. 15 Nu nguiꞌni jyinsya, cuiꞌ 
nu cuaꞌ ncua cuilyiyaꞌ siꞌya quichen canꞌ, tijyoꞌ ti ndon canꞌ nanꞌ ꞌya ñaꞌan 
ndiquin quichen canꞌ, nguinan neꞌ siꞌyana tiꞌi ngaꞌan ꞌin neꞌ. 16 Loꞌ nchcuiꞌ 
neꞌ: Tiꞌi ca xuꞌhue, tiꞌi ca xuꞌhue quichen tlyu cua, nu naꞌan cuati loo chaꞌ 
cuilyiyaꞌ, teꞌ tsuꞌhue ñaꞌan, teꞌ cuaa nu mxitiyaaꞌ loꞌo colo ngaꞌá, nu ncua 
tsuꞌhue loꞌo chacuiꞌ oro, quee nduhui, loꞌo chcanꞌ quee nu mten. 17 Siꞌyana 
tsaniꞌ sca braa ti yatii nchgaa chaꞌ cuilyiyaꞌ canꞌ. A cunta nchgaa nu ndaꞌan 
loꞌo yca naꞌan, loꞌo nten nu nguiaa niꞌ canꞌ, a cunta nchgaa nu nguiꞌni tñan 
loꞌo yca naꞌan canꞌ, loꞌo nchgaa nu ndijin yuꞌhui ꞌin loo tyiꞌa canꞌ, nchgaa 
canꞌ tijyoꞌ ti ndon, 18  naꞌan neꞌ ñaꞌan ndoꞌo sñi seꞌen ndiquin canꞌ, loꞌ msiꞌya 
yja cueen neꞌ, loꞌ nchcuiꞌ neꞌ: ¿Ta tiꞌ caja xca quichen nu chcua taꞌa tsañaꞌan 
nu ndon loo quichen re? 19 Msuꞌhua neꞌ yuu ta que neꞌ loo nu tiꞌi ngaꞌan 
ꞌin neꞌ, loꞌ msiꞌya yja cueen neꞌ: Tiꞌi ca xuꞌhue, tiꞌi ca xuꞌhue quichen tlyu 
cua, cuiꞌ nu mꞌni cuilyiyaꞌ ꞌin nchgaa nu ndaꞌan loꞌo yca naꞌan loo tyiꞌa 
canꞌ, siꞌyana tsaniꞌ sca braa ti ngujlyo ñaꞌaan quichen canꞌ. 20 Nchgaa ꞌun 
nu ndiꞌin niꞌ cuaan, ca tsuꞌhue chuꞌhui tiquee um, cuiꞌ cuañaꞌan nchgaa 
ꞌun nu ndiya quiꞌan tiꞌ ꞌin Ndiose, loꞌo ꞌun nu nguaꞌan tñan ñi ꞌin tsa ycuiꞌ 
chaꞌ tsuꞌhue ꞌin ñi, tsatlyu loꞌo ꞌun nu mxiycuiꞌ ñi ꞌin cuaꞌ sꞌni, siꞌyana 
Ndiose cuaꞌ mꞌni cuiyaꞌ ñi chaꞌ ꞌin quichen canꞌ, siꞌya ñaꞌan nu mꞌni neꞌ loꞌo 
um. 21 Xacanꞌ sca angujle nu tla chaꞌ ꞌin msñi sca quee tlyu yaꞌ, tsañaꞌan 
nchca tiꞌ sca quee ndiyo neꞌ trigo, loꞌ nguun ꞌin na loo tyiꞌa tujoꞌo, loꞌ juin: 
Ndeñaꞌan ntsuꞌhui chaꞌ jlyo Babilonia, quichen tlyu canꞌ, ñi xca tsaan loꞌ a 
la ꞌa quine cueen na. 22  Ñi xca ti cueen loꞌ a ntsuꞌhui ꞌa chaꞌ tiꞌ quine seꞌen 
ndiꞌin um, ñi cuhuii, ñi arpa, uta cuhuii quii, ñi xca jyiin a quine ꞌa seꞌen 
ndiꞌin um, ñi xca tñan nꞌni yu cuityi, uta seꞌen ndiyo neꞌ, loꞌ a quine ꞌa na. 
23 Ñi xca quiiꞌ loꞌ a ca chcanꞌ ꞌa seꞌen ndiꞌin um, ñi a la ꞌa tiꞌ quine chaꞌ caja 
cuilyiꞌo neꞌ. Sca chcui chendyu mscua cueen chaꞌ ꞌin nu mꞌni jyinsya loꞌo 
um, loꞌ nguñilyiꞌo um ꞌin neꞌ siꞌya chaꞌ btaꞌa canꞌ ꞌin um. 24 Cuiꞌ siꞌya um jui 
nu mslo tne yu nu mxiycuiꞌ Ndiose ꞌin cuaꞌ sꞌni, loꞌo nu ya quiꞌan tiꞌ ꞌin ñi, 
nchgaa nu cuaꞌ yjui um sca chcui chendyu.

Xa cuꞌni tnu jun ꞌin Ndiose la niꞌ cuaan

19  1 Chonꞌ ndeꞌen canꞌ ngune ꞌñan la niꞌ cuaan, loꞌ nchcuiꞌ cueen nten 
quiꞌan canꞌ: ¡Aleluya! Scati Ndiose Xꞌnan na tca culo laa ñi ꞌin 

nten, loꞌ ntsuꞌhui suun ꞌin ñi caja nu cuꞌni tnu ꞌin ñi, scuen cuaan chaꞌ ꞌin 
ñi, scati ñi tlyu la chaꞌ cuiyaꞌ ntsuꞌhui ꞌin ñi, 2  siꞌyana tsuꞌhue nꞌni cuiyaꞌ 
ñi chaꞌ ꞌin nten loꞌo chaꞌ nu ñi, cuaꞌ mꞌni ñi xñan bsya ꞌin neꞌ cunaꞌan nu 
lyee la nducunꞌ canꞌ, neꞌ nu mꞌni cooꞌ ꞌin nten chendyu loꞌo chaꞌ nducunꞌ 
canꞌ ꞌin, loꞌ cuaꞌ mxitijin Ndiose ꞌin neꞌ nu tiꞌi siꞌya tne nu mslo neꞌ ꞌin nu 
lca nguso ꞌin ñi. 3  Xiyaꞌ ycuiꞌ nten canꞌ: ¡Aleluya! Tsala xaa ntsuꞌhui chaꞌ 
tyiꞌo sñi seꞌen ndiquin neꞌ cunaꞌan canꞌ. 4 Cla nducua jacua quiꞌyu cula 
canꞌ, loꞌo jacua nu loꞌo ca canꞌ, cuiꞌ xaa mdyiꞌya xtyinꞌ loꞌ nguꞌya tiꞌin 
tloo la lyuu tloo Ndiose seꞌen nchca cuiyaꞌ chaꞌ canꞌ, mꞌni tnu ꞌin ñi, loꞌ 
nchcuiꞌ: ¡Amen! ¡Aleluya! 5 Seꞌen nchca cuiyaꞌ chaꞌ canꞌ jui sca nu ycuiꞌ: 
Cuꞌni tnu um ꞌin Stina Ndiose nchgaa ꞌun nu lca nguso ꞌin ñi nu jaꞌan ꞌin 
ñi, nu xuhue ti loꞌo nu cula. 6  Ngune ꞌñan tsañaꞌan ne seꞌen ndiꞌin nten 
quiꞌan, tsañaꞌan nchca tiꞌ ljyaan tyiꞌa tlya, loꞌo xa ngula ꞌa nchu tyiꞌyu, 
loꞌ nchcuiꞌ: ¡Aleluya, siꞌyana Ndiose Xꞌnan na, ñi nu tlyu la chaꞌ cuiyaꞌ 
ntsuꞌhui ꞌin ndlo ñi tñan! 7 Chcui tiꞌ na loꞌ ca tsuꞌhue chuꞌhui tiquee na, 
cuꞌni tnu na ꞌin Ndiose, siꞌyana cuaꞌ mdiyaa braa caja cuilyiꞌo ñi nu lca 
Slyaꞌ, loꞌ cuaꞌ ndon tiyaa nu ca cuilyiꞌo ñi. 8  Cuaꞌ mꞌni ñi chaꞌ siꞌyana coꞌ 
canꞌ teꞌ nu tsuꞌhue ñaꞌan mten, nu luhui loꞌ nduhui, loꞌ teꞌ canꞌ lca tñan 
tsuꞌhue nu nguiꞌni nchgaa nu cuaꞌ mdoꞌo hui ꞌin ñi.

Xa cu siin ñi nu lca Slyaꞌ loꞌo cuilyiꞌo ñi
9 Loꞌ juin angujle canꞌ ꞌñan: Caꞌan chaꞌ re: Tsuꞌhue ca xuꞌhue nchgaa 

nu quiꞌni caꞌan ꞌin tsaa seꞌen caja cuilyiꞌo ñi nu lca Slyaꞌ, loꞌ cu siin loꞌo 
ñi. Tiꞌ juin la angujle canꞌ: Nde chaꞌ nu ñi ca ꞌin Ndiose. 10 Nanꞌ mdyiꞌya 
xtyinꞌ tloo angujle canꞌ siꞌyana cuꞌnin tnun ꞌin, una juin ꞌñan: Ñaꞌan jan 
ñi, a cuꞌni cuañaꞌan, loꞌon nanꞌ taꞌa lca na nguso ꞌin Ndiose, loꞌo nchgaa 
la ñaꞌan jun nu ndaa suun chaꞌ ꞌin Jesús. Canꞌ chaꞌ ꞌin Ndiose cuꞌni tnu, 
siꞌyana chaꞌ nu nchcuiꞌ Jesús ntsaꞌan yuꞌhui cusya ꞌin nchgaa nu nxiycuiꞌ 
Ndiose ꞌin.

Chaꞌ ꞌin ñi nu nducua cuiyu mten
11 Xacanꞌ naꞌan nguila tucua niꞌ cuaan, loꞌ ncua chcanꞌ sca cuiyu mten, 

loꞌ nu nducua chonꞌ ꞌin canꞌ naan: Ñi ndiꞌin chaꞌ ꞌin, loꞌ Nchcuiꞌ chaꞌ nu ñi. 
Tsuꞌhue nꞌni cuiyaꞌ ñi chaꞌ, a cunta ñi ndiꞌin chaꞌ ꞌin ñi tsañaꞌan nu nxuun 
ñi. 12  Quiloo ñi chcanꞌ na tsañaꞌan nchca tiꞌ quiiꞌ ndiquin, loꞌ quiꞌan ꞌa 
corona nducua que ñi, loꞌ ngaꞌan sca nii nu a tucui nu ndyuꞌhui lyoo, cuiꞌ 
ca nu scati ñi jlyo tiꞌ ñi chaꞌ canꞌ. 13  Lcoꞌ ñi sca teꞌ tucuin nu mdaꞌan tne, 
loꞌ naan ñi: Ychaꞌ Ndiose. 14 Nchgaa nu nguiꞌni cusuun nu mdoꞌo nde niꞌ 
cuaan, nducui nchaꞌan ꞌin ñi loꞌ nducua canꞌ cuiyu mten, lcoꞌ canꞌ teꞌ nu 
ndyijyin yaꞌ tsuꞌhue ꞌa ñaꞌan mten loꞌ luhui. 15 Tuꞌhua ñi ndyiꞌo sca spada 
nu cha, nu cuꞌni tiꞌi loꞌo nten sca chcui chendyu, loꞌ tla culo ñi tñan ꞌin 
neꞌ, cuꞌni ñi xñan bsya ꞌin neꞌ ñaꞌan nchca tiꞌ xa ndlo suꞌhua neꞌ mti uva 

seꞌen tyiꞌo vino, siꞌya chaꞌ nsinꞌ tiꞌ nu mtsaꞌan yuꞌhui tiquee Ndiose, ñi 
nu tlyu la chaꞌ cuiyaꞌ ntsuꞌhui ꞌin. 16  Ngaꞌan sca chaꞌ ꞌin steꞌ ñi loꞌo siiꞌ 
ndan ñi, loꞌ nchcuiꞌ na: Scati Ree nu tlyu lati, scati Xꞌnan nchgaa tucui. 
17 Xacanꞌ naꞌan sca angujle nu ndon loo cucha, loꞌ ycuiꞌ cueen loꞌo nchgaa 
ꞌni nu nchcui niꞌ cuaan: Quiaan um loꞌ xoꞌ tiꞌin taꞌa um, loꞌ cu siin um 
na nu cuaꞌ mdiꞌin tyaa Ndiose tloo um: 18  Cunanꞌ yu ree, cunanꞌ xꞌnan 
sindatu, cunanꞌ yu nu tla la chaꞌ ꞌin, a cunta loꞌo cunanꞌ cuiyu, cunanꞌ 
yu nu mducua chonꞌ ꞌin, cunanꞌ nchgaa nten, loꞌo nu lca nguso nu cuaꞌ 
msiꞌi neꞌ ꞌin, loꞌo nu nguiꞌni tñan chaꞌ ꞌin ti, cunanꞌ yu cula loꞌo nu suhue 
ti. 19 Naꞌan siꞌyana nguioꞌ tiꞌin ꞌni la canꞌ loꞌo nchgaa yu ree tsatlyu loꞌo 
nchgaa sindatu ꞌin yu, siꞌyana xuun loꞌo ñi nu nducua cuiyu canꞌ loꞌo 
nchgaa sindatu ꞌin ñi. 20 Una ꞌni la canꞌ nguinu ꞌin, a cunta nguinu yu 
cuiñi nu nchcuiꞌ siꞌyana Ndiose nxiycuiꞌ ꞌin, yu nu mꞌni scasca chaꞌ nu tnu 
cunta ꞌin ꞌni la canꞌ, cuañaꞌan nguñilyiꞌo yu ꞌin nchgaa nu nguaꞌan cuiyaꞌ 
ꞌin, cuiꞌ nu mꞌni tnu lcuin ꞌni la canꞌ. Chcuaa canꞌ ñaꞌan loꞌo jui nu nguun 
ꞌin loo tiyoꞌ quiiꞌ nu ndiquin loꞌo azufre. 21 Nchgaa la tucui canꞌ ngujui 
loꞌo spada nu ndyiꞌo tuꞌhua ñi nu nducua cuiyu canꞌ, loꞌ nchgaa ꞌni nu 
nchcui canꞌ ycu culaꞌ ꞌin cunanꞌ neꞌ ngujui canꞌ.

Chaꞌ ꞌin sca mii yjan

20  1 Xacanꞌ naꞌan nguiaan sca angujle nu mdoꞌo nde niꞌ cuaan, loꞌ 
lyiꞌya canꞌ yaaꞌ nu nsla seꞌen nu quiꞌñi canꞌ, a cunta nducua sca 

carena yaaꞌ. 2  Msñi ꞌin cunaan tlyu canꞌ, cuiꞌ cunaan nu ndiꞌin cuaꞌ sꞌni 
nu nchcuiꞌ neꞌ loꞌo lca laxaꞌan loꞌo Satanás, loꞌ mscanꞌ ꞌin cunaan canꞌ 
tsaniꞌ sca mii yjan, 3  loꞌ nguun ꞌin ꞌin seꞌen quiꞌñi canꞌ, loꞌ mducun tla 
ꞌin na loꞌ mjyiꞌin caꞌan sca cuiyaꞌ ꞌin na, siꞌyana a cuñilyiꞌo ꞌa ꞌin nten 
chendyu tsaniꞌ sca mii yjan, la xacanꞌ quitinꞌ ꞌin loꞌ tyiꞌan ꞌin tiꞌ chinꞌ 
xaa. 4 Xacanꞌ naꞌan tyun yca xlya seꞌen nducua nu cuaꞌ mchcuan chaꞌ 
cuiyaꞌ nu cuꞌni xñan bsya, a cunta naꞌan nchgaa nu ngujui nu msiꞌyu neꞌ 
yni, siꞌya chaꞌ nu ya quiꞌan tiꞌ ꞌin Jesús, loꞌ siꞌyana mdaꞌan ycuiꞌ jun chaꞌ 
tsuꞌhue ꞌin Ndiose, cuiꞌ jun nu a mꞌni tnu ꞌin ꞌni la canꞌ, ñi lcuin ꞌin, ñi a 
nguaꞌan cuiyaꞌ canꞌ tuchcan jun uta yaaꞌ jun. Mdyiquiꞌo jun loꞌ ngulo jun 
tñan loꞌo Cristo tsaniꞌ sca mii yjan. 5 Nde jun nu mꞌni caꞌan ꞌin mdyiquiꞌo 
culo nducua la. Nchgaa la ñaꞌan nu ngujui canꞌ mdyiquiꞌo la xa nu cuaꞌ 
mdaꞌa sca mii yjan. 6  Una tsuꞌhue ca xuꞌhue nchgaa jun nu quiꞌni caꞌan 
ꞌin tyiquiꞌo culo nducua la, siꞌyana canꞌ nu mdoꞌo hui ꞌin Ndiose, ñi a 
quiꞌni caꞌan ꞌa ꞌin jun loꞌo nu cuaꞌ nchca tucua chaꞌ ndyija, cuiꞌ ca nu 
tucua tloo Ndiose loꞌo Cristo ꞌin jun nchgaa xaa, loꞌ tsatlyu culo jun tñan 
loꞌo ñi sca mii yjan. 7 Xa nu taꞌa sca mii yjan, ntsuꞌhui chaꞌ lyaa nu lca 
Laxaꞌan seꞌen ntsuꞌhui nchcun, 8  loꞌ cuñilyiꞌo ꞌin nchgaa nten nu ndiꞌin sca 
chcui chendyu, cuiꞌ nu lca Gog loꞌo Magog, seꞌen nu xoꞌ tiꞌin taꞌa loꞌ cuꞌni 
cusuun, loꞌ nten nu quioꞌ tiꞌin canꞌ tyiꞌin neꞌ tsañaꞌan ndiꞌin ysin tujoꞌo. 

9 Ñaꞌaan xeen chendyu mdoꞌo neꞌ, msuꞌhua loꞌo neꞌ seꞌen nguioꞌ tiꞌin 
nchgaa nu mdoꞌo hui ꞌin Ndiose loꞌo quichen nu taꞌa la ꞌin ñi, una Ndiose 
mdyiꞌya ñi quiiꞌ nu ngujlyo ꞌin neꞌ. 10 Laxaꞌan nu nguñilyiꞌo ꞌin neꞌ, jui nu 
nguun ꞌin loo tiyoꞌ quiiꞌ nu ndiquin loꞌo azufre, cuiꞌ seꞌen ntsuꞌhui ꞌni la 
loꞌo yu nu nchcuiꞌ chaꞌ cuiñi canꞌ, canꞌ tyijyin nu tiꞌi tla loꞌ cucha tsala 
xaa.

Xa ca xñan bsya ꞌin nten chendyu
11 Naꞌan seꞌen ndon sca yca xlya tlyu nu mten, loꞌo ñi nu nducua canꞌ, 

nde loo seꞌen nducua ñi ngulyijyi yuꞌhui niꞌ cuaan loꞌo chendyu re, loꞌ a 
la ꞌa ngune cueen na. 12  Xacanꞌ naꞌan nchgaa nu cuaꞌ ngujui, nu cula loꞌo 
nu suhue ti, ndon canꞌ tloo Ndiose, loꞌ mꞌni ñi chaꞌ nguila nchgaa quityi 
nscua tloo ñi, a cunta nguila xca quityi seꞌen nducua nii nten nu cuaꞌ 
jui chendyu ꞌin. Loꞌ nu ngujui canꞌ ncua cuiyaꞌ chaꞌ ꞌin cuaꞌ ñaꞌaan tñan 
mꞌni tsañaꞌan chaꞌ nu nducua loo quityi canꞌ. 13  Tyiꞌa tujoꞌo mdyaa na ꞌin 
nchgaa nu ngujui loo na, a cunta seꞌen ndyiꞌan neꞌ ngujui, loꞌo seꞌen lca 
Hades mdyaa canꞌ ꞌin nchgaa nu ngujui, loꞌ ncua xñan bsya ꞌin canꞌ cunda 
scaa cuaꞌ ñaꞌaan tñan mꞌni. 14 Chaꞌ ndyija canꞌ loꞌo seꞌen lca Hades jui nu 
nguun ꞌin loo tiyoꞌ quiiꞌ. Nde lca nu cuaꞌ nchca tucua chaꞌ ndyija. 15 Tsalca 
nu a nscua nii loo quityi seꞌen nducua nii nu cuaꞌ jui chendyu ꞌin, jui nu 
nguun ꞌin loo tiyoꞌ quiiꞌ.

Niꞌ cuaan loꞌo chendyu nu cui ti

21  1 Chonꞌ ndeꞌen naꞌan xca niꞌ cuaan loꞌo xca chendyu nu cui ti, 
siꞌyana niꞌ cuaan loꞌo chendyu nu mdiꞌin tiꞌ culoo, a la ꞌa ngune 

cueen na, cuiꞌ cuañaꞌan loꞌo tyiꞌa tujoꞌo. 2  Nanꞌ yu Xuhua, naꞌan nguiaan 
quichen nu mdoꞌo hui ꞌin Ndiose, cuiꞌ Jerusalén nu cui ti, nu mdoꞌo seꞌen 
nducua Ndiose la niꞌ cuaan, cuaꞌ lca ncua tsuꞌhue na tsañaꞌan nchca 
tiꞌ sca xen nu cuaꞌ caja cuilyiꞌo. 3  Ngune ꞌñan jui nu ycuiꞌ cueen la niꞌ 
cuaan: Ñaꞌan jan ñi, nde nu lca naꞌan ꞌin Ndiose —seꞌen tyiꞌin ñi loꞌo jun 
tsatlyu, nu ca quichen ꞌin ñi, cuiꞌ Ndiose tyiꞌin loꞌo jun loꞌ ca ñi Ndiose 
ꞌin jun—. 4 Xityi ñi tyiꞌa quiloo jun, loꞌ a ñaꞌan ꞌa jun chaꞌ ndyija, ñi a 
ntsuꞌhui ꞌa chaꞌ tiꞌ quiꞌya tuꞌhua tiquee jun uta cunan jun, ta tyijyin jun 
nu tiꞌi, siꞌyana cuaꞌ mdijin nchgaa chaꞌ nu ncua tiꞌ culoo. 5 Ñi nu nducua 
seꞌen nchca cuiyaꞌ chaꞌ canꞌ, juin ñi: Ñaꞌan jan ñi, Nanꞌ nguiꞌnin cuin 
nchgaa loo chaꞌ. Loꞌ juin ñi ꞌñan: Caꞌan chaꞌ re, siꞌyana lca na chaꞌ nu ñi 
loꞌ a cuꞌni tucua tiꞌ um loꞌo na. 6  Tiꞌ juin la ñi: Cuaꞌ lca chaꞌ re. Nanꞌ lcan 
letra Alfa loꞌo Omega, nanꞌ la ñaꞌan cuaꞌ ndiꞌin tiꞌ culoo, loꞌ a ntsuꞌhui 
chaꞌ tsatii chaꞌ ꞌñan. Chaꞌ ndeꞌen nu nguityi tiꞌ, nanꞌ taan tyiꞌa coꞌo canꞌ 
xuꞌhue ti, seꞌen nducua tyiꞌa nu ndaa chendyu. 7 Nu cuꞌni canan, quiꞌni 
caꞌan ꞌin loꞌo nchgaa chaꞌ tsuꞌhue re, loꞌ nanꞌ can Ndiose ꞌin, loꞌ ca canꞌ 
sñenꞌ nanꞌ. 8  Una tsalca nu ntsen, nu a ndiya quiꞌan tiꞌ, nu nducunꞌ loꞌo nu 

ndujui nten, yu nu nguiten yuꞌhui loꞌo ñaꞌan tucui ti, a cunta neꞌ btaꞌa, 
nu nguiꞌni tnu ꞌin lcuin joꞌo, cuiꞌ cuañaꞌan loꞌo nchgaa nu cuiñi, canꞌ nu 
quiꞌni caꞌan ꞌin loo tiyoꞌ quiiꞌ nu ndiquin loꞌo azufre seꞌen cuaꞌ nchca 
tucua chaꞌ ndyija.

Chaꞌ ꞌin Jerusalén nu cui ti
9 Seꞌen ndon yaan sca angujle nu nchca cati canꞌ, cuiꞌ ta nu ndaꞌan loꞌo 

tsa cati copa nu mtsaꞌan yuꞌhui loꞌo tsa cati loo nu tiꞌi, loꞌ juin ꞌñan: Cuan 
lya loꞌ culoꞌon ꞌin seꞌen ndon xen nu lca cuilyiꞌo ñi nu lca Slyaꞌ. 10 Xacanꞌ 
mtsaꞌan yuꞌhui Espíritu ꞌñan, loꞌ ya loꞌo angujle ꞌñan sca loo quiꞌya cuaan, 
loꞌ nguloꞌo ꞌñan seꞌen ndiꞌin sca quichen tlyu, cuiꞌ Jerusalén nu mdoꞌo 
hui ꞌin Ndiose, naꞌan nguiaan na loꞌ mdoꞌo na la seꞌen nducua Ndiose la 
niꞌ cuaan, 11 loꞌ mtsaꞌan yuꞌhui na loꞌo xaa ꞌin Ndiose. Nduhui na tsañaꞌan 
nchca tiꞌ sca quee nu ndyijyin yaꞌ tsuꞌhue ñaꞌan, tsañaꞌan nduhui quee 
jaspe nu nducui xaa. 12  Tnu tuꞌhua loꞌo nu ntsuꞌhui nchcun quichen canꞌ 
loꞌ cuaan na, tichcua tuloꞌo ꞌin na, cunda scaa tuloꞌo canꞌ ndon scaa 
angujle, loꞌ taꞌa tichcua ta nten Israel ngaꞌan nii scaa tuloꞌo canꞌ, 13  snaan 
tuloꞌo canꞌ nducua na taꞌa jacua luhuaꞌ ꞌin quichen canꞌ. 14 Tsa tichcua 
ta ndiꞌin suun na, loꞌ canꞌ ngaꞌan nii tsa tichcua yu taꞌa mdaꞌan ñi nu lca 
Slyaꞌ canꞌ. 15 Angujle nu nchcuiꞌ loꞌon nducua sca yca cuiyaꞌ nu chacuiꞌ oro 
yaaꞌ, siꞌyana suꞌhua cuiyaꞌ quichen canꞌ ñaꞌaan seꞌen ntsuꞌhui nchcun na 
loꞌo nchgaa tuloꞌo ꞌin na. 16  Quichen canꞌ suꞌhua na taꞌa jacua luhuaꞌ na, 
siꞌyana tsañaꞌan tucuin na cuañaꞌan nde xeen na. Angujle canꞌ msuꞌhua 
cuiyaꞌ ꞌin na loꞌo cuiyaꞌ nu nducua yaaꞌ, loꞌ ndiyaa na tucua mii ntsuꞌhui 
tucua ciento kilometro, loꞌ sca cuiyaꞌ ti na nde tucuin na, nde xeen na, 
loꞌo nde cuaan na. 17 Xacanꞌ msuꞌhua cuiyaꞌ angujle canꞌ nde tnu tuꞌhua 
loꞌo ꞌin quichen canꞌ, loꞌ ndiyaa na snan yla ntsuꞌhui caꞌyu metro. Cuiyaꞌ 
nu ylaꞌ angujle canꞌ lca na sca cuiyaꞌ nu tca quiꞌya nten cunta. 18  Loꞌo ꞌin 
quichen canꞌ nguiaaꞌ na loꞌo quee jaspe, una quichen canꞌ lca na chacuiꞌ 
oro, tsañaꞌan cunan nu nducui xaa. 19 Suun quee nu lca loꞌo canꞌ, nguiaaꞌ 
cuityi na loꞌo cuati loo quee nu tsuꞌhue ñaꞌan: Culoo suun canꞌ nguiaaꞌ 
loꞌo quee jaspe, nu nchca tucua nguiaaꞌ loꞌo quee zafiro, nu nchca snan 
nguiaaꞌ loꞌo quee ágata, nu cuaꞌ nchca jacua nguiaaꞌ loꞌo quee esmeralda, 
20 nu cuaꞌ nchca caꞌyu nguiaaꞌ loꞌo quee ónice, nu cuaꞌ nchca scua nguiaaꞌ 
loꞌo quee cornalina, nu cuaꞌ nchca cati nguiaaꞌ loꞌo quee crisólito, nu cuaꞌ 
nchca snuꞌ nguiaaꞌ loꞌo quee berilo, nu cuaꞌ nchca caa nguiaaꞌ loꞌo quee 
topacio, nu cuaꞌ nchca tii nguiaaꞌ loꞌo quee crisopraso, nu cuaꞌ nchca 
tixca nguiaaꞌ loꞌo quee jacinto, loꞌ nu cuaꞌ nchca tichcua nguiaaꞌ loꞌo quee 
amatista. 21 Taꞌa tichcua tuloꞌo canꞌ lca na tsa tichcua quee mten nu lca 
perla, cunda scaa tuloꞌo canꞌ nguiaaꞌ na loꞌo scaa quee canꞌ. Tucueen nu 
su loo quichen canꞌ lca na chacuiꞌ oro, loꞌ nducui xaa na tsañaꞌan nchca tiꞌ 
cunan. 22  Ñi sca laa a naꞌan nducua loo quichen canꞌ, siꞌyana Ndiose Xꞌnan 

na, ñi nu tlyu la chaꞌ cuiyaꞌ ntsuꞌhui ꞌin, lca ñi laa tsatlyu loꞌo ñi nu lca 
Slyaꞌ. 23  Quichen canꞌ a ꞌni chaꞌ ꞌin na loꞌo xaa ꞌin cucha uta xaa ꞌin cooꞌ, 
siꞌyana ycuiꞌ ca Ndiose lca ñi xaa ꞌin na loꞌo ñi nu lca Slyaꞌ. 24 Nchgaa 
quichen tnu nu ntsuꞌhui chaꞌ tyiꞌo laa, tyiꞌan canꞌ siꞌya xaa ꞌin quichen 
canꞌ, loꞌ nchgaa yu ree ntsuꞌhui chaꞌ tsa loꞌo yu chaꞌ tsuꞌhue ꞌin yu loꞌ tyaa 
yu cunta chaꞌ cuilyiyaꞌ ꞌin yu ꞌin ñi. 25 A ntsuꞌhui xaa scun tuloꞌo canꞌ, 
siꞌyana a ntsuꞌhui chaꞌ quiꞌya tla quichen canꞌ. 26  Cuiꞌ cuañaꞌan nchgaa 
quichen tnu ntsuꞌhui chaꞌ tsa loꞌo neꞌ chaꞌ tsuꞌhue ꞌin neꞌ, loꞌ tyaa neꞌ 
cunta chaꞌ cuilyiyaꞌ ꞌin neꞌ ꞌin ñi, 27 una ñi sca cooꞌ a sten quichen canꞌ, 
cuiꞌ cuañaꞌan loꞌo nu nguiꞌni scasca chaꞌ ngunanꞌ uta nchcuiꞌ chaꞌ cuiñi, 
cuiꞌ ca nu tsaloo ti sten nu cuaꞌ nducua nii loo quityi ꞌin ñi nu lca Slyaꞌ, 
cuiꞌ nu cuaꞌ jui chendyu ꞌin.

22  1 Xacanꞌ nguloꞌo angujle ꞌñan seꞌen su sca chco tlyu nu luhui, 
tyiꞌa canꞌ ndaa na chendyu ꞌin nten, nducui xaa na tsañaꞌan 

nchca tiꞌ sca cunan, loꞌ tyiꞌa canꞌ nducua na seꞌen nducua Ndiose loꞌo ñi 
nu lca Slyaꞌ. 2  Chco tlyu canꞌ su na tluꞌhue la tucueen loo quichen canꞌ, 
scaa tsoꞌ na nducua yca nu ndaa chendyu ꞌin nten, tsa tichcua loo mti 
ndyiꞌyu loo na, scaa loo mti ndyiꞌyu loo na cunda scaa cooꞌ, loꞌ lcaꞌ yca 
canꞌ najoꞌo na ꞌin nten sca chcui chendyu nu cuꞌni chca ꞌin neꞌ. 3  Ñi xiyaꞌ 
loꞌ a caan ꞌa yuhueꞌ chonꞌ nten ndiꞌin quichen canꞌ, siꞌyana Ndiose loꞌo 
ñi nu lca Slyaꞌ ntsuꞌhui chaꞌ culo ñi tñan seꞌen canꞌ, loꞌ jun nu lca nguso 
ꞌin ñi tucua tloo ñi ꞌin, 4 xacanꞌ ñaꞌan tloo ca jun ꞌin ñi, loꞌ ntsuꞌhui chaꞌ 
chaꞌan nii ñi tuchcan jun. 5 A ntsuꞌhui ꞌa chaꞌ tiꞌ quiꞌya tla canꞌ, ñi a ꞌni 
ꞌa chaꞌ ꞌin jun loꞌo quiiꞌ nu tuꞌhui xaa ꞌin jun, uta xaa ꞌin cucha, siꞌyana 
Ndiose Xꞌnan na tuꞌhui ñi xaa canꞌ, loꞌ taa ñi chaꞌ cuiyaꞌ culo jun tñan 
tsala xaa.

Cuaꞌ nchcui cuiiꞌ chaꞌ quiaan Cristo xiyaꞌ
6  Tiꞌ juin la angujle ꞌñan: A tucui nu cuꞌni tucua tiꞌ loꞌo chaꞌ re siꞌyana 

lca na chaꞌ nu ñi. Ñi Xꞌnan na, cuiꞌ Ndiose nu nxiycuiꞌ nguso ꞌin, nguaꞌan 
tñan ñi angujle ꞌin ñi siꞌyana ca cuiyaꞌ tiꞌ nchgaa la ñaꞌan nu lca nguso ꞌin 
ñi, chaꞌ nu cuaꞌ nchcui cuiiꞌ chaꞌ tsatoꞌo. 7 ¡Ñaꞌan jan ñi, nanꞌ cuaꞌ ljyaan 
ndla ti! Tsuꞌhue ca xuꞌhue nu xuꞌhua seꞌen chaꞌ nu nchcuiꞌ Ndiose loo 
quityi re. 8  Nanꞌ yu Xuhua, naꞌan loꞌ ngune ꞌñan nchgaa chaꞌ re. Xa nu 
ngune ꞌñan loꞌ naꞌan chaꞌ re, mdyiꞌya xtyinꞌ siꞌyana cuꞌni tnu ꞌin angujle 
nu nguloꞌo ꞌñan nchgaa chaꞌ re, 9 una juin ꞌñan: A cuꞌni cuañaꞌan siꞌyana 
loꞌon nanꞌ taꞌa lca na nguso ꞌin Ndiose, loꞌo nchgaa jun taꞌa na nu nxiycuiꞌ 
Ndiose ꞌin, loꞌo nu nxuꞌhua seꞌen chaꞌ nu nducua loo quityi re. Canꞌ chaꞌ 
ꞌin Ndiose cuꞌni tnu. 10 Tiꞌ juin la angujle canꞌ: A tucun tiꞌin chaꞌ nu ycuiꞌ 
Ndiose nu nguinu scua loo quityi re, siꞌyana cuaꞌ nchcui cuiiꞌ chaꞌ tsatoꞌo 
na. 11 Tsalca nten nu a nguiꞌni tñan tsuꞌhue, tsa quiñan tuꞌ canꞌ loꞌo chaꞌ 
ngunanꞌ ꞌin. Nu nducunꞌ, cuꞌni tuꞌ canꞌ chaꞌ nducunꞌ. Cuiꞌ cuañaꞌan nu 

nguiꞌni tñan tsuꞌhue, taa canꞌ juesa cuꞌni la tñan tsuꞌhue, loꞌ nu ndaꞌan 
loꞌo chaꞌ tiyaa nu luhui, tsa quiñan canꞌ tyuꞌhui sca chendyu nu luhui. 
12  Ñaꞌan jan ñi, nanꞌ cuaꞌ ljyaan ndla ti, loꞌ lyiꞌyan na nu suꞌhuan lyiyanꞌ 
ꞌin cunda scaa tucui cuaꞌ ñaꞌaan tñan mꞌni. 13  Nanꞌ lcan letra Alfa loꞌo 
Omega, nanꞌ la ñaꞌan cuaꞌ ndiꞌin tiꞌ culoo loꞌ a ntsuꞌhui chaꞌ tsatii chaꞌ 
ꞌñan, nanꞌ lcan ñi nu cuaꞌ ndiꞌin tiꞌ culoo, loꞌ ndiꞌin tsala xaa. 14 Una 
tsuꞌhue ca xuꞌhue nchgaa nu nguiten steꞌ, siꞌyana quiꞌni caꞌan ꞌin loꞌo yca 
nu ndaa chendyu, loꞌ cuañaꞌan tca sten canꞌ scasca tuloꞌo ꞌin quichen canꞌ. 
15 Una xniꞌ quinu ton nde lyiyaꞌ, tsatlyu loꞌo nu btaꞌa, nu nguiten yuꞌhui 
loꞌo ñaꞌan tucui ti, nu ndujui nten, nu nguiꞌni tnu lcuin joꞌo, nchgaa nu 
cuiñi loꞌo nu nducui tiꞌ chaꞌ cuiñi. 16  Nanꞌ lcan Jesús, loꞌ nguaꞌan tñan 
angujle ꞌñan siꞌyana quitsaꞌ ꞌin um nchgaa chaꞌ re, chaꞌ nu ntsuꞌhui chaꞌ ca 
cuiyaꞌ tiꞌ nchgaa ta jun taꞌa na. Nanꞌ lcan ticuiꞌ ta nten ꞌin Davi, loꞌ lcan 
cuii nu nduꞌhui xaa tsuꞌhue ñaꞌan xa tlya. 17 Ndeñaꞌan nchcuiꞌ Espíritu loꞌo 
Cuilyiꞌo ñi nu lca Slyaꞌ: Cuan lya um. Cuiꞌ cuañaꞌan chcuiꞌ nu quine ꞌin 
chaꞌ re: Cuan lya um. Chaꞌ ntsuꞌhui nu nguityi tiꞌ tca caan, loꞌ nu nchca 
tiꞌ coꞌo tyiꞌa nu taa chendyu ꞌin tsala xaa, tca coꞌo ꞌin na xuꞌhue ti. 18  Nanꞌ 
nsuꞌhua tiyaan ꞌin nchgaa nu ne ꞌin chaꞌ nu nchcuiꞌ Ndiose loo quityi re: 
Chaꞌ ntsuꞌhui nu tya cula chaꞌ re, Ndiose xitijin ñi ꞌin canꞌ nu tiꞌi tsañaꞌan 
nu tiꞌi nu nguinu scua loo quityi re. 19 Chaꞌ ntsuꞌhui nu culyijyi suꞌhua 
chaꞌ nu nchcuiꞌ Ndiose loo quityi re, cuiꞌ cuañaꞌan lyaa ñi chaꞌ tsuꞌhue nu 
quiꞌni caꞌan ꞌin canꞌ nu nducua loo quityi nu ndaa chendyu ꞌin nten, ñi a 
quiꞌni caꞌan ꞌin canꞌ loꞌo chaꞌ tsuꞌhue nu ndiꞌin loo quichen nu cuaꞌ mdoꞌo 
hui ꞌin Ndiose, cuiꞌ cuañaꞌan loꞌo nchgaa la ñaꞌan chaꞌ tsuꞌhue nu nducua 
loo quityi re. 20 Ñi nu ndaa suun chaꞌ re nchcuiꞌ ñi: Nu chaꞌ ñi sꞌni, cuaꞌ 
ljyaan ndla ti. Amen, chaꞌ ñi Ñi Xꞌnan hua Jesús, cuan lya um. 21 Cuiꞌ chaꞌ 
tsuꞌhue ꞌin Ñi Xꞌnan na Jesucristo quinu loꞌo um nchgaa um. Amen. 

